ಸವದತ್ತಿ ಎಲ್ಲಮ್ಮ: ಚರಿತ್ರೆ ಮತ್ತು ಸ್ಥಳವಿವರ*
ಪೀಠಿಕೆ:
ಸೌಂದತ್ತಿ (ಸೌಂದತ್ತಿ ತಾ. ಬೆಳಗಾಂವ ಜಿಲ್ಲೆ)ಯು ಮುಖ್ಯವಾಗಿ ಉತ್ತರ ಕರ್ನಾಟಕ-ಮಹಾರಾಷ್ಟ್ರ ಪ್ರದೇಶದಲ್ಲಿ ಒಂದು ಸುಪ್ರಸಿದ್ಧ ಯಾತ್ರಾ ಸ್ಥಳ ಸ್ಥಳಿಕ ೯-೧೨ನೇ ಶತಮಾನದ ಶಿಲಾ ಶಾಸನಗಳಲ್ಲಿ ಇದನ್ನು ಸುಗಂಧವತ್ತಿ
[1]-೧೨ ಎಂದು ವರ್ಣಿಸಲಾಗಿದೆ. ಸಾರ್ವಭೌಮ ರಾಷ್ಟ್ರಕೂಟಂ, ಅನಂತರ ಕಲ್ಯಾಣ ಚಾಲುಕ್ಯರ ಮಾಂಡಳೀಕ ಅರಸರಾಗಿದ್ದ ರಟ್ಟರು ಈ ಪ್ರದೇಶವನ್ನು ಸುಮಾರು ೧೦ನೇ ಶತಮಾನದ ಮಧ್ಯ ಭಾಗದಿಂದ ಸುಮಾರು ಮುನ್ನೂರು ವರ್ಷಗಳ ಕಾಲ ಆಳಿದರು. ಸೌಂದತ್ತಿಯೇ ಈ ಪ್ರದೇಶದ ರಾಜಧಾನಿಯಾಗಿತ್ತು. ಆ ಕಾಲದಲ್ಲಿ ಇದು ಒಂದು ಸುಂದರ ನಗರವಾಗಿತ್ತು. ಇಲ್ಲಿಯ ತಾಲ್ಲೂಕು ಕಛೇರಿಯಲ್ಲಿರುವ ಒಂದು ಕನ್ನಡ ಶಾಸನ (ಕಾಲ ಸುಮಾರು ೧೨೨೮) ದಲ್ಲಿ ಈ ನಗರದ ಒಂದು ಸುಂದರ ವರ್ಣನೆಯಿದೆ.[2]
ಸಾಲು ೫೪….. “ಹೊರವೊಳಲೊಳ್ವಿರಾಜಿಸುವ ಚೂತವನಂ ಗಿರಿಸಂಕುಳಂ ಷಳದುರುಗಿದ ನಾ (ಳಿ)
ಸಾಳು ೫೫…… ಕೇರವನವೊಪ್ಪುವಶೋಕವನಂ ಶಿವಾಲಯು ಮಿರುಪ ಜಿನೇಂದ್ರ ಗೇಹಮೆನಿಪಿಂತಿವರುಂದನಶೇಷ ಸೌಖ್ಯದೊಳ್ನೆರೆದು ಸುಗಂಧ ವರ್ತಿ ಸಲೆ ಕೊಂಡಿ ಮಹೀತಳದೊಳ್‌ ವಿರಾಜಿಕುಂ”.
ಈ ರೀತಿ ಭವ್ಯ ದೇವಾಲಯ ಒಸದಿಗಳಿಂದ ಹಸಿರು ತೋಟವನಗಳಿಂದ ಈ ನಗರವು ಕಂಗೊಳಿಸುತ್ತಿತ್ತು.
ಪೌರಾಣಿಕ ಹಿನ್ನೆಲೆ:
ಈ ಕ್ಷೇತ್ರದ ಪ್ರಧಾನ ದೇವರು ಎಲ್ಲಮ್ಮ. ವಾಡಿಕೆಯಲ್ಲಿ “ಏಳು ಕೊಳ್ಳದ ಎಲ್ಲಮ್ಮ” ನೆಂದು ಭಕ್ತಾದಿಗಳು ಉದ್ಗಾರ ಮಾಡುತ್ತಾರೆ. ಲಕ್ಷಾಂತರ ಭಕ್ತರು ಈ ಕ್ಷೇತ್ರದ ಒಂದು ವಿಶಿಷ್ಟ ಸಂಪ್ರದಾಯದಂತೆ ಈ ದೇವಿಗೆ ನಡೆದುಕೊಳ್ಳುತ್ತಾರೆ. ಈ ದೇವಿಯ ಅನ್ವರ್ಥಕನಾಮ ರೇಣುಕಾದೇವಿ. ಪಾರ್ವತಿದೇವಿಯ ಅಂಶ ಸಂಭೂತಳು ಎಂಬ ನಂಬಿಕೆ. ಕ್ಷೇತ್ರ ಪುರಾಣದಂತೆ ಈ ರೇಣುಕಾ ದೇವಿಯು ಪುರಾಣ ಪುರುಷ ಜಮದಗ್ನಿ ೠಷಿಯ ಧರ್ಮ ಪತ್ನಿ.
ಈ ದಿವ್ಯವ್ಯಕ್ತಿಗಳ ಪೌರಾಣಿಕ ಕಥೆಗೂ ಸ್ಥಳ ಪುರಾಣದ ಕಥೆಗೂ ಕೆಲವೊಂದು ಸ್ಪಷ್ಟ ವ್ಯತ್ಯಾಸಗಳಿವೆ. ಪೌರಾಣಿಕ ಕಥೆಯು ಮತ್ಸ, ವಾಯು, ಮಾರ್ಕಂಡೇಯ, ಸ್ಕಾಂದ ಹಾಗೂ ಬ್ರಹ್ಮಾಂಡ ಮೊದಲಾದ ಪುರಾಣಗಳಲ್ಲಿಯೂ ಮಹಾಭಾರತದ ಆದಿ, ಸಭಾ, ಅನುಶಾಸನ ಮತ್ತು ವನಪರ್ವಗಳಲ್ಲಿಯೂ ರಾಮಾಯಣದ ಬಾಲಕಾಂಡದಲ್ಲಿಯೂ ಅಲ್ಪ ಸ್ವಲ್ಪ ವ್ಯತ್ಯಾಸದೊಡನೆ ಉಲ್ಲೇಖವಾಗಿದೆ.
ಈ ಕಥೆಯ ಭೌಗೋಳಿಕ ಪರಿಸರ ನರ್ಮದಾ ನದಿಯ ಬಯಲು. ಇಲ್ಲಿಯೇ ಜಮದಗ್ನಿ ಆಶ್ರಮ. ಪ್ರತಿನಿತ್ಯವೂ ಈ ೠಷಿಯ ಪತ್ನಿ ರೇಣುಕಾದೇವಿಯು ತನ್ನ ಗಂಡನ ಯಜ್ಞಯಾಗಾದಿ ಕರ್ಮಗಳಿಗೆ ಬೇಕಾದ ನೀರನ್ನು ನದಿಯಿಂದ ತರುತ್ತಿದ್ದಳು. ಈ ನದಿಯ ದಂಡೆಯ ಮೇಲೆ ಮತ್ತೊಂದೆಡೆಯಲ್ಲಿ ಮಾಹಿಷ್ಮತಿ ನಗರ. ಇದನ್ನು ಸಹಸ್ರಬಾಹು ಕಾರ್ತವೀರ್ಯಾಜುನನು ಆಳುತ್ತಿದ್ದನು. ಮಾಹಿಷ್ಮತಿ ಈಗಿನ ಮಧ್ಯ ಪ್ರದೇಶದಲ್ಲಿರುವ ನರ್ಮದಾ ನದಿ ತೀರದ ಮೇಲಿರುವ ಮಹೇಶ್ವರ ಎಂಬ ಒಂದು ಗ್ರಾಮ. ಇಲ್ಲಿ ಹಳೇ ಶಿಲಾಯುಗದ ಸುಮಾರು ೫೦,೦೦೦-೫ ಲಕ್ಷ ವರ್ಷಗಳ ಕಾಲದ ಅತೀ ಪ್ರಾಚೀನ ಮಾನವನ ಸಾಂಸ್ಕೃತಿಕ ಅವಶೇಷಗಳು ಉತ್ಖನನದಲ್ಲಿ ದೊರೆತಿವೆ. ಇದರ ಎದುರು ದಂಡೆಯಲ್ಲಿರುವ ನವಡಾಟೋಳಿ ಗ್ರಾಮದಲ್ಲಿ ಸುಮಾರು ೩೧/೨ ಸಾವಿರ ವರ್ಷಗಳ ಹಿಂದಿನ ಶಿಲಾ-ತಾಮ್ರ ಯುಗ ಸಂಸ್ಕೃತಿಯ ಒಂದು ಸುಧಾರಿತ ಗ್ರಾಮವಿದ್ದುದು ಇಲ್ಲಿಯ ಉತ್ಖನನಗಳಿಂದ[3] ತಿಳಿದು ಬಂದಿದೆ. ಪೌರಾಣಿಕ ರಾಜಧಾನಿಯ ಅವಶೇಷಗಳೇನೂ ಉತ್ಖನನಗಳಲ್ಲಿ ದೊರೆಯಲಿಲ್ಲ. ಆದರೆ ಉತ್ಖನನ ಮಾಡಿದ ಸ್ಥಳದಲ್ಲಿಯೇ ಮಾಹಿಷ್ಮತಿ ನಗರ ಇದ್ದಿರಬೇಕೆಂಬುದಕ್ಕೆ ಆಧಾರವೇನಿಲ್ಲ.
ಸ್ಥಳ ಪುರಾಣದ ಕಥೆಯಲ್ಲಿ ಬಹುಮಟ್ಟಿಗೆ ಮಲಪ್ರಭೆಯ ಪರಿಸರವನ್ನೇ ಸೂಚಿಸುತ್ತದೆ.
ಎರಡನೆಯದಾಗಿ ರೇಣುಕಾದೇವಿಯು ತನ್ನ ಗಂಡನ ನಿತ್ಯಕರ್ಮ ಅನುಷ್ಠಾನಗಳಿಗೆ ಬೇಕಾದ ನೀರನ್ನು ತರಲು ಮರಳಿನಲ್ಲಿಯೇ ಕೊಡವನ್ನು ಮಾಡಿ, ಜೀವಂತ ಸರ್ಪವನ್ನು ಸಿಂಬೆಯನ್ನಾಗಿ ಮಾಡಿ ತಲೆಯ ಮೇಲಿಟ್ಟುಕೊಂಡು ಅದರ ಮೇಲೆ ನೀರಿನ ಕೊಡವನ್ನಿಟ್ಟುಕೊಂಡಲು ತರುತ್ತಿದ್ದಳು. ಇದು ಅವಳ ಪಾತಿವ್ರತ್ಯದ ಮಹಿಮೆಯ ಒಂದು ಸಂಕೇತ. ಈ ಅಂಶವು ಪೌರಾಣಿಕ ಕಥೆಯಲ್ಲಿಲ್ಲ.
ಮೂರನೆಯದಾಗಿ ಒಂದು ಸಲ ಜಮದಗ್ನಿಯು, ತನ್ನ ನಿತ್ಯಕರ್ಮಗಳ ಅನುಷ್ಠಾನಕ್ಕೆ ತನ್ನ ಪತ್ನಿಯು ನೀರು ತರುವುದನ್ನು ತಡಮಾಡಿದ್ದರಿಂದ ಅತಿ ಕೋಪದಿಂದ ರೇಣುಕೆಯ ಶಿರಚ್ಛೇದ ಮಾಡಲು ತನ್ನ ಮಕ್ಕಳಿಗೆ ಆಜ್ಞಾಪಿಸುವ ಸನ್ನಿವೇಶ ಪೌರಾಣಿಕ ಕಥೆಯಲ್ಲಿದೆ. ಆದರೆ ಸ್ಥಳಿಕ ಕಥೆಯ ಪ್ರಕಾರ ಜಮದಗ್ನಿಯು ರೇಣುಕೆಯನ್ನು ಕುಷ್ಠರೋಗಿಯಾಗೆಂದು ಶಪಿಸಿ ಆಶ್ರಮದಿಂದ ಹೊರಹಾಕುತ್ತಾನೆ. ರೇಣುಕೆಯು ರೋಗದಿಂದ ನರಳುತ್ತಾ ತಿರುಗಾಡುತ್ತಿರುವಾಗ ಅಕಸ್ಮಾತ್ತಾಗಿ ಎಕ್ಕಯ್ಯ ಮತ್ತು ಜೋಗಯ್ಯ ಎಂಬ ಮುನಿಗಳು ಎದುರಾಗುತ್ತಾರೆ. ಇವಳ ಸಂಕಟವನ್ನು ತಿಳಿದು ಆ ಮುನಿಗಳ ಆಶ್ರಮದ ಹತ್ತಿರವೇ ಒಂದು ನೀರಿನ ಕುಂಡವಿದ್ದು ಅದರಲ್ಲಿ ಅವಳಿಗೆ ಸ್ನಾನ ಮಾಡಲು ಹೇಳುತ್ತಾರೆ. ಅದರಿಂದ ಅವಳು ಸಂಪೂರ್ಣ ರೋಗ ವಿಮುಕ್ತಳಾಗುತ್ತಾಳೆ. ಕೃತಜ್ಞತೆಯಿಂದ ಹಾಗೂ ಭಕ್ತಿಯಿಂದ ಎಕ್ಕಯ್ಯ, ಜೋಗಯ್ಯ ಎಂಬ ಆ ಮುನಿಗಳ ಹೆಸರುಗಳನ್ನು ದಿವ್ಯ ಮಂತ್ರಗಳೆಂದು ಸ್ಮರಣೆಗೆ ತೆಗೆದುಕೊಳ್ಳುತ್ತಾಳೆ ಅನಂತರ ತನ್ನ ಗಂಡನ ಆಶ್ರಮಕ್ಕೆ ಹಿಂದಿರುಗುತ್ತಾಳೆ. ಆದರೆ ಜಮದಗ್ನಿಯು ತಾನು ಕೊಟ್ಟ ಶಾಪವನ್ನು ಮುನಿಗಳ ಸಹಾಯದಿಂದ ಪರಿಹರಿಸಿಕೊಂಡೆನೆಂಬ ಗರ್ವ ಇವಳಿಗಿದೆಯೆಂದು ತಿಳಿದು ಆಗ ಅವಳ ಶಿರಚ್ಛೇದನ ಮಾಡಲು ತನ್ನ ಮಕ್ಕಳಿಗೆ ಆಜ್ಞಾಪಿಸುತ್ತಾನೆ.
ನಾಲ್ಕನೆಯದಾಗಿ ಜಮದಗ್ನಿಯ ಆಶ್ರಮವನ್ನು ಸಹಸ್ರಬಾಹು ಕಾರ್ತ ವೀರ್ಯಾರ್ಜುನನು ತನ್ನ ಸೈನ್ಯದ ಮೂಲಕ ಧ್ವಂಸ ಮಾಡಿ ಜಮದಗ್ನಿ ೠಷಿಯನ್ನು ಕೊಂಡು ಕಾಮಧೇನುವನ್ನು ತೆಗೆದುಕೊಂಡು ಹೋದಾಗ ತನ್ನ ಗಂಡನ ಶವವನ್ನು ನೋಡಿ ರೇಣುಕಾದೇವಿಯು ದುಃಖತಪ್ತಳಾಗಿ ಎದೆಯನ್ನು ೨೧ ಸಲ ಬಡಿದುಕೊಳ್ಳುತ್ತಿರುವಾಗ ಅವಳ ಮಗ ಪರುಶುರಾಮನು ಅವಳನ್ನು ಸಾಂತ್ವನಗೊಳಿಸಿ, ತಾನು ಸಹಸ್ರಬಾಹು ಕಾರ್ತವೀರ್ಯಾರ್ಜುನ ಮೊದಲಾದ ಎಲ್ಲಾ ಕ್ಷತ್ರಿಯರನ್ನು ೨೧ ಸಕಲ ಭೂಪ್ರದಕ್ಷಿಣೆ ಮಾಡಿ ನಾಶ ಮಾಡುವುದಾಗಿ ಪ್ರತಿಜ್ಞೆ ಮಾಡುತ್ತಾನೆ. ರೇಣುಕಾ ದೇವಿಯು ತನ್ನ ಗಂಡನ ಚಿತೆಯನ್ನು ಏರಿ ಸಹಗಮನ ಮಾಡುತ್ತಾಳೆ. ಇದು ಪುರಾಣದಲ್ಲಿರುವ ಅಂಶ.
ಈ ರೀತಿ ಕೆಲವೊಂದು ಸ್ಪಷ್ಟ ಬದಲಾವಣೆಗಳನ್ನು ಸ್ಥಳ ಪುರಾಣದಲ್ಲಿ ಕಾಣುತ್ತೇವೆ. ಈ ಹಿನ್ನೆಲೆಯಲ್ಲಿ ಕೆಲವೊಂದು ಪ್ರಶ್ನೆಗಳು ಏಳುತ್ತವೆ.. ರೇಣುಕಾದೇವಿ ಜಮದಗ್ನಿ ಕಥೆ ವಿಶೇಷವಾಗಿ ಈ ಭಾಗದಲ್ಲಿ ಜನಪ್ರಿಯವಾಗಲು ಇದ್ದಂಥ ಸಾಂಸ್ಕೃತಿಕ ಪರಿಸರವೇನು? ಸ್ಥಳ ಪುರಾಣಗಳಲ್ಲಿ ಬರತಕ್ಕಂಥ ವ್ಯತ್ಯಾಸಗಳಿಗೆ ಕಾರಣವೇನು? ಮತ್ತು ಅರ್ಥವೇನಿದ್ದಿರಬಹುದು? ಈ ರೀತಿ ಪ್ರಸಿದ್ಧಗೊಂಡ ರೇಣುಕಾದೇವಿಯನ್ನು ಎಲ್ಲಮ್ಮನೆಂದು ಕರೆಯಲು ಕಾರಣವೇನು? ಹಾಗೂ ಈ ದೇವಿ ಆರಾಧನೆಯಲ್ಲಿ ಈಗ ಪ್ರಚಲಿತವಿರುವ ವಿಶಿಷ್ಟ ಸಂಪ್ರದಾಯವು ಹೇಗೆ ಸೇರಿಕೊಂಡಿತು, ಮತ್ತು ಈ ವ್ಯತ್ಯಾಸವನ್ನು ಪುಷ್ಠೀಕರಿಸುವಂಥ ಐತಿಹಾಸಿಕ ಆಧಾರ ಈ ಪ್ರದೇಶದಲ್ಲೇನಾದರೂ ಇದೆಯೇ? ಈ ಮುಖ್ಯವಾದ ಸಮಸ್ಯೆಗಳನ್ನು ದೃಷ್ಟಿಯಲ್ಲಿಟ್ಟುಕೊಂಡು ಸ್ಥಳಿಕವಾಗಿ ದೊರೆಯುವ ಕೆಲವು ಐತಿಹಾಸಿಕ ಅವಶೇಷಗಳನ್ನು ಈ ಕೆಳಗೆ ಪರಿಶೀಲಿಸಲಾಗಿದೆ.
ಪುರಾತತ್ವ ಅವಶೇಷಗಳು:
ಎತ್ತರ ಹಾಗೂ ವಿಶಾಲ ಸಮತಲ ನಸುಗೆಂಪು ಮರಳು ಕಲ್ಲಿನ ಬೆಟ್ಟದ ಒಂದು ದೊಡ್ಡ ಕೊಳ್ಳದಲ್ಲಿ ಸುಪ್ರಸಿದ್ಧ ಶ್ರೀ ಎಲ್ಲಮ್ಮ ದೇವಿಯ ದೇವಾಲಯವಿದೆ. ಬೆಟ್ಟದಿಂದ ದೂರದಲ್ಲಿ ಕೆಳಗೆ ವಿಸ್ತಾರವಾದ ಬಯಲು ಪ್ರದೇಶದಲ್ಲಿ ಮಲಪ್ರಭೆಯು ಬಳುಕಿ ಹರಿಯುತ್ತಾ ಎದುರಿರುವ ಸಾಲು ಬೆಟ್ಟದ ಒಂದು ಇಕ್ಕಟ್ಟಾದ ಕೊರಕಲಿನ ಮೂಲಕ ಹಾದು ಮುಂದೆ ಸಾಗಿದ್ದಾಳೆ. ಈ ಸ್ಥಳವೇ ನವಿಲುತೀರ್ಥ. ಸೌಂದತ್ತಿಯಿಂದ ಬಳಸಿಕೊಂಡು ಹೋಗುವ ರಸ್ತೆಯಿಂದ ಈಗ ಸುಮಾರು ೭-೮ ಕಿ.ಮೀ. ದೂರದಲ್ಲಿದೆ.  ಇಲ್ಲಿ ಅಣೆಕಟ್ಟನ್ನು ಹಾಕಿ ಜಲಾಶಯವನ್ನು ಕರ್ನಾಟಕ ಸರ್ಕಾರವು ಇತ್ತೀಚೆಗೆ ನಿರ್ಮಿಸಿದೆ. ಎಲ್ಲಮ್ಮ ಗುಡ್ಡದ ತಪ್ಪಲಲ್ಲಿ ಸೌಂದತ್ತಿ ನಗರವಿದೆ.. ಇಲ್ಲಿಂದ ಉತ್ತರಕ್ಕೆ ಸುಮಾರು ೧೦ ಕಿ.ಮಿ. ದೂರದೊಳಗೆ ಸುಪ್ರಸಿದ್ಧ ಧಾರ್ಮಿಕ ಸ್ಥಳಗಳಿವೆ. ಅವು ಹೂಲಿ ಮತ್ತು ಶಿರಸಂಗಿ. ಕ್ರಮವಾಗಿ ಇವೆರಡು ಸ್ಥಳಗಳಲ್ಲಿ ಪಂಚಲಿಂಗೇಶ್ವರ ಮತ್ತು ಕಾಳಮ್ಮ ದೇವಾಲಯಗಳು ಮುಖ್ಯವಾದವು. ಶಿರಸಂಗಿ ಕಾಳಮ್ಮ ಆ ಭಾಗದಲ್ಲಿ ಹೆಚ್ಚು ಪ್ರಸಿದ್ಧ. ಅದೂ ಒಂದು ಕ್ಷೇತ್ರ. ಹಾಗೆಯೇ ನವಿಲು ತೀರ್ಥದಿಂದ ಸ್ವಲ್ಪ ಮುಂದೆ ಮತ್ತೊಂದು ಪ್ರಸಿದ್ಧ ಗ್ರಾಮ. ಮುನವಳ್ಳಿ (ಮುನಿಗಳ ಹಳ್ಳಿ ಎಂದು ಅರ್ಥೈಸಲಾಗಿದೆ) ಇಲ್ಲಿಯ ಪಂಚಲಿಂಗೇಶ್ವರ ದೇವಾಲಯವು ಪ್ರಸಿದ್ಧ. ಸೌಂದತ್ತಿಯಿಂದ ಪಶ್ಚಿಮಕ್ಕೆ ಗುರ್ಲ ಹೊಸೂರು ಎಂಬ ಗ್ರಾಮವಿತ್ತು. ಇದು ಮಲಪ್ರಭೆ ಜಲಾಶಯ ನಿರ್ಮಾಣದಲ್ಲಿ ಮುಳುಗಡೆ ಪ್ರದೇಶದಲ್ಲಿ ಸೇರಿ ಹೋಯಿತು. ಇದು ದತ್ತಾತ್ರೆಯ ಉಪಾಸಕರಾಗಿದ್ದ ಶ್ರೀ ಚಿದಂಬರಸ್ವಾಮಿಗಳ ಸ್ಥಾನವಾಗಿದ್ದು ಒಂದು ಕ್ಷೇತ್ರವೇ ಆಗಿತ್ತು. ಹೀಗೆ ಸೌಂದತ್ತಿ ಹಾಗೂ ಸುತ್ತಮುತ್ತಲಿನ ಪ್ರದೇಶವು ನೂರಾರು ವರ್ಷಗಳಿಂದ ಧಾರ್ಮಿಕ ಸ್ಥಳಗಳಿಂದ ನಿಬಿಡವಾಗಿದೆ. ಇನ್ನು ಈ ಪ್ರದೇಶದಲ್ಲಿ ಪುರಾತತ್ವ ಅವಶೇಷಗಳ ಸ್ಥೂಲ ಪರಿಚಯ ಅವಶ್ಯ.
ಪ್ರಾಗೈತಿಹಾಸಿಕ ಅವಶೇಷಗಳು:
ಎಲ್ಲಮ್ಮ ಗುಡ್ಡದ ಪ್ರದೇಶದಲ್ಲಿ ಅತೀ ಪ್ರಾಚೀನ ಪ್ರಾಗೈತಿಹಾಸಿಕ ಅವಶೇಷಗಳಿವೆ. ೧೯೫೬ರಲ್ಲಿ ಆದಿ ಹಳೆ ಶಿಲಾಯುಗದ ನೆಲೆಗಳು[4] ಮಲಪ್ರಭೆಯ ತಡಿಯಲ್ಲಿ ಅಲ್ಲಲ್ಲಿ ಶೋಧಿಸಲಾಗಿದೆ. ಅವುಗಳಲ್ಲಿ ಮುನವಳ್ಳಿ ಹತ್ತಿರ ತಲ್ಲೂರಿನ ಬಳಿಯ ನೆಲೆಯೂ ಒಂದು. ೧೯೭೦ರ ಆದಿ ಭಾಗದಲ್ಲಿ ಎಲ್ಲಮ್ಮ ಗುಡ್ಡ ಪ್ರದೇಶದಲ್ಲಿಯೇ ಆದಿ ಮತ್ತು ಮಧ್ಯ ಹಳೆ ಶಿಲಾಯುಧಗಳನ್ನು ಡಾ.ಬಿ. ನರಸಿಂಹಯ್ಯ[5] ಶೋಧಿಸಿದರು. ಇಂಥ ನೆಲೆಗಳಲ್ಲಿ ಪ್ರಾಣಿಗಳನ್ನು ಬೇಟೆಯಾಡುವುದಕ್ಕೆ, ಗೆಡ್ಡೆ ಗೆಣಸುಗಳನ್ನು ಹರಡುವುದಕ್ಕೆ ಮೊದಲಾದ ನಿತ್ಯಜೀವನದ ಸಾಧನೆಗಳಿಗೆ ಮಾನವನು ಮಾಡಿದ ಕೇವಲ ಕಲ್ಲಿನ ಉಪಕರಣಗಳು ಮಾತ್ರ ದೊರಕಿವೆ. ತಜ್ಞರ ಅಂದಾಜಿನಂತೆ ಇವುಗಳು ಸುಮಾರು ೨-೫ ಲಕ್ಷ ವರ್ಷಗಳಷ್ಟು ಹಳೆಯದು. ಗುಡ್ಡದ ಮೇಲೆ ನಗರದಿಂದ ದೇವಾಲಯಕ್ಕೆ ಇದ್ದ ಹಿಂದಿನ ರಸ್ತೆಯ ಎಡಬದಿಗಳಲ್ಲಿ ಕಬ್ಬಿಣ ಯುಗದ ಬೃಹತ್‌ ಶಿಲಾಯುಗ ಕಲ್ಗೋರಿ[6] ಗಳಿದ್ದುದು ೧೯೬೮ರಲ್ಲಿ ನನಗೆ ಗೋಚರವಾಯಿತ್ತು. ಇವುಗಳ ಕಾಲಮಾನ ಸುಮಾರು ಕ್ರಿ.ಪೂ. ೯೦೦-೫೦೦. ಇಂಥ ಕಲ್ಗೋರಿಗಳ ಮತ್ತೆರಡು ನೆಲೆಗಳು ಮುನವಳ್ಳಿ ಹತ್ತಿರ ಸಿಂದೋಗಿ ಗ್ರಾಮದ[7] ಹದ್ದಿನಲ್ಲಿ ಮಲಪ್ರಭೆಯ ದಂಡೆಯ ಮೇಲೆಯೂ, ತಲ್ಲೂರಿನ[8] ಗುಡ್ಡದ ಹತ್ತಿರವೂ ಇವೆ.
ನವಿಲುತೀರ್ಥದ ಜಲಾಶಯಕ್ಕೆ ಹೋಗುವ ರಸ್ತೆಯ ಎಡಬದಿಗೆ ನಾಗಮಂಡಲದಂತೆ[9] ಉಳಿಯಿಂದ ಬಿಡಿಸಿದ ರೇಖಾ ಚಿತ್ರವುಳ್ಳ ಒಂದು ಕಲ್ಲು ಇದೆ. ಇದು ಬಹುಶಃ ಬೃಹತ್‌ ಶಿಲಾ ಸಂಸ್ಕೃತಿ ಜನರ ಧಾರ್ಮಿಕ ಕಟ್ಟಳೆಯ ಪೂಜಾ ಶಿಲೆಯಿರಬಹುದೆಂದು ನನ್ನ ತರ್ಕ. ನವಿಲುತೀರ್ಥದ ಜಲಾಶಯದ ಹತ್ತಿರವೇ ಗುಡ್ಡದ ಬಯಲಿನಲ್ಲಿ ನೂತನ ಶಿಲಾಯುಗ ಸಂಸ್ಕೃತಿಯ ಉಜ್ಜಿ ನಯ ಮಾಡಿದ ಒಂದು ಕಲ್ಲಿನ ಕೊಡಲಿಯು ನನಗೆ ೧೯೭೮ರಲ್ಲಿ ಸಿಕ್ಕಿತು. ಸ್ವಲ್ಪ ವರ್ಷಗಳ ಹಿಂದೆ, ಮಲಪ್ರಭೆಯ ಪ್ರದೇಶದಲ್ಲಿಯ ಕಲ್ಲೂರು ಕಿತ್ತೂರು (ನರಗುಂದ ತಾಲ್ಲೂಕು, ಧಾರವಾಡ ಜಿಲ್ಲೆ)ಗಳಲ್ಲಿ ನೂತನ ಶಿಲಾಯುಗ ಸಂಸ್ಕೃತಿಯ ಜನವಾಸ್ತವ್ಯದ[10] ನೆಲೆಗಳನ್ನು ಶೋಧಿಸಿದ್ದೆ. ಈ ಸಂಸ್ಕೃತಿಯ ಕಾಲಮಾನ ಸುಮಾರು ಕ್ರಿ.ಪೂ. ೧೭೦೦-೮೦೦.
ಈ ಮಹತ್ವದ ಸಾಂಸ್ಕೃತಿಕ ಅವಶೇಷಗಳಿಂದ, ಲಕ್ಷ ಲಕ್ಷಾಂತರ ವರ್ಷಗಳಿಂದಲೂ ಈ ಪ್ರದೇಶವು ಮಾನವನಿಗೆ ಆಶ್ರಯ ನೀಡಿ ಇಲ್ಲಿ ಅವನು ತನ್ನ ಸಂಸ್ಕೃತಿಯನ್ನು ರೂಪಿಸಿಕೊಳ್ಳಲು, ಬೆಳೆಸಿಕೊಳ್ಳಲು ಅವಕಾಶವಾಗಿತ್ತೆಂಬುದು ಸ್ಪಷ್ಟವಾಗುತ್ತದೆ. ಇದು ಪ್ರಾಗೈತಿಹಾಸಿಕ ಕಾಲದ ವಿಷಯ.
ಇತಿಹಾಸ ಕಾಲದ ಅವಶೇಷಗಳು:
ತಲ್ಲೂರಿನ ಕಲ್ಗೋರಿಗಳ ನೆಲೆಗಳ ಸಮೀಪದಲ್ಲಿಯೇ ಇತಿಹಾಸ ಪ್ರಾರಂಭ ಕಾಲದ ಜನವಸತಿ ಇದ್ದ ಒಂದು ನೆಲೆಯಿದೆ. ಇಲ್ಲಿ ದೊರೆಯುವ ಮೃತಪಾತ್ರೆಗಳ ಅವಶೇಷಗಳಿಂದ ಈ ನೆಲೆಯು ಕ್ರಿ.ಪೂ. ೨ನೇ ಶತಮಾನದ್ದೆಂದು ತರ್ಕಿಸಬಹುದು. ಬೆಳಗಾವಿ ಹೊರವಲಯದ ವಡಗಾಂವ-ಮಾಧವಪುರದಲ್ಲಿ ಸುಮಾರು ೨,೦೦೦ ವರ್ಷಗಳ ಹಿಂದಿನ ಪ್ರಾಚೀನ ಸುಧಾರಿತ ನಗರದಂತೆ[11] ಇಲ್ಲಿಯೂ ಒಂದು ಪಟ್ಟಣವಿದ್ದಿತ್ತೆಂದು ತೋರುತ್ತದೆ. ಉತ್ಖನನದಿಂದ ಮಾತ್ರ ತಿಳಿಯಲು ಸಾಧ್ಯ. ಇಂಥ ನೆಲೆಗಳು ಸೌಂದತ್ತಿ ಸುತ್ತಮುತ್ತಲಿನ ಪ್ರದೇಶದಲ್ಲೂ ಇದ್ದಿರಬಹುದಾದ ಸಾಧ್ಯತೆ ಇದೆ.
ಶಾಸನ ದೇವಾಲಯ ಮತ್ತು ಬಸದಿಗಳು:
ಶ್ರೀ ಎಲ್ಲಮ್ಮ ದೇವಾಲಯವೂ ಸೇರಿದಂತೆ ಸೌಂದತ್ತಿಯ ಒಟ್ಟು ಒಂಭತ್ತು ಶಿಲಾ ಶಾಸನಗಳು ಪ್ರಕಟವಾಗಿವೆ. ಇವು ಸುಮಾರು ೯ನೇ ಶತಮಾನದಿಂದ ಹಿಡಿದು ೧೬ನೇ ಶತಮಾನದವರೆಗಿನವು. ಇವುಗಳಿಂದ ಮೊದಲು ಸಾರ್ವಭೌಮರಾಗಿದ್ದ ರಾಷ್ಟ್ರಕೂಟರಿಗೂ ಅನಂತರ ಕಲ್ಯಾಣ ಚಾಲುಕ್ಯರಿಗೂ ಆಧೀನರಾಗಿದ್ದ ಮಹಾ ಮಂಡಳೇಶ್ವರ ರಟ್ಟರು ಬಹುಕಾಲ ಸುಗಂಧವರ್ತಿ (ಸೌಂದತ್ತಿ)ಯನ್ನು ಕೊನೆಯಲ್ಲಿ ವೇಣುಗ್ರಾಮ (ಬೆಳಗಾಂವ)ವನ್ನು ರಾಜಧಾನಿಯನ್ನಾಗಿ ಮಾಡಿಕೊಂಡಿದ್ದರು. ಸುಮಾರು ೯೬೦ ರಿಂದ ೧೨೫೩ರ ವರೆಗೆ ಆ ವಂಶದ ೧೫ ರಾಜರುಗಳು ಈ ಪ್ರದೇಶವನ್ನು ಆಳಿದರೆಂದು ತಿಳಿಯುತ್ತದೆ. ಇವರು ಬಹುಮಟ್ಟಿಗೆ ಜೈನ ಮತಾವಲಂಬಿಗಳಾಗಿದ್ದರು. ಜಿತೇಂದ್ರ ಭವನ, ಅಂಕೇಶ್ವರ ದೇವಾಲಯ, ಮಲ್ಲಿನಾಥ ಬಸದಿ ಮೊದಲಾದವುಗಳನ್ನು ನಿರ್ಮಿಸಿ ಅವುಗಳಿಗೆ ಮತ್ತು ಇದ್ದ ದೇವಾಲಯಗಳಿಗೆ ಭೂಮಿ ಮೊದಲಾದ ದಾನಗಳನ್ನು ಮಾಡಿದರು. ಈಗಿನ ಬಸದಿ ಗುಡಿಯಲ್ಲಿಯ ಶಾಸನಗಳಿಂದ ರಾಷ್ಟ್ರಕೂಟ ಇಮ್ಮಡಿ ಕೃಷ್ಣನ ಕಾಲದಲ್ಲಿ ರಟ್ಟ ಪೃಥ್ವಿಸೇನನು ಸುಮಾರು ೮೭೫-೭೬ರಲ್ಲಿ “ಜಿನೇಂದ್ರ ಭವನ”ಕ್ಕೆ ಹಾಗೂ ಶಾಂತಿವರ್ಮರಸನು ಒಂದು ಜಯನ ಬಸದಿಯನ್ನು ಕಟ್ಟಿಸಿ ಸುಮಾರು ೯೮೦ ರಲ್ಲಿ ಅದಕ್ಕೆ ಭೂಮಿ ದಾನಗಳನ್ನು ಮಾಡಿದ್ದಾಗಿ ತಿಳಿದು ಬರುತ್ತದೆ. ನಂತರ ೧ನೇ ಸೋಮೇಶ್ವರನ ಕಾಲದಲ್ಲಿ ಅಂಕರಸನು “ಅಂಕೇಶ್ವರ” ಎಂಬ ದೇವಾಲಯವನ್ನು ಕಟ್ಟಿಸಿ ಅದಕ್ಕೆ ೧೦೪೮-೪೯ರಲ್ಲಿ ಭೂಮಿದಾನ ಮಾಡಿಸಿದನು. ಇದರಂತೆಯೇ ರಠ್ಠರ ಕಾಳಸೇನನು ಆರನೇ ವಿಕ್ರಮಾದಿತ್ಯನ ಕಾಲದಲ್ಲಿ “ಜಿನೇಂದ್ರ ಭವನ”ವನ್ನು ಕಟ್ಟಿಸಿದನು. ಸುಮಾರು ೧೦೯೮ರಲ್ಲಿ ತನ್ನ ಒಡೆಯ ಮಹಾಮಂಡಳೇಶ್ವರ ಕಾರ್ತವೀರ್ಯ ಅರಸನಿಂದ ಇದಕ್ಕೆ ಭೂಮಿದಾನ ಮಾಡಿಸಿದನು. ವೇಣುಗ್ರಾಮದಿಂದ ಆಳುತ್ತಿದ್ದ ನಾಲ್ವಡಿ ಲಕ್ಷ್ಮೀದೇವರಸನ ಕಾಲದಲ್ಲಿ ಕೋಲಾರದ ಪ್ರಭು ಕೇಶಿರಾಜನು “ಮಲ್ಲಿನಾಥ ಬಸದಿ” ಯನ್ನು ನಿರ್ಮಿಸಿದನು.
ಇಂದ್ರಕೀರ್ತಿ ಸ್ವಾಮಿ, ಬಾಹುಬಲಿ, ಭಟ್ಟಾರಕ, ಅರ್ಹನಂದಿ ಮುನೀಂದ್ರ, ಕನಕಪ್ರಭು, ಸಿದ್ಧಾಂತದೇವ, ಜ್ಞಾನಶಕ್ತಿವತೀಂದ್ರ, ಮುನಿಚಂದ್ರದೇವ ಮೊದಲಾದ ಜೈನ-ಶೈವ ಯತಿಗಳು ಈ ಬಸದಿ-ದೇವಾಲಯಗಳ ಧರ್ಮಾಧಿಕಾರಿಗಳಾಗಿದ್ದು ಅವುಗಳಲ್ಲಿಯ ಧಾರ್ಮಿಕ-ಸಾಂಸ್ಕೃತಿಕ ಕಾರ್ಯಕ್ರಮವನ್ನು ನೋಡಿಕೊಳ್ಳುತ್ತಿದ್ದರು.
ಈ ಐತಿಹಾಸಿಕ ಮತ್ತು ಸಾಂಸ್ಕೃತಿಕ ಹಿನ್ನೆಲೆಯಲ್ಲಿ ಈಗಿನ ಸೌಂದತ್ತಿ ನಗರವನ್ನು ಮತ್ತು ಶ್ರೀ ಎಲ್ಲಮ್ಮ ಗುಡ್ಡವನ್ನು ಸಮೀಕ್ಷಿಸಿ[12]ದರೆ ನಗರದಲ್ಲಿ ಸುಮಾರು ೧೧-೧೨ನೇ ಶತಮಾನದ ಎರಡು ದೇವಾಲಯಗಳು ಮತ್ತು ಶ್ರೀ ಎಲ್ಲಮ್ಮ ಗುಡ್ಡದಲ್ಲಿ ಇದೇ ಕಾಲದ ಎರಡು ದೇವಾಲಯಗಳು ಇರುವುದು ತಿಳಿಯುತ್ತದೆ. ಈಗ ನಗರದಲ್ಲಿಯ ದೇವಾಲಯಗಳು ಒಂದು “ಪುರದೇಶ್ವರ” ಮತ್ತೊಂದು “ಅಂಕುಶೇಶ್ವರ”. ಗುಡ್ಡದಲ್ಲಿಯ ದೇವಾಲಯಗಳಲ್ಲಿ ಒಂದು ಪ್ರಸಿದ್ಧವಾದ ಎಲ್ಲಮ್ಮ. ಮತ್ತೊಂದು ಇದರ ಸಮೀಪದಲ್ಲಿಯ ಮಲ್ಲಿಕಾರ್ಜುನ. ಶ್ರೀ ಎಲ್ಲಮ್ಮ ದೇವಾಲಯವೊಂದನ್ನು ಬಿಟ್ಟು ಉಳಿದೆಲ್ಲವೂ ಉತ್ತಮ ಸ್ಥಿತಿಯಲ್ಲಿಲ್ಲ. ಬಿದ್ದುಹೋದ ಭಾಗಗಳಲ್ಲಿ ಕೆಲವನ್ನು ಮಣ್ಣಿನಿಂದಲೋ, ಕಲ್ಲಿನಿಂದಲೋ ಅವ್ಯವಸ್ತವಾಗಿ ಕಟ್ಟಲಾಗಿದೆ. ಮಲ್ಲಿಕಾರ್ಜುನ ದೇವಾಲಯದ ಗರ್ಭಗುಡಿಯ ಒಳಮೈ ಮಾತ್ರ ಮೂಲಭಾಗ, ಉಳಿದೆಲ್ಲವೂ ಅರ್ವಾಚೀನ ಕಾಲದಲ್ಲಿ ಮತ್ತೆ ಕಟ್ಟಲಾಗಿದೆ. ಅರ್ಧ ಭಾಗ ಮಣ್ಣಿನಲ್ಲಿ ಹೂತು ಹೋದ ಅಂಕುಶೇಶ್ವರ ಪ್ರಾಯಶಃ ಮೇಲೆ ಉಲ್ಲೇಖಿಸಿದ ಶಾಸನದ ಅಂಕೇಶ್ವರ ಇರಬಹುದೇನೋ? ಬಸ್ತಿ ಗುಡಿಯು ಮತ್ತು ಅದರೊಳಗಿನ ಪೂಜೆಗೊಳ್ಳುತ್ತಿರುವ ತೀರ್ಥಂಕರನ ಮೂರ್ತಿಯು ಆಧುನಿಕ ಕಾಲದ್ದು.
ವಾಸ್ತುಶಿಲ್ಪ ದೃಷ್ಟಿಯಿಂದ ಪುರದೇಶ್ವರ ದೇವಾಲಯವು ಗಮನಾರ್ಹ. ಸಾಮಾನ್ಯವಾಗಿ ಈ ಕಾಲದ ದೇವಾಲಯಗಳಲ್ಲಿಯ ಸಭಾಮಂಟಪದಲ್ಲಿ ನಾಲ್ಕು ಮಧ್ಯಗಂಬಗಳು, ಎಂಟು ಅರ್ಧಗಂಬಗಳು ಮತ್ತು ನಾಲ್ಕು ಮೂಲೆಗಂಬಗಳಿರುತ್ತವೆ. ಅಥವಾ ಅಪರೂಪವಾಗಿ ಮೂರು ದಿಕ್ಕುಗಳಿಗೆದುರಾಗಿರುವ ಮುಖಮಂಟಪಗಳೂ ಸೇರಿ ಸಭಾಮಂಟಪವು ವಿಶಾಲವಾಗಿರುತ್ತದೆ. ಮಧ್ಯ ನಾಲ್ಕು ಕಂಬಗಳ ಹೊರ ಸುತ್ತಿನಲ್ಲಿ ಹನ್ನೆರಡು ಕಂಬಗಳ ಮತ್ತೊಂದು ಸುತ್ತು ಇರುತ್ತದೆ. ಮುಖ ಮಂಟಪಗಳ ಕಂಬಗಳೂ ಸೇರಿ ಹಲವಾರು ಕಂಬಗಳ ಸಭಾಮಂಟಪವಾಗಿರುತ್ತದೆ. ಉದಾಹರಣೆಗೆ ಹೂಲಿಯ ಪಂಚಲಿಂಗೇಶ್ವರ, ಬಂಕಾಪುರದ ನಗರೇಶ್ವರ ದೇವಾಲಯ. ಸೌಂದತ್ತಿಯ ಪುರದೇಶ್ವರ ದೇವಾಲಯದ ಸಭಾಮಂಟಪವು ಇವೆರಡು ವಿನ್ಯಾಸಗಳಿಂದ ಭಿನ್ನವಾಗಿದೆ. ಸ್ವಲ್ಪ ಆಯತಾಕಾರದ ಮಧ್ಯ ಭಾಗದಲ್ಲಿ ಸಮಾನಾಂತರ ನಾಲ್ಕು ಸಾಲುಗಂಬಗಳಿವೆ. ಪಟ್ಟದಕಲ್ಲಿನಲ್ಲಿರುವ ಎಂಟನೆ ಶತಮಾನದ ಬಾದಾಮಿ ಚಾಲುಕ್ಯರ ವಿರೂಪಾಕ್ಷ ಅಥವಾ ಮಲ್ಲಿಕಾರ್ಜುನ ದೇವಾಲಯದ ಸಭಾಮಂಟಪದ ಹಾಗಿದೆ.
ಶ್ರೀ ಎಲ್ಲಮ್ಮ ದೇವಾಲಯದ ಅನತಿ ದೂರದಲ್ಲಿ ಅಲ್ಲಲ್ಲಿ ಸಣ್ಣಸಣ್ಣ ಗುಡಿಗಳಿವೆ. ಮತ್ತು ನಾಥ ಸಂಪ್ರದಾಯದ ಒಂದು ನಾಥ ಮಠವಿದೆ. ಗುಡಿಗಳಲ್ಲಿ ಒಂದು ಪರುಶರಾಮನದು. ಮತ್ತೊಂದು ಅಷ್ಟಾಂಗ ಯೋಗದ ತತ್ವವನ್ನು ಸಂಕೇತಿಸುವ ಅಷ್ಟಕೋನ ವಿನ್ಯಾಸದ ಜಮದಗ್ನಿ ೠಷಿಯದು. ಇವೆರಡು ಗುಡಿಗಳು ಅರ್ವಾಚೀನ ಕಾಲದವೆ. ಪರಶುರಾಮನ ಮೂರ್ತಿಯು ಸುಮರು ೧೬-೧೭ನೇ ಶತಮಾನ ಇಲ್ಲವೆ ಸ್ವಲ್ಪ ಈಚಿನದೇ ಎಂದು ಹೇಳಿದರೆ ತಪ್ಪಾಗಲಾರದು.
ಶ್ರೀ ಎಲ್ಲಮ್ಮ ದೇವಾಲಯದಿಂದ ಸುಮರು ೧೧/೨ ಕಿ.ಮೀ. ದೂರದಲ್ಲಿ ಗುಡ್ಡ ದಂಚಿಗೆ ಒಂದು ಪ್ರಾಚೀನ ಕೋಟೆ ಇದೆ. ಇದು ರಟ್ಟ ಅರಸರದ್ದೆಂದು ಸ್ಥಳಿಕೆ ಜನರ ನಂಬಿಕೆ. ಇದಕ್ಕೆ ಪರಸಗಡ ಎಂದು ಸ್ಥಳಿಕ ಹೆಸರು. ಕೋಟೆಯೇನೋ ಮಧ್ಯ ಯುಗೀನ ಅಪರ ಕಾಲದ್ದೆಂದು ಹೇಳಬಹುದು. ನಗರದೊಳಗೆ ಕೂಡ ಎತ್ತರದ ಮಡ್ಡಿಯ ಮೇಲೆ ಮರಾಠ ಕಾಲದ ಒಂದು ಕೋಟೆಯಿದೆ.

ಸವದತ್ತಿ ಎಲ್ಲಮ್ಮ: ಚರಿತ್ರೆ ಮತ್ತು ಸ್ಥಳವಿವರ*
ಸಮನ್ವಯತೆ ಮತ್ತು ಮಾರ್ಪಾಡುಗಳು:
ಈ ವಾಸ್ತು ಶಿಲ್ಪಾವಶೇಷಗಳಲ್ಲದೆ ೧೦-೧೨ನೇ ಶತಮಾನದ ಮೂರ್ತಿ ಶಿಲ್ಪಾವಶೇಷಗಳು ಅಲ್ಲೊಂದು ಇಲ್ಲೊಂದು ಇವೆ. ಮುಖ್ಯವಾಗಿ ನಗರದ ಕೋಟೆಯೊಳಗಿದ್ದ ಸೂಕ್ಷ್ಮ ಕುಸುರಿನ ಕೆತ್ತನೆಯುಳ್ಳ, ಕುಳಿತ ತೀರ್ಥಂಕರನಿಗೆ ನೆರಳು ನೀಡುವ ವೃಕ್ಷದ ಭಾಗ; ನಾಥ ಸಂಪ್ರದಾಯದ ಮಠದಲ್ಲಿರುವ ತೀರ್ಥಂಕರರ ತಲೆಯ ಮೇಲಿರುವ ಮುಕ್ಕೋಡೆಯ ಭಾಗ, ಜಮದಗ್ನಿ ಗುಡಿಯ ಹತ್ತಿರ ಗಣೇಶ, ಶ್ರೀ ಎಲ್ಲಮ್ಮ ದೇವಾಲಯದ ಆವರಣದಲ್ಲಿರುವ ಗರ್ಭಗುಡಿಯ ಮೇಲಿನ ತಳಗಳಲ್ಲಿ ಒಂದು ಭಾಗದ ಕಾಲಭೈರವನ ಶಿಲ್ಪ ಮೊದಲಾದವು ಗಮನಾರ್ಹ. ಗಣೇಶ ಶಿಲ್ಪ ಸುಮಾರು ೯ನೇ ಶತಮಾನದ ಅಂತ್ಯ ಇಲ್ಲವೇ ೧೦ನೇ ಶತಮಾನದ ಆದಿ ಭಾಗದ್ದೆಂದು ತೋರುತ್ತದೆ. ಉಳಿದೆಲ್ಲವೂ ೧೧-೧೨ನೇ ಶತಮಾನದವು. ಕಾಲಭೈರವನ ಶಿಲ್ಪವು ಮಲ್ಲಿಕಾರ್ಜುನ ದೇವಾಲಯದ ಮೂಲ ಶಿಖರದ ತಳಗಳ ಒಂದು ಭಾಗವಾಗಿದ್ದರಿಬೇಕು.
ಇದುವರೆಗೆ ದೊರೆತ ಶಾಸನಗಳ ಪ್ರಕಾರ ಎರಡು ‘ಜಿನೇಂದ್ರ ಭವನ’ಗಳು,ಮತ್ತು ಮಲ್ಲಿನಾಥ ಬಸದಿಗಳು ಹಾಗೂ ಒಂದು ದೇವಾಲಯವು (ಅಂಕೇಶ್ವರ) ಇದ್ದವೆಂದು ತಿಳಿಯುತ್ತದೆ. ಅಳಿದುಳಿದಿರುವ ಶಿಲ್ಪಾವಶೇಷಗಳ ಪ್ರಕಾರ ಮಲ್ಲಿಕಾರ್ಜುನ, ಪುರದೇಶ್ವರ, ಅಂಕುಶೇಶ್ವರ ದೇವಾಲಯಗಳು ಮತ್ತು ಅನಂತರ ಕಾಲದಿಂದ ಶ್ರೀ ಎಲ್ಲಮ್ಮ ದೇವಾಲಯವೆಂದು ಕರೆಯಿಸಿಕೊಳ್ಳುತ್ತಿರುವ, ಆದರೆ ಮೂಲತವಾಗಿ ಜೈನ ಬಸದಿಯು ಇವೆ. ಮೊದಲನೆಯ ಎರಡು ದೇವಾಲಯಗಳಿಗೆ ಶಾಸನಗಳ ಉಲ್ಲೇಖಗಳು ದೊರೆತಿಲ್ಲ. ಮೇಲೆ ಹೇಳಿದ ಪೃಥ್ವಿಸೇನನು ಕಟ್ಟಿಸಿದ ೯ನೇ ಶತಮಾನದ “ಜಿನೇಂದ್ರ ಭವನ”ದ ಅವಶೇಷಗಳೇನು ಬೆಳಕಿಗೆ ಬಂದಿಲ್ಲ. ಆದರೆ “ಜಿನೇಂದ್ರ ಭವನ” ಗಳ ಉಲ್ಲೇಖವಿರುವ ಎರಡು ಶಾಸನಗಳು
[1]ಈಗಿನ ಬಸದಿ ಗುಡಿಯಲ್ಲಿರುವುದರಿಂದ ಪ್ರಾಯಶಃ ಅಲ್ಲಿಯೇ ಹಿಂದೆ ಜಿನೇಂದ್ರ ಭವನವಿದ್ದರಿಬಹುದು. ಶ್ರೀ ಎಲ್ಲಮ್ಮ ದೇವಾಲಯವು ಮೂಲತಃ ಜೈನ ಬಸದಿಯೆಂದು ಇದೀಗ ಮೇಲೆ ಸೂಚಿಸಿದೆಯಷ್ಟೆ. ಅಂತರಾಳದ ಎಡ ಪಾರ್ಶ್ವ ಗೋಡೆಯ ಹೊರಮೈಯಲ್ಲಿ ಅಲಂಕರಣದ ಸ್ತಂಭ ಪಂಜರದ ತುದಿಯ ಚೈತ್ಯಾಕಾರದ ಸಣ್ಣ ಗೂಡಿನಲ್ಲಿ ಯೋಗಾಸನದಲ್ಲಿ ಕುಳಿತ ತೀರ್ಥಂಕರನ ಸೂಕ್ಷ್ಮ ಉಬ್ಬು ಶಿಲ್ಪವಿದೆ.. ಗರ್ಭಗುಡಿಯ ಮೇಲಿನ ಶಿಖರದ ಮೊದಲನೆ ತಳವು ಒಂದು ಸಣ್ಣ ಗರ್ಭಗೃಹ. ಇದರ ಬಾಗಿಲು ಚೌಕಟ್ಟಿನ ಅಡ್ಡ ಪಟ್ಟಿಕೆಯಲ್ಲಿಯ ಲಲಾಟಬಿಂಬದಲ್ಲಿ ಅದೇ ತರಹದ ಜಿನ ಬಿಂಬವಿದೆ. ಶಿಖರದ ಮೊದಲನೆ ತಳವನ್ನು ಗರ್ಭಗುಡಿಯನ್ನಾಗಿ ಮಾಡಿ ಅದರಲ್ಲಿ ಜಿನ ಮೂರ್ತಿಯನ್ನು ಸ್ಥಾಪಿಸುವುದು ಅಪರೂಪವಾದರೂ ಜೈನ ಬಸದಿಯ ವಾಸ್ತು ಶಿಲ್ಪ ಲಕ್ಷಣದ ವೈಶಿಷ್ಟ್ಯ. ಉದಾಹರಣೆಗೆ, ಪಟ್ಟದಕಲ್ಲಿನ ಈಗ “ಜೈನ ನಾರಾಯಣ” ಎಂದು ಕರೆಯಲ್ಪಡುತ್ತಿರುವ ೮ನೇ ಶತಮಾನದ ಅಂತ್ಯಭಾಗದ ಜೈನ ಬಸದಿ, ಶ್ರವಣಬೆಳಗೊಳದ ಚಾವುಂಡರಾಯನ ಬಸದಿ. ಶ್ರೀ ಎಲ್ಲಮ್ಮ ದೇವಾಲಯದ ಪ್ರಧಾನ ಗರ್ಭಗುಡಿಯಲ್ಲಿ ಪೀಠಸ್ಥ ದೇವಿ (ಶ್ರೀ ಎಲ್ಲಮ್ಮ)  ಮೂರ್ತಿಯನ್ನು ಹಿಂದಿನ ಗೋಡೆಗೆ ಆನಿಸಿಟ್ಟಿದೆ. ಸಾಮಾನ್ಯವಾಗಿ ಆರಾಧನೆಯ ವಿಗ್ರಹವು ಗರ್ಭಗುಡಿಯ ಕೇಂದ್ರದಲ್ಲಿರುತ್ತದೆ. ಅರ್ಚಕರು ಇದಕ್ಕೆ ಪ್ರದಕ್ಷಿಣೆ ಹಾಕಲು, ಅಭಿಷೇಕ ಮಾಡಲು, ಸುತ್ತಲೂ ಅಲಂಕರಿಸಲು ಅನುಕೂಲವಾಗಿರುತ್ತದೆ. ಆದರೆ ಜೈನ ಬಸದಿಯಲ್ಲಿ ಮಾತ್ರ ಅಪರೂಪವಾಗಿ ಹಿಂದಿನ ಗೋಡೆಗೆ ಆನಿಸಿಟ್ಟಂತೆ ಮೂರ್ತಿ ಸಹಿತ ಪೀಠವಿರುತ್ತದೆ. ಇನ್ನು ಪೀಠ ಹಾಗೂ ಮೂರ್ತಿಯ ಲಕ್ಷಣಗಳನ್ನು ಅನುಲಕ್ಷಿಸಿದರೆ, ಮೂರ್ತಿಯ ಪ್ರಭಾವಳಿ ಮತ್ತು ಪೀಠವು ನಸುಗೆಂಪು ಮರಳು ಕಲ್ಲಿನದು. ದೇವೀ ಮೂರ್ತಿ ಮಾತ್ರ ಆಕರ್ಷಕ ಹಸಿರೊತ್ತಿದ ಒಳ್ಳೆ ಜಾತಿಯ ಕರಿಕಲ್ಲಿನದು. ಸಾಮಾನ್ಯವಾಗಿ ಮೂರ್ತಿ ಹಾಗೂ ಅದರ ಪ್ರಭಾವಳಿ ಒಂದೇ ಕಲ್ಲಿನದಾಗಿರುತ್ತದೆ. ಆದರೆ ಇಲ್ಲಿ ಹಾಗಿರದೆ ಬೇರೆಬೇರೆ ಕಲ್ಲಿನದಾಗಿವೆ. ಹೀಗಿರಲು ಸಾಧ್ಯವಿಲ್ಲ. ಆದ್ದರಿಂದ ಇದನ್ನು ಸೂಕ್ಷ್ಮವಾಗಿ ಪರಿಶೀಲಿಸಿದಾಗ, ಪ್ರಭಾವಳಿಯೊಳಗಿನ ಮೂಲ ಮೂರ್ತಿಯನ್ನು ತೆಗೆದು ಅದರಲ್ಲಿ ಈಗಿರುವ ದೇವೀ ಮೂರ್ತಿಯನ್ನು ಜಾಣ್ಮೆಯಿಂದ ಜೋಡಿಸಿರುವುದು ಸ್ಪಷ್ಟ. ಮೊದಲು ಖಡ್ಗಾಸನದಲ್ಲಿ ತೀರ್ಥಂಕರನ ಮೂರ್ತಿಯಿದ್ದರಿಬೇಕು. ಈಗ ಕುಳಿತ ಭಂಗಿಯಲ್ಲಿರುವ ದೇವಿಯು ಖಡ್ಗ ಮತ್ತು ಪಾನಪಾತ್ರೆಯನ್ನು ಹಸ್ತಗಳಲ್ಲಿ ಧರಿಸಿದ್ದಾಳೆ. ಇವೆಲ್ಲ ಮೂಲಲಕ್ಷಣಗಳ ಆಧಾರದ ಮೇಲೆ ಈ ದೇವಾಲಯವು ಮೂಲತಃ ಜೈನ ಬಸದಿಯೆಂಬುದು ನಿಸ್ಸಂಶಯ. ಇದರ ವಾಸ್ತುಶಿಲ್ಪ ಲಕ್ಷಣಗಳ ಆಧಾರದ ಮೇಲೆ ಈ ಬಸದಿಯು ಬಹುಶಃ ೧೦ನೇ ಶತಮಾನದ ಅಂತ್ಯ ಇಲ್ಲವೇ ೧೧ನೇ ಶತಮಾನದ ಆದಿ ಭಾಗದ್ದೆಂದು ಹೇಳಬಹುದು. ಆದ್ದರಿಂದ ಶಾಂತಿವರ್ಮರಸನು ಕಟ್ಟಿಸಿದ ಜೈನ ಬಸದಿಯು ಇದೇ ಇರಬಹುದೆಂದು ನನ್ನ ಅನುಮಾನ. ಆದರೆ ಶಾಂತಿವರ್ಮನ ಶಾಸನ ನಗರದಲ್ಲಿಯ ಬಸ್ತಿ ಗುಡಿಯಲ್ಲಿದೆ. ಇದು ಬಸದಿಯಿಂದ ಅಷ್ಟು ದೂರವಿರುವುದರಿಂದ ಇವೆರಡಕ್ಕೂ ಪರಸ್ಪರ ಸಂಬಂಧವಿರಲಾರದೆಂದು ಹೇಳಲೂ ಸಾಧ್ಯ. ಪ್ರಾಯಶಃ ಬಸದಿಯು ಶ್ರೀ ಎಲ್ಲಮ್ಮ ದೇವಾಲಯವೆಂದು ಬದಲಾವಣೆಯಾದ ಕಾಲದಲ್ಲಿ ಅರಕ್ಷಿತ ಶಾಸನವನ್ನು ಈಚಿನ ಕಾಲದಲ್ಲಿ ಬಸ್ತಿ ಗುಡಿಗೆ ಸ್ಥಳಾಂತರಿಸಲ್ಪಟ್ಟಿತೆ? ವಿಜಯನಗರ ಸಾಮ್ರಾಜ್ಯದ ಕೃಷ್ಣದೇವರಾಯನ ಆಳ್ವಿಕೆಯ ಕಾಲದಲ್ಲಿ ತಿಮ್ಮಪ್ಪ ನಾಯಕನು ಈ ದೇವಾಲಯದ ಪಶ್ಚಿಮ ಪ್ರಾಕಾರದಲ್ಲಿಯ ಹೆಬ್ಬಾಗಿಲನ ಮೇಲಿನ ಉಪ್ಪರಿಗೆಯನ್ನು ಸುಮಾರು ೧೫೧೪-೧೫ರಲ್ಲಿ ಕಟ್ಟಿಸಿದನು. ಹೆಬ್ಬಾಗಿಲಿನ ಒಂದು ಕಂಬದ ಮೇಲಿನ ಒಂದು ಶಾಸನದಲ್ಲಿ ಈ ವಿಷಯವಿದೆ. ರಂಗಮಂಟಪದ ಕಂಬದ ಮೇಲಿನ ಶಾಸನವು ಸದಾಶಿವರಾಯನ ಕಾಲದಲ್ಲಿ ವೆಂಕಟಾದ್ರಿರಾಜಯ್ಯನ ಕಾರ್ಯಕರ್ತ ವಿಠಪನು ಮಹಾಮಂಡಳೇಶ್ವರ ರಾಮರಾಜಯ್ಯನು ಕೊಟ್ಟ ಭೂಮಿಯಿಂದ ದಾನ ಮಾಡಿದ ವಿಷಯವನ್ನು ತಿಳಿಸುತ್ತದೆ.
ಕೋಟೆಯೊಳಗಿದ್ದ ತೀರ್ಥಂಕರ ಶಿಲ್ಪದ ವೃಕ್ಷದ ಭಾಗದ ಕುಸುರಿನ ಕೆತ್ತನೆ ಹೊಯ್ಸಳ ಶಿಲ್ಪದ ಅತಿಸೂಕ್ಷ್ಮ ಕೆತ್ತನೆ ನೆನಪಿಗೆ ಬರುತ್ತದೆ. ಆದ್ದರಿಂದ ಇದು ಕೇಶಿರಾಜನು ಕಟ್ಟಿಸಿದ ಮಲ್ಲಿನಾಥ ಬಸದಿಯದಾಗಿದ್ದಿರಬಹುದೇ?
ಒಟ್ಟಿನಲ್ಲಿ ದೇವಾಲಯಗಳು ತಕ್ಕಮಟ್ಟಿಗೆ ಉಳಿದಿದ್ದರೂ ಬಹುಶಃ ಹೆಚ್ಚಿನ ಸಂಖ್ಯೆಯಲ್ಲಿದ್ದ ಜೈನ ಬಸದಿಗಳೇನೂ ಉಳಿದಿಲ್ಲ. ಗುಡ್ಡದ ಮೇಲಿನ ಜೈನ ಬಸದಿಯು ಶ್ರೀ ಎಲ್ಲಮ್ಮ ದೇವಾಲಯವಾಗಿ ಮಾರ್ಪಾಡಾದ್ದರಿಂದ ಅದು ಉಳಿಯಿತೇನೋ? ಇದರಂತೆಯೇ ಸಮೀಪದ ಹಳ್ಳಿಯಲ್ಲಿ ಒಂದು ಉದಾಹರಣೆಗೆ ಇದೆ. ಹೂಲಿಯಲ್ಲಿಯ ಪಂಚಲಿಂಗೇಶ್ವರ ದೇವಾಲಯವು ಮೂಲತಃ ಜೈನ ಬಸದಿ[2] ಅದು ಬಹುಶಃ ೧೪-೧೫ನೇ ಶತಮಾನದಲ್ಲಿ ಪಂಚಲಿಂಗೇಶ್ವರ ದೇವಾಲಯವಾಯಿತೆಂದು ಹೇಳಬಹುದು. ಬಸದಿಯು ವಾಸ್ತುಶಿಲ್ಪ ಲಕ್ಷಣಗಳಿಂದ ಸುಮಾರು ೧೧ನೇ ಶತಮಾನದ್ದಾಗಿದ್ದರೆ, ಐದು ಗರ್ಭಗುಡಿಗಳಲ್ಲಿರುವ ಶಿವಲಿಂಗಗಳು ಮಾತ್ರ ನಿಸ್ಸಂಶಯವಾಗಿ ೧೪-೧೫ನೇ ಶತಮಾನದವು. ವಾಸ್ತು ವಿನ್ಯಾಸ ದೃಷ್ಟಿಯಿಂದ ಈ ದೇವಾಲಯ (ಬಸದಿಯು)ವು ವಿಶಿಷ್ಟವಾಗಿದೆ. ಈ ಕಾಲದ ವೇಸರ ಶೈಲಿಯ ದೇವಾಲಯ: ಬಸದಿಗಳಲ್ಲಿ ಗರ್ಭಗುಡಿ ಮತ್ತು ಸಭಾಮಂಟಪ ಇವೆರಡರ ಮಧ್ಯೆ ಅಂತರಾಳವು ಇದ್ದೇ ಇರುತ್ತದೆ. ಇದರ ಮೂಡಿನ ಮೇಲೆ ಶಿಖರದ ಮುಂಬದಿಯ ಶುಕನಾಸ ಚಾಚಿಕೊಂಡಿರುತ್ತದೆ. ಆದರೆ ಈ ದೇವಾಲಯದಲ್ಲಿ ಅಂತರಾಳವಿಲ್ಲ. ತತ್ಪರಿಣಾಮವಾಗಿ ಶಿಖರದ ಶುಕನಾಸವಿಲ್ಲ. ದಕ್ಷಿಣ ಭಾರತದ ದ್ರಾವಡಿದ ವಿಮಾನ ಶೈಲಿಯ ದೇವಾಲಯಗಳಲ್ಲಿ ಶುಕನಾಸವಿರುವುದಿಲ್ಲ. ಆದ್ದರಿಂದ ಈ ದೇವಾಲಯವು ತನ್ನದೇ ಆದ ವಿಶಿಷ್ಟ ಲಕ್ಷಣಗಳಿಂದ ಕೂಡಿದೆ. ಹೂಲಿಯಲ್ಲಿ ಇದಲ್ಲದೆ ಇನ್ನೂ ೮-೧೦ ಪ್ರಾಚೀನ ದೇವಾಲಯಗಳಿವೆ. ಇವುಗಳಲ್ಲಿಯೂ ಕೆಲವು ವಿಶಿಷ್ಟ ಲಕ್ಷಣಗಳಿವೆ. ಆದ್ದರಿಂದ ಇವು ಸ್ಥಳಿಕ ಶೈಲಿಯನ್ನು ಪ್ರತಿಬಿಂಬಿಸುತ್ತದೆಯೇ? ಇದನ್ನು ಪ್ರತ್ಯೇಕವಾಗಿ ಪರಿಶೀಲಿಸುತ್ತಿದ್ದೇನೆ.
ರಟ್ಟರು ಮತ್ತು ಜಮದಗ್ನಿ–ರೇಣುಕಾ–ಪರಶುರಾಮ ಕಥಾಸಂಬಂಧ:
ಹೆಚ್ಚಾಗಿ ಜೈನ ಮತಾವಲಂಬಿಗಳಾಗಿದ್ದ ರಟ್ಟರಲ್ಲಿ ಕೆಲವರು ಕಾರ್ತವೀರ್ಯನನ್ನು ಆದರ್ಶ ಪುರುಷನನ್ನಾಗಿ ಇಟ್ಟುಕೊಂಡ ಹಾಗೆ ಕಾಣುತ್ತದೆ. ಕಾರ್ತವೀರ್ಯನ ಕಥೆಯು ಜೈನ ಪುರಾಣಗಳಲ್ಲಿಯೂ ಉಂಟು. ಜೈನ ಗ್ರಂಥ ತ್ರಿಷಷ್ಠಿ ಶಲಾಕೆ ಪುರುಷ ಪುರಾಣದಲ್ಲಿ ವರ್ಣಿಸಿದ ೬೩ ಶಲಾಕೆ ಪುರುಷರಲ್ಲಿ ಸುಭೌಮನು ಒಬ್ಬನು. ಇವನು ಕಾರ್ತವೀರ್ಯನೆಂಬ ಮಹಾಶೂರನಾದ ರಾಜನನ್ನು ಸೋಲಿಸಿದನು. ಈ ರಾಜನ ಹೆಸರನ್ನು ಸಹಸ್ರಬಾಹು ಕಾರ್ತವೀರ್ಯಾರ್ಜುನನೆಂದು ಹೇಳದೆ ಕಾರ್ತವೀರ್ಯನೆಂದಷ್ಟೆ ಇರುವುದು ಗಮನಾರ್ಹ. ಈ ಹಿನ್ನೆಲೆಯಲ್ಲಿ ಕೆಲವು ರಟ್ಟ ರಾಜರುಗಳು ಈ ಚಕ್ರವರ್ತಿ ಸುಭೌಮನೊಡನೆ ಕಾದಾಡಿದ ಮಹಾ ಪರಾಕ್ರಮಿ. ಕಾರ್ತವೀರ್ಯನ ಹೆಸರನ್ನು ಧರಿಸಿದ್ದು ಕುತೂಹಲಕಾರಿಯಾಗಿದೆ. ಈ ಸಂಧರ್ಭದಲ್ಲಿ ಇನ್ನೊಂದು ಗಮನಾರ್ಹ ಸಂಗತಿಯನ್ನು ವಿವೇಚಿಸುವುದು ಸೂಕ್ತವೆಂದು ಹೇಳಬಹುದು. ಈ ರಟ್ಟ ರಾಜರುಗಳಲ್ಲಿ ನಾಲ್ಕು ದೊರೆಗಳು ಕಾರ್ತವೀರ್ಯನೆಂದು ನಾಮಾಂಕಿತರಾಗಿದ್ದಾರೆ. ನಿಜವಾಗಿಯೂ ಮೊದಲನೆ ಕಾರ್ತವೀರ್ಯನು (೯೭೦-೧೦೦೦) ಇಮ್ಮಡಿ ತೈಲಪನ ಮಹಾಮಂಡಳೇಶ್ವರ ಕೂಂಡಿ ವಿಷಯದಲ್ಲಿಯ ಸೋವಿ ಅಥವ ಸೋವಲ (-ಸೊಗಲ)ವನ್ನು ರಾಜಧಾನಿಯನ್ನಾಗಿ ಮಾಡಿ ಅರಸೊತ್ತಿಗೆಯನ್ನು ಸ್ಥಾಪಿಸಿದನು. ಇಮ್ಮಡಿ ಕಾರ್ತವೀರ್ಯನು (೧೦೯೦-೯೬) ಮಹಾ ಪರಾಕ್ರಮಿಯೆಂದು ವರ್ಣಿಸಲಾಗಿದೆ. ಮುಮ್ಮಡಿ ಕಾರ್ತವೀರ್ಯನು (೧೧೩೦-೧೧೮೮) ಸ್ವತಂತ್ರನಾಗಲು ತನ್ನ ಆಳರಸ ಕಲಚುರಿ ಬಿಜ್ಜಳನೊಡನೆ ಕಾದಾಡಿ ಸ್ವಲ್ಪ ಕಾಲದ ವರೆಗೆ ಯಶಸ್ವಿಯಾದನು. ನೇಸರಗಿಯನ್ನು ಮತೊಂದು ರಾಜಧಾನಿಯನ್ನಾಗಿ ಮಾಡಿಕೊಂಡನು. ಆದರೆ ಅನಂತರ ಕಲ್ಯಾಣ ಚಾಳುಕ್ಯ ನಾಲ್ಮಡಿ ಸೋಮೇಶ್ವರನ ದಂಡನಾಯಕ ಭಾಯಿ ದೇವನು ಇವನನ್ನು ತನ್ನ ಚಕ್ರವರ್ತಿಯ ಸಾಮಂತನನ್ನಾಗಿ ಮಾಡಿ ಪರೋಕ್ಷವಾಗಿ ಕೊಂಡು ವಿಷಯವನ್ನು ಆಳುತ್ತಿದ್ದನು. ನಾಲ್ಮಡಿ ಕಾರ್ತವೀರ್ಯನು ಈ ವಂಶದಲ್ಲೇ ಶ್ರೇಷ್ಠ ದೊರೆಯೆಂದು ಹೇಳಲಾಗಿದೆ. ಅನ್ವರ್ಥನಾಮವಾಗಿ ಸಾಮಾನ್ಯವಾಗಿ ಬಳಸದ ಈ ಹೆಸರನ್ನು ಈ ರಾಜರುಗಳು ಧರಿಸಲು ಏನಾದರೂ ಒಂದು ಕಾರಣವಿದ್ದಿರಬಹುದು. ಇದನ್ನು ಸ್ವಲ್ಪ ಇಲ್ಲಿ ವಿವೇಚಿಸಿದ.
ಸೌಂದತ್ತಿ ಗದಗ ಪ್ರದೇಶದಲ್ಲಿಯ ಒಂದು ಜನವರ್ಗದವರು ತಮ್ಮ ಮೂಲ ಆದರ್ಶ ಪುರುಷ ಸಹಸ್ರಬಾಹು ಕಾರ್ತವೀರ್ಯಾರ್ಜುನನೆಂದು ಅವರ ಪರಂಪರೆಯ ನಂಬಿಕೆ. ಸೌಂದತ್ತಿ ಶ್ರೀ ಎಲ್ಲಮ್ಮನ ಆರಾಧಕರೂ ಹೌದು: ಈ ವಿಷಯವನ್ನು ಮತ್ತೆ ಮುಂದೆ ಪ್ರಸ್ತಾಪಿಸಲಾಗುವುದು. ಈ ವರ್ಗದ ಜನರು ಆಂಧ್ರ, ಕರ್ನಾಟಕ, ಮಹಾರಾಷ್ಟ್ರದ ಬೇರೆ ಬೇರೆ ಭಾಗಗಳಲ್ಲಿಯೂ ಇದ್ದಾರೆ. ಮೇಲೆ ಸೂಚಿಸಿದ ಸೌಂದತ್ತಿ ಪ್ರದೇಶದ ಹಿಂದಿನ ಐತಿಹಾಸಿಕ ಈಗಿನ ಸಾಮಾಜಿಕ ವಿಷಯಗಳನ್ನು ಗಮನಿಸಿದಾಗ ರಟ್ಟರು ಬಾಹುಸಾರ ಕ್ಷತ್ರಿಯ ವರ್ಗದವರಾಗಿದ್ದು ಜೈನ ಮತಾವಲಂಬಿಗಳಾಗಿದ್ದರೇನೊ ಎಂಬ ಅನುಮಾನ ಬರುತ್ತದೆ. ಹೀಗಿದ್ದಲ್ಲಿ ಜೈನ ಪುರಾಣಗಳಲ್ಲಿಯೂ ಶೌರ್ಯ ಪ್ರತಾಪಗಳಿಗೆ ಪ್ರಸಿದ್ಧನಾದ ಕಾರ್ತವೀರನ ಹೆಸರನ್ನು ರಟ್ಟ ರಾಜರುಗಳಲ್ಲಿ ಕೆಲವರು ಧರಿಸಿದ್ದು ಸಮಂಜಸವಾಗಿ ಕಾಣುತ್ತದೆ. ಕರ್ನಾಟಕದ ಬೇರೆ ಯಾವ ಅರಸುವಂಶದವರು ಈ ಹೆಸರನ್ನು ತಮ್ಮ ಅನ್ವರ್ಥನಾಮವಾಗಿ ಇಟ್ಟುಕೊಂಡದ್ದು ಇದುವರೆಗೆ ಬೆಳಕಿಗೆ ಬಂದಿಲ್ಲ.
ಬಹುಶಃ ಬರುಬರುತ್ತಾ ಈ ರಾಜರುಗಳು ತಮ್ಮ ಸಮಾಜ, ತಮ್ಮ ಮತಕ್ಕೆ ಹೆಚ್ಚು ಒಲವನ್ನು ಸಾರ್ವಜನಿಕ ಕ್ಷೇತ್ರದಲ್ಲಿ ತೋರಿಸಿರಬಹುದು. ಇದು ಜನರಲ್ಲಿ ಅಸಂತೋಷವನ್ನುಂಟು ಮಾಡಿರಬಹುದು. ಕೊನೆಗೆ ಇದು ಘರ್ಷಣೆಯಲ್ಲಿ ಮುಕ್ತಾಯಗೊಂಡಿರಬಹುದು.
ಇವೆಲ್ಲ ವಿಷಯಗಳನ್ನು ಅನುಸಂಧಾನ ಮಾಡಿದಾಗ ಸುಮಾರು ೧೩-೧೪ನೇ ಶತಮಾನದಲ್ಲಿ ಇಲ್ಲಿ ಜೈನ-ಶೈವ ಮತಗಳಲ್ಲಿ ಗಂಭೀರವಾದ ಘರ್ಷಣೆಯುಂಟಾಗಿ ಆ ಸಂದದಲ್ಲಿ ಕೆಲವು ಬಸದಿಗಳು ಹಾಳಾಗಿರಬಹುದು. ಕ್ರಮೇಣ ಮತ್ತೆ ಕೆಲವನ್ನು ದೇವಾಲಯಗಳನ್ನಾಗಿ ಮಾರ್ಪಾಡು ಮಾಡಲಾಯಿತೇನೋ ಎಂಬ ವಿಚಾರಕ್ಕೆ ಎಡೆ ಮಾಡಿಕೊಡುತ್ತದೆ. ಇಂಥ ಒಂದು ಐತಿಹಾಸಿಕ ಸಂಧರ್ಭವು ತನ್ನ ತಂದೆ ಜಮದಗ್ನಿಯನ್ನು ಕೊಂದ ಮಹಾ ಬಲಶಾಲಿಯಾದ ಕ್ಷತ್ರಿಯ ಅರಸು ಕಾರ್ತವೀರ್ಯಾರ್ಜುನನನ್ನು ಅವನ ಸೇನೆಯನ್ನು ಸಂಪೂರ್ಣವಾಗಿ ನಾಶ ಮಾಡಿದ ಭಯಂಕರ ಪರಶುರಾಮನ ಪುರಾಣ ಪ್ರಸಿದ್ಧ ಕಥೆಯಲ್ಲಿ ಸಾಮ್ಯ ಸ್ಪೂರ್ತಿ ಪಡೆಯಿತೇ ಎಂಬ ಸಂಶಯ ಬರುತ್ತದೆ.
ಈ ಅನುಮಾನವನ್ನು ತಾಲ್ಲೂಕು ಕಛೇರಿಯ ಬಳಿಯಿರುವ ನಾಲ್ಮಡಿ ಲಕ್ಷ್ಮೀ ದೇವರಸನ ಕ್ರಿ.ಶ. ೧೨೨೪ರ ಶಾಸನದಲ್ಲಿ ಉಲ್ಲೇಖಿಸಿರುವ ಒಂದು ಉಪಮಾನ ಪುಷ್ಠೀಕರಿಸುತ್ತದೆ. ಲಕ್ಷ್ಮೀದೇವರಸ ವೇಣುಗ್ರಾಮ ಆಳುತ್ತಿದ್ದಾಘ, ಕೋಲಾರದ ಪ್ರಭು ಕೇಶಿರಾಜನು ಕಟ್ಟಿಸಿದ ಮಲ್ಲಿನಾಥ ಬಸದಿಗೆ ಹಲವಾರು ಭೂಮಿದಾನ ಮಾಡಿದ ವಿಷಯ ಈ ಶಾಸನದಲ್ಲಿದೆ. ಆಗ ಈ ಅರಸನ ಮಂಡಳೇಶ್ವರನಾದ ಕೇಶಿರಾಜನು ಬನಹಟ್ಟಿ-೧೮ಯನ್ನು ಆಳುತ್ತಿದ್ದನು. ಈ ಶಾಸನದಲ್ಲಿ ತನ್ನ ವಂಶಾವಳಿಯ ಪರಾಕ್ರಮವನ್ನು ತಿಳಿಸುವಾಗ ಇವನ ಅಜ್ಜನಾದ ಮಹಾದೇವನು ತನ್ನ ಪ್ರಭುವಿನ ಶತ್ರುಗಳನ್ನು ಯುದ್ಧದಲ್ಲಿ ಶೌರ್ಯದಿಂದ ಯಮಪುರಿಗೆ ಅಟ್ಟಿದನೆಂದು ವರ್ಣಿಸುವಾಗ:
೧೮ನೇ ಸಾಲು… “ಸುಪುತ್ರಂ ಶ್ರೀಧರ್ಮಂ ವಿಕ್ರಮೋನ್ಮದನಪ್ಪಂ ಮಹದೇವನೆಂಬ ಸುತ ನಾಗಲ್‌ಲೀಲೆವೆತ್ತಿಪ್ಪಿನಂ: ಗಗನ ಸರೋವರ ಪುರದ ವರಿಗವಾ ಸಿರಿ ಪತಿಗವಾಗೆ ವೈರಂ ಹೊಲವೇಗೆ ಸಿರಿಪತಿ ತತ್ಪುರವಾಸಿಗಳಿಂ ಯಮಪುರಂ
೧೯ನೇ ಸಾಲು… ನೆಯ್ದಿದಂ ರಣಮುಖದೋಳ್‌: ಜನಕಂ ಶತ್ರು ಶರಾಳಿಗಳ್ಗೆ ಗುರಿಯಾಗಲ್‌ತಾನದಂ ಕೇಳ್ದು ಭೋಂಕನೆ ದೇಶಾಂತರಮೇರ್ದ್ದು ಪೋಗಿ ರವಿ ಸಂಖ್ಯಾಬ್ದಂಬರಂ ದ್ವೀಪದೋಳ್‌ಧನಮಂ ಸಾಧಿಸಿ ತಮ್ಮ ಭೂಪತಿಗೆ ಕೊಟ್ಟು ಶತ್ರುವಂ ಕೋಪ ದುರ್ವ್ವಿನ.
೨೦ನೇ ಸಾಲು… ದಿಂ ಗಂಧಗಜಂಗಳಿಂ ತುಳಿದು ಕೊಂದಂ ಮಾಯಿದೇವೋತ್ತಮಂ: ಮುಂ ಜಮದಗ್ನಿ ರಾಮನಖಿಳ ಕ್ಷಿತಿನಾಥರನಿಪ್ಪತ್ತೊಂದು ಸೂಳ್ಮ ಮಂಜಿನ ಗಾಳಿಯನ್ತೆ ತವೆಕೊಂದವೋಲೀ ಮಹದೇವ ನಾಯಕಂ ಕುಂಜರದಿಂದ ವೈರಿ ಕುಲಂ ತವೇ ಕೊಂದು ಪಿತಂಗೆ ಮಾಡಿದಂ
೨೧ನೇ ಸಾಲು… ತಾಂ ಜಳದಾನ ವಿಕ್ರಿಯಂಗಳಂ ಬನಿಹಟ್ಟಿ ಸಮುದ್ಭವೇಶ್ವರಂ:”
ಆದುದರಿಂದ ಈ ಘರ್ಷಣೆ ಸಂದರ್ಭದಲ್ಲಿ ಈ ಪುರಾಣ ಪ್ರಸಿದ್ಧ ಜಮದಗ್ನಿ, ಪರಶುರಾಮನ ಕಥೆಯು ಈ ಭಾಗದಲ್ಲಿ ಹೆಚ್ಚು ಪ್ರಚಾರಕ್ಕೆ ಬರಲು ಅವಕಾಶವಾಯಿತೆಂದು ಊಹಿಸಬಹುದು.
ಈ ಭಾಗದಲ್ಲಿ ಬಾಹುಸಾರ ಕ್ಷತ್ರಿಯ ಎಂಬ ಜನ ವರ್ಗದವರು ಇದ್ದಾರೆಂದು ಮೇಲೆ ಪ್ರಸ್ತಾಪಿಸಿದೆಯಷ್ಟೆ. ಇವರು ಪ್ರತಿವರ್ಷವೂ ಈ ಪುರಾಣ ಪುರುಷ ಸಹಸ್ರಬಾಹುಕಾರ್ತವೀರ್ಯಾರ್ಜುನನ ಹೆಸರಿನಲ್ಲಿ ಹಬ್ಬವನ್ನು ಆಚರಿಸಿ ಸಂಜೆ ಸಮಯದಲ್ಲಿ ಕಾರ್ತವೀರ್ಯಾರ್ಜುನನ ಭಾವಚಿತ್ರದ[3] ಮೆರವಣಿಗೆ ಮತ್ತು ಉತ್ಸಾಹದಿಂದ ಹಬ್ಬವನ್ನು ಆಚರಿಸುತ್ತಾರೆ. ಅದರಲ್ಲಿ ಬಹಳಷ್ಟು  ಜನ ರೇಣುಕ ಎಲ್ಲಮ್ಮನನ್ನು ತಮ್ಮ ಆರಾಧ್ಯ ದೇವತೆಯನ್ನಾಗಿ ಪೂಜಿಸುತ್ತಾರೆ. ಇದು ತೋರುಗಾಣಿಕೆಗೆ ವಿರೋಧಾಭಾಸವಾಗಿ ಕಾಣುತ್ತದೆ. ಏಕೆಂದರೆ ಕಾರ್ತವೀರ್ಯಾರ್ಜುನನನ್ನು ಸಂಪೂರ್ಣವಾಗಿ ನಿಗ್ರಹಿಸಿ ಅವರ ವಂಶವನ್ನು ಬಹುಮಟ್ಟಿಗೆ ನಿರ್ಮೂಲ ಮಾಡಿದ ಪರಶುರಾಮನ ತಾಯಿ ರೇಣುಕೆ, ಪುರಾಣ ಕಥೆಯ ಪ್ರಕಾರ. ಆದುದರಿಂದ ಕಾರ್ತವೀರ್ಯಾರ್ಜುನನ ಅನುಯಾಯಿಗಳು ಅಥವಾ ಬೇರೆ ಯಾರೇ ಆಗಲಿ ಆರಾಧಿಸಿದ ವಿಷಯದ ಪ್ರಸ್ತಾಪವೇ ಇಲ್ಲ.
ಸೌಂದತ್ತಿ ಪ್ರದೇಶದಲ್ಲಿ ಪ್ರಚಲಿತ ಕಥೆಯನ್ನು ಪರಿಶೀಲಿಸುವಾಗ ಈ ಘರ್ಷಣೆ ಕಾಲದಲ್ಲಿ ರಟ್ಟ ರಾಜರ ಬೆಂಬಲಿಗರಾಗಿ ಈಗಿನ ಬೆಟ್ಟಸೂರು ಗ್ರಾಮ ಪ್ರದೇಶದ ಸ್ಥಳಿಕರು ಹೊಡೆದಾಡಿರಬೇಕು. ಇದು ಕಥೆಯಲ್ಲಿ ಅವರ ನಾಯಕನಾದ ಬೇಟಾಸೂರನೆಂಬ ಹೆಸರಿನಲ್ಲಿ ಸೂಚಿತವಾಗಿದೆ. ಆದುದರಿಂದ ಆ ಗ್ರಾಮಕ್ಕೆ ಬೆಟಸೂರ ಎಂದು ನಾಮಕರಣವಾಯಿತೆಂದು ಹೇಳಲಾಗಿದೆ.
ಸ್ಥಳಿಕ ಕಥೆಯ ಪ್ರಕಾರ ಯುದ್ಧದಲ್ಲಿ ಸೋತು ಅಳಿದುಳಿದ ಕಾರ್ತವೀರ್ಯಾರ್ಜುನನ ಮತ್ತು ಬೇಟಾಸುರನ ಅನುಯಾಯಿಗಳು, ತನ್ನ ತಾಯಿಯ ಪೂಜ್ಯ ಗುರುಗಳಾದ “ಏಕನಾಥ ಜೋಗಿನಾಥ”ರ ಹೆಸರುಗಳನ್ನು ಸ್ಮರಿಸುತ್ತಾ, ಚೌಡಕಿಯನ್ನು ಬಾರಿಸುತ್ತಾ ತನ್ನ ತಾಯಿಯ ಸೇವೆಯನ್ನು ಮಾಡಬೇಕೆಂದು ಪರಶುರಾಮನು ಅವರಿಗೆ ವಿಧಿಸಿದನು. ಬೇಟಾಸುರನ ತಲೆ, ನರಗಳಿಂದ ಚೌಡಕಿಯನ್ನು, ಹಲ್ಲುಗಳಿಂದ ಸರಗಳನ್ನು ಮಾಡಲಾಯಿತೆಂದು ಹೇಳಲಾಗಿದೆ. ಹೀಗೆ ವ್ರತ ನಿಷ್ಠರಾದ ಶ್ರೀ ಎಲ್ಲಮ್ಮನ ಭಕ್ತರು  ಪರಂಪರಾನುಗತವಾಗಿ ಸಾಂಕೇತಿಕವಾಗಿ ಕವಡೆ ಸರವನ್ನು ಧರಿಸಿ, ಬುಟ್ಟಿಯಲ್ಲಿ ದೇವಿಯನ್ನು ಹೊತ್ತುಕೊಂಡು ಚೌಡಕಿಯನ್ನು ಬಾರಿಸುತ್ತಾ “ಏಕಯ್ಯ ಜೋಗಯ್ಯ ಉಘೆ ಉಘೆ” ಎಂದು ಸ್ಮರಿಸುತ್ತಾ ಭಿಕ್ಷೆ ಬೇಡಿ ಬಂದ ಪರಿಕರಗಳಲ್ಲಿ ಅರ್ಧವನ್ನು ದೇವಿಗೆ ಅರ್ಪಿಸಿ ಪೂಜಿಸುವ ಬೃಹತ್‌ ಭಕ್ತವೃಂದವೂ ಈಗಲೂ ಕ್ರಿಯಾಶೀಲವಾಗಿದೆ. ಆ ಪರಂಪರೆಯುಳ್ಳ ಜನವರ್ಗದವರೇ ಇಂದು ಸೌಂದತ್ತಿ ಎಲ್ಲಮ್ಮನ ಭಕ್ತರು. ಇವರುಗಳು ದೀಕ್ಷೆ ಪಡೆದು ಕವಡೆ ಹಾರಗಳನ್ನು ಧರಿಸಿ ಎಲ್ಲಮ್ಮನ ಕಳಶವುಳ್ಳ ಬುಟ್ಟಿಯನ್ನು ತಲೆ ಮೇಲೆ ಹೊತ್ತು ದೇವಿಯ ಆರಾಧನೆಯ ಸಂಕೇತವಾಗಿ ಸ್ತ್ರೀ ವೇಷಧಾರಿಗಳಾಗಿ ಮನೆ ಮನೆಗೆ ಹೋಗಿ ಬೇಡಿ ಅದನ್ನು ದೇವಿಗೆ ಅರ್ಪಿಸಿ, ಜೀವಿಸುವರು. ಈಗ ಈ ಪ್ರದೇಶದ ಬಾಹುಸಾರ ಕ್ಷತ್ರಿಯ ವರ್ಗದಲ್ಲಿ ಶ್ರೀ ರೇಣುಕಾದೇವಿ ಎಲ್ಲಮ್ಮ ಆರಾಧನೆ ಪರಂಪರೆ ಇರುವುದನ್ನು ನೋಡಿದರ, ಮೇಲೆ ಊಹಿಸಿದಂತೆ ರಟ್ಟರು ಈ ವರ್ಗದವರಾಗಿದ್ದರೆಂಬುದಕ್ಕೆ ಪುಷ್ಠಿ ದೊರೆಯುತ್ತದೆ.
ಶ್ರೀ ಎಲ್ಲಮ್ಮ ಆರಾಧನೆ:
ಈ ಭಾಗದಲ್ಲಿ ಗ್ರಾಮೀಣ ದೇವತೆ ಶ್ರೀ ಎಲ್ಲಮ್ಮನ ಆರಾಧನೆ ಮೊದಲಿನಿಂದಲೂ ಇದ್ದಿರಬೇಕು. ದೇವಾಲಯಗಳಲ್ಲಿ ನೃತ್ಯ ಸೇವೆ ಸಲ್ಲಿಸುವ ಒಂದು ಸಂಪ್ರದಾಯ ಪ್ರಾಚೀನ ಕಾಲದಿಂದಲೂ ಇದೆ. ಆದರೆ ಜನಸಾಮಾನ್ಯರಲ್ಲಿ ಇದು ಒಂದು ವಂಶ ಪಾರಂಪರ್ಯವಾಗಿ ಕ್ರಮೇಣವಾಗಿ ಬೆಳೆದು ದೇವದಾಸಿ ಪದ್ಧತಿಗೆ ಎಡೆಮಾಡಿ ಕೊಟ್ಟಿತು. ಎಲ್ಲಮ್ಮನ ಸಂಪ್ರದಾಯದಲ್ಲಿ ಈ ದೇವದಾಸಿ ಪದ್ಧತಿ ಇದ್ದಿರಬೇಕು. ಮೂಲತಃ ಈ ದೇವಿಯು ರೇಣುಕಾದೇವಿ ಆಗಿರದೆ ಎಲ್ಲಮ್ಮದೇವಿಯೆಂದು ಪೂಜೆಗೊಳ್ಳುತ್ತಿದ್ದಿರಬೇಕು. ಈ ವಿಧದ ಎಲ್ಲಮ್ಮನ ಆರಾಧನೆ ಬಹು ವ್ಯಾಪಕವಾಗಿತ್ತೆಂದು ಕಾಣುತ್ತದೆ. ಆಂಧ್ರ ಪ್ರದೇಶದಲ್ಲಿಯೂ ಕೂಡ ಎಲ್ಲಮ್ಮನ ಆರಾಧನೆ ಇದೆ. ಆ ಪ್ರದೇಶದಲ್ಲಿ ಎಲ್ಲಮ್ಮ ಒಬ್ಬ ಗಡಿ ದೇವತೆ. ಎಲ್ಲೆ ಎಂದರೆ ಗಡಿ. ಆದುದರಿಂದ ಎಲ್ಲೆಯಲ್ಲಿರುವ ಅಮ್ಮ ಎಲ್ಲಮ್ಮ ಎಂದು ರೂಢಿಯಲ್ಲಿ ಆಗಿರಬಹುದು.
ನಾಥ ಸಂಪ್ರದಾಯ:
ಸುಮಾರು ೧೩-೧೪ನೇ ಶತಮಾನದಲ್ಲಿ ಈ ಪ್ರದೇಶ ಹಾಗೂ ಉತ್ತರ ಮತ್ತು ದಕ್ಷಿಣ ಜಿಲ್ಲೆಯ ಕಡಲ ಪ್ರದೇಶದಲ್ಲಿ ನಾಥ ಸಂಪ್ರದಾಯವು ಪ್ರಸಾರವಾಗಿ ತಕ್ಕ ಮಟ್ಟಿಗೆ ಪ್ರಭಾವಿಶಾಲಿಯಾಯಿತು. ಸವದತ್ತಿ ಎಲ್ಲಮ್ಮ ದೇವಾಲಯದ ಬದಿಯಲ್ಲಿಯೇ ಈಗಲೂ ಕೂಡ ನಾಥ ಸಂಪ್ರದಾಯದ ಒಂದು ಮಠ ಇದೆ. ಸೌಂದತ್ತಿ ಪಶ್ಚಿಮಕ್ಕೆ ಖಾನಾಪುರ ತಾಲ್ಲೂಕಿನಲ್ಲಿ ಹಂಡಿ ಬಡಗನಾಥ ಎಂಬ ಗ್ರಾಮದಲ್ಲಿ ನಾಥ ಸಂಪ್ರದಾಯದ ಮಠ ಉಂಟು. ಅಂಕೋಲ (ಉತ್ತರ ಕನ್ನಡ ಜಿಲ್ಲೆ) ಸಮೀಪದ ಮಾರುಗದ್ದೆಯಲ್ಲಿ[4] ಸುಮಾರು ೧೪-೧೫ನೇ ಶತಮಾನದ ಹಾಳು ಬಿದ್ದ ಒಂದು ಪ್ರಾಚೀನ ದೇವಾಲಯವು ನನ್ನ ಪ್ರಾದೇಶಿಕ ಅನ್ವೇಷಣೆಯಲ್ಲಿ ಬೆಳಕಿಗೆ ಬಂತು. ದುರಾದೃಷ್ಟವಶಾತ್‌ ಈ ದೇವಾಲಯವು ಬಹಳಷ್ಟು ಹಾಳಾಗಿದೆ. ಆದರೂ ಕೂಡ ಇದರ ಗೋಡೆಗಳ ಹೊರ ಮೈಯಲ್ಲಿ ದೊಡ್ಡ ದೊಡ್ಡ ಶಿಲ್ಪಗಳಿವೆ. ಈ ದೇವಾಲಯದ ವಾಸ್ತು ಮತ್ತು ಮೂರ್ತಿ ಶಿಲ್ಪಗಳನ್ನು ಹಾಗೂ ಮಹತ್ವವನ್ನು ಬೇರೆಡೆಯಲ್ಲಿ ವಿವೇಚಿಸಿದ್ದೇನೆ. ಇದು ಕೂಡ ಒಂದು ನಾಥ ಸಂಪ್ರದಾಯದ ದೇವಾಲಯವೆಂದು ನನಗನಿಸುತ್ತದೆ. ಮಂಗಳೂರಿನ ಬಳಿ ಕದರೆ ೧೨ನೇ ಶತಮಾನದಿಂದಲೂ ನಾಥ ಸಂಪ್ರದಾಯ ಪ್ರಭುಗಳ ಕೇಂದ್ರವಾಗಿತ್ತು. ಈಗಲೂ ಇಲ್ಲಿ ನಾಥ ಸಂಪ್ರದಾಯದ ನಾಥ ಮಠ ಇದೆ. ಕುಮಟ ಬಳಿ ಚಂದಾವರ[5] ಗ್ರಾಮದ ಶಾಸನದಲ್ಲಿ ಆದಿನಾಥನು ನಾಥ ಮುನಿ ಶ್ರೇಷ್ಠನು ಇಲ್ಲಿ ತಪಸ್ಸು ಮಾಡಿದನೆಂಬ ಉಲ್ಲೇಖ ಇದೆ.
ಈ ಲೇಖನದ ಆರಂಭ ಭಾಗದಲ್ಲಿ ಉಲ್ಲೇಖಿಸಿದ ಸ್ಥಳೀಯ ಕಥೆ ಪ್ರಕಾರ ರೇಣುಕಾದೇವಿ ತನ್ನ ಪತಿಯ ಶಾಪದಿಂದ ಕುಷ್ಠರೋಗಿಯಾಗಿ ಸಂಕಟ ಪಡುತ್ತಿದ್ದಾಗ ಏಕನಾಥ ಮತ್ತು ಜೋಗನಾಥ ಎಂಬ ಇಬ್ಬರು ಮುನಿಗಳ ದರ್ಶನ ಮತ್ತು ಕೃಪೆಯಿಂದ ರೋಗ ವಿಮುಕ್ತಳಾದಳು. ಮತ್ತು ಅವರ ಹೆಸರುಗಳನ್ನು ತನ್ನ ಧ್ಯಾನ ಮಂತ್ರವನ್ನಾಗಿ ಮಾಡಿಕೊಂಡಳು.
ಮೇಲಿನ ವಿಷಯಗಳನ್ನು  ಪರಿಶೀಲಿಸಿದಾಗ ಶೈವ ಮತಗಳಲ್ಲಿ ಒಂದಾದ ನಾಥ ಮತದವರು ಈ ಭಾಗದಲ್ಲಿ ಹೆಚ್ಚು ಪ್ರಭಾವಶಾಲಿಗಳಾಗಿದ್ದರು. ಜೊತೆಗೆ ಎಲ್ಲಮ್ಮನ ಆರಾಧಕರೂ ಕೂಡ ಪ್ರಬಲರಾಗಿದ್ದರೆಂದು ತೋರುವುದು.
ಶ್ರೀ ರೇಣುಕಾದೇವಿ ಎಲ್ಲಮ್ಮ ಸಂಪ್ರದಾಯ:
ಮೇಲೆ ಶಾಸನದಲ್ಲಿ ಸೂಚಿಸಿದ ಐತಿಹಾಸಿಕ ಸಂದರ್ಭದ ಉಪಮಾನವನ್ನು ಗಮನಕ್ಕೆ ತೆಗೆದುಕೊಂಡಾಗ. ಒಂದು ಕಡೆ ಮುನವಳ್ಳಿ-ಹೂಲಿ-ಶಿರಸಂಗಿಯಲ್ಲಿಯ ಶಿವ-ಕಾಳಿಕಾ ಆರಾಧಕರಾದ. ಪುರಾಣ ಶಾಸ್ತ್ರಗಳಲ್ಲಿ ಪರಿಣಿತರಾದ ಕಾಳಾಮುಖ ಶೈವರು ಶ್ರೀ ಎಲ್ಲಮ್ಮದೇವಿ ಆರಾಧಕರು, ಹಾಗೂ ನಾಥ ಸಂಪ್ರದಾಯದವರಿಗೂ ಮತ್ತೊಂದು ಕಡೆ ಜೈನ ಮತಾವಲಂಬಿಗಳಾದ ಬಾಹುಸಾರ ಕ್ಷತ್ರಿಯ ವರ್ಗದವರಿಗೂ ಮತ್ತು ಅವರ ಅನುಯಾಯಿಗಳಿಗೂ ಧಾರ್ಮಿಕ ವಿಷಯದಲ್ಲಿ ಘರ್ಷಣೆಯುಂಟಾಗಿರಬೇಕು. ಸೋತ ಬಾಹುಸಾರ ಕ್ಷತ್ರಿಯರು ಅವರ ಅನುಯಾಯಿಗಳು ಕ್ರಮೇಣ ಶ್ರೀ ಎಲ್ಲಮ್ಮ ದೇವಿಯ ಭಕ್ತರಾಗಬೇಕಾಯಿತೆಂದು ಕಾಣುತ್ತದೆ. ಶ್ರೀ ರೇಣುಕಾ ದೇವಿಯ ಮಗ ಪರಶುರಾಮನು ಸಹಸ್ರಬಾಹು ಕಾರ್ತವೀರ್ಯಾರ್ಜುನನನ್ನು ನಿಗ್ರಹಿಸಿದ ಕಥೆಯಲ್ಲಿ ಸಾಮ್ಯ ಕಂಡದ್ದರಿಂದ ಸಾಮಾನ್ಯ ಜನ ಆರಾಧನೆಯ ದೇವಿ ಶ್ರೀ ಎಲ್ಲಮ್ಮನು ಶ್ರೀ ರೇಣುಕಾದೇವಿಯೆಂದು ಭಾವಿಸಿದ್ದಲ್ಲಿ ಅದು ಔಚಿತ್ಯಪೂರ್ಣವಾಗಿದೆ. ಆದ್ದರಿಂದಲೇ ಏನೊ ಜಮದಗ್ನಿ – ರೇಣುಕಾ – ಪರಶುರಾಮನ ಕಥೆ ಈ ಭಾಗದಲ್ಲಿ ಜನಪ್ರಿಯವಾಗಿ ಪುರಾಣ ಕಥೆಯಲ್ಲಿ ಹಲವಾರು ಐತಿಹಾಸಿಕ ಘಟನೆಗಳಿಗೆ ಸಂಬಂಧಿಸಿದ ಸ್ಥಳಿಕ ಅಂಶಗಳು ಸೇರಿಹೋಯಿತು. ಮೇಲಿನ ವಿಶ್ಲೇಷಣೆಯಂತೆ ಶಿರಸಂಗಿ – ಹೂಲಿ – ಮುನವಳ್ಳಿ ಪ್ರದೇಶದ ಎಲ್ಲಮ್ಮ, ನಾಥ, ಶೈವ, (ಕಾಳಮುಖ ಶೈವ) ಪದ್ಧತಿಗಳು ಸಮ್ಮಿಳಿತವಾದಾಗ ಕಾಳಮುಖರಿಂದ ಬಂದಂತಹ ಸಮಯೋಜಿತ ಕಥೆ ರೇಣುಕಾ ಜಮದಗ್ನಿ ಪುರಣ ಕಥೆಯು ನಾಥ ಸಂಪ್ರದಾಯದಿಂದ ಪ್ರಭಾವಿತರಾಗಿ. ಎಲ್ಲಮ್ಮ ಆರಾಧನೆಯ ಕೆಲವು ಅಂಶಗಳು ಅದರಲ್ಲಿ ಸೇರಿ ಹಿಂದಿನ ರೇಣುಕಾದೇವಿ ಎಲ್ಲಮ್ಮ ಸಂಪ್ರದಾಯವಾಗಿ ರೂಪುಗೊಂಡಿತು. ಈ ಬೆಳವಣಿಗೆಯು ಸುಮಾರು ೧೩-೧೪ನೇ ಶತಮಾನದಲ್ಲಿ ಆಗಿರಬಹುದು. ಈ ಕಾಲದಲ್ಲಿ ಕಥೆಯಲ್ಲಿ ಹಲವಾರು ಸ್ಥಳಿಕ ಅಂಶಗಳು ಸೇರಿಹೋದವು.
ಇತರ ಕೆಲವು ಸ್ಥಳಿಕ ಅಂಶಗಳು:
ಇತರ ಸ್ಥಳಿಕ ಅಂಶಗಳಲ್ಲಿ ರೇಣುಕಾದೇವಿಯ ಪಾತಿವ್ರತ್ಯ ಮಹಿಮೆಯನ್ನು ಸೂಚಿಸುವ ಕ್ರಮ ಒಂದು. ಮಧ್ಯಯುಗೀನ ಕಾಲದಲ್ಲಿ ಸ್ತ್ರೀಯ ಪಾತಿವ್ರತ್ಯವನ್ನು ಒರೆಹಚ್ಚುವ ಸಂದರ್ಭ ಒಂದಾಗ ಅವಳು ಕಠಿಣ ಪರೀಕ್ಷೆಯನ್ನು ಎದುರಿಸಬೇಕಾಗುತ್ತಿತ್ತು. ಅಂಥ ಒಂದು ಸತ್ವ ಪರೀಕ್ಷೆಯೆಂದರೆ, ಒಂದು ಕೊಡದಲ್ಲಿ ಒಂದು ಚಿನ್ನದ ಉಂಗುರವನ್ನು ಹಾಕಿ ಅದರೊಳಗೆ ಸಿಟ್ಟಿಗಬ್ಬಿಸಿದ ಘಟ ಸರ್ಪಗಳನ್ನು ಬಿಡುವುದು. ಶಂಕಾಸ್ಪದಳಾದ ಪತಿವ್ರತಾ ಸ್ತ್ರೀಯು ಕೊಡದೊಳಗೆ ಕೈಹಾಕಿ ಚಿನ್ನದುಂಗುರವನ್ನು ಹೊರತೆಗೆಯುವುದು. ಅವಳು ನಿರ್ದೋಷಿಯಾಗಿದ್ದರೆ ಅವಳು ತನ್ನ ಪತಿವ್ರತಾ ಧರ್ಮದ ಧೈರ್ಯದಿಂದ ಉಂಗುರವನ್ನು ತೆಗೆಯುವಳು. ಹಾವುಗಳು ಅಂಥ ಸ್ತ್ರೀಯನ್ನು ಕಚ್ಚುವುದಿಲ್ಲ. ಮೊದಲನೆ ಲಕ್ಷ್ಮೀದೇವರಸನ ಪತ್ನಿ ಚಂದಲಾದೇವಿಯು ಇಂಥ ಪರೀಕ್ಷೆಗೊಳಗಾಗಿ ತನ್ನ ಪಾತಿವ್ರತ್ಯದ ಸತ್ಯವನ್ನು ತೋರಿಸಿದಳೆಂದು ೧೨ನೇ ಶತಮಾನದ ಒಂದು ಶಾಸನದಲ್ಲಿ[6] ಹೇಳಿದೆ. ಜನಪ್ರಿಯವಾದ ಇಂಥ ಸತ್ವ ಪರೀಕ್ಷೆಯ ವಿಧಾನವನ್ನು ರೇಣುಕಾದೇವಿಯ ಪತಿವ್ರತಾ ಮಹಿಮೆಯನ್ನು ತಿಳಿಸುವುದಕ್ಕೆ ಸಮಯೋಚಿತವಾಗಿ ಸೇರಿಸಿಕೊಳ್ಳಲಾಯಿತು. ಈ ದೇವಿಯು ಪ್ರತಿನಿತ್ಯವು ಸಜೀವ ಸರ್ಪವನ್ನೇ ಸಿಂಬೆಯನ್ನಾಗಿ. ಮರಳಿನಿಂದ ಮಾಡಿದ ನೀರಿನ ಕೊಡವನ್ನು ಸಿಂಬೆಯ ಮೇಲೆ ಹೊತ್ತು ತನ್ನ ಗಂಡನ ಪೂಜೆಗೆ ಹೊತ್ತಿಗೆ ಸರಿಯಾಗಿ ನೀರನ್ನು ತರುತ್ತಿದ್ದಳು. ಒಂದು ದಿನ ಎಂದಿನಂತೆ ನೀರಿಗೆ ಹೋದಾಗ ನದೀ ತೀರದಲ್ಲಿ ಗಂಧರ್ವ ಸ್ತ್ರೀ-ಪುರುಷ ಪ್ರೇಮ ಸಲ್ಲಾಪ ಕ್ರೀಡೆಗಳನ್ನು ನೋಡುತ್ತಾ ಅತ್ಯಂತ ಕಠಿಣ ಶಿಸ್ತು ವ್ರತಗಳನ್ನು ಪರಿಪಾಲಿಸುತ್ತಾ ಬಂದ ಇವಳು ಸಹಜವಾಗಿ ಮೈಮರೆತು ಕರ್ತವ್ಯಭ್ರಷ್ಟಳಾದಳು. ಆದ್ದರಿಂದ ಆದಿನ ಮರಳಿನಲ್ಲಿ ಕೊಡ ಮಾಡಲು ಆಗಲಿಲ್ಲ. ಸರ್ಪವೂ ಸಿಂಬೆಯಾಗಲಿಲ್ಲ. ಈ ಅಂಶವನ್ನು ಆ ಪ್ರದೇಶದ ಆ ಕಾಲದ ಸಾಮಾಜಿಕ ಕಟ್ಟಳೆಗನುಗುಣವಾಗಿ ರೂಪುಗೊಳ್ಳುತ್ತಿರುವ ಈ ಕಥೆಯಲ್ಲಿ ಅಳವಡಿಸಿಕೊಳ್ಳಲಾಗಿದೆ.
ಸ್ಥಳ ಪುರಾಣದಂತೆ ಕಾರ್ತವೀರ್ಯಾರ್ಜುನನ ಕಡೆಯವರು ರೇಣುಕಾದೇವಿಯನ್ನು ೨೧ ಸಲ ಆಯುಧಗಳಿಂದ ಘಾತಗೊಳಿಸಿದ್ದರಿಂದ ತಾಯಿಯು ೨೧ ಸಲ ಕ್ಷತ್ರಿಯ ವಂಶವನ್ನು ನಾಶ ಮಾಡಲು ಪರಶುರಾಮನಿಗೆ ಆಜ್ಞೆ ಮಾಡುತ್ತಾಳೆ. ತನ್ನ ತಾಯಿಯೊಡನೆ ತಂದೆಯ ಶರೀರ ಕಾವಡಿಯಲ್ಲಿ ಹೊತ್ತುಕೊಂಡು ಈ ರಾಮಶೃಂಗ ಪರ್ವಕ್ಕೆ ಬಂದಾಗ ಅಲ್ಲಿಯೇ ಶ್ರೀ ದತ್ತಾತ್ರೇಯ ಗುರುಗಳಿಂದ ಅಗ್ನಿ ಸಂಸ್ಕಾರವಾಗಬೇಕೆಂದು ಅಶರೀರವಾಣಿಯಾಯಿತಂತೆ. ಅಗ್ನಿ ಸಂಸ್ಕಾರದಲ್ಲಿ ರೇಣುಕಾದೇವಿಯು ಸಹಗಮನ ಹೋದಳು. ಅನಂತರ ಉರಗಗೊಳ್ಳದೆ ಶ್ರೀ ದತ್ತಾತ್ರೇಯ ಆಶ್ರಮದಲ್ಲಿ ಪರಶುರಾಮನನ್ನು ಬಿಟ್ಟು ಉಳಿದ ಮೂರು ಮಕ್ಕಳು ಲಿಂಗ ೠಷಿ, ಗೂಢ ೠಷಿ, ಮತ್ತು ತೃಪ್ತ ೠಷಿ ನೆಲಸಿದರಂತೆ. ಇವರ ವಂಶಜರೆ ಶ್ರೀ ರೇಣುಕೆಯ ಆರಾಧಕರು.
ಗುಡಿಗಳ ನಿರ್ಮಾಣ:
ಕ್ರಮೇಣ ಶ್ರೀ ರೇಣುಕಾದೇವಿ ಎಲ್ಲಮ್ಮ ದೇವಾಲಯದ ಹತ್ತಿರದಲ್ಲಿ ಜಮದಗ್ನಿ ಗುಡಿ. ಪರಶುರಾಮನ ಗುಡಿಗಳನ್ನು ಕಟ್ಟಲಾಯಿತು. ಪರಶುರಾಮನ ಮೂರ್ತಿ ಲಕ್ಷಣ ಹಾಗೂ ಜಮದಗ್ನಿ ಗುಡಿಯ ವಾಸ್ತುಶಿಲ್ಪವನ್ನು ನೋಡಿದರೆ ಇವೆಲ್ಲವೂ ೧೪ನೇ ಶತಮಾನದ ಅನಂತರದೆಂದು ಹೇಳಬಹುದು. ಹಾಗೆ ಕ್ರಮೇಣವಾಗಿ ಇಲ್ಲಿಯ ಸಂಪ್ರದಾಯವು ಬಲವಾಗಿ ಬೆಳೆದು ಎಲ್ಲಮ್ಮನ ಆರಾಧನೆಗೆ ಒಂದು ಮುಖ್ಯ ಧಾರ್ಮಿಕ ಕೇಂದ್ರವಾಯಿತು.
ಸ್ಥಳ ಪುರಾಣ:
೪೦ ಅಧ್ಯಾಯಗಳಿಂದ ಕೂಡಿದ ರೇಣುಕಾ ದೇವತೆ ಪುರಾಣ ಎಂಬ ಒಂದು ಗ್ರಂಥವನ್ನು ಉಗರಗೊಳ್ಳದ ಶ್ರೀ ಗೋವಿಂದಗೌಡರು ೧೯೨೦ರಲ್ಲಿ ಶೋಧಿಸಿದರು. ಗ್ರಂಥ ೠಷಿ (ಅಂದರೆ ಬಹುಶಃ ಸಂಪಾದಕರು ಅಥವಾ ಕರ್ತೃ) ರೇಣುಕಿ ಗೌಡ್ರು ಉಗರಗೊಳ್ಳದ ಶ್ರೀ ಗೋವಿಂದ ಗೌಡರ ತಮ್ಮಂದಿರು ಈ ಗ್ರಂಥವನ್ನು ಪ್ರಕಟಿಸಿದರು. ಈಗ ಪ್ರಚಲಿತ ಕಥೆಯೇ ಈ ಗ್ರಂಥದ ಮುಖ್ಯವಸ್ತು. ಇದೇ ಸ್ಥಳ ಪುರಾಣಕ್ಕೆ ಆಧಾರವಾಗಿದೆ. ಆದರೆ ಗ್ರಂಥವು ಶ್ರೀ ವೇದವ್ಯಾಸಕೃತ ಸ್ಕಾಂದ ಪುರಾಣಾಂತರ್ಗತ ಸಹ್ಯಾದ್ರಿ ಖಂಡದಲ್ಲಿಯ ಜಮದಗ್ನಿ-ರೇಣುಕಾ-ಪರಶುರಾಮರ ಕಥೆಯ ಮೇಲೆ ಆಧಾರಿತವಾಗಿದೆಯೆಂದು ತಿಳಿಯಲಾಗಿದೆ.
ಕೊನೆಯ ಮಾತು:
ಈ ರೀತಿ ಸುಮಾರು ೧೩-೧೬ನೇ ಶತಮಾನದಲ್ಲಿ ಶ್ರೀ ರೇಣುಕಾದೇವಿ ಎಲ್ಲಮ್ಮ ಸಂಪ್ರದಾಯವು ಬೆಳೆಯಿತೆಂದು ಸಧ್ಯದ ಕೆಲವೊಂದು ಐತಿಹಾಸಿಕ ಪ್ರಮಾಣಗಳಿಂದ ತರ್ಕಿಸಬಹುದು. ಒಂದು ರೀತಿಯಲ್ಲಿ ಇದು ಒಂದು ವಿಶಿಷ್ಟ ಧಾರ್ಮಿಕ ಸಮ್ಮಿಲನ. ಇಂದು ಅವನತಿ ಹೊಂದಿದ ದೇವದಾಸಿ ಅಂಶವನ್ನು ಬಿಟ್ಟರೆ ಈ ಸಂಪ್ರದಾಯ ಧಾರ್ಮಿಕ ಭಾವೈಕ್ಯತೆಯ ಒಂದು ಉತ್ತಮ ನಿದರ್ಶನ. ಸಂಶೋಧನೆಯನ್ನು ಮುಂದುವರೆಸಿದಲ್ಲಿ ಇನ್ನೂ ಹೆಚ್ಚಿನ ಸತ್ಯಾಂಶಗಳು ಬೆಳಕಿಗೆ ಬರಬಹುದು.
* * *



[1]     ಸೌತ್‌ ಇಂಡಿಯನ್‌ ಇನ್‌ ಸ್ಕ್ರಿಪ್‌ಷನ್ಸ್ ಸಂಖ್ಯೆ ೨೦:
ಶಾಸನ ಸಂಖ್ಯೆ ೧೮ ಮತ್ತು ೬೨. ಮೊದಲನೆಯದರಲ್ಲಿ ಶಾಂತಿವರ್ಮರಸನು ಕಟ್ಟಿಸಿದ ಬಸದಿಗೆ ಭೂಮಿದಾನ ಮಾಡಿದ ವಿಷಯವಿದೆ. ಎರಡನೆಯದರಲ್ಲಿ ತ್ರಿಭುವನಮಲ್ಲ (ಆರನೆ ವಿಕ್ರಮಾದಿತ್ಯ)ನ ಮತ್ತು ಮಹಾಮಂಡಳೇಶ್ವರ ಕಾರ್ತವೀರ್ಯನ ಕಾಲದಲ್ಲಿ ರಟ್ಟ ಕಾಳಸೇನನು ಕಟ್ಟಿಸಿದ “ಜಿನೇಂದ್ರ ಭವನಕ್ಕೆ” ಕಾರೆಯಬಾಗು ಹಳ್ಳಿಯ ಭೂಮಿದಾನ ಹಾಗೂ ರಟ್ಟ ಇಮ್ಮಡಿ ಸೇನನು ಭೂಮಿದಾನ ಮಾಡಿದ ವಿಷಯವಿದೆ.
[2]      ಜೇಮ್ಸ್ ಬರ್ಜೆಸ್‌: ಆಯಂಟಕ್ವಿಟಸ್‌ ಇನ್‌ ಬೆಳಗಾಂವ ಆಂಡ್‌ ಕಲಾದಗಿ ಡಿಸ್ಟ್ರಿಕ್ಟ್ಸ್ ೧೯೮೩-೮೪ರಲ್ಲಿ ಈ ಬಸದಿಯನ್ನು ಪರಿಶೀಲಿಸಿದ್ದೇನೆ. ಬಾಗಿಲು ಚೌಕಟ್ಟಿನ ಲಲಾಟ ಬಿಂಬದಲ್ಲಿ ಜಿನಬಿಂಬವಿರುವುದರಿಂದ ಇದು ಮೂಲತಃ ಜೈನ ಬಸದಿ ಎನ್ನುವುದರಲ್ಲಿ ಸಂಶಯವಿಲ್ಲ. ಇದರಲ್ಲಿರುವ ಒಂದು ಒಡೆದ ಶಾಸನದಲ್ಲಿ ಕಾರ್ತವೀರ್ಯರಸನ ಉಲ್ಲೇಖವಿದೆ.
[3]     ನಾನು ಕೆಲವು ವರ್ಷಗಳ ಹಿಂದೆ ಗದಗದಲ್ಲಿ ಇಂಥ ಒಂದು ಮೆರವಣಿಗೆಯನ್ನು ನೋಡಿದ್ದೇನೆ.
[4]     ಸುಂದರ, ಅ; ೧೯೭೮: “ಯುನೀಕ್‌ ಮೆಡಿಯವಲ್‌ (ನಾಥ?) ಟೆಂಪಲ್‌ ಇನ್‌ ಮಾರುಗದ್ದೆ ಡಿಸ್ಟ್ರಿಕ್ಟ್‌ ನಾರ್ಥ್ ಕೆನರಾ” ಜರನಲ್‌ ಆಫ್‌ ಕರ್ನಾಟಕ ಯುನಿವರ್ಸಿಟ [ಸೋಸಿಯಲ್‌ ಸೈನ್ಸ್ಸ್], ಸಂ. ೧೪ ಧಾರವಾಡ, ಪುಟ. ೨೩-೨೯.
[5]      ಎಪಿಗ್ರಾಫಿಯಾ ಕರ್ನಾಟಿಕ ಸಂಖ್ಯೆ ಸಂ. ೯.
[6]     ದಿನಕರ ದೇಸಾಯಿ: ೧೯೫೧: ದಿ ಮಹಾಮಂಡಳೇಶ್ವರಾಸ್‌ ಅಂಡರ್ ದಿ ಚಾಲುಕ್ಯಾಸ್‌ ಆಫ್‌ ಕಲ್ಯಾಣಿ, ಬಾಂಬೆ, ಪುಟ. ೧೮೪ ಮತ್ತು ಎಪಿಗ್ರಾಫಿಯ ಇಂಡಿಕಾ, ಸಂಖ್ಯೆ: ೧೩, ಪುಟ ೩೨.
ಎಲ್ಲಮ್ಮನ ಐತಿಹ್ಯಗಳು
ಇಂಗ್ಲೀಷಿನ Legend ಎಂಬ ಪದಕ್ಕೆ ಸಮನಾಗಿ ಇಂದು ನಾವು ‘ಐತಿಹ್ಯ’ ಎಂಬುದನ್ನು ಪ್ರಯೋಗಿಸುತ್ತಿದ್ದೇವೆ. ಜಾನಪದ ಶಾಸ್ತ್ರವಾಗಿ ಬೆಳೆಯುವುದಕ್ಕಿಂತ ಹಿಂದಿನಿಂದಲೇ ‘ಐತಿಹ್ಯ’ ಎಂಬ ಶಬ್ದಪ್ರಯೋಗ ನಮ್ಮಲ್ಲಿ ತಕ್ಕಷ್ಟು ರೂಢವಾಗಿದೆ. ಸಾಮಾನ್ಯರು ಇತಿಹಾಸವೆಂದು ನಂಬಿಕೊಂಡು ಬಂದ ಘಟನೆ ಅಥವಾ ಕಥನವೆಂಬ ಅರ್ಥದಲ್ಲಿ ಅದು ಪ್ರಯೋಗಗೊಳ್ಳುತ್ತಿದ್ದುದನ್ನು ನಾವು ಆಗೀಗ ಕಾಣುತ್ತೇವೆ. ಜಾನಪದ ಶಾಸ್ತ್ರವಾಗಿ ಬೆಳೆಯುತ್ತ ಬಂದದ್ದರಿಂದ ಅದೊಂದು ನಿಶ್ಚಿತ ಪರಿಕಲ್ಪನೆಯಾಯಿತೆಂದು ಹೇಳಬೇಕಾಗುತ್ತದೆ.
ಐತಿಹ್ಯದ ಮೂಲವಾದ `Legend’ ಎಂಬ ಪದ ಮಧ್ಯಕಾಲೀನ ಲ್ಯಾಟಿನ್ನಿನ ಲೆಜಂಡಾ (Legenda) ಎಂಬ ರೂಪದಿಂದ ನಿಷ್ಪನ್ನವಾದುದು.
[1]ಇದರರ್ಥ ಪಠಿಸಬಹುದಾದದ್ದು, ಎಂದು”.[2]ಇದಕ್ಕೆ ಯುರೋಪಿನಲ್ಲಿ ಸಾಧುಸಂತರ ಕಥೆಗಳು ಎಂಬಂಥ ಅರ್ಥಗಳು ಮೊದಲಲ್ಲಿ ಪ್ರಚಲಿತವಿದ್ದುದಾಗಿ ತಿಳಿದು ಬರುತ್ತದೆ.[3]“ಲೆಜೆಂಡಾ” ಅಥವಾ “ಐತಿಹ್ಯ” ವೆಂಬುದು ಈ ಅರ್ಥಗಳಿಂದ ಸಾಕಷ್ಟು ದೂರ ಸರಿದಿದೆಯೆಂದು ಬೇರೆ ಹೇಳಬೇಕಾಗಿಲ್ಲ. ಐತಿಹ್ಯವೆಂದರೆ ಈಗ ವ್ಯಕ್ತಿ, ಸ್ಥಳ ಅಥವಾ ಘಟನೆಯೊಂದರ ಸುತ್ತ ಸಾಂಪ್ರದಾಯಿಕವಾಗಿ ಮತ್ತು ಯಾವುಯಾವುವೋ ಮೂಲ ಸಂಗತಿಗಳ ಮೇಲೆ ಆಧರಿತವಾಗಿ ಬಂದ ಕಥನ ಎಂದು ಸಾಮಾನ್ಯವಾದ ಅರ್ಥ ಪಡೆದುಕೊಂಡಿದೆ.
“ಐತಿಹ್ಯ” ಕೆಲವು ವೇಳೆ ಸತ್ಯ ಘಟನೆಯೊಂದರಿಂದಲೇ ಹುಟ್ಟಿಕೊಂಡಿರಬಹುದು; ಎಂದರೆ, ಅದು ನಿಜವಾದ ಚರಿತ್ರೆಯನ್ನೊಳಗೊಂಡಿರಬಹುದು. ಆದರೆ ಯಾವತ್ತೂ ಅದರಲ್ಲಿ ಚರಿತ್ರೆಯೇ ಇರುತ್ತದೆಂದು ಅಪೇಕ್ಷೆ ಪಡುವುದು ಮಾತ್ರ ತಪ್ಪು. ಹೆಚ್ಚಿನ ಸಂದರ್ಭಗಳಲ್ಲಿ ಐತಿಹ್ಯದಲ್ಲಿ ಚರಿತ್ರೆ ಎಳ್ಳಷ್ಟೂ ಇರದೇ ಇರಲೂ ಬಹುದು. ಆದರೆ ಐತಿಹ್ಯ ಚರಿತ್ರೆಯ ವೇಷವನ್ನು ಮಾತ್ರ ತಪ್ಪದೇ ಧರಿಸುತ್ತದೆ.  ಅಷ್ಟೇ ಅಲ್ಲ, ಅದು ಅದರ ಪ್ರಧಾನ ಲಕ್ಷಣಗಳಲ್ಲಿ ಒಂದು.
ಅನೇಕ ವೇಳೆ ಐತಿಹ್ಯಕ್ಕೂ, ಪುರಾಣಕ್ಕೂ ಹೋಲಿಕೆಯಿರುತ್ತದೆ. ಹಲವಾರು ಸಂದರ್ಭಗಳಲ್ಲಿ ಐತಿಹ್ಯ ಮತ್ತು ಪುರಾಣಗಳ ನಡುವಿನ ಅಂತರ ತಿಳಿಯುವುದು ಕಷ್ಟದ್ದಾಗುತ್ತದೆಂದು ಜಾನಪದ ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ಹೆಚ್ಚಿನ ಸಂದರ್ಭಗಳಲ್ಲಿ ಸಾಮಾನ್ಯ ಜನತೆ ಕೂಡ ಪುರಾಣವನ್ನು ಅದು ಚರಿತ್ರೆಯಲ್ಲ ಎಂದು ತಿಳಿದಿರುತ್ತದೆ. ಆದರೆ ಐತಿಹ್ಯದ ಬಗೆಗೆ ಜನ ಸಾಮಾನ್ಯರಲ್ಲಿ ಈ ಧೋರಣೆ ಕಂಡು ಬರುವುದಿಲ್ಲ. ಆದ್ದರಿಂದ ಪುರಾಣ ಮತ್ತು ಐತಿಹ್ಯಗಳಲ್ಲಿ ಇದೊಂದು ಪ್ರಮುಖ ವ್ಯತ್ಯಾಸವೆನ್ನಬಹುದು. ಮೇಲಾಗಿ ಪುರಾಣಗಳ ದೀರ್ಘತೆ ಐತಿಹ್ಯಗಳಲ್ಲಿರುವುದಿಲ್ಲ.
ಅನೇಕ ವೇಳೆ ನಂಬಿಕೆಗಳು ಐತಿಹ್ಯಗಳ ಸೃಷ್ಟಿಗೆ ಕಾರಣವಾಗಬಹುದು. ಎಲ್ಲಮ್ಮ ಸಿದ್ಧರನ್ನು ನಿಗ್ರಹಿಸಿದಳು, ಎಂದು ಹೇಳಲಾಗುವ ಐತಿಹ್ಯದ ಹುಟ್ಟಿಗೆ ಇಂಥ ನಂಬಿಕೆಯೊಂದು ಕಾರಣವಾಗಿದ್ದಂತೆ ತೋರುತ್ತದೆ. ಈ ವಿಷಯದ ಹೆಚ್ಚಿನ ಚರ್ಚೆಯನ್ನು ಮುಂದೆ ಕಾಣಬಹುದು. ಇಲ್ಲಿ ಗಮನಿಸಬೇಕಾದ ಅಂಶವೆಂದರೆ ನಂಬಿಕೆ ತೀರ ಚಿಕ್ಕದಾದ ಘಟಕ. ಐತಿಹ್ಯ ನಂಬಿಕೆಯಷ್ಟು ಚಿಕ್ಕದಾಗಿರುವುದಿಲ್ಲ. ಅದೇ ರೀತಿ ಪುರಾಣದ ದೀರ್ಘತೆಯೂ ಐತಿಹ್ಯಕ್ಕಿರುವುದಿಲ್ಲವೆಂಬುದು ಸ್ಪಷ್ಟ.
ಇನ್ನು ಸಾಹಿತ್ಯಕ್ಕೂ ಐತಿಹ್ಯಕ್ಕೂ ತೀರ ಘನಿಷ್ಟವಾದ ಸಂಬಂಧವಿದೆ. ನಮ್ಮಲ್ಲಿರುವ ಶರಣರ-ದಾಸರ ಚರಿತ್ರೆಗಳಲ್ಲಿನ ಹೆಚ್ಚಿನ ಅಂಶ ಐತಿಹ್ಯವಾಗಿದೆ. ಇತಿಹಾಸ ಕಾವ್ಯಗಳೆಂದು ತಿಳಿಯಲಾಗುವ ಕುಮಾರರಾಮನ ಸಾಂಗತ್ಯಗಳು, ಕೆಳದಿ ನೃಪವಿಜಯ, ಚಿಕ್ಕದೇವರಾಯ ವಂಶಾವಳಿ ಮುಂತಾದ ಕೃತಿಗಳಲ್ಲಿ ಐತಿಹ್ಯದ ಅಂಶ ಗಮನಾರ್ಹ ಪ್ರಮಾಣದಲ್ಲಿ ಸೇರಿಕೊಂಡಿರುವುದನ್ನು ನಾವು ಕಾಣಬಹುದು.
ಐತಿಹ್ಯ ಹೆಚ್ಚಿನ ಸಂದರ್ಭಗಳಲ್ಲಿ ಒಂದು ಚಿಕ್ಕ ಕಥಾನಕವಾಗಿರುತ್ತದೆ. ನಂಬಿಕೆಗಳು, ಧಾರ್ಮಿಕ ಅಂಶಗಳು. ಆಚರಣೆಗಳು, ವ್ಯಕ್ತಿಗಳು, ಸ್ಥಳೀಯ ನೈಸರ್ಗಿಕ ವೈಚಿತ್ಯ್ರಗಳು, ಚಾರಿತ್ರಿಕ ಘಟನೆಗಳು ಮುಂತಾದವು ಐತಿಹ್ಯ ಸೃಷ್ಟಿಗೆ ಮೂಲ ಪರಿಕರಗಳನ್ನು ಒದಗಿಸಬಹುದು. ಉದಾಹರಣೆಗೆ ಸವದತ್ತಿಯ ಸಮೀಪದ ನವಿಲುತೀರ್ಥದ ಬಗೆಗಿನ ಐತಿಹ್ಯವನ್ನು ನೋಡಬಹುದು. ಈ ಭಾಗದಲ್ಲಿ ‘ಒಡಕು ಹೊಳೆ’ ಎಂದು ಕರೆಯುವ ಪ್ರದೇಶದಲ್ಲಿ ಮಲಪ್ರಭಾ ನದಿ ಮುನವಳ್ಳಿಯ ಮೇಲ್ಗಡೆಯ ಗುಡ್ಡವನ್ನು ಸೀಳಿಕೊಂಡು ಎತ್ತರದಿಂದ ಆಳಕ್ಕೆ ಧುಮುಕುತ್ತದೆ. ಗುಡ್ಡದ ಮುಂಭಾಗದಲ್ಲಿ ನದಿಯ ಎರಡೂ ಬದಿಗೆ ಗುಡ್ಡದ ಮೇಲೆ ಎರಡು ಹೋಳು ಬಂಡೆಗಳಿವೆ. ಇವುಗಳನ್ನು ಕುರಿತಂತೆ ಈ ಭಾಗದಲ್ಲಿ ಬಹು ಪ್ರಸಿದ್ಧವಾದ ಐತಿಹ್ಯವೊಂದು ಪ್ರಚಲಿತವಾಗಿದೆ. ಮಲಪೂರಿ-ಮಲ್ಲವ್ವ ಗಟ್ಟದಲ್ಲಿ ಹುಟ್ಟಿ, ರಭಸದಿಂದ ಹರಿಯುತ್ತ ಪೂರ್ವಾಭಿಮುಖವಾಗಿ ಬಂದಳಂತೆ. ಅವಳು ಈ ಪ್ರದೇಶದ ಬಳಿಗೆ ಬಂದಾಗ ಅವಳ ಪ್ರವಾಹಕ್ಕೆ ಎದುರಾಗಿ ಗುಡ್ಡ ಅಡ್ಡವಾಗಿ ಹತ್ತಿತು. ಆದ್ದರಿಂದ ಅವಳು ದಕ್ಷಿಣಕ್ಕೆ ತಿರುಗಿ ಬೆಳವಲದ ಕಡೆಗೆ ಹೊರಟಳು. ಆಗ ಗುಡ್ಡದ ಮೇಲೆ ಆಡುತ್ತಿದ್ದ ನವಿಲೊಂದು ಅವಳನ್ನು ಕಂಡು “ಬೆಟ್ಟಕಂಜಿ ಬೆಳವಲಾ ಸೇರತಾಳ ಮಲ್ಲಿ” ಎಂದು ಅಣಕವಾಡಿತು. ಅದನ್ನು ಕೇಳಿ ಕುಪಿತಳಾದ ಮಲ್ಲವ್ವ ಪುನಃ ತನ್ನ ಪ್ರವಾಹದ ದಿಕ್ಕನ್ನು ಬದಲಿಸಿ ಬಂದು ನವಿಲು ನಿಂತಿದ್ದ ಭಾಗದಲ್ಲಿಯೇ ಧುಮ್ಮಿಕ್ಕಿ ಹರಿದಳು. ಅವಳ ರಭಸಕ್ಕೆ ಗುಡ್ಡ ಸೀಳಿ ಇಬ್ಭಾಗವಾಗಿ ದಾರಿ ಕೊಟ್ಟಿತು. ಜೊತೆಗೆ ಅವಳನ್ನು ಅಣಕಿಸಿದ್ದ ನವಿಲು ಅವಳ ಕೋಪಕ್ಕೆ ತುತ್ತಾಗಬೇಕಾಯಿತು. ಗುಡ್ಡದ ಮೇಲೆ ಕೇಕೆ ಹಾಕಿ ಕುಣಿಯುತ್ತಿದ್ದ ನವಿಲನ್ನು ಮಲ್ಲವ್ವ ಸೀಳಿ ಎರಡು ತುಂಡಾಗಿಸಿ ಆಚೀಚೆ ಎಸೆದಳು. ಅವೆರಡು ತುಂಡುಗಳು ಈಗ ಮೇಲೆ ಹೇಳಿದ ಕಲ್ಲುಗಳಾಗಿ ಗುಡ್ಡದ ಎರಡೂ ಬದಿಗೆ ಬಿದ್ದುಕೊಂಡವು. ಎಂತಲೇ ನದಿಯ ಆ ಪ್ರದೇಶಕ್ಕೆ “ನವಿಲುತೀರ್ಥ” ಎಂದೇ ಹೆಸರು ಬಂತು.
ಇದೇ ರೀತಿ ಮೇಲೆ ಹೇಳಿದ ಇತರ ಸಂಗತಿಗಳೂ ಐತಿಹ್ಯ ಸೃಷ್ಟಿಗೆ ಕಾರಣವಾಗಬಹುದು. ಇರಲಿ, ನಾವು ಇಲ್ಲಿ ಎಲ್ಲಮ್ಮನನ್ನು ಕುರಿತ ಮುಖ್ಯವಾದ ಐತಿಹ್ಯಗಳನ್ನು ಈಗ ನೋಡಬಹುದು. ಎಲ್ಲಮ್ಮನ ಐತಿಹ್ಯಗಳ ಚರ್ಚೆಯಲ್ಲಿ ಪ್ರಾಸಂಗಿಕವಾಗಿ ಪೌರಾಣಿಕ ಅಂಶಗಳೂ, ನಂಬಿಕೆಗಳೂ ಅಡಕಗೊಳ್ಳಬೇಕಾದುದು ಅನಿವಾರ್ಯ.
ಒಟ್ಟಿನಲ್ಲಿ ಐತಿಹ್ಯಗಳ ಮೇಲೆ ನಮ್ಮ ಗಮನವನ್ನು ಪ್ರಧಾನವಾಗಿ ಕೇಂದ್ರೀಕರಿಸಿ ಇಲ್ಲಿ ಚರ್ಚಿಸಲಾಗುವುದು.
ಮೂಲ:
ಎಲ್ಲಮ್ಮನ ಮೂಲವನ್ನು ಕುರಿತಂತೆ ಹಲವು ಐತಿಹ್ಯಗಳು ನಂಬಿಕೆಗಳು ಪ್ರಚಲಿತವಾಗಿವೆ. ಅವುಗಳಲ್ಲಿ ಪ್ರಧಾನವಾದುವು ಎರಡು. ಒಂದರ ಪ್ರಕಾರ ಅವಳು ಉತ್ತರ ದೇಶದಿಂದ ಕರ್ನಾಟಕಕ್ಕೆ ಬಂದವಳೆಂದು ತಿಳಿಯುತ್ತದೆ. ಅವಳು ಕಾಶ್ಮೀರ ದೇಶದವಳು; ರೇಣುಕರಾಜನ ಮಗಳು; ಜಮದಗ್ನಿಯನ್ನು ಲಗ್ನವಾಗಿದ್ದಳೆಂಬುದು ಅದರಿಂದ ವ್ಯಕ್ತವಾಗುವ ವಿಷಯ. ಈ ವಿಷಯಕ್ಕೆ ಸಂಬಂಧಿಸಿದಂತೆ ಪುರಾಣಗಳೂ, ಜಾನಪದ ಕಥೆಗಳೂ ಸಾಕಷ್ಟು ಪ್ರಚಲಿತವಾಗಿವೆ. ಎಂದರೆ ಈ ಐತಿಹ್ಯಕ್ಕೆ ಸಾಕಷ್ಟು ಪ್ರಸಾರವಿದೆಯೆಂದು ಹೇಳಬೇಕು. ಆದರೆ ಇದಕ್ಕೆ ವಿರುದ್ಧವಾಗಿ ಅವಳು -ಉಗರಗೊಳ್ಳದವಳೇ ಆದ ಹೆಣ್ಣುಮಗಳು ಎಂದು ಒಂದು ಐತಿಹ್ಯವಿದೆ.[4] ಮನೆಯಿಂದ ಪರಿತ್ಯಕ್ತಳಾದ ಅವಳು ರೋಗಿಯಾಗಿ ಅಡ್ಡಾಡಿ ಕೊನೆಗೆ ಅದರಿಂದ ಅಂತೂ ಇಂತೂ ಮುಕ್ತಳಾದಳೆಂದು ಹೇಳಲಾಗುವ ಐತಿಹ್ಯವೂ ಅಲ್ಲಲ್ಲಿ ಕೇಳಿಬರುತ್ತದೆ.
ಇನ್ನೊಂದು ನಂಬಿಕೆಯ ಪ್ರಕಾರ ಅವಳು ಬೇವಿನಮರದಡಿಯ ಹುತ್ತದ ಕ್ವಾವೆಯಲ್ಲಿ ವಾಸವಾಗಿದ್ದಳೆಂದು ತಿಳಿಯುತ್ತದೆ.[5] ಇದನ್ನು ಐತಿಹ್ಯವೆಂದು ಸ್ವೀಕರಿಸುವುದು ಕಷ್ಟ. ಇಂಥ  ನಂಬಿಕೆ ಎಲ್ಲಮ್ಮನ ಬಗ್ಗೆ ಮಾತ್ರವಿರದೆ ಇನ್ನೂ ಅನೇಕ ದೇವರುಗಳ ಬಗೆಗೆ ಇರುವುದನ್ನು ಕಾಣಬಹುದು. ಉದಾಹರಣಾರ್ಥ ತಿರುಪತಿಯ ವೆಂಕಟರಮಣ, ಮೈಲಾರದ ಮೈಲಾರಲಿಂಗಪ್ಪ ಮುಂತಾದ ದೇವತೆಗಳ ಬಗ್ಗೆಯೂ, ರಾಮಾಯಣವನ್ನು ಬರೆದ ವಾಲ್ಮೀಕಿ ಮುಂತಾದ ವೈದಿಕ ಪರಂಪರೆಯ ವ್ಯಕ್ತಿಗಳ ಬಗೆಗೂ ಈ ನಂಬಿಕೆ ಇರುವುದನ್ನು ಇಲ್ಲಿ ಉದಾಹರಿಸಬಹುದು. ಆದ್ದರಿಂದ ಇದರ ಮೂಲ ಯಾವುದೆಂದು ನಿರ್ಧರಿಸಿ ಹೇಳುವುದು ಕಷ್ಟವೇ. ಇತಿಹಾಸ ಪೂರ್ವದ ಕಾಡಿನ ಸಂಸ್ಕೃತಿಯ ಪಳೆಯುಳಿಕೆ ಇದಾಗಿರುವಂತೆ ಕಾಣುತ್ತದೆ. ಒಟ್ಟಿನಲ್ಲಿ ಇದು ವಲಸೆ ಬಂದ ಐತಿಹ್ಯ ಅಥವಾ ನಂಬಿಕೆ ಎಂದು ಹೇಳಬಹುದು.
ಲಗ್ನ:
ಎಲ್ಲಮ್ಮ ಲಗ್ನವಾಗಿದ್ದಳೆಂಬ ಸಂಗತಿ ಪುರಾಣ ಹಾಗೂ ಜಾನಪದ ಹಾಡುಗಳಲ್ಲಿ ಉಲ್ಲೇಖಗೊಂಡು ಬಹು ಪ್ರಸಿದ್ಧವಾಗಿದೆ. ಜಮದಗ್ನಿಯಿಂದ ಅವಳು ಐದು ಜನ ಮಕ್ಕಳನ್ನು ಕೂಡ ಪಡೆದಂತೆ ಪೌರಾಣಿಕ ಕಥೆಗಳಿವೆ. ಅದರಂತೆ ಕಾರ್ತವೀರ್ಯನಿಂದ ಜಮದಗ್ನಿಯ ಕೊಲೆಯಾಯಿತೆಂದೂ. ಅದಕ್ಕಾಗಿ ಅವಳು ವಿಧವೆಯಾದಳೆಂದೂ ತಿಳುವಳಿಕೆಯಿದೆ. ಇದೇ ನಿಮಿತ್ತ ಸವದತ್ತಿಯ ದೇವಸ್ಥಾನದಲ್ಲಿ, ಹೊಸ್ತಿಲ  ಹುಣ್ಣಿವೆಯನ್ನು ‘ರಂಡೆ ಹುಣ್ಣಿವೆ’ಯೆಂದೂ, ತರುವಾಯದ ‘ಬನದ ಹುಣ್ಣಿವೆ’ಯನ್ನು ‘ಮುತ್ತೈದೆ ಹುಣ್ಣಿವೆ’ಯೆಂದೂ ಆಚರಿಸುವುದು ವಾಡಿಕೆಯಾಗಿದೆ. ಮೊದಲಿನ ಹುಣ್ಣಿವೆಯಂದು ದೇವಿಯ ಕುಂಕುಮ. ಮಂಗಳಸೂತ್ರಗಳ ವಿಸರ್ಜನೆ ನಡೆದು ಅಂದು ಗುಡ್ಡಕ್ಕೆ ಬಂದ ಜೋಗತಿಯರು ತಮ್ಮ ಕೈಬಳೆಗಳನ್ನು ಒಡೆದುಕೊಳ್ಳುವರು. ಅದೇ ರೀತಿ ಬನದ ಹುಣ್ಣಿವೆಗೆ ದೇವಿಗೆ ಪುನಃ ಮಂಗಳಸೂತ್ರ ಧಾರಣೆ ನಡೆದು ಜೋಗತಿಯರು ಬಳೆ ಧರಿಸುವ ಕಾರ್ಯಕ್ರಮ ನೆರವೇರುವುದು. ಈ ವಿಧಿ ಕ್ರಿಯೆ (rituals) ಗಳನ್ನು ನೋಡಿದರೆ ಎಲ್ಲಮ್ಮ ಲಗ್ನವಾದದ್ದು ನಿಜವೆಂದು ಹೇಳಬೇಕಾಗುತ್ತದೆ. ಇದರ ಸಮೀಪದಲ್ಲಿ ನಿಲ್ಲುವ ಇನ್ನೊಂದು ಐತಿಹ್ಯ. ಕೋಲಾರದ ಕೋಲಾರಮ್ಮ ಅಥವಾ ರೇಣುಕೆಯ ಬಗೆಗೂ ಇದೆ. ಕೋಲಾರಮ್ಮ ತನ್ನ ಗಂಡ ಸತ್ತದ್ದರಿಂದ ಅವಳು ಸತಿ ಹೋದಳೆಂದೂ ಅಲ್ಲಿನ ಜನರ ನಂಬಿಕೆಯಾಗಿದೆ.[6] ಎಂದರೆ ಎಲ್ಲಮ್ಮ ಒಬ್ಬ ಮಹಾಸತಿ ಎಂದು ಹೇಳಬೇಕಾಗುತತದೆ. ಆದರೆ ಈ ಐತಿಹ್ಯಕ್ಕೆ ಹೆಚ್ಚಿನ ಬೆಂಬಲ ಕಂಡು ಬರುವುದಿಲ್ಲ. ಅವಳ ಲಗ್ನವಾಗಿತ್ತೆಂಬ ಅಂಶಕ್ಕೆ ಮಾತ್ರ ಇದರಿಂದ ಪುಷ್ಠಿ ದೊರೆಯುತ್ತದೆ. ಚಂದ್ರಗುತಿ ೨ ಯಲ್ಲಿಯೂ ಒಂದು ರೇಣುಕಾ ದೇವಸ್ಥಾನವಿದೆ. ಅಲ್ಲಿ ದೇವಿಯನ್ನು ರೇಣುಕೆ ಎಲ್ಲಮ್ಮ ಇತ್ಯಾದಿಯಾಗಿ ಕರೆಯುವುದರ ಜೊತೆಗೆ ಕನ್ನಮ್ಮ ಎಂದೂ ಹೆಸರಿಸಲಾಗುತ್ತದೆ. ‘ಕನ್ನಮ್ಮ ಎಂದರೆ ಕನ್ನೆ+ಅಮ್ಮ ‘ಕನ್ನಮ್ಮ’ ಎಂದು ಅರ್ಥ. ಕನ್ನೆಯೆಂದರೆ ಲಗ್ನವಾಗದೇ ಇರುವವಳು ಎಂಬುದು ಸ್ಪಷ್ಟ. ರೇಣುಕೆಯನ್ನು ಕನ್ಯೆಯೆಂದು ಭಾವಿಸುವುದಾದರೆ ಅವಳು ಲಗ್ನವಾದದ್ದು ಅಸಂಭವವಾಗುತ್ತದೆ. ದೇವಸ್ಥಾನದಲ್ಲಿ ದವನದ ಹುಣ್ಣಿವೆಯನ್ನು ಮುತ್ತೈದೆ ಹುಣ್ಣಿವೆಯೆಂದು ಆಚರಿಸುವುದಾಗಿ ತಿಳಿದು ಬರುತ್ತದೆ. ಹಾಗಾದರೆ ಸವದತ್ತಿಯಲ್ಲಿ ನಡೆಯುವ ರಂಡೆ-ಹುಣ್ಣಿವೆ ಮತ್ತು ಮುತ್ತೈದೆ ಹುಣ್ಣಿವೆಗಳ ಆಚರಣೆಗೆ ಏನು ಅರ್ಥ? ವಿವರಿಸುವುದು ಕಷ್ಟ.
ಇದಕ್ಕೆ ದೇವದಾಸಿಯರ ಜೀವನ ವಿಧಾನಗಳನ್ನೂ, ನಂಬಿಕೆಗಳನ್ನೂ ಆಳವಾಗಿ ಅಧ್ಯಯನ ಮಾಡುವುದು ಅವಶ್ಯವೆನಿಸುತ್ತದೆ. ಈ ಎರಡೂ ಹುಣ್ಣಿಮೆಯ ಆಚರಣೆಗಳಿಗೆ ಅವುಗಳಲ್ಲಿ ಉತ್ತರ ದೊರೆಯಬಹುದೋ ಏನೋ?
ಗೊಂದಲಿಗರು ಹೇಳುವ ಕಥೆಯೊಂದರಂತೆ -ಓರುಗಲ್ಲಿನ ರಾಜನು ರೇಣುಕೆಯನ್ನು ಲಗ್ನವಾಗ ಬಯಸಿದನೆಂದು ತಿಳಿದು ಬರುತ್ತದೆ. ರೇಣುಕೆ, ಮಹಾಮಾಯೆ ಆದಿಮಾತೆಯಾದುದರಿಂದ ಅವಳು ಆ ರಾಜನನ್ನೇ ಮಣಿಸಿ ತನ್ನ ದಾಸನನ್ನಾಗಿ ಮಾಡಿಕೊಂಡಳೆಂತಲೂ ಅವನು ಪಡ್ಡಲಿಗೆ ಹಿಡಿದು ಜೋಗಪ್ಪನಾದನೆಂತಲೂ ಅದರಲ್ಲಿ ವರ್ಣನೆಗಳಿವೆ.[7] ಈ ಕಥೆಯಂತೆಯೂ ಎಲ್ಲಮ್ಮ ಲಗ್ನವಾಗಿರುವುದಿಲ್ಲ.
ಪರಶುರಾಮ–ಎಲ್ಲವ್ವ:
ಪುರಾಣಗಳ ಪ್ರಕಾರ ಈತ ರೇಣುಕೆಯ ಐದು ಜನ ಮಕ್ಕಳಲ್ಲಿ ಒಬ್ಬ. ಉಳಿದ ನಾಲ್ಕು ಜನರು ತಂದೆ ಆಜ್ಞೆ ಮಾಡಿದಾಗಲೂ ತಾಯಿಯ ಕೊಲೆಗೆ ಹಿಂದೆಗೆಯಲು, ಈತ ಮುಂದಾಗಿ ತಾಯಿಯ ತಲೆ ಕತ್ತರಿಸಿದನೆಂದು ಹೇಳಲಾಗುತ್ತದೆ. ಅದೇ ರೀತಿ ಕಾರ್ತವೀರ್ಯನನ್ನು ಕೊಂದುದು, ಕ್ಷತ್ರಿಯ ವಂಶವನ್ನು ನಿರ್ಮೂಲ ಮಾಡಿದ್ದು, ತಂದೆಯ ಆಶೀರ್ವಾದದಿಂದ ಪುನಃ ತಾಯಿಯನ್ನು ಬದುಕಿಸಿದ್ದು-ಮುಂತಾದ ಸಂಗತಿಗಳ ಉಲ್ಲೇಖ ಪುರಾಣಗಳಲ್ಲಿಯೂ, ಜಾನಪದ ಹಾಡುಗಳಲ್ಲಿಯೂ ಕಂಡು ಬರುತ್ತದೆ. ಇವೆಲ್ಲ ಪುರಾಣದ ವ್ಯಾಪ್ತಿಗೆ ಸೇರುವ ಅಂಶಗಳು. ಆದರೆ ಮತ್ತೊಂದು ಜನಪದ ಹಾಡಿನಂತೆ-ಪರಶುರಾಮನನ್ನು ಎಲ್ಲಮ್ಮ ಪವಾಡದ ರೀತಿಯಲ್ಲಿ ಹೆತ್ತಳೆಂದು ತಿಳಿದು ಬರುತ್ತದೆ. ಆದ್ದರಿಂದ ತಾಯಿಯ ಶೀಲವನ್ನು ಶಂಕಿಸಿದ ಪರಶುರಾಮ ತಾಯಿಯ ಕೊಲೆ ಮಾಡಿದನೆಂಬ ನಂಬಿಕೆ ಬಹು ಮಹತ್ತರವಾಗಿದೆ. ಆದರೆ ಆಚರಣೆಗಳನ್ನು ನೋಡಿದರೆ ಈತನು ‘ಕ್ಷೇತ್ರಪಾಲಕ ದೇವತೆ’ ಎನ್ನಬೇಕಾಗುತ್ತದೆ. ಗೊಂದಲಿಗರು ತಮ್ಮ ಗೊಂದಲದ ಕೊನೆಯಲ್ಲಿ ಈ ಪರಶುರಾಮನ ಪೂಜೆಯನ್ನು ತಪ್ಪದೇ ಕೈಕೊಳ್ಳುವರು. ಅದೇ ರೀತಿ ಎಲ್ಲಮ್ಮನ ಗುಡ್ಡಕ್ಕೆ ಹೋಗಿ. ತಮ್ಮೂರಿಗೆ ತಿರುಗಿ ಬಂದ ಭಕ್ತರು ಪರಶುರಾಮನನ್ನು ಕಳುಹಿಸುವ ವಿಧಿ ಕ್ರಿಯೆಯನ್ನು ತಪ್ಪದೇ ಆಚರಿಸುವರು. ಹೀಗೆ ಆಚರಿಸುವ ಕಾರಣವೆಂದರೆ ಪರಶುರಾಮ ಭಕ್ತರ ರಕ್ಷಣಾರ್ಥ ಅವರ ಬೆಂಗಾವಲಿಗೆ ಬಂದಿರುವನೆಂದೂ, ಅದಕ್ಕಾಗಿ ಅವನನ್ನು ಪೂಜಿಸಿ ಕಳುಹಿಸಬೇಕಾದುದು ಅನಿವಾರ್ಯವೆಂದೂ ಭಾವಿಸಲಾಗುತ್ತದೆ. ಇವೆರಡೂ ಕ್ಷೇತ್ರಪಾಲಕ ದೇವತೆಗಳಿಗೆ ಸಲ್ಲುವ ಪೂಜೆಗಳೇ ಎಂಬುದು ನಿಸ್ಸಂಶಯ. ಈ ಸಂಗತಿಯನ್ನು ಬೆಂಬಲಿಸುವಂತೆ ಪರಶುರಾಮನ ಗುಡಿಯು ಗುಡ್ಡದಲ್ಲಿ ಮುಖ್ಯ ದೇವಾಲಯದಿಂದ ತಕ್ಕಷ್ಟು ದೂರ ದಕ್ಷಿಣಕ್ಕೆ ಇರುವುದನ್ನು ಕಾಣಬಹುದು. ಇದು ಕೂಡ ಪರಶುರಾಮನು ಕ್ಷೇತ್ರಪಾಲಕನೆಂಬುದನ್ನು ಸಮರ್ಥಿಸುತ್ತದೆ.
ಕ್ಷೇತ್ರಪಾಲಕ ದೇವತೆಗಳು ಯಾವಾಗಲೂ ಉಗ್ರ, ಭೈರವ, ಕಾಳಭೈರವ, ಕಾಳಭೈರವಿ ಮುಂತಾದವರು ನಮ್ಮ ದೇವಾಲಯಗಳಲ್ಲಿ ಕ್ಷೇತ್ರಪಾಲಕ ದೇವರುಗಳಾಗಿರುತ್ತಾರೆ. ಇವರೆಲ್ಲ ಉಗ್ರದೇವತೆಗಳೇ. ಪರಶುರಾಮನು ಗಂಡುಗೊಡಲಿ ಹಿಡಿದಿರುವುದು, ಕಾರ್ತವೀರ್ಯ ಮತ್ತು ಇತರ ಕ್ಷತ್ರಿಯರನ್ನು ಅವನು ಸಂಹರಿಸಿದನೆಂದು ಹೇಳುವುದು ಅವನ ಈ ಹಿನ್ನೆಲೆಗೆ ಯೋಗ್ಯವೇ ಆಗಿದೆ. ಪುರಾಣ-ಜಾನಪದ ಕಥೆಗಳಲ್ಲಿ ಈ ವಿಷಯಕ್ಕೆ ಪುಷ್ಟಿ ದೊರೆಯುತ್ತದೆ. ದೇವಿಯ ಸೇವೆಗೆ ಸದಾ ಸನ್ನದ್ಧನಾಗಿ ನಿಂತಿರುವ ದೇವತೆಯಾದುದರಿಂದ ಅವನನ್ನು ದೇವಿಯ ಮಗನೆಂದು ಕಲ್ಪಿಸಲಾಯಿತ್ತೆಂದು ಹೇಳಬಹುದು. ಗಂಡನಿಲ್ಲದೇ ಪರಶುರಾಮನನ್ನು ಹೆತ್ತಳೆಂದು ಹೇಳುವುದು ಮಾತ್ರ ವಿಶೇಷ ಆಶಯದಿಂದ ಕೂಡಿರುವಂತೆ ಕಾಣುತ್ತದೆ. ದೇವದಾಸಿ ಪದ್ಧತಿಯನ್ನು ಸಮರ್ಥಿಸಲೋಸುಗ ಹುಟ್ಟಿದ ಕಥೆ ಇದೆಂಬಂತೆ ತೋರುತ್ತದೆ. ಎಂದರೆ ಆಚರಣೆಯ ಮೂಲಕ ಹುಟ್ಟಿದ ಐತಿಹ್ಯವಿದು ಎಂದು ಹೇಳಬೇಕಾಗುತ್ತದೆ. ಜನಪದರು ದೇವಿಯ ಗುಡಿಯಲ್ಲಿ ಪೂಜೆಯ ಕಾಲಕ್ಕೆ ನಡೆಯುವ ವಾದ್ಯ ವೈಭವದ ಸಪ್ಪಳ ಪರಶುರಾಮನ ಗುಡಿಯಲ್ಲಿ ಕೇಳುವುದಿಲ್ಲವೆಂದು ಹೇಳುತ್ತಾರೆ. ಈ ಸಂಗತಿ ಪರಿಶೀಲನಾರ್ಹವಾಗಿದೆ. ತನ್ನ ತಲೆಯನ್ನೇ ಕತ್ತರಿಸಿದ್ದಕ್ಕಾಗಿ ಎಲ್ಲಮ್ಮನು ಪರಶುರಾಮನಿಗಿತ್ತ ಶಾಪವೇ ಈ ಸಪ್ಪಳ ಕೇಳದಿರಲು ಕಾರಣವೆಂದು ಜನಪದರ ಹೇಳಿಕೆ. ಬಹುಶಃ ಈ ಎರಡೂ ದೇವಸ್ಥಾನಗಳು ನಿರ್ಮಿತವಾದ ಕೊಳ್ಳಗಳ ವಿಶಿಷ್ಟ ಪರಿಸರವೇ ಧ್ವನಿ ತರಂಗಗಳ ಪ್ರಸರಣಕ್ಕೆ ಅಡ್ಡಿಯುಂಟುಮಾಡುವ ಸಾಧ್ಯತೆಯಿದೆ. ಇಂಥ ನೈಸರ್ಗಿಕ ಸನ್ನಿವೇಶಗಳಿಗೆ ತಕ್ಕಂತೆ ಅವನ್ನು ವಿವರಿಸುವ ಅನೇಕ ಐತಿಹ್ಯಗಳು ಸೃಷ್ಟಿಗೊಳ್ಳುವವ ಎಂಬ ಸಂಗತಿಯನ್ನು ನಾವು ಈಗಾಗಲೇ ಗಮನಿಸಿದ್ದೇವೆ.
ಮಾತಂಗಿ–ಸತ್ಯವ್ವ:
ಮಾತಂಗಿ ಹೊಲೆಯ ಅಥವಾ ಮಾದಿಗ ಜಾತಿಯವಳು ಎಂಬ ಬಗ್ಗೆ ಎಲ್ಲೆಡೆ ಏಕಾಭಿಪ್ರಾಯ ಕಂಡುಬರುತ್ತದೆ. ಪುರಾಣಗಳಲ್ಲಿ ಇವಳ ಪ್ರಸಕ್ತಿ ಇರುವಂತೆ ತೋರದು. ಇವಳು ಎಲ್ಲಮ್ಮನಿಗೆ ಕುಷ್ಟ-ತೊನ್ನು ಅಥವಾ ವಿಪರೀತ ಕಜ್ಜಿಗಳುಂಟಾದಾಗ ಅವಳನ್ನು ಉಚರಿಸಿದಳೆಂದು ಐತಿಹ್ಯವಿದೆ. ಅದೇ ರೀತಿ ಜೋಗುಳ ಬಾವಿಯ ಸತ್ಯವ್ವ ಎಲ್ಲವ್ವನನ್ನು ಸೇವಿಸಿದಳಂತೆ. ಇವೆಲ್ಲ ಶುದ್ಧ ಜನಪದೀಯವಾದ ಅಂಶಗಳು. ದೇವಸ್ಥಾನಕ್ಕೆ ಬರುವ ಭಕ್ತರು ಹುರುಕು-ಕಜ್ಜಿಗಳಿಂದ ಗುಣಹೊಂದಬೇಕೆಂದು, ಅಥವಾ ಹೊಂದಿದ್ದಕ್ಕಾಗಿ. ದೇವಿಗೆ ಉಪ್ಪನ್ನು ಅರ್ಪಿಸುವ ಪದ್ಧತಿಯಿದೆ. ಒಂದು ವಿಧದಲ್ಲಿ ಇದೂ ಕೂಡ ಮಾತಂಗಿ ಎಲ್ಲಮ್ಮನನ್ನು ಸೇವಿಸದಳೆಂಬ ಐತಿಹ್ಯಕ್ಕೆ ಉಪಷ್ಟಂಭಕವಾಗಿದೆ. ಆದರೆ ಎಲ್ಲಮ್ಮನಿಗೆ ಕಜ್ಜಿ-ತೊನ್ನುಗಳಾಗಿದ್ದವೆಂಬ ಕಲ್ಪನೆಯ ಹಿನ್ನೆಲೆಯಲ್ಲಿ ಇನ್ನೊಂದು ಜಾನಪದ ನಂಬಿಕೆ ಅಂತರ್ನಿಹಿತವಾಗಿರುವಂತೆ ತೋರುತ್ತದೆ. ನಮ್ಮಲ್ಲಿ ಒಂದೊಂದು ರೋಗಕ್ಕೂ ಒಬ್ಬೊಬ್ಬ ಅಧಿದೇವತೆಯರನ್ನು ಜನಪದರು ಕಲ್ಪಿಸಿದ್ದಾರೆ. ಮೈಲಿ-ಕಾಲರಾಗಳಿಗೆ, ಮೈಲಮ್ಮ-ಮಾರಮ್ಮ, ಉಡುಚುಗಡ್ಡಗೆ ಉಡುಚಮ್ಮ ಇತ್ಯಾದಿ. ಅದೇ ರೀತಿ ಎಲ್ಲಮ್ಮ ಕಜ್ಜಿ-ತೊನ್ನುಗಳಿಗೆ ಅಧಿದೇವತೆ ಎಂಬ ನಂಬಿಕೆ ಜನಪದರಲ್ಲಿದೆ. ಈ ನಂಬಿಕೆಯಿಂದಾಗಿ ಈ ಐತಿಹ್ಯ ಸೃಷ್ಟಿಗೊಂಡಿರಬಹುದಾಗಿದೆ.
ಎಕ್ಕಯ್ಯ–ಜೋಗಯ್ಯ:
ಎಕ್ಕಯ್ಯ ಜೋಗಯ್ಯರೆಂಬ ಇಬ್ಬರು ಸಿದ್ಧಪುರುಷರ ಮಹಿಮೆಯಿಂದ ಎಲ್ಲಮ್ಮನ ಶಾಪ ಅಥವಾ ರೋಗ ನಿವಾರಣೆಯಾಯಿತೆಂಬ ನಂಬಿಕೆಯೂ ಇದೆ. ಪ್ರಮುಖ ದೇವರಿಂದ ಇತರರು ಉದ್ಧಾರವಾದ ಕಥೆಗಳೇ ಸಾಮಾನ್ಯವಾಗಿರುವಾಗ ಪ್ರಮುಖ ದೇವತೆಯೇ ಇತರರಿಂದ ಉದ್ಧಾರಗೊಂಡಳೆಂದು ಹೇಳುವ ಈ ಕಥೆ ವಿಚಿತ್ರವಾಗಿದೆ ! ಈ ಎಕ್ಕಯ್ಯ-ಜೋಗಯ್ಯರ ಹೆಸರುಗಳು ಏಕನಾಥ ಜೋಗಿನಾಥರೆಂದೂ ರೂಢಿಯಲ್ಲಿವೆ. ಇವರಿಬ್ಬರು ಐತಿಹಾಸಿಕ ವ್ಯಕ್ತಿಗಳಾಗಿದ್ದ ಪಕ್ಷದಲ್ಲಿ ನಾಥ ಪಂತೀಯರಾಗಿದ್ದರೋ ಏನೋ?! ಆದರೆ ಈ ಹೆಸರುಗಳನ್ನು ಇನ್ನೊಂದು ರೀತಿಯಿಂದಲೂ ವಿವರಿಸಬಹುದೆಂದು ಕಾಣುತ್ತದೆ. ಈ ಶಬ್ದಗಳು ಜೋಗಪ್ಪ ಜೋಗಮ್ಮಗಳ ಬಾಯಲ್ಲಿ ಬೇರೆ ಬೇರೆ ರೂಪಗಳಲ್ಲಿ ಪ್ರಚಾರವಾಗಿವೆ. ಕೆಲವರು ಇವಕ್ಕೆ ಪ್ರತಿಯಾಗಿ ‘ಎಕ್ಕರಿಗೋ ಜೋಗವ್ವ’ ಎಂದು ಹೇಳುತ್ತಾರಾದರೆ ಮತ್ತೆ ಕೆಲವರು ಯೆ(ಎ)ಕ್ಕುಂದೇ(ದೀ) ಜೋಗವ್ವ ಎಂದೂ ಎಕ್ಕುಲ್ದೆ ಜೋಗವ್ವ ಎಂದೂ ಹೇಳುತ್ತಾರೆ. ದೇವರ ಹೆಸರಿನಿಂದ ಭಿಕ್ಷಾವೃತ್ತಿ ಕೈಗೊಂಡ ನೈಷ್ಠಿಕ ಭಕ್ತರು ತಮ್ಮ ಆರಾಧ್ಯ ದೇವತೆಯ ಹೆಸರು ಹೇಳುವುದು ವಾಡಿಕೆಯೇ ಹೊರತು, ಉಪದೇವತೆಗಳ ಹೆಸರನ್ನಲ್ಲ. ದಾಸಯ್ಯಗಳು ‘ವೆಂಕಟರಮಣಾ ಗೋವಿಂದ’ ಎಂದು ಹೇಳಿದರೆ ಮೈಲಾರಲಿಂಗನ ಭಕ್ತರು ‘ಏಳು ಕೋಟಿ ಏಳು ಕೋಟಿ’ ಎಂದು ಹೇಳುವರು. ಹಾವೇರಿಯಲ್ಲಿ ನಾನು ಕಿವಿಯಾರೆ ಕೇಳಿದಂತೆ ಒಬ್ಬ ಜೋಗವ್ವ ಭಿಕ್ಷೆ ಬೇಡುವಾಗ ‘ಹೊನ್ನತ್ತೆವ್ವನ ಜೋಗವ್ವ’ ಎಂದು ಹೇಳುತ್ತಿದ್ದಳು. ಅಂದರೆ ಈ ಜೋಗಮ್ಮ ಹೊನ್ನತ್ತಿಯ ಹೊನ್ನಮ್ಮನ ದೇವಸ್ಥಾನದಲ್ಲಿ ಹೊರೆ ಹೊತ್ತವಳೆಂದು ಅರ್ಥ. ಆದ್ದರಿಂದ ಅವಳ ಆರಾಧ್ಯ ದೇವತೆ ಹೊನ್ನತ್ತಿಯ ಹೊನ್ನಮ್ಮ. ಅವಳ ಹೆಸರು ಹೇಳುತ್ತ ಭಿಕ್ಷೆ ಬೇಡುವುದು ಇವಳ ವಿಧಿ. ಆದ್ದರಿಂದ ಜೋಗಪ್ಪ ಜೋಗಮ್ಮಗಳು ಹೇಳುವ ಈ ಶಬ್ದಗಳಲ್ಲಿ ತಮ್ಮ ಆರಾಧ್ಯ ದೇವತೆಯ ಹೆಸರಿರಬೇಕಾದುದು ಅನಿವಾರ್ಯ. ಕಾರಣ ಎಕ್ಕಯ್ಯ, ಎಕ್ಕಲಗೊ, ಎಕ್ಕುಂದೀ,(ದೇ) ಎಂಬ ಪೂರ್ವಪದವು ಈ ದೇವತೆಯ ವಾಚಕವಾಗಿರಲಿಕ್ಕೆ ಸಾಕು. ಉತ್ತರಪದ ಮಾತ್ರ ತಾನು ಆ ದೇವರ ಜೋಗಪ್ಪ ಅಥವಾ ಜೋಗವ್ವ ಎಂಬುವುದನ್ನು ತಿಳಿಸಿ ಹೇಳುವ ಶಬ್ದ. ಎಕ್ಕಯ್ಯ ಎಂಬುದಕ್ಕಿಂತ ಎಕ್ಕಲಿಗೆ ಅಥವಾ ಎಕ್ಕುಂದಿ ಎಂಬುವುದು ಹೆಚ್ಚು ಸರಿಯಾದ ಶಬ್ದ ಮತ್ತು ದೇವತಾವಾಚಕವಾದುದೆಂದು ಭಾವಿಸಬೇಕು. ದೇವಾಲಯದಲ್ಲಿರುವ ಶಾಸನದಲ್ಲಿ ದೇವಿಯನ್ನು ಜತ್ತಕ ಎಂದಿರುವುದನ್ನು ಇಲ್ಲಿ ಸ್ಮರಿಸಬಹುದು. ಒಟ್ಟಿನಲ್ಲಿ ಈ ಎಕ್ಕಲಿಗೆ, ಎಕ್ಕುಂದಿ, ಜತ್ತಕ, ಕನ್ಯಮ್ಮ ಮುಂತಾದ ಶಬ್ದಗಳಲ್ಲಿ ದೇವಿಯ ಮೂಲ ಹೆಸರು ಅಡಗಿದೆ ಎಂದು ಹೇಳಬಹುದು. ಇದರಿಂದ ಸಧ್ಯದ ‘ಎಲ್ಲಮ್ಮ’ ಎಂಬುದು ಈಚಿನ ಹೆಸರೆಂಬುದಂತೂ ನಿಶ್ಚಿತ.
ಎಲ್ಲಮ್ಮ–ಸಿದ್ಧರು:
ದೇವಿಯನ್ನು ಕುರಿತ ಕೆಲವು ಹಾಡುಗಳಲ್ಲಿ ಎಲ್ಲಮ್ಮ ದುಷ್ಟರಾದ ಹಲವು ಜನ ಸಿದ್ಧರನ್ನು ನಾಶ ಮಾಡಿದಳೆಂಬ ವರ್ಣನೆ ಬರುತ್ತದೆ.[8] ಒಂದೆಡೆ ಆ ಸಿದ್ಧರ ಸಂಖ್ಯೆ ಮೂರುನೂರ ಅರವತ್ತು ಎಂದಿದೆ.[9] ಅವರು ಎಲ್ಲಮ್ಮನನ್ನು ಪರಿಪರಿಯಾಗಿ ಕಾಡಿಸಿದರೆಂದೂ ಮೊದಲು ಅವಳಿಂದ ನಾನಾ ಪ್ರಕಾರದ ಸೇವೆ ಮಾಡಿಸಿಕೊಂಡರೆಂದು ವರ್ಣಿಸಿರುವುದು ಕಂಡು ಬರುತ್ತದೆ. ಕೊನಗೆ ಎಲ್ಲಮ್ಮ ಅವರಿಗೆ ಭಂಗಿ ಸೇವಿಸಿ ಅವರೆಲ್ಲ ಅಮಲಿನಲ್ಲಿದ್ದಾಗ ಅವರ ತಲೆಗಳಲ್ಲಿ ಮೊಳೆ ಹೊಡೆದು ಅವರನ್ನು ತನ್ನ ಸ್ವಾಧೀನಪಡಿಸಿಕೊಂಡಳಂತೆ.
ಪಿಶಾಚಿ ಸಿದ್ಧರು  ಪಿಶಾಚಿಗಳನ್ನು ಹಿಡಿದು ವಶಪಡಿಸಿಕೊಳ್ಳುವಾಗ ತಮ್ಮ ಮಂತ್ರಬಲದಿಂದ ಅವುಗಳ ತಲೆಯಲ್ಲಿ ಮೊಳೆ ಜಡಿದು ಬಿಡವರೆಂದು. ಆಮೇಲ ಅವು ಆ ಮಾಂತ್ರಿಕರು ಹೇಳಿದಂತೆ ಕೇಳುವವೆಂದೂ ಜಾನಪದರು ನಂಬುತ್ತಾರೆ. ಅಂಥ ಜನಪದ ಕಥೆಗಳೂ ಪ್ರಚಾರದಲ್ಲಿವೆ. ಬಾಗಿಲಿಗೆ (ಬೇವಿನ) ಗಿಡಗಳಿಗೆ. ಪ್ರಸಿದ್ಧ ದೇವಾಲಯಗಳಲ್ಲಿನ ಮರಗಳಿಗೆ, ತೊಲೆ-ಕಂಬಗಳಿಗೆ ಮೊಳೆ ಹೊಡೆಯುವ ವಿಧಾನವನ್ನು ನಾವು ಎಲ್ಲಡೆ ನೋಡುತ್ತೇವೆ. ಈ ರೀತಿ ಈ ಐತಿಹ್ಯಕ್ಕೆ ಸಾಕಷ್ಟು ಪ್ರಸಾರವಿದೆಯೆಂದು ಹೇಳಬೇಕು. ಕಾರಣ ಮೇಲುನೋಟಕ್ಕೆ ಇದೊಂದು ವಲಸೆ ಬಂದ ಐತಿಹ್ಯದಂತೆ ತೋರುತ್ತದೆ. ಆದರೂ ಇದು ವಲಸೆ ಬಂದ ಐತಿಹ್ಯವಾಗಿರದೆ ಸ್ಥಳೀಯ ಐತಿಹ್ಯವಾಗಿರುವ ಸಾಧ್ಯತೆಯನ್ನು ತಳ್ಳಿಹಾಕುವಂತಿಲ್ಲ.
ಎಲ್ಲಮ್ಮ–ಮೈಲಾರಲಿಂಗಪ್ಪ:
ಕೊನೆಯದಾಗಿ ಧಾರವಾಡ ಜಿಲ್ಲೆಯಲ್ಲಿ ಪ್ರಚಲಿತವಿರುವ ಇನ್ನೊಂದು ಐತಿಹ್ಯವನ್ನು ಇಲ್ಲಿ ಪ್ರಸ್ತಾಪಿಸಬಹುದಾಗಿದೆ. ಸವದತ್ತಿಯ ಎಲ್ಲಮ್ಮ, ಚಂದ್ರಗುತ್ತಿಯೆ ಎಲ್ಲಮ್ಮ ಮತ್ತು ಹೊನ್ನತ್ತಿಯ ಹೊನ್ನಮ್ಮ ಇವರು ಮೈಲಾರಲಿಂಗನ ತಂಗಿಯರು ಎಂದು ಹೇಳುತ್ತಾರೆ. ಈ ಮೂವರು ಸಹೋದರಿಯರು ಭಂಡಾರವನ್ನು ತಮ್ಮ ತವರುಮನೆಯಿಂದಲೇ ಎಂದರೆ ತಮ್ಮ ಅಣ್ಣನಾದ ಮೈಲಾರಲಿಂಗಪ್ಪನಿಂದಲೇ ತಂದರೆಂದು ನಂಬಿಕೆಯಿದೆ. ಅದೇ ರೀತಿ ಮೈಲಾರಲಿಂಗನ ದೇವಸ್ಥಾನದ ಗುರುಮನೆತನದವರಾದ ಒಡೆಯರು ಎಲ್ಲಮ್ಮ ತಮ್ಮ ಮನೆತನದ ಹೆಣ್ಣುಮಗಳು ಎಂದು ನಂಬುತ್ತಾರೆ. ಈ ಐತಿಹ್ಯಕ್ಕೆ ಬೇರೆ ಪ್ರಸಾರವಿರುವಂತೆ ಕಾಣದು. ಆದ್ದರಿಂದ ಇದಕ್ಕೆ ಎಷ್ಟು ಬೆಲೆ ಕೊಡಬೇಕೋ ತಿಳಿಯದು. ನಮ್ಮ ಜನಪದರು ಸುತ್ತಮುತ್ತಲಿನ ದೇವರುಗಳಿಗೆ ಅಣ್ಣ, ತಮ್ಮ, ತಂಗಿ, ತಂದೆ, ಮಗ, ಮಗಳು ಇತ್ಯಾದಿಯಾಗಿ ಸಂಬಂಧ ಕಲ್ಪಿಸುವುದು ಎಲ್ಲಡೆ ಕಂಡು ಬರುತ್ತದೆ. ಇದು ಕಲ್ಪನೆಯೋ ಅಥವಾ ವಾಸ್ತವಾಂಶವೇನಾದರೂ ಇದರಲ್ಲಿ ಇದೆಯೋ? ಹೇಳುವುದು ಕಷ್ಟ!
ಹೀಗೆ ಎಲ್ಲಮ್ಮನನ್ನು ಕುರಿತಿರುವ ಐತಿಹ್ಯಗಳಲ್ಲಿ ಹಲವಾರು ಜನಪದ ನಂಬಿಕೆಗಳು. ಪೌರಾಣಿಕ ಅಂಶಗಳು, ಆಚರಣೆಗಳು, ಅಡಕವಾಗಿರುವುದು ಕಂಡುಬರುತ್ತದೆ. ಹೆಚ್ಚಿನವುಗಳಿಗೆ ಜಾನಪದ ನಂಬಿಕೆಗಳೇ ಆಧಾರವಾಗಿವೆ. ಕೆಲವು ಐತಿಹ್ಯಗಳು ಪುರಾಣ ಸ್ಪರ್ಶವನ್ನು ಪಡೆದಿವೆ. ಒಂದೆರಡಾದರೂ ವಲಸೆ ಬಂದ ಐತಿಹ್ಯಗಳು ಇಲ್ಲಿ ಪ್ರಚಲಿತವಾಗಿವೆ. ಈ ದಿಶೆಯಲ್ಲಿ ಇನ್ನೂ ಹೆಚ್ಚಿನ ಸಂಶೋಧನೆ ನಡೆಯಬೇಕಾದುದು ಅನಿವಾರ್ಯ. ವಿಶೇಷವಾಗಿ ದೇವದಾಸಿ ಪದ್ಧತಿ. ಪರಶುರಾಮದೇವರು ಹಾಗೂ ಎಲ್ಲಮ್ಮನ ಇತರ ಕ್ಷೇತ್ರಗಳ ಕ್ಷೇತ್ರಾಧ್ಯನ (Field Study) ವಿವರವಾಗಿ ನಡೆಯಬೇಕು. ಆಗ ಮಾತ್ರ ಹೆಚ್ಚು ನಿಖರವಾಗಿ ಈ ದೇವತೆಯ ಐತಿಹ್ಯಗಳನ್ನು ಪರೀಕ್ಷಿಸುವುದು ಸಾಧ್ಯವಾದೀತು.
* * *

ಎಲ್ಲಮ್ಮನನ್ನು ಕುರಿತ ಪೌರಾಣಿಕ ಸಂಗತಿಗಳು: ಒಂದು ವಿವೇಚನೆ
ಎಲ್ಲಮ್ಮನನ್ನು ‘ಏಳುಕೊಳ್ಳದ ಎಲ್ಲಮ್ಮ’ ಎಂದೇ ಕರೆಯುವುದು ರೂಢಿ. ‘ಏಳೂಕೊಳ್ದೆಲ್ಲಮ್ಮಾ ನಿನ್ನಾಲಕ ಉಧೋ ಉಧೋ’ ಇದು ಭಕ್ತರ ಉದ್ಘೋಷ. ‘ಎಲ್ಲಿ ಕಾಣೆಲ್ಲಿ ಕಾಣೆ. ಎಲ್ಲಮ್ಮನಂಥಾಕೆಲ್ಲಿ ಕಾಣೆಲ್ಲಿ ಕಾಣೆ’ ಹುಟ್ಟೀ ಬಂದೆ ಎಲ್ಲಮ್ಮನಾಗಿ ನಿನ ಮದವೀ ಮಾಡಿ ಕೊಟ್ಟಾರವ್ವ ಜಮದಗ್ನಿಗಿ’ ಇತ್ಯಾದಿ ಎಲ್ಲಮ್ಮನ ಮಹಿಮೆಯನ್ನು ಸಾರುವ ಜನಪದ ಹಾಡುಗಳು.
ಎಲ್ಲಮ್ಮನ ಕ್ಷೇತ್ರಕ್ಕೆ ಸಂಬಂಧಿಸಿದ ಜನಪದ ಹಾಡುಗಳಲ್ಲಿ ‘ಏಳುಕೊಳ್ಳ’, ‘ಸಿದ್ಧನಕೊಳ್ಳ’ ಮುಂತಾದ ಮಾತು ದೊರೆಯುತ್ತವೆ. ಸವದತ್ತಿ ಹತ್ತಿರದ ಈ ಪ್ರದೇಶದ ಭೌಗೋಲಿಕ ಪಾತಳಿ ಕೊಳ್ಳಗಳಿಂದ ರೂಪುಗೊಂಡಿದ್ದು , ಪುರಾತನ ಕಾಲದಿಂದ ಸಿದ್ಧ ಸಂತರ ಸಾಧನೆಯ ಕ್ಷೇತ್ರವಾಗಿರಬೇಕು; ಮತ್ತು ಈ ಪ್ರದೇಶದ ಮಣ್ಣಿನಲ್ಲಿಯೇ ಹುಟ್ಟಿ, ಬೆಳೆದು ಬದುಕಿದ ಎಲ್ಲಮ್ಮನಿಗೂ ಇಲ್ಲಿಯ ಏಳು ಕೊಳ್ಳಗಳಿಗೂ ಗಾಢವಾದ ಸಂಬಂಧ ಏರ್ಪಟ್ಟು ಅದು ಮೌಖಿಕ ಪರಂಪರೆಯ ಮೂಲಕ ನಿರಂತರವಾಗಿ ಸಂವಹನಗೊಳ್ಳುತ್ತ ಬಂದಿರಬೇಕು. ಈ ಮಾತಿಗೆ ಇಂದಿಗೂ ಜನಪದ ಹಾಡುಗಳಲ್ಲಿ ದೊರೆಯುವ ‘ಹೊಕ್ಕುಳದೇವಿ ಕಾಲ್ಮುಂದ ಮಾಡಿ’ ವಾರಿ ವಾರಿ ತಿರುಗುತ್ತಿದ್ದಳು’ ‘ಏಳು ಮಂದಿ ಸಿದ್ಧರನಾಕಿ ಒತ್ತಿ ಬಿಟ್ಟಾಳ ಪಾತಾಳಕ ದೂಡಿ; ಮ್ಯಾಲಿನಿಂದ ಸೀಸದ ಗುಂಡ, ಓಡೀ ಓಡೀ (ಜಡೀ ಜಡೀ)’ ಮುಂತಾದ ಮಾತುಗಳು ಸಂಕೇತವಾಗಿವೆ. ಇವುಗಳನ್ನು ಕುರಿತು ಖಚಿತವಾದ ಐತಿಹಾಸಿಕ ಆಧಾರಗಳು ದೊರೆಯುವುದಿಲ್ಲ. ಆ ಏಳು ಸಿದ್ಧರು ಯಾರು? ಅವರ ಸೇವೆಯಲ್ಲಿ ಎಲ್ಲಮ್ಮ ತೊಡಗಿದ ಸಂದರ್ಭ ಯಾವುದು? ಎಲ್ಲಮ್ಮ ಯಾರು? ಯಾವ ವೃಂದಕ್ಕೆ ಸಂಬಂಧಿಸಿದವಳು? ಈಕೆ ‘ಧರ್ಮ’ದಲ್ಲಿ ತೊಡಗಿ, ದೇವತೆಯಾಗಿ ಪರಿವರ್ತನೆಗೊಂಡು ಅತಿಮಾನುಷ ಅಥವಾ ದೈವೀಶಕ್ತಿಯಾಗಿ, ಎಲ್ಲ ಜನಸಮುದಾಯಗಳಿಗೂ ಅಮ್ಮನಾಗಿ ವಿಜೃಂಭಿಸಿದ್ದು ಎಂದಿನಿಂದ?  ಈಕೆಯ ಸುತ್ತೂ ಹುಟ್ಟಿಕೊಂಡಿರುವ ಪೌರಾಣಿಕ ಐತಿಹಾಸಿಕ ಮತ್ತು ಜನಪದ ಕಥೆಗಳಲ್ಲಿ ಹುದುಗಿರುವ, ಪವಾಡಗಳಲ್ಲಿ ಅಡಕಗೊಂಡಿರುವ ಸಂಗತಿಗಳ ನಿಜರೂಪ ಯಾವುದು? ಇತ್ಯಾದಿ ಪ್ರಶ್ನೆಗಳ ಒಂದು ದೊಡ್ಡ ಜಾಲವನ್ನೇ ನಾವು ಎದುರಿಸುತ್ತೇವೆ. ಏಕೆಂದರೆ ಎಲ್ಲಮ್ಮನನ್ನು ಕುರಿತು ದೊರೆಯುವ ಸಾಮಗ್ರಿ ಮೂರು ವಿಭಿನ್ನ ಆಕರಗಳಲ್ಲಿ ತೊಡಗಿಕೊಂಡಿದ್ದು, ಒಂದೊಂದೂ ಅನೇಕ ಸಾಮ್ಯ ಮತ್ತು  ವೈರುಧ್ಯಗಳನ್ನು ಒಳಗೊಂಡಿವೆ. ಒಂದು: ಶಿಷ್ಟಪದ ಪುರಾಣಗಳಲ್ಲಿ ದೊರೆಯುವ ಕಥೆಗಳು; ಎರಡು: ಐತಿಹಾಸಿಕ ವ್ಯಕ್ತಿಗಳ ಜೊತೆ ಹೆಣೆಯುಲಾದ ಸಂಗತಿಗಳು; ಮೂರು: ಜನಪದ ಹಾಡುಗಳ ಮೂಲಕ ವಿಭಿನ್ನ ಪ್ರದೇಶಗಳಲ್ಲಿ ಹರಡಿ ಚದುರಿದ ಸ್ಥಿತಿಯಲ್ಲಿರುವ ಘಟನೆಗಳು.
ಈ ಪ್ರತಿಯೊಂದರಲ್ಲಿಯೂ ಕಂಡು ಬರುವ ಎಲ್ಲಮ್ಮನ ಪೌರಾಣಿಕ ವಿವರಣೆಗಳನ್ನು ಸಂಕ್ಷಿಪ್ತವಾಗಿ ವಿವರಿಸಿ ಆ ಬಳಿಕ ಅವುಗಳ ವಿವೇಚನೆ-ವಿಶ್ಲೇಷಣೆ ಮಾಡುವುದು ಸೂಕ್ತ. ಎಲ್ಲಮ್ಮನನ್ನು ಕುರಿತ ಪೌರಾಣಿಕ ಸಂಗತಿಗಳನ್ನು ವಿವರವಾಗಿ ತಿಳಿದುಕೊಳ್ಳುವ ಮೊದಲ ಹಂತದಲ್ಲಿಯೇ ಎದುರಾಗುವ ಪ್ರಶ್ನೆ: ‘ಎಲ್ಲಮ್ಮ’ ಮತ್ತು ‘ರೇಣುಕಾ’ ಹೆಸರುಗಳ ಸಮೀಕರಣ.
ಶಿಷ್ಟಪದ ಪುರಾಣಗಳಲ್ಲಿ ‘ರೇಣುಕಾ’ ಎನ್ನುವ ಹೆಸರು ಬರುತ್ತದೆಯೇ ಹೊರತು ಅಲ್ಲಿ ಎಲ್ಲಿಯೂ ರೇಣುಕೆಯೇ ‘ಎಲ್ಲಮ್ಮ’ ಎಂದು ಹೇಳಲಾಗಿಲ್ಲ.
ಸಧ್ಯ ಇಲ್ಲಿ ಉಕ್ತ ‘ರೇಣುಕಾದೇವಿ’ಯೇ ಎಲ್ಲಮ್ಮ ಎಂದು ಭಾವಿಸಿ ಅಲ್ಲಿಯ ಘಟನೆಗಳನ್ನು ನೋಡಬಹುದು.
ರೇಣುಕೆಯ ಉಲ್ಲೇಖ ದೊರೆಯುವ ಮೊದಲ ಹಂತದ ಪುರಾಣಗಳು: ವಾಯು ಪುರಾಣ, ಹರಿವಂಶ, ಭಾಗವತ ಮತ್ತು ಮಹಾಭಾರತ. ಎರಡನೆಯ ಹಂತದಲ್ಲಿ ಸ್ಕಾಂದ ಪುರಾಣ. ತ್ರಿಪುರಾರಹಸ್ಯ. ಮೂರನೆಯ ಹಂತದಲ್ಲಿ ಗುಣಭದ್ರ ಮಹಾ ಪುರಾಣದ ಉತ್ತರಭಾಗ. ಒಂದರಲ್ಲಿ ವಿಷ್ಣು ಪಾರಮ್ಯ; ಮತ್ತೊಂದರಲ್ಲಿ ಶಿವ-ಶಕ್ತಿ ಪಾರಮ್ಯ: ಮೂರನೆಯದರಲ್ಲಿ ಜೈನ ಧಾರ್ಮಿಕ ಸಂಗತಿಗಳು. ಈ ವಿಭಿನ್ನ ಸಂಗತಿಗಳ ಜಾಲದಿಂದ ‘ಎಲ್ಲಮ್ಮನನ್ನು ಬೇರ್ಪಡಿಸಿ ಗುರುತಿಸುವ ವಿನಮ್ರಯತ್ನ ಈ ಪ್ರಬಂಧದ ಗುರಿ.
ಪುರಾಣವನ್ನು ಕೇಳುವುದರಿಂದ ಭವ್ಯಾತ್ಮರಿಗೆ ನಿರ್ಬಾಧವಾಧ ಅಭ್ಯುದಯವುಳ್ಳ ‘ಮೋಕ್ಷಲಕ್ಷ್ಮೀ’ಯ ಸಮಾಗಮವಾಗುವುದು ಮುಕ್ತಿ ಪ್ರಾಪ್ತವಾಗುವುದು (ಗುಣಭದ್ರ ಮಹಾಪುರಾಣದ ಉತ್ತರಭಾಗ: ಪರ್ವ ೪೮, ಶ್ಲೋಕ ೭, ಪು. ೧ ಸಂ. ಶಾಂತಿರಾಜ ಶಾಸ್ತ್ರಿ ೧೯೮೧) ಎನ್ನುವ ಶಿಷ್ಟಪದ ಪುರಾಣ ಲಕ್ಷಣಗಳು ಎಲ್ಲಮ್ಮನನ್ನು ಕುರಿತ ಧಾರ್ಮಿಕ ಹಿನ್ನೆಲೆಯೊಂದನ್ನು ಬಿಟ್ಟರೆ-ಇನ್ನುಳಿದ ಹಾಡುಗಳ ವಿಶ್ಲೇಷಣೆಗೆ ನೆರವಾಗುವುದಿಲ್ಲ. ಇದಕ್ಕೆ ಕೆಲಮಟ್ಟಿಗೆ ದಿಕ್ಕು ತೋರುವುದು ಲೆವಿಸ್ಟ್ರಾಸ್‌ ಎನ್ನುವ ವಿದ್ವಾಂಸ ಪ್ರತಿಪಾದಿಸಿದ -‘ಸ್ಟ್ರಕಚರಾಲಿಸಮ್‌-’ ರಾಚನಿಕ ಪಂಥದ ಧೋರಣೆಗಳು.
ಈ ಪಂಥದ ಹಿನ್ನೆಲೆಯಲ್ಲಿ ಇಂಡೋ ಯುರೋಪಿಯನ್‌ ಪುರಾಣಗಳ ಅಧ್ಯಯನ ಮಾಡಿದ ದುಮೇಜಿಲ್‌ ಎನ್ನುವ ವಿದ್ವಾಂಸನ ಕಾರ್ಯ ಅತ್ಯಂತ ಮಹತ್ವದ್ದಾಗಿದೆ. ಪುರಾಣ ದೇವೆತೆಗಳನ್ನು ಅವರ ‘ಕ್ರಿಯೆ’ ಅಥವಾ ‘ನಿಯೋಗ’ಗಳಿಂದ ಬೇರ್ಪಡಿಸಿ ಅವರಿಗೆ ಹೊರತಾದ ಇತರ ದೇವತೆಗಳನ್ನು ಸ್ವತಂತ್ರವಾಗಿ ವಿಶ್ಲೇಷಿಸುವ ಆತನ ‘ರಾಚನಿಕ ಪಂಥ’ ವಿಧಾನ ಒಂದು ಬಹುದೊಡ್ಡ ಕಾಣಿಕೆಯೆಂದು ಭಾವಿಸಲಾಗಿದೆ.
[1]
ಲಭ್ಯವಿದ್ದ ಪುರಾಣ ಸಾಮಗ್ರಿಗಳನ್ನು ರಾಚನಿಕ ಪಂಥ ಭಾಷಾವಿಜ್ಞಾನದ ವಿಶ್ಲೇಷಣೆಗೆ ಒಳಪಡಿಸುತ್ತದೆ. ರಾಚನಿಕ ಪಂಥದ ಪ್ರತಿಪಾದಕ ಲೇವಿಸ್ಟ್ರಾಸ್‌ ವಿಭಿನ್ನ ಘಟಕಗಳಿಂದ ರಚನೆಗೊಂಡ ಭಾಷೆಯೊಂದರ ಸಂವಹನವೇ ಪುರಾಣ ಎನ್ನುತ್ತಾನೆ.[2]
ಆದುದರಿಂದ ಐತಿಹ್ಯಗಳ ವಿಕಸಿತರೂಪವಾದ ಪುರಾಣ ರಚನೆಯ ಅಂತರ್ಗತ ಘಟಕಗಳನ್ನು ಬಿಡಿಸಿದಾಗ, ಪಾಠಾಂತರಗಳ ಮೂಲಕ ಅವುಗಳಲ್ಲಿರುವ ಸಾಮ್ಯ ವೈರುಧ್ಯಗಳನ್ನು ಗುರುತಿಸುವುದು ಸುಲಭ. ಏಕೆಂದರೆ ಲೆವಿಸ್ಟ್ರಾಸ್‌ ಹೇಳುವಂತೆ ಪೌರಾಣಿಕ ಆಲೋಚನೆ ಯಾವಾಗಲೂ ವೈರುಧ್ಯಗಳ ಅರಿವಿನಿಂದ ಅವುಗಳ ಪ್ರಗತಿಪರ ಮಧ್ಯಸ್ಥಿಕೆಯತ್ತ ಕಾರ್ಯ ಮಾಡುತ್ತದೆ (ಅದೇ ಪು. ೧೭೫).
ಶಿಷ್ಟಪದ ಪುರಾಣ ಕಥೆಗಳನ್ನು ಪಾಠ ೧, ಪಾಠ ೨, ಪಾಠ ೩ ಎಂದು ಗುರುತಿಸಿ ಅವುಗಳ ಅಂತರ್ಗತ ಘಟಕಗಳನ್ನು ಒಡೆಯಲಾಗಿದೆ. ಬಳಿಕ ಒಂದನೆಯ ಪಾಠದ ವ್ಯತ್ಯಾಸಗಳನ್ನು ಅಕ್ಷರಗಳ ಮೂಲಕ ಪಾಠ ೨, ೩ ರಲ್ಲಿ ಸೂಚಿಸಲಾಗಿದೆ.
ಪಾಠ: ೧ (ಹರಿವಂಶ ೧-೨೭, ವಾಯು ಪುರಾಣ ೯೧, ಭಾಗವತ ೯-೧೫, ಮಹಾಭಾರತ ವನಪರ್ವ ೧೧೭, ಶಾಂತಿ ಪರ್ವ ೪೮, ಆದಿ ಪರ್ವ ೨-೬೫-೧೧೩. ರಾಮಾಯಣ ಬಾಲಕಾಂಡ ಸರ್ಗ ೭೪-೧೬ ಇವುಗಳಲ್ಲಿ ಉಕ್ತ).
ಆ: ರೇಣುಕರಾಜ. ಆತನಿಗೆ ಪ್ರಸೇನಜಿತೆ, ಸಂವೇಣಮುನಿ ಇತ್ಯಾದಿ ಹೆಸರು.
ಆ: ರೇಣುಕರಾಜನ ಮಗಳು ರೇಣುಕಾ. ಕಮಲದಲ್ಲಿ ಜನಿಸಿದವಳು (ಪ್ರಸೇನಜಿತ)ನ ಸಾಕುಮಗಳು. ಕಾಮಾಲಿ ಈಕೆಯ ಇನ್ನೊಂದು ಹೆಸರು.
ಇ: ಭ್ರಗುವಂಶದ ಜಮದಗ್ನಿ: ಕಟ್ಟುನಿಟ್ಟಿನ ವ್ರತಾಚರಣೆಗೆ ಹೆಸರಾದವನು.
ಈ: ಜಮದಗ್ನಿಯ ಜೊತೆ ರೇಣುಕೆಯ ಮದುವೆ.
ಉ: ಐದು ಮಕ್ಕಳು. ಕೊನೆಯವನು ಪರಶುರಾಮ.
ಊ: ರೇಣುಕಾ ನೀರು ತರಲು ಹೋದಾಗ-ಜಲಕ್ರೀಡೆಯಲ್ಲಿದ್ದ ದಂಪತಿಗಳನ್ನು ಕಂಡು ಅವಳ ಚಿತ್ತ ಚಾಂಚಲ್ಯ- ಮರಳಿ ಆಶ್ರಮಕ್ಕೆ ಬರಲು ವಿಲಂಬ. ವ್ಯಭಿಚಾರದ ಆರೋಪಕ್ಕೆ ಬೀಜ.
ಋ: ಕುಪಿತ ಜಮದಗ್ನಿ: ರೇಣುಕೆಯ ರುಂಡ ಚೆಂಡಾಡಲು ಮಕ್ಕಳಿಗೆ ಆಜ್ಞೆ. ಪರಶುರಾಮ ಆಜ್ಞೆಗೆ ತಲೆಬಾಗಿ ತಾಯಿಯ ರುಂಡ ಚೆಂಡಾಡುವುದು (ಇನ್ನುಳಿದ ತನ್ನ ಸಹೋದರರನ್ನು).
ೠ: ಮಗನ ಆಜ್ಞಾಪಾಲನೆಗೆ ಸುಪ್ರೀತ ಜಮದಗ್ನಿ: ಮಗನಿಗೆ ವರ ಕೊಡುವುದು. ಅದರ ಬಲದಿಂದ ಪರಶುರಾಮ ತಾಯಿ ಮತ್ತು ಸೋದರರನ್ನು ಜೀವಂತಗೊಳಿಸುವುದು.
ಎ: ಸೂರ್ಯವಂಶದ ಕೃತವೀರ್ಯನ ಮಗ ಸಹಸ್ರಬಾಹು ಕಾರ್ತವೀರ್ಯ.  ದತ್ತಾತ್ರೇಯನ ಆರಾಧಕ: ಆತನಿಂದ ವರ ಪಡೆದ ಮಹಾಶೂರ.
ಏ: ಕಾರ್ತವೀರ್ಯ ಸೈನ್ಯದೊಡನೆ ಬೇಟೆಗೆ ಹೊರಟು, ಜಮದಗ್ನಿಯ ಆಶ್ರಮಕ್ಕೆ ಬರುತ್ತಾನೆ.  ಬಂದವರಿಗೆಲ್ಲ ತಕ್ಷಣ ಕಾಮಧೇನುವಿನ ಕೃಪೆಯಿಂದ ಸುಖಭೋಜನ-ಸತ್ಕಾರ.
ಐ: ಕಾಮಧೇನುವಿನ ಮಹಿಮೆ ತಿಳಿದ ಕಾರ್ತವೀರ್ಯನಿಂದ ಅದನ್ನು ಕೊಂಡೊಯ್ಯುವ ಯತ್ನ: ಜಮದಗ್ನಿಯ ನಿರಾಕರಣೆ. ಕಾರ್ತವೀರ್ಯನಿಂದ ಜಮದಗ್ನಿಯ ಕೊಲೆ.
ಒ: ಇದನ್ನು ತಿಳಿದು ಕೆರಳಿದ ಪರಶುರಾಮನಿಂದ ಕಾರ್ತವೀರ್ಯನ ಕೊಲೆ. ಅವನ ರಾಜ್ಯ ನಿರ್ಮೂಲನ. ವಂಶ ನಿರ್ಮೂಲನ. ಪರಶುರಾಮ ಮಹಾವಿಷ್ಣುವಿನ ಆರನೆಯ ಅವತಾರ.
ಪಾಠ–೨: (ಸ್ಕಾಂದ ಪುರಾಣ ಅ. ೬. ಅ. ೮ ನಾಗರಖಂಡ, ಆಮತ್ಯಖಂಡ. ತ್ರಿಪುರಾ ರಹಸ್ಯ, ಇತ್ಯಾದಿಗಳ ಉಕ್ತ).
ಆ-೨: ಕಾರ್ತವೀರ್ಯ ಕ್ಷತ್ರಿಯ ದಾನವನ ಅಹಂಕಾರ ಉಪಟಳ. ಅದಿತಿಯಲ್ಲಿ ದೇವತೆಗಳ ಮೊರೆ. ದಕ್ಷ ಪ್ರಜಾಪತಿಯ ಮಗಳು ಆದಿತಿ. ಎಲ್ಲ ದೇವತೆಗಳ ತಾಯಿ. ಅದಿತಿಯೇ ರೇಣುಕರಾಜನ ಪುತ್ರಕಾಮೇಷ್ಟಿ ಯಜ್ಞ ಕುಂಡದಲ್ಲಿ ‘ಅಯೋನಿಜೆ’ಯಾಗಿ ಮೂಡುತ್ತಾಳೆ. ಅವಳ ಹೆಸರು ಜಗದಂಬಾ: ಏಕವೀರಾ. ಅವಳೇ ರೇಣುಕೆ. ಪ್ರಾಪ್ತ ವಯಸ್ಕಳಾದಾಗ ಅಗಸ್ತ್ಯ ಮುನಿಗಳ ಸೂಚನೆಯಂತೆ ಸಿದ್ಧಾಚಲಕ್ಕೆ ರೇಣುಕರಾಜನ ಪಯಣ.
ಇ-೨: ಸಿದ್ಧಾಚಲದ ರುಚಿಕ ಮುನಿ ಸತ್ಯವತಿಯರ ಮಗ ಜಮದಗ್ನಿ.
ಉ-೨: ಶ್ರೀಮನ್ನಾರಾಯಣನ ಅವತಾರವೇ ಪರಶುರಾಮ-ಗಜಾನನನಿಂದ ಪರಶು ಪಡೆದವನು.
ಒ-೨: ಕಾರ್ತವೀರ್ಯ ಜಮದಗ್ನಿಯನ್ನು ಕೊಂದಾಗ ರೇಣುಕಾ ಇಪ್ಪತ್ತೊಂದು ಸಲ ಎದೆ ಎದೆ ಬಡಿದುಕೊಂಡು ಶೋಕಿಸಿದ್ದಕ್ಕಾಗಿ ಪರಶುರಾಮ ಅಷ್ಟು ಸಲ ಭೂಮಿಯನ್ನು ಸುತ್ತಿ ಕ್ಷತ್ರಿಯರ ಬೇಟೆಯಾಡಿ ಅವರ ನಿಮೂಲನ ಮಾಡುತ್ತಾನೆ. ಮಹಾಯಜ್ಞ ಮಾಡಿ ಅದರ ಮೂಲಕ ಗಳಿಸಿದ ರಾಜ್ಯವನ್ನು (ಭೂಮಿ) ಕಶ್ಯಪನಿಗೆ ದಾನ ಮಾಡುತ್ತಾನೆ.
ಪಾಠ–೩: (ಜೈನ ಪುರಾಣದ ಕಥಾನಕ: ಕ್ರಿ.ಶ. ೮೯೭ರಲ್ಲಿ ರಚಿತವಾದ ಗುಣಭದ್ರನ ಉತ್ತರ ಪುರಾಣ: ಪರ್ವ ೬೫ ಶ್ಲೋ: ೫೧-೧೫೦).
ಅ-೩: ಕಾನ್ಯಕುಬ್ಜ್ದ ಅರಸನ ತೊಂಬತ್ತೊಂಬತ್ತು ಮಕ್ಕಳಲ್ಲಿ ಕೊನೆಯವಳೇ ರೇಣುಕೆ. ಈಕೆ ಮಣ್ಣಲ್ಲಿ ಆಡುತ್ತಿದ್ದುದರಿಂದ ಈಕೆಯನ್ನು ಈ ಹೆಸರಿನಿಂದ ಕರೆಯಲಾಯಿತು.
ಇ-೩: ಇಷ್ಟೌಕುವಂಶದ ಸಹಸ್ರಬಾಹು. ಆತನ ಚಿಕ್ಕಪ್ಪ ಶತಬಿಂದು. ಪಾರತ ದೇಶದ ಅರಸನ ತಂಗಿ ಶ್ರೀಮತಿಯ ಜೊತೆ ಶತಬಿಂದು ಮದುವೆ. ಶತಬಿಂದುವಿನ ಮಗ ಜಮದಗ್ನಿ. ಜಮದಗ್ನಿಗೆ ಬಾಲ್ಯದಲ್ಲಿ ಮಾತೃವಿಯೋಗ. ಪಂಚಾಗ್ನಿ ಮಧ್ಯೆ ತಪಸ್ಸು. ಅಪುತ್ರಸ್ಯ ಗತಿರ್ನಾಸ್ತಿ ಎಂದು ತಿಳಿದು ತಪಸ್ಸು ತೊರೆದು ಕಾನ್ಯಕುಬ್ಜಕ್ಕೆ ಕನ್ಯಾರ್ಥಿಯಾಗಿ ಬರುತ್ತಾನೆ.
ಈ-೩: ಮಣ್ಣಲ್ಲಿ ಆಡುತ್ತಿದ್ದ ಕಾನ್ಯಕುಬ್ಜದ ಅರಸನ ಕೊನೆಯ ಮಗಳನ್ನು ‘ರೇಣುಕಾ’ ಎಂದು ಹೆಸರಿಸಿ ಅವಳನ್ನು ವರಿಸುತ್ತಾನೆ.
ಉ-೩: ಇಬ್ಬರು ಮಕ್ಕಳು: ಇಂದ್ರರಾಮ: ಶ್ವೇತರಾಮ. ಇಂದ್ರರಾಮನೇ ಪರಶುರಾಮ. ಈತ ತನ್ನ ತಾಯಿಯ ಅಣ್ಣ ಅರಿಂಜಯ ಮುನಿಯಿಂದ ಕಾಮಧೇನು ಪಡೆಯುತ್ತಾನೆ.
ಉ-ಏ-೩ ಸಹಸ್ರಬಾಹು ತನ್ನ ಮಗ ಕೃತವೀರನ ಜೊತೆ ತನ್ನ ಸೋದರ ಜಮದಗ್ನಿಯ ಆಶ್ರಮಕ್ಕೆ ಬರುತ್ತಾನೆ. ತಕ್ಷಣ ಎಲ್ಲರಿಗೂ ಮೃಷ್ಟಾನ್ನ ಭೋಜನದ ಉಪಚಾರ. ಕೃತವೀರನಿಗೆ ತನ್ನ ಚಿಕ್ಕಮ್ಮ ರೇಣುಕೆಯ ಮೂಲಕ ಧೇನುವಿನ ಮಹಿಮೆ. ಅದರ ಗುಟ್ಟು ತಿಳಿಯುವುದು.
ಐ-೩: ಕೃತವೀರ ಚಿಕ್ಕಮ್ಮನ ಮಾತನ್ನೂ ಕೇಳದೆ ಜಮದಗ್ನಿಯನ್ನು ಕೊಂದು ಧೇನುವನ್ನು ಒಯ್ಯುವುದು. ಗೆಡ್ಡೆ ಗೆಣಸು ಸಂಗ್ರಹಿಸಲು ಹೋದ ಮಕ್ಕಳು ಮರಳಿ ವಿಷಯ ತಿಳಿದು ಕೆರಳುವುದು.
ಓ-೩: ಪರಶುರಾಮ (ಇಂದ್ರರಾಮ)ನಿಂದ ಸಹಸ್ರಬಾಹು ಮತ್ತು ಕೃತವೀರ್ಯನ ಕೊಲೆ. ಅವರ ಸರ್ವನಾಶ. ಗರ್ಭವತಿಯಾಗಿದ್ದ ಕೃತವೀರನ ಹೆಂಡತಿ ಚಿತ್ರಮತಿಗೆ ಸುಬಂಧು ಮುನಿಯ ಆಶ್ರಮದಲ್ಲಿ ರಕ್ಷೆ. ಚಿತ್ರಮತಿಯಲ್ಲಿ ಜನಿಸಿದ ಮಗ ಸುಭೌಮ. ಈತ ಜೈನ ಪುರಾಣೋಕ್ತ ಹನ್ನೆರಡು ಚಕ್ರವರ್ತಿಗಳಲ್ಲಿ ಒಬ್ಬ. ಈತನ ಮತ್ತೊಂದು ಹೆಸರು ಕಾರ್ತವೀರ್ಯ. ಶೈವ ವೈಷ್ಣವ ಪುರಾಣ ಕಥೆಗಳಿಗಿಂತ ಅಧಿಕವಾದ ಕೆಲವು ಘಟನೆಗಳಿಗೆ ಜೈನ ಧರ್ಮದ ಹಿನ್ನೆಲೆಯಿದೆ.
ಔ-: ರೇಣುಕೆಯ ಮಕ್ಕಳಿಂದ ಇಪ್ಪತ್ತೊಂದು ಬಾರಿ ಪೃಥ್ವಿಯ ಅಲೆದಾಟ ಕ್ಷತ್ರಿಯ ಬೇಟೆ. ಇಬ್ಬರೂ-ಪರಶುರಾಮ (ಇಂದ್ರರಾಮ) ಮತ್ತು ಶ್ವೇತರಾಮ ಸಾರ್ವಭೌಮರಾಗುತ್ತಾರೆ.  ಕೃತವೀರನ ಮಗ ಸುಭೌಮ ನಿಂದ (ಕಾರ್ತವೀರ್ಯ) ಪರಶುರಾಮನ ಕೊಲೆ.
ಮೇಲಿನ ಎಲ್ಲ ಘಟಕಗಳ ಪೃಥಕ್ಕರಣದಿಂದ ಕಾಣುವ ಮುಖ್ಯ ಸಂಗತಿಗಳು:
ಆ) ಎಲ್ಲಿಯೂ ‘ರೇಣುಕಾ’ನೇ ‘ಎಲ್ಲಮ್ಮ’ ಎಂದು ಹೇಳಲಾಗಿಲ್ಲ. ರೇಣುಕೆ ‘ಎಲ್ಲಮ್ಮ’ ನಾದಳೆ ಆ ಸಂಗತಿಯನ್ನು ಆರ್ಯ ಮೂಲ ಧರ್ಮಗಳಲ್ಲಿ ಹುಡುಕುವುದು ಅಸಮಂಜಸ. ಆದರೆ ರೇಣುಕೆಕ ‘ಜಗದಾಂಬೆ’ ಎಂಬ ಕಲ್ಪನೆ ಪುರಾಣೇತಿಹಾಸಗಳಲ್ಲಿ ದೊರಕುವುದಿಲ್ಲವೆ? ದೊರಕಿದರೆ ಇದೇ ಅರ್ಥದಲ್ಲಿ           ‘ಎಲ್ಲಮ್ಮ’ ‘ಎಲ್ಲವ್ವ’ ಎಂದು ಕರೆಯುವುದು ಅಸಮಂಜಸವಲ್ಲ(ಸರಿ).
(ಕಮಲ ಜನನ: ಅಯೋನಿಜೆ; ಕಾನ್ಯಕುಬ್ಜದ ಅರಸನ ಮಗಳು).
ಆ) ರೇಣುಕೆಯ ಮದುವೆಯಾದ ಜಮದಗ್ನಿ, ಒಮ್ಮೆ ಬ್ರಾಹ್ಮಣ, ಒಮ್ಮೆ ಶೈವ, ಮತ್ತೊಮ್ಮೆ ಜೈನ.
ಎ) ಇಡೀ ಕಥೆಗಳಲ್ಲಿ ಕಾಣುವ ಮುಖ್ಯ ವ್ಯಕ್ತಿ ಘಟನೆಗಳು: ರೇಣುಕೆ-ಜಮದಗ್ನಿ-ಪರಶುರಾಮ, ಕಾರ್ತವೀರ್ಯಾರ್ಜುನ. ರೇಣುಕೆಯ ಮೇಲೆ ವ್ಯಭಿಚಾರದ ಆರೋಪ. ಪರಶುರಾಮನಿಂದ ತಾಯಿ ಕೊಲೆ-ಮರುಹುಟ್ಟು. ಕಾಮಧೇನು-ಅದರ ಕಾರಣದಿಂದಾಗಿ ಕ್ಷತ್ರಿಯರ ಮೇಲೆ ಯುದ್ಧ-ಸಂಹಾರ.
ಈ) ಜೈನ ಪರಂಪರೆಯಂತೆ ಎಲ್ಲಮ್ಮ-ಕ್ಷತ್ರಿಯ-ಕೃತವೀರನ ಚಿಕ್ಕಮ್ಮ. ಕೃತವೀರನ ಮಗ ಸುಭೌಮ (ಕಾರ್ತವೀರ್ಯ)ವಿಗೆ ಅಜ್ಜಿ. ಈ ಸುಭೌಮನೇ ತನ್ನ ಚಿಕ್ಕಪ್ಪ ಪರಶುರಾಮನನ್ನು ಕೊಲ್ಲುತ್ತಾನೆ.
ಒಟ್ಟಾರೆ, ರೇಣುಕೆಯನ್ನು ಕುರಿತ ಈ ಕಥೆಯಲ್ಲಿ-ಮೂರೂ ಮತಗಳನ್ನು ಆಧರಿಸಿದ ಸಂಗತಿಗಳಲ್ಲಿ-ಪರಸ್ಪರ ಕೆಲವು ವೈರುಧ್ಯಗಳು ಸ್ಪಷ್ಟವಾಗಿವೆ.
ಇದೇ ಹಂತದಲ್ಲಿ ಗಮನಿಸಬೇಕಾದ ಮತ್ತೊಂದು ಸಂಗತಿ: ರೇಣುಕೆಯ ಹೆಸರಿನಲ್ಲಿಯೇ ಎಲ್ಲಿಯೂ ದೇವಾಲಯಗಳಿಲ್ಲದಿರುವುದು ಮತ್ತೂ ಎಲ್ಲಮ್ಮನ ಹೆಸರಿನ ಗುಡಿಗಳು ಕರ್ನಾಟಕ ಮತ್ತು ಮಹಾರಾಷ್ಟ್ರ ಆಂಧ್ರಪ್ರದೇಶದ ಗಡಿಭಾಗಗಳಲ್ಲೂ ಕಂಡುಬರುವುದು. ಇದಕ್ಕೆ ಕಾರಣ ಜನಪದ ಮತ್ತು ಶಿಷ್ಟಪದ ಪರಂಪರೆಗಳ ಸ್ವೀಕರಣ-ನಿರಾಕರಣಗಳು. ಬೃಹತ್‌ ಪರಂಪರೆಯ ಶಿಷ್ಟಪದ ಪುರಾಣ ಮತ್ತು ‘ಸಣ್ಣ ಪರಂಪರೆ’ಯ ಜನಪದ ಕಥನಗಳಲ್ಲಿ ಪರಸ್ಪರ ಆದಾನ ಪ್ರದಾನ ನಡೆಯುತ್ತಿದ್ದು ಶಿಷ್ಟಪರಂಪರೆ ಜನಪದ ಪರಂಪರೆಗಳ ಮೇಲೆ ತನ್ನ ಗಾಢ ಮತ್ತು ವ್ಯಾಪಕ ಪ್ರಭಾವ ಬೀರುತ್ತಿರುತ್ತದೆ. ಜನಪದ ವೃಂದಗಳ ‘ಸಣ್ಣ ಪರಂಪರೆ’ಯ ಸ್ಥಳೀಯ ‘ಸಾಂಸ್ಕೃತಿಕ ವೀರ’-ವ್ಯಕ್ತಿ. ಸಂಗತಿ ಘಟನೆಗಳ-ಮೇಲೆ ಶಿಷ್ಟಪದ ಪುರಾಣದ ಪ್ರಭಾವಿ ವ್ಯಕ್ತಿಗಳು ಹೇರಲ್ಪಡುತ್ತಾರೆ. ಜನಪದ ಐತಿಹ್ಯ, ಪೌರಾಣಿಕ ರೂಪದ ಚದುರಿದ ಕಥಾನಕಗಳ ‘ಸೀಳು’ಗಳಲ್ಲಿ ಶಿಷ್ಟಪದ ಪುರಾಣ ದೇವತೆಗಳು ತುಂಬಿ ನಿಲ್ಲುತ್ತಾರೆ. ಈ ಕ್ರಿಯೆಯನ್ನು ಜನಪದ ವೃಂದಗಳು ಅಪ್ರಜ್ಞಾಪೂರ್ವಕವಾಗಿ ಸ್ವೀಕರಿಸಿದಾಗ ಸ್ಥಳೀಯ-ಸಾಂಸ್ಕೃತಿಕ ವೀರರೆಂದು ಕರೆಯಬಹುದಾದ ದೇವತೆಗಳು ಉಚ್ಛಾಟನೆಗೊಂಡು ಬೃಹತ್‌ ಪರಂಪರೆಯ ದೇವತೆಗಳು ಸ್ಥಾಪಿತಗೊಳ್ಳುತ್ತಾರೆ ಅಥವಾ ಸಮೀಕರಣಗೊಳ್ಳುತ್ತಾರೆ.
ಎಲ್ಲಮ್ಮನ ಸಂಗತಿಯೂ ಅಷ್ಟೇ. ಶಿಷ್ಟಪದ ಪುರಾಣಗಳ ಆದಿತಿರೂಪದ ಆದಿಶಕ್ತಿ ‘ಏಕವೀರಾ’ ರೇಣುಕೆಯರು ಸ್ಥಳೀಯ ದೇವತೆ-ಶಕ್ತಿದೇವತೆಯೆಂದು ಪೂಜಿಸಲ್ಪಡುತ್ತಿರುವ ಎಲ್ಲಮ್ಮನ ಕಥೆಯ ‘ಸೀಳು’ಗಳಲ್ಲಿ ತುಮಬಿ ಆಕೆಯ ಜೊತೆಗೆ ಸಮೀಕರಣಗೊಂಡಿದ್ದಾರೆ. ಶಕ್ತಿದೇವತೆಯನ್ನೇ ಸ್ಥ ಳೀಯವಾಗಿ (ಸವದತ್ತಿಯಲ್ಲಿ) ‘ಎಲ್ಲಮ್ಮ’ ಎಂದು ಕರೆದಂತಾಯಿತು. ರೇಣುಕೆ ‘ಜಗದಾಂಬೆ’ ಎಂಬ ಕಲ್ಪನೆ ಇದೆ. (ಮುಂದೆ ನೋಡಿ). ಆದುದರಿಂದಲೇ ರೇಣುಕೆ ಎಲ್ಲಮ್ಮರ ಸಮೀಕರಣ (ಸಂ.) ಆದುದರಿಂದ ಪುರಾಣಗಳ ರೇಣುಕೆಯೇ ಬೇರೆ, ಏಳುಕೊಳ್ಳದದ ಎಲ್ಲಮ್ಮನೇ ಬೇರೆಯಾಗಿರುವುದು ಹೆಚ್ಚು ಸಂಭವನೀಯ. ಇದನ್ನು ಕುರಿತು ಇಷ್ಟೆಲ್ಲ ಚರ್ದ ಮಾಡಿದ ಮೇಲೂ ರೇಣುಕೆಯೇ ಎಲ್ಲಮ್ಮ ಎಂದು ಆಳವಾಗಿ ಬೇರೂರಿದ ನಂಬಿಕೆಗೆ ಇರುವ ಪ್ರಬಲ ಕಾರಣವೊಂದನ್ನು ಸ್ಪಷ್ಟಪಡಿಸಗೇಕು. ಅದೆಂದರೆ ಶಿಷ್ಟಪದದಿಂದ ಬಂದ ರೇಣುಕೆಯೇ ಎಲ್ಲಮ್ಮ ಎನ್ನುವ ಮಾತನ್ನು ಜನಪದರು ಸ್ವೀಕರಿಸಿ ಎರಡೂ ಹೆಸರನ್ನೂ ಸಮೀಕರಿಸಿರುವುದು. ಎಲ್ಲಮ್ಮ ದೇವತೆಯ ದೈವೀಕರಣಗೊಂಡ ವ್ಯಕ್ತಿಯ ಜೀವನದ ಕೆಲವು ಘಟನೆಗಳಲ್ಲಿ ಇದ್ದರಿಬಹುದಾದ ಸಾಮ್ಯಗಳನ್ನು ಪ್ರಶ್ನಾತೀತವಾಗಿ ಒಪ್ಪಿಕೊಂಡು ಹಾಡುತ್ತ ಬಂದಿರುವುದು.
ಸವದತ್ತಿ ಸುತ್ತಮುತ್ತಣ ಜೋಗಪ್ಪ ಜೋಗತಿಯರ ಜನಪದ ಹಾಡುಗಳಲ್ಲಿ ಕಾಣುವ ಎಲ್ಲಮ್ಮನ ಪುರಾಣ ಸದೃಶ ಕಥೆ ಹೀಗಿದೆ . ಕರ್ನಾಟಕದ ವಿವಿಧ ಪ್ರದೇಶಗಳಲ್ಲಿ ಹರಡಿಕೊಂಡಿರುವ ಈ ಹಾಡುಗಳ ಕಥಾನಕಕಕ್‌ಎ ಜನಪದ ಪುರಾಣ ಎಂದು ಖಚಿತವಾಗಿ ಹೇಳು ಬಾರದು. ಏಕೆಂದರೆ ಇವು ಕೇವಲ ಐತಿಹ್ಯಗಳ ಮಟ್ಟಕ್ಕೇ ನಿಲ್ಲುತ್ತಿದ್ದು ಇವುಗಳಲ್ಲಿ ಹೇಳಲು ಬಾರದಷ್ಟು ಘಟನಾವಳಿಗಳು. ಶಿಷ್ಟಪದ ಪುರಾಣಗಳ ವ್ಯಕ್ತಿ ಸಂಗತಿಗಳು ಒಂದರೊಳಗೆ ಒಂದು ಹೆಣೆದುಕೊಂಡು ಬಿಟ್ಟಿವೆ. ಇವುಗಳಲ್ಲಿ ಗಮನಿಸುವ ಸಂಗತಿ ‘ಕೆಲವು ಜನಪ್ರಿಯ ಆಶಯಗಳು ಹೇಗೆ ಅಪ್ರಜ್ಞಾಪೂರ್ವಕವಾಗಿ ಇಂಥ ಚೌಕಟ್ಟಿನಲ್ಲಿ ಸೇರಿಕೊಂಡು ಮುಖ್ಯ ಕಥೆಯೊಡನೆ ಸಾವಯವ ಸಂಬಂಧವನ್ನೂ ಸಾಧಿಸಿಕೊಳ್ಳುತ್ತವೆ’ (ಜೀಶಂಪ,೧೩) ಎನ್ನುವುದು. ಆದುದರಿಂದ ಇಲ್ಲಿ ದೊರಕುವುದು ಪುರಾಣ ಸದೃಶ ಸಂಗತಿಗಳ ಹೊರತು ಒಂದಲು ಕ್ರಮೋಕ್ತ ಪುರಾಣ ಅಲ್ಲ. ಆದುದರಿಂದ ಜನಪದ ಹಾಡುಗಳ ಮೂಲಕ ಚದುರಿದ ರೂಪಗಳಲ್ಲಿ ಕಾಣುವ-ಪವಾಡ-ಕಥೆಗಳನ್ನು ಕಥೆ ಆ: ಆ.ಇ. ಈ ಪಾಠಗಳ ಮೂಲಕ ಗುರುತಿಸಿ: ಅವುಗಳ ಘಟಕಗಳನ್ನು ಒಡೆದು ಲಪಾಠಾಂತರಗಳನ್ನು ಸೂಚಿಸಲಾಗಿದೆ.
‘ಅ’ ಪಾಠದ ಘಟಕಗಳು:
೧) ಕಾಶ್ಮೀರದ ರೇಣುಕರಾಜನ ಮಗಳು ರೇಣುಕ-ಜಗದಂಬ ‘ಕರಿಯೆಲ್ಲ’ ಶಕ್ತಿಯ ಅವತಾರ.
೨) ಜಮದಗ್ನಿಯ ರೂಪಕ್ಕೆ ಮೆಚ್ಚಿ ಅವನನ್ನೆ ಮದುವೆಯಾಗಲು ಹಟ ಮಾಡುತ್ತಾಳೆ: ಬಳಗದವರು ಒಪ್ಪುವುದಿಲ್ಲ.
೩) ರೇಣುಕಾ, ಜಮದಗ್ನಿಯರ ಸಮುದ್ರಸ್ನಾನ ಬೇರೆ ಬೇರೆ ಅಂಚಿನಲ್ಲಿ. ರೇಣುಕೆಯ ಮೈಗಂಧ ತೇಲಿ ಬರುವುದು. ಜಮದಗ್ನಿಯ ಮೈಬೆವರು ರೇಣುಕೆಗೆ ತಗಲುವುದು. ಇಬ್ಬರೂ ಕೂಡಿಕೊಳ್ಳುತ್ತಾರೆ.
೪) ರೇಣುಕೆ ಗರ್ಭವತಿ. ವ್ರತಭಂಗದ ನೀರು ತರಲು ಹೋಗಿ ಮರಳಲು ವಿಲಂಬವಾಗುವುದರಿಂದ-ಆರೋಪ.
೫) ಜಮದಗ್ನಿ ರೇಣುಕೆಯನ್ನು ಹೊರದೂಡುತ್ತಾನೆ.
೬) ಪತಿಯಿಂದ ತಿರಸ್ಕೃತ ರೇಣುಕೆಗೆ ಜೋಗುಳ ಬಾವಿಯ ಸತ್ಯವ್ವ ಮಾತಂಗಿಯರ ಆಸರೆ.
೭) ಪರಶುರಾಮನ ಜನನ.
೮) ತಂದೆಯ ಹೆಸರು ತಿಳಿಯದ ಪರಶುರಾಮ ತಾಯಿಯ ನಡತೆಯನ್ನು ಶಂಕಿಸುವುದು. ‘ಹಾದರಗಿತ್ತಿ’ ಇತ್ಯಾದಿ ಬೈಗಳು. ತಾಯಿಯನ್ನು ಕಂಬಕ್ಕೆ ಎಳೆದು ಕಟ್ಟುವುದು.
೯) ಅದಕ್ಕೆ ರೇಣುಕಾ, ಹಾದಿಯ ಮಾತಂಗಿ ಜೋಗುಳ ಬಾವಿ ಸತ್ಯವ್ವನನ್ನು ಕೇಳೆಂದು ತಿಳಿಸುವುದು.
೧೦) ತಾಯಿಯನ್ನು ಬೈದು, ಪೀಡಿಸಿದ ರಾಮನ ಕಣ್ಣು ಹೋಗುತ್ತವೆ.
೧೧) ಎಲ್ಲಮ್ಮ ಮಗನ ಸ್ಥಿತಿ ನೋಡಿ ಮರುಗಿ, ಶಿವನ ಹತ್ತಿರ ಹೋಗಿ ಮಗನಿಗೆ ಕಣ್ಣು ಕರುಣಿಸುವಂತೆ ಯಾಚಿಸುತ್ತಾಳೆ.
೧೨) ರಾಮನಿಗೆ ಕಣ್ಣು ಬರುತ್ತವೆ. ಪಶ್ಚಾತ್ತಾಪ ಪಟ್ಟ ರಾಮ ತಾಯಿಯ ಪಾದದ ಮೇಲೆ ಬಿದ್ದು ಅತ್ತು ‘ಉಧೋ ಉಧೋ’ ಎಂದು ಹಾಡಿ ತಾಯಿಯ ಪೂಜೆ ಮಾಡುತ್ತಾನೆ.
‘ಆ’ ಪಾಠದ ಘಟಕಗಳು:
೫ಆ: ಹೆಚ್ಚಿನ ತಪ್ಸಸಿದ್ಧಿಗಾಗಿ ಜಮದಗ್ನಿ ಬಸಿರಿಯಾದ ಎಲ್ಲಮ್ಮನನ್ನು ಬಿಟ್ಟು ತಾನು ಹೋದ ವಿಷಯವನ್ನು ಇತರರಿಗೆ ತಿಳಿಸದಂತೆ ಕಟ್ಟಪ್ಪಣೆ ಮಾಡಿ ಗುಪ್ತಸ್ಥಳಕ್ಕೆ ಹೋಗುತ್ತಾನೆ. ಎಲ್ಲಮ್ಮ ಜಮದಗ್ನಿಯ ಪ್ರತಿಮೆ ಮಾಡಿಟ್ಟು ಪೂಜಿಸುತ್ತಿರುವುದು.
೮ಆ: ಗಂಡ ಸತ್ತನೆಂದು ಪರಶುರಾಮನಿಗೆ ಎಲ್ಲಮ್ಮ ಹೇಳುತ್ತಾಳೆ. ‘ರಂಡಿ’ಯಾಗುತ್ತಾಳೆ. ಜಮದಗ್ನಿ ಪುನಃ ತಾನೇ ಮರಳಿ ಬರುತ್ತಾನೆ. ಇವಳ ಅಣ್ಣ ಗೊಡಚಿಯ ವೀರರ್ಣಣ ‘ರಂಡಿ’ಯಾದ ತಂಗಿ ಎಲ್ಲಮ್ಮನಿಗೆ ಕುಂಕಲುಮ ಬಳೆ ಕಳಿಸುತ್ತಾನೆ. ಎಲ್ಲಮ್ಮ ಮತ್ತೆ ಮುತ್ತೈದೆಯಾಗುತ್ತಾಳೆ.
‘ಇ’ ಪಾಠದ ಘಟಕಗಳು:
೧-ಇ: ಎಲ್ಲಮ್ಮ ಏಳ್ಳೋವೆಯಿಂದ ತಾನೇ ಮೂಡಿ ನಿಂತಳು. ಜಗಜ್ಜನನಿ-ಗಿರಿರಾಜಮುನಿ ಅಥವಾ ಗಿರಿಜಾಮುನಿ ಜನ್‌ಕುಮ್‌ ದೇವಿಯರಿಗೆ ಮಗಳು-ಎಲ್ಲಮ್ಮ.
೨-ಇ: ಶೈವ ಪರಂಪರೆಯ ಜಮದಗ್ನಿ ಎಲ್ಲಮ್ಮನಿಗೆ-ನೀಳ್ಗೂದಲು-ಮೋಹಿತನಾಗಿ ತಾನೇ ಅವಳನ್ನು ಮದುವೆಯಾಗಬಯಸುತ್ತಾನೆ.
೩-ಇ: ಎಲ್ಲಮ್ಮನಿಟ್ಟ ಕೆಲವು ಶರತ್ತು. ಮದುವೆಗೆ ಒಪ್ಪಿಗೆ. ಜಮದಗ್ನಿಯ ತಲೆಯ ಮೇಳೆ ಇಟ್ಟ ಹಸ್ತದಿಂದ ಏಳು ವರ್ಷದ ಬಾಲಕನಾಗುತ್ತಾನೆ. ಮಾವನಿಂದ ಜಮದಗ್ನಿಯ ಕೋಪ ಶಮನ . ವಿವಾಹ. ಜಮದಗ್ನಿ ಎಲ್ಲಮ್ಮನನ್ನು ಪರೀಕ್ಷೆಗೆ ಒಳಪಡಿಸುವುದು. ಅವಳ ರುದ್ರ ಭಯಂಕರ ರೂಪ. ಅವರಿಗೆ ಜಮದಗ್ನಿ ಶರಣಾಗತನಾಗುವನು.
‘ಈ’ ಪಾಠದ ಘಟಕಗಳು:
೧-ಈ: ಉಗುರಗೊಳ್ಳದ ಶ್ರೀಮಂತ ಲಿಂಗವಂತ ರೈತನ ಮಗಳು-ಎಲ್ಲವ್ವ. ಅವಳಿಗೆ ತೊನ್ನು ರೋಗ.
೨-ಈ: ಯಾರೂ ಮದುವೆಯಾಗಲು ಒಪ್ಪುವುದಿಲ್ಲ . ತಂದೆಗೆ ದುಃಖ. ಅವನ ಕನಸಿನಲ್ಲಿ ಜೋಗಿಕೊಳ್ಳದ ಬಾವಿಯ ಎಕ್ಕಯ್ಯ ಜೋಗಯ್ಯ ಕಾಣಿಸಿಕೊಳ್ಳುವುದು. ಮೈಗೆ ಬೂದಿ ಹಚ್ಚಿಕೊಳ್ಳುವುದರಿಂದ ಎಲ್ಲಮ್ಮನ ರೋಗ ವಾಸಿಯಾಗುವ ಹೇಳಿಕೆ. ಎಲ್ಲಮ್ಮನ ಸೇವೆಯಿಂದ ಸುಪ್ರೀತರಾದ ಜೋಗಯ್ಯ ಸಿದ್ಧರ ಕರುಣೆ. ಎಲ್ಲಮ್ಮ ಪಾರ್ವತಿಯ ಅಂಶವೆಂದು ಗುರುತಿಸುವುದು-ಪಂಚಾಕ್ಷರಿ ಮಂತ್ರ ಬೋಧೆ. ಎಲ್ಲಮ್ಮ ‘ಮಾಯಕಾರ್ತಿ’; ಜಗ ಹೊತ್ತು ಕುಣಿಯುತ್ತ ಭಕ್ತರು ನಿನ್ನ ಸೇವೆ ಮಾಡಲಿ ಎಂದು ಆಶೀರ್ವಾದ.
ಈ ಎಲ್ಲ ಪವಾಡ ಸದೃಶ ಸಂಗತಿಗಳು ಜನಪದ ಕಥೆಯ ಅನೇಕ ರಾಚನಿಕ ಅಂಶಗಳನ್ನು ಮೈಗೂಡಿಸಿಕೊಂಡಿವೆ. ಜನಪದ ಕಥೆಯ ‘ಆಶಯ’ಗಳು, ಸ್ಥಳೀಯ ಸಾಂಸ್ಕೃತಿಕವೀರರ ಜೀವನದಲ್ಲಿ ತೊಡಗಿ ಕಾಲಾನಂತರ ಅಗೋಚರ ವಿಸ್ಮಯಕಾರಿ ಕಥಾನಕಗಳಾಗಿ ಪರಿವರ್ತನೆಗೊಳ್ಳುತ್ತವೆ. ಈ ‘ಆಶಯ’ಗಳಿಗೂ ಪುರಾಣದ ಪವಾಡಗಳಿಗೂ ಸಂಬಂಧ ಏರ್ಪಡುವುದು ಹೀಗೆ. ಇದರಿಂದ ಕಥಾನಕಗಳ ವೈರುಧ್ಯ ವಿವೇಚನೆಗೆ ಸುಲಭ ದಾರಿ ದೊರೆಯುತ್ತದೆ.
ಈಗ ಮೇಲಿನ ಸಂಗತಿಗಳಲ್ಲದೆ ಇನ್ನೂ ಹೆಚ್ಚಿನ ಕೆಲವು ಜನಪದ ಹಾಡುಗಳ ಘಟನೆಗಳನ್ನು ಗಮನಿಸೋಣ.
ಅ ಪಾಠದ ೧೨ನೆಯ ಅಂಕಿಯಿಂದ ಮುಂದಿನ ಕ್ರಮಸಂಖ್ಯೆ ೧೩, ೧೪ ಹೀಗೆ ಅವುಗಳನ್ನು ಸೂಚಿಸಲಾಗಿದೆ.
೧೩) ಎಲ್ಲಮ್ಮನ ಅಣ್ಣ-ಕಾರ್ತವೀರ್ಯ.
೧೪) ಜಮದಗ್ನಿಯ ಆಶ್ರಮಕ್ಕೆ ಬಂದು ಕಾಮಧೇನುವಿನ ಆಸೆಯಿಂದಾಗಿ. ಕಾರ್ತವೀರ್ಯ ಜಮದಗ್ನಿಯನ್ನು ಕೊಲ್ಲುತ್ತಾನೆ.
೧೫) ಬಸಿರಿ ಎಲ್ಲಮ್ಮನ ಹೆರಿಗೆಗಾಗಿ ಅವಳ ಅಣ್ಣ ಕಾರ್ತವೀರ್ಯನ  ಸೂಚನೆಯಂತೆ ಸೂಲಗಿತ್ತಿ ವೇಷದ ಗೂಢಚಾರ ಬರುತ್ತಾನೆ. ಆತ ಎಲ್ಲಮ್ಮನ ಹೊಟ್ಟೆಯಲ್ಲಿದ್ದ ಪರಶುರಾಮನನ್ನು ಕೊಲ್ಲುತ್ತಾನೆ.
೧೬) ತಂದೆಯ ಹೆಸರು ಹೇಳದ ತಾಯಿ ಎಲ್ಲಮ್ಮನ್ನು ಪರಶುರಾಮ ಕಡಿದು ಚೆಲ್ಲುತ್ತಾನೆ. ಕಡಿದಂತೆಲ್ಲ ಅವಳ ರುಂಡ ಮತ್ತೆ ಬೆಳೆಯುತ್ತದೆ. ಕೊನೆಗೆ ಆಕೆ ಮಗನಿಗೆ ಎಲ್ಲವನ್ನು ವಿವರಿಸಿ ಹೇಳುತ್ತಾಳೆ.
೧೭) ಪರಶುರಾಮ ಕಾರ್ತವೀರ್ಯನನ್ನು ಕೊಂಡು ಅವನ ಶಿರವನ್ನೇ ಚೌಡಿಕೆ ಮಾಡಿಕೊಳ್ಳುತ್ತಾನೆ.
೧೮) ಅಣ್ಣನನ್ನು ಹುಗಿದ ಸ್ಥಳದಲ್ಲಿಯೇ ಎಲ್ಲಮ್ಮ ಸ್ನಾನ ಮಾಡುವಂತೆ ಪರಶುರಾಮ ತಾಯಿಯನ್ನು ಒತ್ತಾಯಿಸುತ್ತಾನೆ.
೧೯) ಎಲ್ಲಮ್ಮ ಮಗನ ಕೈಗೆ ಸಿಗದೆ ಕಲ್ಯಾಣದ ಮಾದಿಗರ ಚೆನ್ನಪ್ಪಜ್ಜನ ‘ಬಾನಿ’ಯಲ್ಲಿ ಅಡಗುತ್ತಾಳೆ.
೨೦) ಅದನ್ನಲು ಗುರುತಿಸಿದ ರಾಮ ಅವಳನ್ನು ಹೊರಗೆಳೆದು ಕೊಲ್ಲುತ್ತಾನೆ. ಬಳಿಕ ಪಶ್ಚಾತ್ತಾಪ ಪಡುತ್ತಾನೆ.
೨೧) ತಾಯಿಯ ರುಂಡವನ್ನು ವಿಜಯನಗರಕ್ಕೆ ತಂದು ಪೂಜಿಸಿ ಆತ್ಮಹತ್ಯೆ ಮಾಡಿಕೊಳ್ಳಲು ನಿರ್ಧರಿಸುತ್ತಾನೆ.
ಈ ಕೆಲವು ಪರಸ್ಪರ ವಿರೋಧ ಸಂಗತಿಗಳಿಗೆ ಮೀರಿ ಮತ್ತೆ ಕೆಲವು ಹೀಗಿವೆ:
೨೨) ಬಂಜೆಯಾದ ಎಲ್ಲಮ್ಮ ಎಲ್ಲರ ತಿರಸ್ಕಾರಕ್ಕೆ ಒಳಗಾಗಿರುತ್ತಾಳೆ.
೨೩) ಅವಳಿಗೆ ಶಿವನ ಕೃಪೆಯಿಂದ ಸಂತಾನ ಪ್ರಾಪ್ತಿ.
೨೪) ಎಲ್ಲಮ್ಮ ನೀರು ತರುವಾಗ ಅವಳ ಚಿತ್ತ ಚಾಂಚಲ್ಯಕ್ಕೆ ಕಾರಣ-ನದಿಯಲ್ಲಿ ಆಡುತ್ತಿದ್ದ ಜೋಡಿ ಮೀನು.
೨೫) ಎಲ್ಲಮ್ಮನ ಬಾಣಂತನ ಮಾಡಿದವರು ಮಾತಂಗಿ ಸತ್ಯವ್ವ.
೨೬) ನಿರಾಶ್ರಿತಳಾದ ಎಲ್ಲಮ್ಮ ಮಗು ರಾಮನನ್ನು ‘ಹೊಟ್ಟೀಮ್ಯಾಲೆ’ ಕಟ್ಟಿಕೊಂಡು ಸಿದ್ಧರ (ಮುನ್ನೂರು ಸಿದ್ಧರು?) ಹತ್ತಿರ ದುಡಿದು ಉಪಜೀವನ ಮಾಡುವುದು.
೨೭) ಬಂಕಾಪುರದ ‘ಮಾದ್ಯಾ’ ಎಲ್ಲಮ್ಮನನ್ನು ‘ಮಂಚ’ಕ್ಕೆ ಕರೆದಾಗ ಈಕೆ ಅವನನ್ನು ಎಳೆದು ಜಡಿದು. ಸೀರಿ ಉಡಿಸಿ, ಬಳಿ ತೊಡಿಸಿ ಜೋಗತಿ ಮಾಡಿ ಕಳಿಸುತ್ತಾಳೆ.
೨೮) ತೊರಗಲ್ಲಿನವನಾಗಿರಬಹುದಾದ-ರುದ್ರ ಹೆಸರಿನವನಾಗಿರಬೇಕು. ಯಾಲಗಾರ ಸೆಟ್ಟಿಗೆ ಬಗೆ ಬಗೆ ಹುಣ್ಣು-ಎಲ್ಲಮ್ಮನಿಂದ ಅವನ ರೋಗ ನಿವಾರಣೆ.
ಎಲ್ಲಮ್ಮನ ಜೀವನದಲ್ಲಿ ತೊಡಗಿಕೊಂಡಿರುವ ಐತಿಹಾಸಿಕ ಸಂಗತಿಗಳು ಒಂದು ಪ್ರತ್ಯೇಕ ಅಧ್ಯಯನದ ವಿಷಯವಾದುದರಿಂದ ಅದನ್ನಿಲ್ಲಿ ಕೈಬಿಡಲಾಗಿದೆ.
(ವಿಷ್ಣು ಶಿವ ಪುರಾಣಗಳ ಕಾರ್ತವೀರ್ಯಾರ್ಜುನ, ಜೈನ ಪುರಾಣದ ‘ಕೃತವೀರ’ ಮತ್ತು ಕಾರ್ತವೀರ್ಯ ಬಳಿಕ ರಟ್ಟವಂಶದ ದೊರೆ ೯೬೦ರಲ್ಲಿ ಆಗಿ ಹೋದವನು. ಮೊದಲನೆಯ ಕಾರ್ತವೀರ್ಯ.
ಪುರಾಣದ ಸುವರ್ಣಾಕ್ಷಿ ದೇವಾಲಯ, ಇತಿಹಾಸದಲ್ಲಿ ದಾಖಲೆಗೊಂಡಿರುವ ಸುವರ್ಣಾಕ್ಷಿ-ದೇವತೀರ್ಥಗಳು-ಒರಗಲ್ಲಿನ ಕಾಕತೀರ್ಯ ಪ್ರತಾಪರುದ್ರ, ತೊರಗಲ್ಲಿನ ಮಾಲಗಾರ ಸೆಟ್ಟಿರುದ್ರ; ಕಲ್ಯಾಣದ ಮಾದರ ಚೆನ್ನಪ್ಪಜ್ಜ ಮತ್ತು ಜೋಗುಳ ಬಾವಿ ಸತ್ಯವ್ವ-ಮಾತಂಗಿ; ಶಾಕ್ತರ ಕೇಂದ್ರವಾಗಿದ್ದ ಸೊಗಲ ಪ್ರದೇಶದ ಎಕ್ಕಯ್ಯ ಜೋಗಯ್ಯ ಸಿದ್ಧರು ಮತ್ತು ಎಲ್ ಲಮ್ಮ ಇವಿಷ್ಟು ಐತಿಹಾಸಿಕ ಜಟಿಲ ಸಮಸ್ಯೆಗಳು).
ವೈರುಧ್ಯ–ಸ್ವೀಕರಣ–ಸ್ಥಿರೀಕರಣ:
ಪರಂಪರಾಗತ ಶಿಷ್ಟ ಪುರಾಣ ಮತ್ತು ಜನಪದ ಕಥಾನಕಗಳ ಪುರಾಣ ಸದೃಶ ಸಂಗತಿಗಳ  ಅನೇಕ ವೈರುಧ್ಯಗಳ ನಡುವೆಯೂ ಯಾವುದೋ ಒಂದು ಹಂತದಲ್ಲಿ ಒಂದರೊಳಗೊಂದು ಸೇರಲು ಮತ್ತು ಸಮೀಕರಣಗೊಳ್ಳಲು ಮತ್ತೊಂದು ಬೇರೆ ಕಾರಣವಿದೆ. ಅದು ವಾಸ್ತವ ಪಾತಳಿಯ ಮೇಲೆ ಬೆಳೆದು ಬಂದಿರುವಂಥದು.
ಪ್ರಾದಿಮ ಕಾಲದಿಂದ ಬೆಳೆದು ಬಂದ ಮಾನವ ಜನಾಂಗಗಳ ವಿವಿಧ ಘಟ್ಟಗಳಲ್ಲಿ ಎಲ್ಲಮ್ಮನಿಗೆ ಸಂಬಂಧಿಸಿದಂತೆ ತೊಡಗಿಕೊಳ್ಳುವ ಕುಲಗಳು, ಶೈವ, ಬ್ರಾಹ್ಮಣ, ಕ್ಷತ್ರಿಯ, ಲಿಂಗವಂತ ಮತ್ತು ಮಾದರು. ಎಲ್ಲಮ್ಮ ಒಮ್ಮೆ ಶೈವ ವಿರೋಧಿ, ಒಮ್ಮೆ ಕ್ಷತ್ರಿಯ ಕುಲದ ಕನ್ಯೆ, ಒಮ್ಮೆ ಶಕ್ತಿದೇವತೆ ಹೀಗೆ ಕೆಲವು ವೈರುಧ್ಯಗಳ ಮಧ್ಯೆ, ಎಲ್ಲಮ್ಮನ ಜನಪದ ಕಥಾನಕಗಳ ಬೆಳವಣಿಗೆ. ಈ ವೈರುಧ್ಯಗಳೇ ‘ರಾಚಾನಿಕ ಪಂಥ’ದಲ್ಲಿ ಹೇಳಲಾದ ಸ್ಣಾಚ್ಸ್ ಅಥವಾ ಕಂಡಿಗಳು.  ಇಂಥ ‘ಸೀಳು’ಗಳಿರುವ ಕಡೆ ಶಿಷ್ಟಪದ ಪರಂಪರೆ ಹೊಕ್ಕು ನಿಲ್ಲುತ್ತದೆ. ಮತ್ತು  ಮೇಲೆ ಹೇಳಿದ ವಿವಿಧ ಮತ ಪಂಥದ ವೃಂದಗಳು ಜೊತೆ ಜೊತೆಗೆ, ನೆರೆಹೊರೆಯವರಾಗಿ ಬಾಳುತ್ತ ಬಂದಂತೆಲ್ಲ ಸ್ಥಳೀಯ ‘ಎಲ್ಲಮ್ಮ’ ಬೃಹತ್‌ ಪರಂಪರೆಯ ‘ರೇಣುಕೆ’ಯ ಜೊಲತೆ ಸಮೀಕರಣಗೊಂಡದ್ದು ಅಥವಾ ‘ಎಲ್ಲಮ್ಮ’ ದೇವತೆಯ ಸ್ಥಾನವನ್ನು ‘ರೇಣುಕೆ’ ಆಕ್ರಮಿಸಿದ್ದು. ಜನಪದರು ಅನೇಕ ವೈರುಧ್ಯಗಳ ಮಧ್ಯೆಯೂ ಈ ಸಮೀಕರಣ, ಅಥವಾ ‘ಆಕ್ರಮಣ’ವನ್ನು ಸ್ವೀಕರಿಸಿದ್ದು ಏಕಕಾಲಕ್ಕೆ ತಮಾಷೆಯಾಗಿ ಕಂಡರೂ ವಾಸ್ತವ ಸತ್ಯವಾಗಿ ಪರಿಣಮಿಸಿದೆ.
ಇದರಂತೆಯೇ ತೊರಗಲ್ಲು ರುದ್ರ ಮತ್ತು ಬಂಕಾಪುರ ‘ಮಾದ್ಯಾ’ ಸೀಳುಗಳಲ್ಲಿ ಒರಗಲ್ಲು ಪ್ರತಾಪರುದ್ರ ಇತ್ಯಾದಿ ಕಥೆಗಳು ಧುಮುಕಿರುವುದನ್ನು ಗುರುತಿಸಬಹುದಾಗಿದೆ. ಎಕ್ಕಯ್ಯ ಜೋಗಯ್ಯ ಮತ್ತು ಎಲ್ಲಮ್ಮನಿಗೆ ಸಂಬಂಧಿಸಿದಂತೆ ಒಂದು ಮಾತು ಗಮನಾರ್ಹವಾಗಿದೆ. ಶಾಕ್ತಪಂಥ ಪ್ರಬಲವಗಿದ್ದು ಸಿದ್ಧಾಚಲ, ಸಿದ್ಧರಕೊಳ್ಳ ಎಂದು ಪ್ರಸಿದ್ಧವಾಗಿರುವ ಈ ಪ್ರದೇಶದಲ್ಲಿ ಉತ್ತರದಿಂದ ದಕ್ಷಿಣಕ್ಕೆ ಪ್ರಸರಣಗೊಂಡ ನಾಥ ಸಂಪ್ರದಾಯ ಸಿದ್ಧರು ನೆಲೆಗೊಂಡಿದ್ದ ಕಾಲ ಎಲ್ಲಮ್ಮನ ಚರಿತ್ರೆಯ ದೃಷ್ಟಿಯಿಂದ ಮಹತ್ವದ್ದಾಗಿದೆ. ವಿಶೇಷತಃ ಏಕನಾಥ ಜೋಗಿನಾಥ’ರ ಕಾಲ. ಕುಷ್ಟರೋಗ ಪೀಡಿತಳಾದ ಎಲ್ಲಮ್ಮನಿಗೆ ಆಶ್ರಯ ಕೊಟ್ಟ ಇವರು ಅವಲ ರೋಗವನ್ನು ಕಳೆದ ‘ಪುಣ್ಯಾತ್ಮರು’ . ಅವರ ಮಹಿಮೆ ತಿಳಿದ ಎಲ್ಲಮ್ಮ ‘ಎಕ್ಕಯ್ಯ ಜೋಗಯ್ಯ’ ಎಂದು ಹಾಡುತ್ತ ಅವರ ಕೃಪೆಗೆ ಪಾತ್ರಳಾಗಿರಬೇಕು; ಅವರಿಂದ ಅನೇಕ ‘ಸಿದ್ಧಿ’ ‘ಶಕ್ತಿ’ಗಳನ್ನು ಸಂಪಾದಿಸಿರಬೇಕು. ಕಾಲಾನಂತರದಲ್ಲಿ ಎಲ್ಲಮ್ಮ ಈ ಪ್ರದೇಶದಲ್ಲಿ ಮೊದಲೇ ಇದ್ದಿರಬಹುದಾದ ಶಕ್ತಿ ದೇವತೆಯ ದೇವಾಲಯವೊಂದರಲ್ಲಿ ಸಮೀಕರಣಗೊಂಡಿರಬೇಕು. ಸಂಸ್ಕೃತೀಕರಣಗೊಂಡಿರಬೇಕು.
ರೇಣುಕಾ ಯಕ್ಷಿಣ-ಯಕ್ಷಿಣಿಯಮ್ಮ ಎಕ್ಕಲಮ್ಮ-ಎಕ್ಲಮ್ಮ ಲೆಂದು ‘ಎಲ್ಲಮ್ಮ’ ಶಬ್ದರೂಪವನ್ನು ಹಿಗ್ಗಾ ಮುಗ್ಗಾ ಜಗ್ಗಲಾಗಿದೆ.
ಯಕ್ಷಿಣಿ ಜಕ್ಕಿಣಿ ‘ಜತ್ತಕ್ಕ’ ಈ ಕ್ರಮ ಬಿಟ್ಟು ಯಕ್ಷಣಿ ಯಕ್ಷಿಣಮ್ಮ-ಯಕ್ಕಲಮ್ಮ ಎಂದು ಮುಂತಾಗಿ ಮುಂದುವರೆದರೆ ‘ಜಕ್ಕಿಣಿ’ ಮಧ್ಯದಲ್ಲಿಯೇ ಕಳಚಿಕೊಂಡು ಹೋಗುತ್ತದೆ. ಆದುದರಿಂದ ನಾರಾಯಣಗೌಡರು ಸಿದ್ಧಿಸಿದ ‘ಯಕ್ಕಲಮ್ಮ’ ‘ಎಲ್ಲಮ್ಮ’ ಶಬ್ದ ತಾಳಮೇಳವನ್ನು ಕಳೆದುಕೊಳ್ಳುತ್ತದೆ: ಊಹೆಯಾಗಿ ಉಳಿಯುತ್ತದೆ.
‘ಯಮ್ಮ ಎಲ್ಲಾರ ಬಾಯಲ್ಲು
‘ಎಲ್ಲಿ’ ಶಬುದವಮ್ಮಾ ರಾಮರಾಮ
ಎಲ್ಲಮ್ಮ ರಾಮರಾಮ ಎಂದೋ
‘ಕರಿಯೆಲ್ಲ’ ಎಂದೋ ಜನಪದ ಹಾಡುಗಳಲ್ಲಿ ಹೇಳಲಾಗಿದೆ.
ಎಲ್ಲಮ್ಮ ಅನ್ಯಭಾಷೆಯಿಂಧ ಸಾಧಿಸಿದ ಶಬ್ದ ಅಲ್ಲ; ಕನ್ನಡ ಜನಪದ ನುಡಿಯ ಸಹಜ ನಿಷ್ಪನ್ನ ಶಬ್ದ. ಕಲ್ಲಮ್ಮ. ಮಲ್ಲಮ್ಮ, ಚೆನ್ನಮ್ಮ ಇತ್ಯಾದಿಗಳ ಹಾಗೆ.
ಎಲ್ಲಮ್ಮನಿಗೆ ಒಬ್ಬ ಅಣ್ಣ.ಆಗ ‘ಗೊಡಚಿಯ ವೀರಣ್ಣ’ ಎಂದು ಹೇಳಲಾಗಿದೆ. ಶಕ್ತಿದೇವತೆ ಎಲ್ಲಮ್ಮನ ಹಾಗೆಯೇ ವ್ಯಾಪ್ತಿಯನ್ನು ಪಡೆದ ಇನ್ನೊಂದು ಆದರೆ ಪುರುಷ ದೇವತಾ ಶಕ್ತಿ ವೀರಭದ್ರ. ವೀರಣ್ಣ ಒಬ್ಬ ಸ್ಥಳೀಯ ಸಾಂಸ್ಕೃತಿಕ ವೀರನಾಗಿದ್ದು ಶಿಷ್ಟಪದ ಶೈವ. ಪುರಾಣದ ವೀರಭದ್ರನಲ್ಲಿ ಸಮೀಕರಣಗೊಂಡದ್ದಕ್ಕೆ ಆಧಾರಗಳಿಲ್ಲ. ಗೊಡಚಿ. ಸವದತ್ತಿಗೇನೂ ಅಷ್ಟು ದೂರದ ಪ್ರದೇಶ ಅಲ್ಲ. ಈರಣ್ಣ ಎನ್ನುವ ಒಬ್ಬ ಅಣ್ಣ ಎಲ್ಲಮ್ಮನಿಗೆ ಇದ್ದಿರಬಹುದಾದರೆ ಆರ್ಯ-ದ್ರಾವಿಡ ಮಿಶ್ರ ಸಂಸ್ಕೃತಿಯ ಸಂದರ್ಭದ ಎಲ್ಲಮ್ಮನ ಸಂಘರ್ಷಮಯ ಬದುಕಿನಲ್ಲಿ ಈತ ಪಾಲ್ಗೊಂಡಿರಬಹುದೇ? ‘ಈರಣ್ಣ’ನ ಸ್ಥಳವನ್ನು ಪುರಣಾಗಳ ಕಾರ್ತವೀರ್ಯ ಆಕ್ರಮಿಸಿಕೊಂಡನೇ? ಎಲ್ಲ ಸಂದೇಹಾಸ್ಪದವಾಗಿಯೇ ಉಳಿಯುತ್ತವೆ.
ಇಷ್ಟಿದ್ದರೂ ಎಲ್ಲಮ್ಮನ ಒಂದು ಸ್ಥೂಲ ಜೀವನದ ಚಿತ್ರವನ್ನು ಹೀಗೆ ರೇಖಿಸಬಹುದು. ಇದು ಅತಿ ದುರ್ಬಲವಾಗಿ ಕಾಣಬಹುದು. ಜೊತೆಗೆ ಅನೇಕ ಪ್ರಶ್ನೆಗಳನ್ನು ಧುತ್ತೆಂದು ಚೆಲ್ಲಬಹುದು. ಆದರೆ ಪ್ರಥಮ ಹಂತದ ಅನ್ವೇಷಣೆಗೆ ಕುತೂಹಲ ಕೆರಳಿಸಬಹುದು.
ಅ) ಸೊಗಲ ಪ್ರದೇಶದ ಊರೊಂದರ ಉಗುರಗೊಳ್ಳ . . . . .? ಬ್ರಾಹ್ಮಣೇತರ ಕುಲಗುಂಪಿನಲ್ಲಿ ಎಲ್ಲಮ್ಮ ಜನಿಸಿದಳು. ಅವಳು ಚೆಲುವೆ. ಬಾಲ್ಯದಿಂದಲೇ ರೋಗಪೀಡಿತಳು.
ಅ) ಈ ಕ್ಷೇತ್ರದ ಶಕ್ತಿದೇವತೆಯ ಭಕ್ತರಾಗಿದ್ದ ಆಕೆಯ ತಂದೆ ತಾಯಿಗಳು ದೇವತೆಯ ಸೇವೆಗೆ ತಮ್ಮ ಮಗಳನ್ನು ತಂದು ಇಟ್ಟರು. ಅಲ್ಲಿಯ ಎಕ್ಕಯ್ಯ ಜೋಗಯ್ಯಗಳು ಈ ಬಾಲಿಕೆಯ ಮೇಲೆ ಕೃಪೆದೋರಿ ಗಿಡಮೂಲಿಕೆ ಇತ್ಯಾದಿಗಳ ಮೂಲಕ ರೋಗ ಕಳೆದರು.
ಇ) ಕೆಲಕಾಲದ ಬಳಿಕ ಇದೇ ಪ್ರದೇಶದ ಕ್ಷೇತ್ರದಲ್ಲಿ ಅಧ್ಯಯನಕ್ಕಾಗಿ ಇತರ ಕಡೆಯಿಂದ ಬಂದ ಒಬ್ಬ ಉಚ್ಚವರ್ಣದ-ಬ್ರಾಹ್ಮಣ-ವ್ಯಕ್ತಿಯಿಂದ ಆಕರ್ಷಿತಳಾದಳು. ಅವನೂ ಇವಳಿಂದ ಆಕರ್ಷಿತಳಾದನು. ಇಬ್ಬರ ಮದುವೆಯಾಯಿತು.
ಈ) ಕೆಲವು ವರ್ಷಗಳ ಬಳಿಕ ಪುನಃ ಕುಷ್ಟರೋಗ ಎಲ್ಲಮ್ಮನಲ್ಲಿ ಕಾಣಿಸಿಕೊಂಡಿತು. ಆಗ ಗಂಡನಿಂದ ತಿರಸ್ಕೃತಳಾದ ಇವಳ ಮೇಲೆ ವ್ಯಭಿಚಾರದ ಆರೋಪವೂ ಬಂದಿತು. ಆಗ ಇವಳು ಗರ್ಭಿಣಿ.
ಉ) ಎಲ್ಲರ ತಿರಸ್ಕಾರಕ್ಕೆ ಒಳಗಾದ ಎಲ್ಲಮ್ಮನಿಗೆ ಆಶ್ರಯ ಕೊಟ್ಟವರು ಸತ್ಯವ್ವ ಮತ್ತು ಮಾತಂಗಿ. ಎಲ್ಲಮ್ಮನ ಗಂಡ ಬಿಟ್ಟು ಪತ್ತೆಯಿಲ್ಲದಂತೆ ಹೋಗಿರುತ್ತಾನೆ.
ಊ) ಮಗ ಹುಟ್ಟುತ್ತಾನೆ. ಅವನ ಹೆಸರು ರಾಮ (?)  ದೊಡ್ಡವನಾದ ಮೇಲೆ ತಂದೆಯ ಹೆಸರಿಗಾಗಿ ತಾಯಿಯನ್ನು ಪೀಡಿಸುತ್ತಾನೆ. ದೂರ ತಪಸ್ಸಿಗೆ ಇತ್ಯಾದಿ ಹೋಗಿದ್ದಾನೆಂದು ತಿಳಿಸಿದರೂ ರಾಮ ನಂಬುವುದಿಲ್ಲ.
ಋ) ಅಕಸ್ಮಾತ್‌ ಬಂದ ಎಲ್ಲಮ್ಮನ ಗಂಡ ಅವಳನ್ನು ತಿರಸ್ಕಾರದಿಂದ ಕಾಣುತ್ತಾನೆ. ಅವಳ ‘ಅಪರಾಧ’ಕ್ಕಾಗಿ ಅವಳನ್ನು ಕೊಲ್ಲಲು ಮಗ ರಾಮನಿಗೆ ಆಜ್ಞಾಪಿಸಿ ಮತ್ತೆ ಹೋಗುತ್ತಾನೆ.
ೠ) ಸತ್ಯಕ್ಕೆ ಮಾತಂಗಿಯರಿಂದ ತಾಯಿಯ ಪಾವಿತ್ಯ್ರ ಅರಿತ ರಾಮ ತಾಯಿಯನ್ನು ಕೊಲ್ಲುವುದಿಲ್ಲ;. ಮತ್ತೆ ಸಿದ್ಧರ ಸೇವೆ ಕೈಕೊಂಡು ಕೆಲವು ಸಿದ್ಧಿಗಳನ್ನು ಪಡೆಯುತ್ತಾಳೆ. ಮಹಿಮಾಶಾಲಿಯಾಗಿ ಜನರ ಗೌರವಾದರಗಳಿಗೆ ಪಾತ್ರಳಾಗುತ್ತಾಳೆ. ಜನ ಇವಳನ್ನು ದೇವಾಂಶ ಸಂಭೂತಳೆಂದೇ ಭಾವಿಸುತ್ತಾರೆ. ದೀನದಲಿತರಿಗೆ ನಿಮ್ನ ವರ್ಗದವರಿಗೆ ಈಕೆ ಆಶ್ರಯ ನೀಡುತ್ತಾಳೆ. ಅವಳ ಪ್ರಭಾವ ವ್ಯಾಪಕವಾಗುತ್ತದೆ. ಜನಪದ ವೃಂದಗಳಲ್ಲಿ ‘ತಾಯಿ’ ‘ಅಮ್ಮ’ ಎಲ್ಲರ’ ಅಮ್ಮ’ ಎಲ್ಲರ ಅಮ್ಮ>ಎಲ್ಲಮ್ಮ ಎಂಬ ಈ ನಿಷ್ಪತ್ತಿ ‘ಎಲ್ಲೆಯ ಅಮ್ಮ’ನಿಗಿಂತ ಹೆಚ್ಚು ಸಾಧು , ಅರ್ಥಪೂರ್ಣ ಹಾಗೂ ಸಂಭವನೀಯ ಎಂದು ಇಲ್ಲಿ ಒತ್ತಿ ಹೇಳ ಬಯಸುತ್ತೇನೆ (ಸಂ) ‘ಮಾಕಾಯರ್ತಿ’ ಇತ್ಯಾದಿ ಭಾವನೆಗಳು ವಿವಿಧ ವರ್ಗದ ಜನ ಈಕೆಯ ಭಕ್ತರಾಗುತ್ತಾರೆ. ದೇವತೆಯ ಸೇವೆ ಕೈಕೊಂಡ ಎಲ್ಲಮ್ಮ ಬೇರೆ ಬೇರೆ ಊರುಗಳಿಗೆ ಹೋದಾಗ ತನ್ನನ್ನು ಕಾಮುಕ ದೃಷ್ಟಿಯಿಂದ ಕಂಡವರ ಸೊಕ್ಕು ಮುರಿಯುತ್ತಾಳೆ. ಕೆಲವರ ರೋಗರುಜಿನ ಕಳೆಯುತ್ತಾಳೆ. ತನ್ನ ಜೀವಿತ ಕಾಲದಲ್ಲಿಯೇ ‘ಏಳುಕೊಳ್ಳದೆಲ್ಲಮ್ಮ’ನಾಗಿ ಮನ್ನಣೆ ಪಡೆಯುತ್ತಾಳೆ. ‘ಎಲ್ಲಮ್ಮ ದೇವತೆ’ ಎನ್ನುವ ಭಕ್ತಿ ಮತ್ತು ಧಾರ್ಮಿಕ ಶ್ರದ್ಧೆ ಬೆಳೆದುವು. ಈ ಹಂತದಲ್ಲಿ ಆಗಲೇ ರೂಢಿಯಲ್ಲಿದ್ದ ಪಾತ್ರದವರೂ, ನಿರ್ಗತಿಕ ದೇವದಾಸಿಯರೂ ಬಂದು ಈಕೆಯ ಆರಾಧನೆಯಲ್ಲಿ ತೊಡಗಿದರು. ಕುಣಿದರು-ಹಾಡಿದರು. ಜೋಗಪ್ಪ ಜೋಗತಿಯರ ಪರಂಪರೆ ತೀವ್ರಗತಿಯಲ್ಲಿ ಬೆಳೆಯಿತು. ಎಲ್ಲಮ್ಮ ಕಾಲಾನಂತರದಲ್ಲಿ ಎಲ್ಲಮ್ಮ ವಾಸವಗಿದ್ದ ಶಕ್ತಿದೇವತೆಯ ಈ ಕ್ಷೇತ್ರ ಎಲ್ಲಮ್ಮ ದೇವತೆಯ ಕ್ಷೇತ್ರವಾಯಿತು. ನೂರು ವರುಷಗಳ ಬಳಿಕ ದಂತ ಕಥೆ, ಐತಿಹ್ಯ-ಸುಮಾರು ೫೦೦ ವರ್ಷಗಳ ಬಳಿಕ ಪುರಾಣ ಪವಾಡಗಳು ಬಂದು ಈಕೆಯ ಚರಿತ್ರೆಯ ಸಾದೃಶ್ಯ ಸಂಗತಿಗಳ ಮೇಲೆ ತಳವೂರಿದವು. ಎಲ್ಲಮ್ಮ-ರೇಣುಕಾ ಎರಡೂ ಹೆಸರು ಸಮಸಮವಾಗಿ ರೂಢಿಯಲ್ಲಿ ಹರಡಿದುವು.
ಒಟ್ಟಾರೆ, ಮಾತೃಪೂಜೆಯ ಶಕ್ತಿ ದೇವತೆಯ ಪರಿಕಲ್ಪನೆ, ಪರಂಪರೆಗಳು ಎಲ್ಲಮ್ಮ ಕ್ಷೇತ್ರದ ಸಂಸ್ಥೀಕರಣದಲ್ಲಿ ಪಾತ್ರವಹಿಸಿದ ಬಗೆ, ಮಿಶ್ರ ಸಂಸ್ಕೃತಿಗಳ ಸಂಘರ್ಷ, ಸ್ವರೂಪ ಲಭ್ಯಸಾಮಗ್ರಿಯಲ್ಲಿ ದೊರೆಯುವ ಅನೇಕ ವೈರುಧ್ಯಗಳು-ಸಾಂಸ್ಕೃತಿಕ ದಾಳಿ, ನಿರಾಕರಣೆ, ಸ್ವೀಕರಣ, ಸ್ಥಿರೀಕರಣದಿಂದ ವಿವಿಧ ಹಂತಗಳು-ಹೀಗೆ ವಿವಿಧ ಆಯಾಮಗಳನ್ನು ಧ್ರುವೀಕರಿಸುವ ತಲಸ್ಪರ್ಶಿಯಾದ ಅನ್ವೇಷಣೆ-ಸಂಶೋಧನೆಗಳು ಇನ್ನು ಮುಂದೆ ನಡೆಯಬೇಕಾಗಿರುವ ಕಾರ್ಯ. 

[1]      It is perhaps his greatest contribution that he has seperated the gods from their functions adn shown that the latter can be analysed independentley of the former.
-Michael Lane (Ed), p.173
[2]      ….. a myth is a communication in a language composed of units. Ibid p,295.
ಎಲ್ಲಮ್ಮ: ಪ್ರಾದೇಶಿಕ ವ್ಯಾಪ್ತಿ ಮತ್ತು ಪ್ರಭಾವ
ಶಕ್ತಿಯ ಆರಾಧನೆ ಭರತಖಂಡದಲ್ಲಿ ಪುರಾತನವಾದುದು. ಈ ಆರಾಧನೆ ವಿವಿಧ ಕಡೆಯಲ್ಲಿ ನಾನಾ ರೀತಿಯಾಗಿ ನಡೆಯುತ್ತಲಿದೆ. ರೋಗರುಜಿನಗಳ ಪರಿಹಾರಕ್ಕಾಗಿ ಈ ಶಕ್ತಿಯನ್ನು ಕಾಳಿ, ದುರ್ಗವ್ವ, ದ್ಯಾಮವ್ವ, ಕರೆವ್ವ, ಮಾರೆವ್ವ, ಚಂಡಿ, ಮಾರಿಕಾಂಬೆ, ಎಲ್ಲವ್ವ, ಹುಲಿಗೆಮ್ಮ, ಹುಚ್ಚೆಂಗಮ್ಮ ಮೊದಲಾದ ಹೆಸರುಗಳಿಂದ ಆರಾಧಿಸಿ ಅನುಕೂಲವಿದ್ದಾಗ ಹರಕೆ ಸಲ್ಲಿಸುವ ಸಾಂಪ್ರದಾಯ ಜಾನಪದರಲ್ಲಿದೆ.
ಉತ್ತರ ಕರ್ನಾಟಕದ ಬೆಳಗಾವಿ ಜಿಲ್ಲೆಯ ಸವದತ್ತಿ ತಾಲೂಕಿನ ಏಳುಕೊಳ್ಳದಲ್ಲಿ ನೆಲೆಸಿರುವ ಶಕ್ತಿದೇವತೆ ಏಳು-ಕೊಳ್ಳದ ಎಲ್ಲಮ್ಮ. ಇಲ್ಲಿ ಬೋರೆಸಾಬಕೊಳ್ಳ, ತಮ್ಮಣ್ಣನ ಕೊಳ್ಳ, ಸಿದ್ಧರಕೊಳ್ಳ, ಸಂಗ್ಯಾನಕೊಳ್ಳ, ಪರಸಗಡಕೊಳ್ಳ, ಮಾವಿನಕೊಳ್ಳ, ಎಂಬುದಾಗಿ ಏಳುಕೊಳ್ಳಗಳಿರುವುದರಿಂದ ಈಕೆಗೆ ಏಳುಕೊಳ್ಳದ ಎಲ್ಲಮ್ಮ ಎಂದು ಹೆಸರು. ಈ ದೇವಸ್ಥಾನದಲ್ಲಿ ಚಿಕ್ಕ ದೊಡ್ಡ ಸೇರಿ ಒಟ್ಟು ೧೬೩ ದೇವತೆಗಳಿವೆ.
ಎಲ್ಲಮ್ಮ ಸ್ತ್ರೀ ಮತ್ತು ಪುರುಷ ಶಕ್ತಿಗಳ ಸಮ್ಮಿಲನವಾದುದರಿಂದಲೇ ಆಕೆಯ ಭಕ್ತರಾದ ಜೋಗವ್ವ ಮತ್ತು ಜೋಗಪ್ಪರು ಆ ಶಕ್ತಿಯೊಡನೆ ಮದುವೆಯಾಗುತ್ತಾರೆ. ಅಂದರೆ ದೇವಿಯ ಭಕ್ತರಾಗುತ್ತಾರೆ. ಸಾಂಪ್ರದಾಯಿಕವಾಗಿ ಈ ಮದುವೆ ಆಕೆಯ ದೇವಸ್ಥಾನದಲ್ಲಿಯೇ ನಡೆಯುತ್ತಿತ್ತು. ಈಗ ಎಲ್ಲಮ್ಮನ ಗುಡ್ಡದಲ್ಲಿಯ ಪೂಜರಿಗಳ ಮನೆಯಲ್ಲಿಯಾಗಲಿ, ತಮ್ಮ ತಮ್ಮ ಊರುಗಳಲ್ಲಿಯ ಎಲ್ಲಮ್ಮನ ದೇವಸ್ಥಾನದಲ್ಲಿಯಾಗಲಿ ಜೋಗಮ್ಮ ಅಥವಾ ಜೋಗಪ್ಪನ ಮನೆಯಲ್ಲಿಯಾಗಲಿ ನಡೆಯುತ್ತದೆ. ಇದರಿಂದಲೂ ಈ ದೇವತೆಯ ಪ್ರಸಾರ ವ್ಯಾಪಕಗೊಳ್ಳುತ್ತಲಿದೆ.
ಪ್ರಾದೇಶಿಕ ವ್ಯಾಪ್ತಿ:
ನಾನು ೧೯೮೦ರಲ್ಲಿ ಧಾರವಾಡ ಜಿಲ್ಲೆಯಲ್ಲಿ ನಡೆಸಿದ ಪರಿವೀಕ್ಷಣೆಯ ಪ್ರಕಾರ ಈ ಜಿಲ್ಲೆಯ ಸುಮಾರು ೧೭೦೦ ಹಳ್ಳಿಗಳಲ್ಲಿ ೫೮೧ ಎಲ್ಲಮ್ಮನ ಗುಡಿಗಳಿವೆ (ಇದರಲ್ಲಿ ದೊಡ್ಡ ಗುಡಿ. ಸಣ್ಣ ಗುಡಿ, ಗಿಡದ ಕೆಳಗೆ ಕಲ್ಲು ಇಟ್ಟ ಪೂಜೆಯ ಸ್ಥಾನ ಇತ್ಯಾದಿಗಳು ಸೇರಿವೆ). ಅಲ್ಲದೆ ೬೩೧ ಜನರು ಜೋಗಪ್ಪಗಳಾಗಿ ದೇವಿಯ ಸೇವೆಯಲ್ಲಿರುತ್ತಾರೆ. ೨೧೦೮ ಜೋಗಮ್ಮಗಳಾಗಿ ೨೮೩೧ ಹೆಣ್ಣು ಮಕ್ಕಳು ವ್ಯಭಿಚಾರ ವೃತ್ತಿಗೆ ೧೦೮ ಜನರು ದೇವರು ಹೇಳುವ ವೃತ್ತಿಗೆ ಸೇರಿದವರಾಗುತ್ತಾರೆ.
ಬೇರೆ ಬೇರೆ ಪ್ರದೇಶಗಳಲ್ಲಿ ಎಲ್ಲಮ್ಮ ಇರುವಲ್ಲಿ ವಿಧಿ ವಿಧಾನಗಳು ಭಿನ್ನವಾಗಿವೆ. ಕಾರಣ ಎಲ್ಲಮ್ಮನು ಶಾಖಾಹಾರಿಯೂ ಹೌದು ಮಾಂಸಾಹಾರಿಯೂ ಹೌದು. ಈಕೆ ಮೂಲತಃ ಜನರನ್ನು ದನಕರುಗಳನ್ನು ಬೆಳೆಗಳನ್ನು ರಕ್ಷಿಸುವ ದೇವತೆ. ಕೆಲವರು ಈ ದೇವಿ ಬ್ರಾಹ್ಮಣರ ದೇವತೆ ಎಂದು ವಾದಿಸುತ್ತಾರೆ. ಯಾಕೆಂದರೆ ಗುಲಬರ್ಗಾ ಜಿಲ್ಲೆಯ ಬೆಳದಡಿ ಎಲ್ಲಮ್ಮನ ಪೂಜಾರಿಗಳು ಬ್ರಾಹ್ಮಣರಾಗಿದ್ದರು. ಅಲ್ಲದೆ ವಾಯು ಪುರಾಣ, ಭಾಗವತ, ಮೊದಲಾದ ಗ್ರಂಥಗಳಲ್ಲಿ ಎಲ್ಲಮ್ಮನನ್ನು ಕುರಿತು ಪ್ರಸ್ತಾಪ ಬಂದಿದೆ. ಜೈನರು ಬತ್ತಲೆಯಾಗಿರುವ ರೀತಿಯಲ್ಲಿ ಎಲ್ಲಮ್ಮನಿಗೂ ಬತ್ತಲೆ ಸೇವೆ ನಡೆಯುವದರಿಂದ ಜೈನರದೇವಿ ಎಂದೂ ಕೆಲವು ವಿದ್ವಾಂಸರು ಹೇಳುತ್ತಾರೆ. ಉದಾಹರಣೆಗಾಗಿ ಗುಲಬರ್ಗಾ ಜಿಲ್ಲೆಯ ಆಳಂದ ಚುಂಚೂರಿನ ಮಾಪುರಿನ ತಾಯಿ, ಆರೋಲಿಗ್ರಾಮದ ಹುಲಿಗೆಮ್ಮ ಎಂಬ ಹೆಸರಿನಲ್ಲಿ ಆಕೆಯನ್ನು ಜೈನರ ದೇವಿ ಎಂದು ಭಾವಿಸುತ್ತಾರೆ.
ಎಲ್ಲಮ್ಮ ಹೊಸಪೇಟೆಯ ಮುನಿರಾಬಾದ ಹತ್ತಿರದ ಗ್ರಾಮಗಳಲ್ಲಿ ಹುಲಿಗೆಮ್ಮ ಎಂಬ ಹೆಸರಿನಲ್ಲಿ ಪ್ರಸಿದ್ಧಿಯನ್ನು ಪಡೆದಿದ್ದಾಳೆ. ಈಕೆಯ ವಾಹನ ಹುಲಿಯಾಗಿರುವುದರಿಂದ ಆ ಹೆಸರು ಆಕೆಗೆ ಬಂದಿರಬೇಕು. ಆಂಧ್ರದಿಂದ ವಲಸೆ ಬಂದ ರಾಯಚೂರು ಜಿಲ್ಲೆಯ ಉತ್ತರ ಭಾಗದ ಬಹುಮಂದಿ ಜನರು ಈ ಶಕ್ತಿ ದೇವತೆಯನ್ನು ಸವಾರೆಮ್ಮ ಎಂದು ಕರೆಯುತ್ತಾರೆ. ಇದೇ ರೀತಿ ಗುಲಬರ್ಗಾ ಜಿಲ್ಲೆಯ ಚುಂಚೂರ ಎಲ್ಲಮ್ಮನನ್ನು ಮಾಪೂರತಾಯಿ ಎಂದು ಕರೆಯುವರು. ಎರಡು ಊರುಗಳ ಗಡಿಯಲ್ಲಿರುವ ಎಲ್ಲಮ್ಮನನ್ನು ‘ಸೀಮೆ ಎಲ್ಲಮ್ಮ’ ಎಂದು ಕರೆಯುವ ವಾಡಿಕೆ ಇದೆ. ಚುಂಚೂರ ಮಾಪುರ ತಾಯಿ, ಬಗದುರಿ ಎಲ್ಲಮ್ಮ-ಇವರು ಈ ವರ್ಗಕ್ಕೆ ಸೇರಿದವರು. ಆಕೆಯೇ ಮೈ ಹುತ್ತಿನಂತೆ ಆದುದಕ್ಕೆ ಹುತ್ತನ್ನೇ ಎಲ್ಲಮ್ಮನೆಂದು ಭಾವಿಸಿ ಪೂಜಿಸುವದೂ ಉಂಟು. ಮಡ್ಡಿಯ ಹತ್ತಿರ ಇರುವ ಎಲ್ಲಮ್ಮನಿಗೆ ಮಡ್ಡಿ ಎಲ್ಲಮ್ಮನೆಂದು ಕರೆಯುವರು. ಇದೇ ಪ್ರಕಾರ ಗಿಡದ ಕೆಳಗೆ ಎಲ್ಲಮ್ಮನ ಮೂರ್ತಿ ಇಟ್ಟು ಪೂಜಿಸುವ ಆಕೆಯನ್ನು ಗಿಡದ ಎಲ್ಲಮ್ಮನೆಂದು ಕರೆಯುವರು. ಧಾರವಾಡ ಪಟ್ಟಣದಲ್ಲಿಯೇ ೪ ಎಲ್ಲಮ್ಮನ ಗುಡಿಗಳಿವೆ. ಇಲ್ಲಿಯ ಕುರುಬರ ಓಣಿಯಲ್ಲಿ ಸುಮಾರು ೪೦’ ಉದ್ದ ೪೦’ ಅಗಲದ ಗುಡಿಯಿದೆ. ಇದರಲ್ಲಿ ಎಲ್ಲಮ್ಮ ಬೀರಪ್ಪ ಮತ್ತು ಪರಶುರಾಮನ ಕಲ್ಲಿನ ಮೂರ್ತಿಳಿವೆ. ಅವು ಪೂರ್ವಕ್ಕೆ ಮುಖಮಾಡಿವೆ. ಮೂರು ವರ್ಷಕ್ಕೊಮ್ಮೆ ಜಾತ್ರೆ ನಡೆಯುತ್ತದೆ. ಈ ಓಣಿಯಲ್ಲಿ ಸುಮಾರು ೪೦೯ ಜೋಗಮ್ಮಗಳಿದ್ದಾರೆ. ಧಾರವಾಡದ ಲಕ್ಷ್ಮೀ ಕೆರೆಯ ದಂಡೆಯ ಮೇಲೆ ಎಲ್ಲಮ್ಮನ ಸಣ್ಣ ಗುಡಿಯಿದೆ. ಈ ದೇವಿ ಮೊದಲು ಕೊಪ್ಪದ ಕೆರೆಯಲ್ಲಿ ಇತ್ತು. ಅಲ್ಲಿಂದ ಒಡ್ಡರು ಲಕ್ಷ್ಮೀ ಕೆರೆಗೆ ವಲಸೆ ಬಂದಾಗ ಅದನ್ನು ತಮ್ಮ ಜೊತೆಗೆ ತೆಗೆದುಕೊಂಡು ಬಂದರು. ಗುಡಿ ಪೂರ್ವಕ್ಕೆ ಮುಖ ಮಾಡಿದೆ. ಇಲ್ಲಿ ಒಡ್ಡರೇ ಪೂಜಾರಿಗಳು. ಈ ಗುಡಿಯಲ್ಲಿ ಎಲ್ಲಮ್ಮ ಹಾಗೂ ದುರ್ಗಮ್ಮ ಇಬ್ಬರೂ ಇರುವರು. ಎಲ್ಲಮ್ಮನದು ಕಟ್ಟಿಗೆಯ ಮೂರ್ತಿ ಇದ್ದು ಅದಕ್ಕೆ ಕೆಂಪು ಬಣ್ಣವನ್ನು ಕೊಟ್ಟಿರುತ್ತಾರೆ. ಭಕ್ತರು ಕೊಟ್ಟ ಬೆಳ್ಳಿಯ ಮುಖವಾಡವಿದೆ. ಗುಡಿಯ ಮುಂದೆ ಬೇವಿನ ಗಿಡವಿದೆ. ಅದರ ಕೆಳಗೆ ಎಲ್ಲಮ್ಮನ ಪಾದಗಟ್ಟಿ ಇದೆ. ಈ ಓಣಿಯಲ್ಲಿ ಸುಮಾರು ೧೫ ಜೋಗಮ್ಮಗಳಿದ್ದಾರೆ. ಇದೇ ರೀತಿ ಗೌಳಿಗರ ಓಣಿಯಲ್ಲಿ ಒಂದು ಮನೆಯಲ್ಲಿಯೇ ಎಲ್ಲಮ್ಮನ ಪೂಜೆ ಮಾಡುತ್ತಿದ್ದು ಈಗ ಗುಡಿ ನಿರ್ಮಾಣದ ಹಂತದಲ್ಲಿದೆ. ಕುರಡಗಿ, ವೆಂಕಟಾಪುರ, ಕುಂದಗೋಳೀ, ಜೇಕಿನಕಟ್ಟಿ, ಬಿಂಕದಕಟ್ಟಿ, ಹುಬ್ಬಳ್ಳಿ, ತೊರಗಲ್ಲು, ಮುಧೋಳ, ಜಮಖಂಡಿ, ಗೋಕಾಕ, ಮುನವಳ್ಳಿ,  ಮಣ್ಣೂರು, ಚಂದ್ರಗುತ್ತಿ, ಬಾಗಲಕೋಟೆ, ಕೆರೂರು, ಐಹೊಳೆ, ದೇವಗಿರಿ, ಹೊಮ್ಮರಡಿ, ಚಾಕಲಬ್ಬಿ, ಉಪ್ಪಿನ ಬೆಟಗೇರಿ, ಉಣಕಲ್ಲ, ಮುಮ್ಮಿಗಟ್ಟಿ ಗುಡ್ಡ, ಟಾಕಂಪೂರ, ಕತನಕನಹಳ್ಳಿ, ಹುಲ್ಲೂರು, ಬಂಕಾಪೂರ, ಮಾಗಾವಿ, ಬೂದಿಹಾಳ, ಕೊಕಟನೂರು, ನಾಗಾವಿ, ಹಳಕಟ್ಟಿ, ಬೆಳಗಾಂವಿ, ಚಾಕಲಬ್ಬಿ, ದೇವಗಿರಿ, ಗದಗ, ರಾಣೇಬೆನ್ನೂರ, ಹಾವೇರಿ, ಹಿರೇಕೆರೂರ ಮುಂತಾದ ಊರುಗಳಲ್ಲಿ ಎಲ್ಲಮ್ಮನ ಗುಡಿಗಳು ಕಂಡು ಬರುತ್ತವೆ.
ಪ್ರಾದೇಶಿಕ ಪ್ರಭಾವ:
ಎಲ್ಲಮ್ಮನ ಪ್ರಭಾವ ಅನೇಕ ಪ್ರದೇಶಗಳಲ್ಲಿ ಪ್ರತ್ಯಕ್ಷ ಅಥವಾ ಅಪ್ರತ್ಯಕ್ಷವಾಗಿ ಹಬ್ಬಿದೆಯೆಂಬುದಕ್ಕೆ ಸಾಕಷ್ಟು ಉದಾಹರಣೆಗಳಿವೆ. ಅವುಗಳಲ್ಲಿ ಕೆಲವನ್ನು ನೋಡಬಹುದು. ಎಲ್ಲಮ್ಮ ಗುಡ್ಡದ ಪೂಜಾರಿಯಾದ ಶ್ರೀ ರೇಣಕಿಗೌಡರು ಈ ಬಗೆಗೆ ಹೇಳಿದುದನ್ನು ಇಲ್ಲಿ ಉಲ್ಲೇಖಿಸಲಾಗಿದೆ.
ಬೆಳಗಾಂವಿ ಜಿಲ್ಲೆಯ ರಾಯಬಾಗ ಊರಿನವರಾದ ಪರಮಾನಂದವಾಡಿಯವರ ಧರ್ಮಪತ್ನಿ ಕೃಷ್ಣವ್ವ ದಾಳಿಯವರು ಕುಷ್ಟರೋಗದಿಂದ ಬಳಲುತ್ತಿದ್ದರು. ೫-೬ ವರ್ಷಗಳವರೆಗೂ ಎಲ್ಲಿ ತೋರಿಸಿದರೂ ನಿವಾರಣೆಯಾಗಲಿಲ್ಲ. ಕೊನೆಗೆ ಎಲ್ಲಮ್ಮನಿಗೆ ನಡೆದುಕೊಂಡರೆ ನಿವಾರಣೆಯಾಗುವುದು ಎಂಬ ನಂಬಿಕೆಯಿಂದ ಗುಡ್ಡಕ್ಕೆ ಬಂದು ಪೂಜಾರಿಯನ್ನು ಕಂಡು ಅವರ ಹೇಳಿಕೆಯಂತೆ ನಡೆದುಕೊಂಡದ್ದರಿಂದ ಎರಡು ವರ್ಷದೊಳಗಾಗಿ ಕುಷ್ಠರೋಗ ನಿವಾರಣೆಯಾಯಿತು. ಅಂದಿನಿಂದ ಇವತ್ತಿನ ವರೆಗೆ ಆ ಮನೆತನದ ಎಲ್ಲ ಜನರೂ ಈ ದೇವಿಯ ಪರಮ ಭಕ್ತರು.
ರೇಣಕಿಗೌಡರ ಮಗ ಬಿ.ಎ. ಪಾಸಾಗಿ ಎಂ.ಎ. ಪ್ರವೇಶಕ್ಕೆ ಕರ್ನಾಟಕ ವಿಶ್ವವಿದ್ಯಾಲಯಕ್ಕೆ ಅರ್ಜಿ ಹಾಕಿದ್ದರು. ಅವನಿಗೆ ಪ್ರವೇಶ ದೊರಕುತ್ತದೆ ಎಂದು ದೃಢವಾದ ನಂಬಿಕೆ. ಆದರೆ ಎರಡು ವಾರ ಹೋದ ಮೇಲೆ ‘ಗುಲಬರ್ಗಾ ಕೇಂದ್ರದಲ್ಲಿ ನಿಮಗೆ ಪ್ರವೇಶ ದೊರಕಿದೆ’ ಎಂದು ವಿಶ್ವವಿದ್ಯಾಲಯದಿಂದ ಪತ್ರ ಬಂತು. ರೇಣಕಿ ಗೌಡರು ಎಷ್ಟು ಪ್ರಯತ್ನ ಮಾಡಿದರೂ ಕರ್ನಾಟಕ ವಿಶ್ವವಿದ್ಯಾಲಯದಲ್ಲಿ ಪ್ರವೇಶ ಸಿಗಲಿಲ್ಲ. ತಮ್ಮ ಜೀವನದಲ್ಲಿಯ ಸುಖ ದುಃಖಗಳನ್ನು ದೇವಿಯ ಮುಂದೆ ಇಡುತ್ತಿದ್ದ ರೇಣಕಿಗೌಡರು ಈ ವಿಷಯವನ್ನು ಮಾತ್ರ ದೇವಿಯ ಮುಂದೆ ಇಟ್ಟಿರಲಿಲ್ಲ. ಗುಲಬರ್ಗಾಕ್ಕೆ ಹೋಗುವ ಹಿಂದಿನ ದಿವಸ ದೇವಿಯ ಪೂಜೆಯನ್ನು ಮಾಡುವಾಗ ಪಶ್ಚಾತ್ತಾಪ ಪಟ್ಟು “ನಾನು ಸೊಕ್ಕಿನಿಂದ ನಿನ್ನ ಮುಂದೆ ಈ ವಿಷಯವನ್ನು ಇಡಲಿಲ್ಲ” ಎಂದು ಕ್ಷಮೆ ಕೇಳಿದಾಗ ಕಣ್ಣೀರು ಉಕ್ಕಿ ಬಂತು. ಅದೇ ದಿನ ರಾತ್ರಿ ‘ಇದೇ ವಿಶ್ವವಿದ್ಯಾಲಯದಲ್ಲಿ ನಿನಗೆ ಪ್ರವೇಶ ದೊರಕಿದೆ. ನಾಳೆ ಬಂದು ಫೀಯನ್ನು ತುಂಬಬೇಕು’ ಎಂದು ಧಾರವಾಡದಲ್ಲಿದ್ದ ಗೌಡರ ಮಗನಿಗೆ ವಿಶ್ವವಿದ್ಯಾಲಯದವರು ತಿಳಿಸಿದರಂತೆ. ಕೂಡಲೇ ಫೀ ತುಂಬಿ ಮರುದಿವಸ ಊರಿಗೆ ಹೋಗಿ ನಡೆದ ಸಂಗತಿಯನ್ನು ತಮ್ಮ ತಂದೆ-ತಾಯಿಗಳಿಗೆ ಆತ ತಿಳಿಸಿದ. ಎಲ್ಲಮ್ಮನ ಶಕ್ತಿಯನ್ನು ಮನಗಂಡು ಅವರು ಪುಳಕಿತರಾದರು.
‘ಹಲವಾರು ವರ್ಷಗಳಿಂದ ಮಳೆ ಬೆಳೆ ಇದ್ದಿಲ್ಲ. ಈ ವರ್ಷ ಮಳೆ ಬೆಳೆ ಬರುವಂತೆ ಮಾಡಿದರೆ ಒಂದು ಪಡಿ ಜೋಳ ಎಲ್ಲಮ್ಮನಿಗೆ ಕೊಡುವೆ’ ಎಂದು ಒಕ್ಕಲಿಗನೊಬ್ಬ ಬೇಡಿಕೊಂಡಿದ್ದ. ಎಲ್ಲಮ್ಮನ ಕೃಪೆಯಿಂದಾಗಿ ಆ ವರ್ಷ ಮಳೆ ಬೆಳೆ ಚೆನ್ನಾಗಿ ಆಯಿತು. ಆದರೆ ಆ ರೈತ ತನ್ನ ಹರಕೆಯನ್ನು ಮರೆತು ಬಿಟ್ಟ. ಈತನನ್ನು ಪರೀಕ್ಷಿಸಲು ಎಲ್ಲಮ್ಮ ಸಾಮಾನ್ಯ ವೇಷವನ್ನು ಧರಿಸಿಕೊಂಡು ಕಣಕ್ಕೆ ಹೋಗಿ ಭಿಕ್ಷೆಯನ್ನು ಬೇಡಿದಳು.  ಆಕೆಯನ್ನು ಈತ ಹೀಯಾಳಿಸಿ ಹೊಡೆದೋಡಿಸಿದ. ಆಕೆ ಅವನ ಹೊಲಕ್ಕೆ ಹೋಗಿ ಬದನೆಕಾಯಿ, ಈರುಳ್ಳಿ, ಹಸಿ ಮೆಣಸಿನಕಾಯಿ ಹರಿದುಕೊಂಡಳು. ಇದನ್ನು ನೋಡಿದ ರೈತ ಈಕೆಯನ್ನು ಬೆನ್ನಟ್ಟಿದ. ಎಲ್ಲಮ್ಮ ಓಡುತ್ತ ಓಡುತ್ತ ಸಮೀಪದಲ್ಲಿದ್ದ ಮಾದರ ಮಾತಂಗಿಯ ಮನೆಯನ್ನು ಹೊಕ್ಕಳು. ತಾನಲ್ಲಿರುವದನ್ನು ಯಾರಿಗೂ ತಿಳಿಸಬಾರದು ಎಂದು ಕೇಳಿಕೊಂಡಳು. ಆ ರೈತ ಬಂದು “ಆ ಕಳ್ಳಿಯನ್ನು ಎಲ್ಲಿ ಮುಚ್ಚಿಕೊಂಡಿರುವಿ>” ಎಂದು ಮಾತಂಗಿಯನ್ನು ಹೊಡೆದ. ಆಗ ಎಲ್ಲಮ್ಮ ಹೊರಗೆ ಬಂದು “ನಿರಪರಾಧಿಗೆ ಹೊಡೆದವರಿಗೆ ರೋಗ ಬರಲಿ; ನನಗೆ ಆಶ್ರಯ ಕೊಟ್ಟರವರಿಗೆ ನನ್ನ ಪೂಜೆಗಿಂತ ಮೊದಲು ಪೂಜೆ ನಡೆಯಲಿ” ಎಂದು ಆಶೀರ್ವಾದ ಮಾಡಿದಳು. ಇದು ಒಂದು ಹೇಳಿಕೆ. ಇಂಥ ಹೇಳಿಕೆ ಮತ್ತು ಭಾವನೆ ಕಾರಣವಾಗಿ ಮನೆ, ಹೊಲ, ಅಂಗಡಿ, ವಾಹನಗಳಿಗೆ ಎಲ್ಲಮ್ಮನ ಹೆಸರನ್ನು ಇಡುವುದು, ಇವಳನ್ನು ಅನೇಕ ಸಂಧರ್ಭಗಳಲ್ಲಿ ಪೂಜಿಸುವುದು ಕಂಡು ಬರುತ್ತದೆ. ಈ ದೇವಿಯ ಹೆಸರು ಜನಪದ ಹಾಡುಗಳಲ್ಲಿ, ಗೀಗೀ ಪದಗಳಲ್ಲಿ, ಮಂಗಳಾರತಿಗಳಲ್ಲಿ ಒಗಟು ಮುಂತಾದವುಗಳಲ್ಲಿಯೂ ವಿಶೇಷ ಕಂಡು ಬರುತ್ತದೆ.
ಎಲ್ಲಮ್ಮನ ಪ್ರಭಾವವನ್ನು ವಿವರಿಸುವಾಗ ಯಾವ ಯಾವ ಕಾರಣ ಮತ್ತು ರೀತಿಗಳಿಂದ ಈ ದೇವಿಗೆ ಜನರು ಭಕ್ತರಾಗುತ್ತಾರೆಂಬುದು ವಿಚಾರ ಮಾಡುವುದು ಅವಶ್ಯಕವಾಗಿದೆ. ಅವುಗಳನ್ನು ಪಟ್ಟಿ ರೂಪದಲ್ಲಿ ಈ ಕೆಳಗೆ ಕೊಡಲಾಗಿದೆ.
೧) ಮಕ್ಕಳು ಆಗದೇ ಇದ್ದವರು ಬೇಡಿಕೊಂಡ ಮೇಲೆ ಮಕ್ಕಳಾದರೆ ಕೂಸನ್ನು ಎಲ್ಲಮ್ಮನಿಗೆ ಬಿಡುವುದು (ವಿಶೇಷವಾಗಿ ಹೆಣ್ಣು ಕೂಸನ್ನು).
೨) ಕೂಸಿಗೆ ಆ ದೇವಿಯ ಹೆಸರನ್ನು ಇಡುವದು.
೩) ಆ ಕೂಸಿನ ಹೆಸರಿನ ಮೇಲೆ ಪ್ರಾಣಿಗಳನ್ನು ಬಿಡುವದು. ಅಂದರೆ ಎಮ್ಮೆಯನ್ನಾಗಲಿ ಆಕಳನ್ನಾಗಲಿ ಅಥವಾ ಕೋಣವನ್ನಾಗಲಿ ಪೂಜಾರಿಗೆ ಕೊಡುವುದು.
೪) ಎಲ್ಲಮ್ಮನನ್ನು ಮನೆಯ ದೇವರನ್ನಾಗಿ ಇಟ್ಟುಕೊಳ್ಳುವುದು.
೫) ಒಂದು ವೇಳೆ ಗಂಡು ಕೂಸಿಗಾಗಲಿ ಹೆಣ್ಣು ಕೂಸಿಗಾಗಲಿ ಜಡೆ ಬಂದಿದ್ದರೆ (ಕೂದಲು ಒಂದಕ್ಕೊಂದು ಅಂಟಿಕೊಂಡು ಗಟ್ಟಿಯಾಗಿದ್ದರೆ) ಎಲ್ಲಮ್ಮನ ಸೇವೆಗಾಗಿ ಕರೆ ಬಂದಿದೆ ಎಂದು ತಿಳಿದು ಆ ದೇವಿಯ ಭಕ್ತರಾಗುವುದು.
೬) ಕುಟುಂಬದಲ್ಲಿ ಗಂಡು ಸಂತತಿ ಇಲ್ಲದಿದ್ದರೆ ಆ ಮಹಿಳೆಯನ್ನು ಎಲ್ಲಮ್ಮನಿಗೆ ಅರ್ಪಿಸುವುದು.
೭) ಪುರುಷತ್ವ ಇಲ್ಲದಿದ್ದರೆ ಈ ದೇವಿಯ ಭಕ್ತರಾಗುವುದು.
೮) ಕೆಲವೊಮ್ಮೆ ದುಡಿಯಲಿಕ್ಕೆ ಅನರ್ಹರು, ಸಮಾಜದಿಂದ ಬಹಿಷ್ಕಾರ ಹೊಂದಿದವರೂ ಈ ದೇವಿಯ ಭಕ್ತರಾಗುತ್ತಾರೆ.
ಎಲ್ಲಮ್ಮನ ವ್ಯಾಪ್ತಿ ಮತ್ತು ಪ್ರಭಾವ ಪ್ರಾದೇಶಿಕವಾಗಿ ಭಿನ್ನತೆಯನ್ನು ಪಡೆಯುವದು ಸಹಜ. ಮುಖ್ಯವಾಗಿ ಆಕೆಯನ್ನು ಆರಾಧಿಸುವಲ್ಲಿ ಪ್ರತಿಷ್ಠಾಪಿಸುವಲ್ಲಿ ಬಲಿ ಕೊಡುವ ಪದ್ಧತಿಯಲ್ಲಿ ಪ್ರಾದೇಶಿಕ ಭಿನ್ನತೆ ಕಂಡು ಬರುತ್ತದೆ. ಹೆಚ್ಚಿನ ಕ್ಷೇತ್ರ ಕಾರ್ಯದಿಂದ ಇನ್ನೂ ಅನೇಕ ಸಂಗತಿಗಳು ಹೊರಬೀಳುವಲ್ಲಿ ಸಂದೇಹವಿಲ್ಲ.
ಗ್ರಂಥ ಋಣ:
೧ ಎನ್‌.ಕೆ. ಕಡೇತೋಟದ: ಎಲ್ಲಮ್ಮನ ಜೋಗತಿಯರು ಹಾಗೂ ದೇವದಾಸಿ ಪದ್ಧತಿ: ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ ೧೯೮೩.
೨ ವಾಲೀಕಾರ ಚನ್ನಣ್ಣ: ಹೈದರಾಬಾದ ಕರ್ನಾಟಕದ ಗ್ರಾಮದೇವತೆಗಳು: ಅಪ್ರಕಟಿತ ಪಿಎಚ್‌.ಡಿ. ಪ್ರಬಂಧ, :ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ

ಎಲ್ಲಮ್ಮನ ಜಾತ್ರೆ ಮತ್ತು ಪೂಜೆ
ಉತ್ತರ ಕರ್ನಾಟಕದಲ್ಲಿ, ಜಾತ್ರೆ, ರಥೋತ್ಸವಗಳು ವೈಭವದಿಂದ ಜರುಗುತ್ತವೆ. ಅವುಗಳಲ್ಲಿ ಸವದತ್ತಿ ಎಲ್ಲಮ್ಮ, ಕಲಬುರ್ಗಿಯ ಶರಣಬಸವೇಶ್ವರ, ಮೈಲಾರದ ಮೈಲಾರಲಿಂಗ, ಸಿರಸಿಯ ಮಾರಿಕಾಂಬೆ ಹಾಗೂ ಬಾದಾಮಿ ಬನಶಂಕರಿ ಜಾತ್ರೆ ಇವು ಪ್ರಸಿದ್ಧ ದೊಡ್ಡ ಜಾತ್ರೆಗಳು.
ಎಲ್ಲಮ್ಮನ ಜಾತ್ರೆ ಸವದತ್ತಿಯಲ್ಲಿ ಮಾತ್ರವಲ್ಲದೆ ಕರ್ನಾಟಕದ ಅನೇಕ ಕಡೆಗಳಲ್ಲಿ ಓರಂಗಲ್ಲು, ಆದವಾನಿ, ಮಾವೂರು, ಹುಲಿಗೆ, ಉಚ್ಚಂಗಿ, ಮೆಕಳಿ, ಬಂಕಾಪುರ, ನಾಗಾವಿ, ಚಾಕಲಬ್ಬಿ, ಮತ್ತಿಗಟ್ಟೆ, ಕೊಕಟನೂರು, ಚಂದ್ರಗುತ್ತಿ, ಗುನ್ನಾಗರೆ, ಬಿಂಕದಕಟ್ಟಿ ಈ ಮುಂತಾದ ಸ್ಥಳಗಳಲ್ಲಿ ವೈಭವ ಪೂರ್ಣವಾಗಿ ಜರಗುತ್ತದೆ.
ಬೆಳಗಾಂವಿ ಜಿಲ್ಲೆಯ ಸವದತ್ತಿ ಎಲ್ಲಮ್ಮನ ಕ್ಷೇತ್ರ ದಕ್ಷಿಣ ಭಾರತದಲ್ಲಿ ಪ್ರಸಿದ್ಧ. ಈ ಎಲ್ಲಮ್ಮನಿಗೆ “ಏಳು ಕೊಳ್ಳದ ಎಲ್ಲಮ್ಮ” ಎಂಬುದು ಮತ್ತೊಂದು ಹೆಸರು.
ಆಯಾ ಜಾತ್ರೆಗಳ ವೈಶಿಷ್ಟ್ಯ:
ಎಲ್ಲಮ್ಮನಿಗೆ ಎಲ್ಲ ಜಾತಿ-ಮತ-ಪಂಥಗಳಲ್ಲೂ ಭಕ್ತವರ್ಗವಿದೆ. ಅವಳು ಭಕ್ತ ಕೋಟಿಯ ಕುಲದೇವತೆ. “ನನ್ನ ಕ್ಷೇತ್ರಕ್ಕೆ ಯಾವೊತ್ತು ಹೊಸ ಭಕ್ತಾದಿಗಳು ಬರುವುದಿಲ್ಲವೋ ಆ ದಿನದಿಂದಲೇ ನಾನು ಅಲ್ಲಿಲ್ಲವೆಂದು ತಿಳಿಯಿರಿ.” ಎಂದು ಎಲ್ಲಮ್ಮ ಭಾಷೆ ಕೊಟ್ಟಿದ್ದಾಳೆಂಬುದು ಜನಪದ ನಂಬಿಕೆ. ಆದ್ದರಿಂದಲೇ ಪ್ರತಿದಿನವೂ ತಪ್ಪದೇ ನೂರಾರು ಭಕ್ತರು ಸುತ್ತಲಿನ ದೂರದ ಊರುಗಳಿಂದ ಬಂದೇ ಬರುತ್ತಾರೆ. ಎಲ್ಲಮ್ಮನ ಜಾತ್ರೆ ಹರಿಜಾತ್ರೆ; ವರ್ಷದ ಹನ್ನೆರಡೂ ತಿಂಗಳು ಇವಳ ಜಾತ್ರೆ. ಸವದತ್ತಿ ಎಲ್ಲಮ್ಮನ ಜಾತ್ರೆ “ಜೋಗ್ತಿಯರ ಜಾತ್ರೆ” ಎಂಬುದನ್ನು ಜಾನಪದರು ರಸವತ್ತಾಗಿ ಬಣ್ಣಿಸಿದ್ದಾರೆ.
ಗೆಣತಿ ಗೆಣಿಯನ ಜಾತ್ರಿ ಕೆಲವsಡಿ ರಂಗನದ
ಎಲ್ಲವ್ನ ಜಾತ್ರಿ ಜೋರ್ಗ್ತೇದ
ಕೂಡಲ ಸಂಗಯ್ನ ಜಾತ್ರೆ ಶರಣರದ.
ಇವಳ ಜಾತ್ರೆ ನವರಾತ್ರಿ ಹಬ್ಬದೊಂದಿಗೇ ಪ್ರಾರಂಭ. ತುಳಜಾಪುರದ ಅಂಬಾ ಭವಾನಿಯ ಜಾತ್ರೆ ಕೈಕೊಂಡವರು ಸವದತ್ತಿ ಎಲ್ಲಮ್ಮನ ಜಾತ್ರೆ ಮಲುಗಿಸಿಕೊಂಡೇ ಹೋಗುವ ಸಂಪ್ರದಾಯವಿದೆ . ಇಲ್ಲಿ ರಥೋತ್ಸವದಂಥ ಆಕರ್ಷಣೆಯಿಲ್ಲ. ಆದರೂ ಇಂಥ ವೈಭವದ ಜಾತ್ರೆ ಇನ್ನೊಂದಿಲ್ಲ.
ಮಹಾನವಮಿಯ ತರುವಾಯ ಸೀಗೆ ಹುಣ್ಣಿಮೆಗೆ ಜಾತ್ರೆ ಭರದಿಂದ ಕೂಡುವದು. ದೀಪಾವಳಿ ಅಮವಾಸ್ಯೆ ಗೌರೀ ಹುಣ್ಣಿಮೆ ದಿವಸವೂ ಜಾತ್ರೆ ಬಹಳ. ಇವುಗಳಿಗಿಂತ ವೈಭವಪೂರ್ಣವಾದುದು ಹೊಸ್ತಿಲ ಹುಣ್ಣಿವೆ ಮತ್ತು ಬನದ ಹುಣ್ಣಿವೆ ಭಾರತ ಹುಣ್ಣಿವೆ ಜಾತ್ರೆ.
ಹೊಸ್ತಿಲ ಹುಣ್ಣಿಮೆಗೆ ಎಲ್ಲಮ್ಮ ಕ್ಷೇತ್ರದ ಭಾಗದಲ್ಲಿ ರಂಡೆ ಹುಣ್ಣಿಮೆ ಎಂದು ಹೆಸರು. ಈ ದಿನ ಎಲ್ಲಮ್ಮ ರಂಡೆಯಾದಳು. ಕಾರ್ತವೀರ್ಯಾರ್ಜುನನು ಜಮದಗ್ನಿಯ ರುಂಡವನ್ನು ಹೊಡೆದ ಸಂದರ್ಭದಿದು. ಭಕ್ತಾದಿಗಳಿಗಿಂತ ಜೋಗಿಗಳು, ಜೋಗಿತಿಯರು ಹೆಚ್ಚಿನ ಪ್ರಮಾಣದಲ್ಲಿ ಬಂದು ಸೇರುವುದೇ  ಈ ರಂಡಿ ಹುಣ್ಣಿಮೆಯ ಜಾತ್ರೆಯ ವೈಶಿಷ್ಟ್ಯ. ಈ ಹುಣ್ಣಿಮೆಯ ಹಿಂದಿನ ದಿನವೇ ಚತುರ್ದಶಿಯ ದಿನ ರೋಹಿಣಿ ನಕ್ಷತ್ರದ ಸಮಯದಲ್ಲಿ ದೇವಿಯ ಕಂಕಣ ಹಾಗೂ ಮಂಗಲಸೂತ್ರ ವಿಸರ್ಜನೆಯ ಕಾರ್ಯ ನೆರವೇರುವುದು; ದೇವಿಯ ಗುಡಿಯಲ್ಲಿ ಯಜ್ಞಕಾರ್ಯ ನಡೆಸಲಾಗುವುದು.  ಈ ಸಂದರ್ಭದಲ್ಲಿ ಎಲ್ಲಮ್ಮನ ಗುಡಿಯಿಂದ ಪಲ್ಲಕ್ಕಿ ಹೊರಡುವುದು. ವಾದ್ಯಮೇಳದವರು ಮುಂದೆ ಇರುವರು. ಜೋಗಿಗಳು, ಜೋಗಿತಿಯರು ಪಲ್ಲಕ್ಕಿಯ ಜೊತೆಗಿರುವರು. ಅವರು ಜಮದಗ್ನಿಯ ಗುಡಿಯ ವರೆಗೆ ಬಂದ ನಂತರ ಪೂಜೆ ಜರುಗುವುದು. ಆಗ ಪಲ್ಲಕ್ಕಿಯೊಳಗಿರುವ ದೇವಿಯ ಕೈಗಳಲ್ಲಿಯ ಬಳೆಗಳನ್ನು ತೆಗೆಯುವರು. ಆ ಸಂದರ್ಭದಲ್ಲಿ, ಎಲ್ಲಮ್ಮನ ಬಳೆ ತೆಗೆದರೆಂದು ಜೋಗಿತಿಯರೂ ತಮ್ಮ ಕೈ ಬಳೆಗಳನ್ನು ತೆಗೆದೊಯುವರು. ಪಲ್ಲಕ್ಕಿ ಎಲ್ಲಮ್ಮನ ಬೆಳ್ಳಿಯ ಮೂರ್ತಿಯನ್ನು ಹೊತ್ತುಕೊಂಡು ಹಿಂತಿರುಗಿ ದೇವಿಯ ಗುಡಿಗೆ ಬರುವುದು. ಪಲ್ಲಕ್ಕಿ ಹಿಂತಿರುಗಿ ಬಂದೊಡನೆಯೇ. ಮಹಾರಾಷ್ಟ್ರದಿಂದ ಬಂದ ದೇವಿಯ ಭಕ್ತರು, ಜೋಗಿ, ಜೋಗಿತಿಯರು, ಗುಡ್ಡವನ್ನು ಬಿಟ್ಟು ತಮ್ಮ ತಮ್ಮ ಊರುಗಳಿಗೆ ಹಿಂತಿರುಗುವರು. ರಂಡಿ ಹುಣ್ಣಿಮೆಯ ದಿನ ಬೆಳಗಾಗುವದರೊಳಗಾಗಿ ಗುಡ್ಡವನ್ನು ಬಿಡಬೇಕೆಂಬುದು ಮಹಾರಾಷ್ಟ್ರದಿಂದ ಬಂದ ಭಕ್ತರ ಪರಂಪರೆಯಾಗಿದೆ.
ಬನದ ಹುಣ್ಣಿಮೆಗೆ ವಿಶೇಷತಃ ಬೆಳಗಾವಿ, ಕೊಲ್ಲಾಪೂರ, ಮುಂಬಯಿಗಳಿಂದ ಜನರು ಬರುವರು. ಆಗ ಇಲ್ಲಿ ಬಹು ದೊಡ್ಡ ಜಾತ್ರೆ.
ಇಡೀ ವರ್ಷದಲ್ಲಿ ಭಾರತ ಹುಣ್ಣಿಮೆ ಜಾತ್ರೆ ಬಲು ದೊಡ್ಡದು. ಎಲ್ಲ ಭಾಗದ ಜನರೂ ಈ ಜಾತ್ರೆಗೆ ಬರುವರು. ಅಂದು ಸುಮರು ೨ ಲಕ್ಷ ಜನ ಸೇರಿರುವರು. ಈ ಜಾತ್ರೆಗಾಗಿ ದಿನಗಟ್ಟಲೇ ಸಂವರಣೆ; ಹುಣ್ಣಿಮೆ ಮುಂದಿದ್ದಾಗಲೇ ಪ್ರಯಾಣ. ಅಲಂಕಾರ ಮಾಡಿದ ಎತ್ತಿನ ಬಂಡಿ ಹೂಡಿಕೊಂಡು, ಬಂಧು ಬಳಗವನ್ನು ಕೂಡಿಕೊಂಡು, ಜೋಗಿ-ಜೋಗಿತಿಯರ ಮೇಳ ಹೊರಡಿಸಿಕೊಂಡು, ಮೋಜು ಮಜಲು ಮಾಡುತ್ತ ಹೊತ್ತು ಮುಳುಗಿದಲ್ಲಿ ವಸ್ತಿ ಮಾಡುತ್ತ, ಬುತ್ತಿಯ ಗಂಟುಗಳನ್ನು ಸವೆಸುತ್ತ, ಹುಣ್ಣಿಮೆಯ ಹೊತ್ತಿಗೆ ಗುಡ್ಡದಲ್ಲಿ ಸೇರುತ್ತಾರೆ. ಒಂದೊಂದು ಊರ ಭಕ್ತರದು ಒಂದೊಂದು ಗುಂಪು. ಗುಡ್ಡದ ತುಂಬ ಭಕ್ತರು. ದೇವಿಯ ದರ್ಶನವೇ ಅವರಿಗೊಂದು ಪುಣ್ಯಲಾಭ. ೧೯೭೦ ಕ್ಕಿಂತ ಮೊದಲು ಚಕ್ಕಡಿಗಳ ಮೂಲಕ ಬರುವ ಯಾತ್ರಿಕರ ಸಂಖ್ಯೆಯೇ ಹೆಚ್ಚಾಗಿದ್ದಿತು. ಸವದತ್ತಿಯ ಬಸ್‌ ನಿಲ್ದಾಣದಿಂದ ಹಿಡಿದು ಮುಂದೆ ಜೋಗುಳ ಭಾವಿಯ ಮೂಲಕ ಎಲ್ಲಮ್ಮ ದೇವಸ್ಥಾನಕ್ಕೆ ಹೋಗುವ ರಸ್ತೆಯಲ್ಲಿ ಯಾತ್ರಿಕರ ಚಕ್ಕಡಿಗಳು ಮೂರು ಮೂರು ಸಾಲುಗಳಾಗಿ ರಸ್ತೆಯುದ್ದಕ್ಕೂ ಹೋಗುತ್ತಿರುವ ದೃಶ್ಯ; ರಸ್ತೆಯ ಇಕ್ಕೆಲಗಳಲ್ಲಿ ರಾತ್ರಿಯ ಸಮಯದಲ್ಲಿ ಯಾತ್ರಿಕರು ತಂಗುವ ದೃಶ್ಯ; ಅವರಲ್ಲಿರತಕ್ಕ ಭಕ್ತಿಯ ಹೊನಲು ಇದೆಲ್ಲವೂ ವರ್ಣನಾತೀತ. ಯಾತ್ರಿಕರ ಹಣೆಯ ಮೇಲೆ-ಮೈಮೇಲೆ ಕುಂಕುಮ-ಭಂಡಾರಗಳ ಅಲಂಕಾರವೇ ಅಲಂಕಾರ. “ರೇಣುಕಾತಾಯಿ ನಿನ್ನ ವಾಲಗಕ್ಕುಧೋ ಉಧೋ; ಗುಡ್ಡದೆಲ್ಲಮ್ಮಾ ನಿನ್ನ ವಾಲ ಗಕ್ಕುಧೋ ಉಧೋ ! ಪರಶುರಾಮಾ ನಿನ್ನ ವಾಲಗಕ್ಕುಧೋ ಉಧೋ; ಜೋಗುಳ ಭಾವಿ ಸತ್ತೆವ್ವಾ ನಿನ್ನ ವಾಲಗಕ್ಕುಧೋ: ಉಧೋ; ಉಧೋ: ಉಧೋ; ಉಧೋ: ಎಂದು ಯಾತ್ರಿಕರು ಘೋಷಣೆ ಮಾಡುತ್ತಿರುವುದು-ಎಂಥ ನಾಸ್ತಿಕನನ್ನೂ ಆಸ್ತಿಕನನ್ನಾಗಿ ಪರಿವರ್ತಿಸದೇ ಇರಲಾರದು. ಆದರೆ ೧೯೭೦ ರಿಂದ ಈಚೆಗೆ ಕರ್ನಾಟಕ-ಮಹಾರಾಷ್ಟ್ರ-ಆಂಧ್ರ ರಾಜ್ಯ ಸರಕಾರಗಳು ಇಲ್ಲಿಗೆ ಬರುವ ಯಾತ್ರಿಕರ ಅನುಕೂಲತೆಗಾಗಿ ಅನೇಕ ವಾಹನಗಳ ವ್ಯವಸ್ಥೆ ಮಾಡಿರುವುದರಿಂದ ಜನ ಸಂದಣಿಗೆ ಲೆಕ್ಕವೇ ಇಲ್ಲ. ಗುಡ್ಡದ ತುಂಬೆಲ್ಲ ಭಕ್ತರೇ ಭಕ್ತರು. ಆಗ ದೇವಿಯ ದರ್ಶನವಾಗುವದೇ ಕಠಿಣ. ಬಾಜಾ ಭಜಂತ್ರಿಯವರು, ಕರಡಿ ಮಜಲಿನವರು, ಡೊಳ್ಳಿನವರು, ಕಣಿ ವಾದ್ಯದವರು, ಮುಂತಾದವರು ದೊಡ್ಡ ಪ್ರಮಾಣದಲ್ಲಿ ಗುಡ್ಡದಲ್ಲಿ ಸೇರಿರುವರು. ದೇವಿಯ ಗುಡಿಯ ಸುತ್ತಲೂ ಇರುವ ಎತ್ತರವಾದ ಪೌಳಿಯ ಮೇಲೆ ಹತ್ತಿ, ಸುತ್ತಲೂ ದೇವಿಗೆ ಪ್ರದಕ್ಷಿಣೆ ಹಾಕುತ್ತ ಕರ್ಪೂರ ಹಚ್ಚುವ ದೃಶ್ಯ ಆಕರ್ಷಣೀಯವಾದದ್ದು.
ಈ ಜಾತ್ರೆಯ ಸಮಯದಲ್ಲಿ ಯಾವುದೇ ನಾಟಕ ಕಂಪನಿಗಳಾಗಲಿ. ಸಂಚಾರಿ ಚಲನ ಚಿತ್ರ ಮಂದಿಗಳಾಗಲಿ ಇಂದಿನ ವರೆಗೂ ಬಂದಿಲ್ಲವೆಂಬುದು ಸೋಜಿಗ. ತಲೆಯ ಮೇಲೆ ಕೊಡ ಹೊತ್ತು ಕೈಬಿಟ್ಟು ಕುಣಿಯುವ ಜೋಗಿತಿಯರ ದೃಶ್ಯಗಳು ಜಾತ್ರೆಯ ಉದ್ದಗಲಕ್ಕೂ ಅಲ್ಲಲ್ಲಿ ಕಾಣುತ್ತವೆ. ಅವರ ಮೈಮೇಲೆಲ್ಲ ಭಂಡಾರ ಹಾರಿಸುವ ದೃಶ್ಯ ವೈಶಿಷ್ಟ್ಯಪೂರ್ಣವಾದದ್ದು. ಚೌಡಕಿಯನ್ನು ಬಾರಿಸುತ್ತ, ತಾಳ ಹಾಕುತ್ತ, ಮಧುರ ಕಂಠದಿಂದ ಹಾಡುತ್ತ ಇರುವಾಗ ಆ ನಾದದ ಮೋದದಲ್ಲಿ, ತಾಳ ಲಯದ ಗತ್ತಿನಲ್ಲೆ ಕೂಡ ಹೊತ್ತು, ಸುತ್ತು ಕಡೆಗೆ ಹೊರಳುತ್ತ ಕುಣಿಯುವವರು ನೆರೆದ ಯಾತ್ರಿಕರನ್ನು ತಣಿಸುತ್ತಾರೆ. ಭಕ್ತಿಯ ರಸ ಹೆಚ್ಚುತ್ತಿರುತ್ತದೆ. ಇಂತಹ ತನ್ಮಯತೆಯಲ್ಲಿ ಕುಣಿದಾಡುವ ಯಾತ್ರಿಕರಿಗೆ ನಾಟಕ, ಸಿನೇಮಾದಂತಹ ಮನರಂಜನೆಗಳ ಅಗತ್ಯವೇ ಇಲ್ಲ. ದೇವಿಯ ನಾಮಸ್ಮರಣೆ, ಮಂತ್ರ ಘೋಷಣೆ ಯಾತ್ರಿಕರ ಹೃದಯಕ್ಕೆ ಆನಂದವುಂಟು ಮಾಡುತ್ತವೆ.
ಜಾತ್ರೆಯಲ್ಲಿ ಎಲ್ಲ ಪ್ರಕಾರದ ವೈಶಿಷ್ಟ್ಯಪೂರ್ಣ ಅಂಗಡಿಗಳನ್ನು ಕಾಣಬಹುದು. ಇಲ್ಲಿರುವಷ್ಟು ಬಳೆಗಾರ ಅಂಗಡಿಗಳು ಬಹುಶಃ ಕರ್ನಾಟಕದ ಬೇರೆ ಯಾವ ಜಾತ್ರೆಗಳಲ್ಲಿಯೂ ಕಂಡು ಬರಲಿಕ್ಕಿಲ್ಲ.
ಇಲ್ಲಿ ಮೊಟ್ಟ ಮೊದಲ ಸಲ ಜಾತ್ರೆಗೆ ಹೋದವರು ತಬ್ಬಿಬ್ಬಾಗುವಂತಹ ವಿಚಿತ್ರ ನೋಟವೊಂದು ನಮಗೆ ಕಂಡು ಬರುತ್ತದೆ. ಬಂದವರ ಹಣೆಗೆಲ್ಲ ಭಂಡಾರ ಹಚ್ಚುತ್ತ ಕಾಸಿಗಾಗಿ ಕೈಯೊಡ್ಡುವವರು ಗಂಡಸರೋ ಹೆಂಗಸರೋ ಎಂಬುದನ್ನು ನಿರ್ಧರಿಸಲಾಗದಂಥ ಸೋಜಿಗ; ಬಹುಶಃ ಭಾರತದ ಉಳಿದೆಲ್ಲ ಜಾತ್ರೆಗಳಲ್ಲಿಯೇ ಇದು ವಿಶಿಷ್ಟ. ಹೂರಣಗಡಬನ್ನು ಜೋಗಿತಿಯರಿಗೆ ಉಣಿಸುವುದು; ಹಡ್ಡಲಿಗೆ ತುಂಬಿಸುವದು; ಉಧೋ; ಉಧೋ; ಎಂಬ ಘೋಷಣೆ ಈ ಜಾತ್ರೆಯ ವಿಶೇಷ.
ಹೋಳಿ ಹುಣ್ಣಿವೆಯಲ್ಲಿ ಜಾತ್ರೆ ಕಡಿಮೆ. ಯುಗಾದಿ ಪಾಡ್ಯದ ದಿನ ಬೆಳಗಿನಲ್ಲಿಯೇ ಜಾತ್ರೆ ಕೂಡಿರುವುದು. ದವನದ ಹುಣ್ಣಿವೆ ಉತ್ತರ ಕರ್ನಾಟಕದ ಬಹುತೇಕ ಮನೆತನಗಳಲ್ಲಿ “ಕುಲಧರ್ಮ ಹುಣ್ಣಿಮೆ”ಯಾಗಿದೆ. ಇದು ಮುತ್ತೈದೆ ಹುಣ್ಣಿಮೆಯೆಂದು ಪರಿಚಿತವಾದದ್ದು. ಈ ದಿನ ಸಾಕಷ್ಟು ಪ್ರಮಾಣದಲ್ಲಿ ಜನ ಸೇರುವುದು. ಆಗೀ ಹುಣ್ಣಿಮೆ, ಕಾರ ಹುಣ್ಣಿಮೆ, ಕಡ್ಲಿಗಾರ ಹುಣ್ಣಿಮೆಗಳಲ್ಲಿ ಜಾತ್ರೆ ಸಾಧಾರಣ. ಶ್ರಾವಣ ಮಾಸದ ಪರ್ಯಂತ ಜಾತ್ರೆ ಇದ್ದೇ ಇರುತ್ತದೆ; ನೂಲ ಹುಣ್ಣಿಮೆಯಂದು ವಿಶೇಷ ಜಾತ್ರೆ. ಅನಂತ ಹುಣ್ಣಿಮೆಯಂದು ಸಾಧಾರಣ ಜಾತ್ರೆ.
ಹೀಗೆ ವರ್ಷದುದ್ದಕ್ಕೂ ಸವದತ್ತಿ ಎಲ್ಲಮ್ಮನ ಜಾತ್ರೆ ಬಹು ಮುಖ್ಯ ವಿಶಿಷ್ಟತೆ ಹೊಂದಿದೆ. ದೇವಿಯ ಜಾತ್ರೆಗೆ ಬಂದಂತಹ ಭಕ್ತರು ಅವಳ ದರ್ಶನ ಪಡೆದು ತಮ್ಮ ತಮ್ಮ ಮನೆಗಳಿಗೆ ಹಿಂತಿರುಗುವಾಗ-
ಮತ್ತೆ ಬರ್ತೀವಿ ತಾಯಿ ನಿನ್ನ ಗುಡ್ಡಕ,
ಇನ್ನುಮ್ಯಾಲೇ ವರ್ಷ ವರ್ಷಕ್ಕ
ಹರಸಿ ಕಳಿಸವ್ವ ನೀ ನಮಗ ಮನಿತನಕ ||
ಎಂದು ದೇವಿಯನ್ನು ಪ್ರಾರ್ಥಿಸುತ್ತ ಮರಳುವ ದೃಶ್ಯ ಚೇತೋಹಾರಿಯಾದದ್ದು. “ಎಲ್ಲಮ್ಮನ ಜಾತ್ರೆಗೆ ಬಲ್ಲವರು ಹೋಗಿ ನೋಡಲೇ ಬೇಕು || ಎಲ್ಲಮ್ಮ ನಿನ್ನಂಥಾಕಿನಲ್ಲಿ ಕಾಣೆ ಎಲ್ಲಿ ಕಾಣೆ ||” ಎಂದು ಶಿಶುನಾಳ ಷರೀಫಸಾಹೇಬರು ಭಾವ ಪರವಶತೆಯಿಂದ ಹಾಡಿದ್ದು ಅರ್ಥಪೂರ್ಣ.
ಎಲ್ಲಮ್ಮನ ಪೂಜೆ:
ಶಕ್ತಿ ಪೂಜೆ ಭಾರತೀಯರಲ್ಲಿಯ ಒಂದು ಸತ್ಸಂಪ್ರದಾಯ. ಈ ಹಿನ್ನೆಲೆಯಲ್ಲಿ ಸವದತ್ತಿ ಎಲ್ಲಮ್ಮನ ಪೂಜೆ ವಿಶಿಷ್ಟವಾದದ್ದು. ಇವಳ ಪೂಜೆಯನ್ನು ಬೇರೆ ಬೇರೆ ಪ್ರಕಾರಗಳಿಂದ ನೆರವೇರಿಸಲಾಗುವುದು.
ಈ ದೇವಿಯ ಅರ್ಚಕರು ಉಗರಗೋಳ ಗ್ರಾಮದಲ್ಲಿದ್ದಾರೆ. ಈ ಅನುವಂಶಿಕ ಅರ್ಚಕರ ಮನೆತನಗಳು ಸಧ್ಯ ಸುಮಾರು ೧೨೦ ಇವೆ. ಪೂರ್ವ ಕಾಲದಿಂದಲೂ ಈ ಅರ್ಚಕರಲ್ಲಿ ಎಂಟು ಬಣಗಳಿವೆ. ಅದೇ ಪ್ರಕಾರ ಸೇವಾಕಾರರಲ್ಲಿಯೂ ಎಂಟು ಬಣಗಳಿದ್ದು, ಪ್ರತಿ ನಾಲ್ಕು ದಿನಗಳಿಗೊಮ್ಮೆ ಅರ್ಚಕರು ಹಾಗೂ ಸೇವಾಕಾರರು ಸರದಿಯಂತೆ ಪೂಜೆ ಸಲ್ಲಿಸುವುದು ಕಡ್ಡಾಯವಿದೆ. ಪೂಜೆಯ ವಿಧಾನ, ವೇಳೆ ಹಾಗೂ ಭಕ್ತರು ಒಪ್ಪಿಸುವ ಕಾಣಿಕೆ ಮುಂತಾದವುಗಳ ಬಗೆಗೆ ಸರದಿಯ ಅರ್ಚಕರು ಪೂರ್ವ ಒಪ್ಪಿಗೆಯಂತೆ ನಿರ್ಧರಿಸುವರು. ಇವರು ವೀರಶೈವರು;
[1]ಪ್ರಾರಂಭದಲ್ಲಿ ಬ್ರಾಹ್ಮಣರೇ ಅರ್ಚಕರಾಗಿದ್ದರೆಂಬ ಪ್ರತೀತಿ ಇದೆ (ಸಂ), ಆಚಾರವಂತರು.
ಅರ್ಚಕರ ಸ್ತ್ರೀ ವರ್ಗದವರು ದೇವಿಯ ಗರ್ಭಗುಡಿ ಪ್ರವೇಶಿಸುವುದನ್ನು ಸಂಪ್ರದಾಯದ ಪ್ರಕಾರ ನಿಷೇಧಿಸಲಾಗಿದೆ.
ಈ ದೇವಾಲಯದಲ್ಲಿ ಪೂಜಾ ವಿಧಾನ ಮಂತ್ರ ಕ್ರಿಯಾದಿಗಳಲ್ಲಿ ಪಾರಂಗತವಾದುದಲ್ಲ. ಈ ಪೂಜೆ ಆಗಮತತ್ತ್ವಗಳಿಗನುಸಾರವಾಗಿಯಾಗಲಿ, ಶಾಕ್ತಪದ್ಧತಿಯಂತಾಗಲಿ, ತಾಂತ್ರಿಕ ತತ್ವಗಳನ್ನು ಅನುಸರಸಿಯಾಗಲಿ ನಡೆಯದೆ ಸ್ಥಳೀಯ ಪದ್ಧತಿಗಳನ್ನನುಸರಿಸಿ ಸಾಂಪ್ರದಾಯಿಕವಾಗಿ ನಡೆದು ಬಂದಿದೆ.
ಸಂಪ್ರದಾಯದಂತೆ ಶ್ರೀದೇವಿಯ ಮಜ್ಜನ ಹಾಗೂ ಅಭಿಷೇಕಗಳನ್ನು, ಎಣ್ಣೆ ಹೊಂಡದಿಂದ ತಂದ ಪವಿತ್ರ ಜಲದಿಂದ ಪ್ರತಿದಿವಸ ಎರಡು ಸಲ ಮಾಡಲಾಗುವುದು; ಬಣ್ಣ-ಬಣ್ಣದ ಸೀರೆಗಳಿಂದ ದೇವಿಯನ್ನು ಅಲಂಕರಿಸಲಾಗುವುದು. ಮುಂಜಾನೆ ಹಾಗೂ ಸಾಯಂಕಾಲ ದೇವಿಗೆ ಆರತಿ ಮಾಡಲಾಗುವುದು.
ನಿತ್ಯ ನೈವೇದ್ಯವನ್ನು ಸ್ವತಃ ಅರ್ಚಕರೇ ತಯಾರಿಸಿ ದೇವಿಗೆ ಅರ್ಪಿಸುವರು. ಭಕ್ತರಿಂದ ಬಂದ ಉತ್ಪನ್ನ, ಶಿಖರಕ್ಕೆ ಬಂದ ಕಾಣಿಕೆಗಳು ಮತ್ತು ಪರಶುರಾಮ ದೇವಾಲಯಕ್ಕೆ ಬಂದ ಕಾಣಿಕೆಗಳು – ಇವುಗಳಿಂದಲೇ ಅರ್ಚಕರು ದೇವಿಯ ನಿತ್ಯನೈವೇದ್ಯದ ಖರ್ಚನ್ನು ನೋಡಿಕೊಳ್ಳುವರು. ಅನ್ನ, ಬೇಳೆ, ಪಲ್ಯ ಇವುಗಳನ್ನು ದೇವಿಯ ನೈವೇದ್ಯಕ್ಕಾಗಿ ಅರ್ಪಿಸಲಾಗುವುದು. ಮುಂಜಾನೆ ದೇವಿಯ ಪೂಜೆಯ ನಂತರ, ಪ್ರಸಾದ ನೈವೇದ್ಯ ಅರ್ಪಿಸಿ, ಅನಂತರ ಪಂಚಾಮೃತ ನೈವೇದ್ಯವನ್ನು ಸಮರ್ಪಿಸಲಾಗುವುದು. ಆದರೆ ಸಾಯಂಕಾಲದ ಪೂಜೆಯ ನಂತರ, ಕೇವಲ ಪ್ರಸಾದ ನೈವೇದ್ಯ ಅರ್ಪಿಸಲಾಗುವುದು. ಆಗ ದೇವಿಗೆ ತಾಂಬೂಲ ನೀಡಲಾಗುವುದು.[2]
ಕುಂಕುಮ-ಭಂಡಾರ ಇವುಗಳನ್ನು ದೇವಿಯ ಪೂಜೆಗಾಗಿ ವಿಶೇಷವಾಗಿ ಉಪಯೋಗಿಸಲಾಗುವುದು.
ಶ್ರಾವಣ ಮಾಸದಲ್ಲೆಲ್ಲ ಯಥಾ ಪ್ರಕಾರ ದೇವಿಯ ಪೂಜಾದಿಗಳು ನಡಯುವವು; ಪ್ರತಿದಿನ ಬೆಳಗಿನ ಮೂರು ಗಂಟೆಯಿಂದಲೇ ಪ್ರಾರಂಭವಾದ ದೇವಿಯ ಮಹಾಪೂಜೆ, ಪಂಚಾಮೃತಾಭಿಷೇಕ-ಮಹಾನವೇದ್ಯಗಳೊಂದಿಗೆ ವೈಶಿಷ್ಟ್ಯಪೂರ್ಣವಾಗಿರುತ್ತದೆ.
ಇತರ ಹುಣ್ಣಿಮೆಗಳಲ್ಲಿ ದೇವಿಯ ಪೂಜೆ-ಅಭಿಷೇಕಗಳು ನಡೆಯುವವು. ಆದರೆ ನವರಾತ್ರಿಯಲ್ಲಿ ಪ್ರತಿ ದಿನ ದೇವಿಯನ್ನು ಸರ್ವಾಲಂಕಾರ ಭೂಷಿತಳನ್ನಾಗಿ ಅಲಂಕರಿಸಿ, ಮಹಾಪೂಜೆ-ದೇವಿಯ ಪಾರಾಯಣ ನಡೆಸಲಾಗುವುದು. ದೀಪಾವಳಿ ಹಬ್ಬದಲ್ಲಿ ಹಾಗೂ ಅಶ್ಚಿಜ ಬಹುಳ ಚತುರ್ದಶಿಯಲ್ಲಿ ಬೆಳಗಿನ ನಾಲ್ಕು ಗಂಟೆಯಿಂದ ವಿಶೇಷ ಪೂಜೆ-ನೈವೇದ್ಯ.[3]
ಪ್ರತಿನಿತ್ಯವೂ ಎಲ್ಲಮ್ಮ ದೇವಿಯ ಪೂಜಾ ಕಾಲಕ್ಕೆ ಅರ್ಚಕರು ಬೆಳ್ಳಿಬಟ್ಟಲು ತುಂಬ ಗಂಧ ಅರೆದು-ದೇವಿಯ ಹಣೆಯ ತುಂಬ ಲೇಪಿಸುವರು. ಭಕ್ತರು ಕೇಳಿದಾಗ ಆಶೀರ್ವಾದ ಮಾಡುವಾಗ ಈ ನೊಸಲು ಗಂಧ ಕೊಡುವ ಸಂಪ್ರದಾಯವಿದೆ. (ಹಿರೇಮಠ, ೪೭).
ಪೂಜೆಯ ವೈವಿಧ್ಯತೆಗಳು:
೧) ‘ಉಡಿಗೆ’ ಉಡಿಸುವಿಕೆ:
ಪ್ರತಿ ದಿವಸ ಎಲ್ಲಮ್ಮ ದೇವಿಯ ಮಜ್ಜನ ಮಾಡಿಸಿದ ನಂತರ, ಅರ್ಚಕರು ಭಕ್ತಿಯಿಂದ, ದೇವಿಗೆ ಎರಡೂ ಹೊತ್ತು ಮಡಿಯಾಗಿದ್ದ ಪತ್ತಲುಗಳನ್ನೇ ಉಡಿಸುವರು. ಭಕ್ತರ ಇಷ್ಟಾನುಸಾರ, ಅರ್ಚಕರು ದೇವಿಗೆ ಬಣ್ಣ ಬಣ್ಣದ ಸೀರೆ-ಪತ್ತಲು-ಪೀತಾಂಬರಗಳನ್ನು ಉಡಿಸಿ ಅವಳನ್ನು ತೃಪ್ತಿಗೊಳಿಸುವರು. ಒಂದೊಂದು ದಿನ ಸಾವಿರಾರು ಪತ್ತಲುಗಳನ್ನು ಜೋಡಿಸಿ ಉಡಿಸುವರು. ಅನೇಕ ಸುಳುವು, ಹೂ, ಮಹಲು, ಮಂದಿರ ಇನ್ನೂ ಮುಂತಾದ ವರ್ಣಾತೀತ ರೀತಿಯಲ್ಲಿ ಸೀರೆಗಳನ್ನು ಉಡಿಸುವ ಕಲೆಯಲ್ಲಿ ಕುಶಲರು. ಇವೆಲ್ಲ ಪತ್ತಲುಗಳು ಭಕ್ತರ ಕಾಣಿಕೆಗಳು, ಒಮ್ಮೆ ಉಡಿಸಿದ ಸೀರೆಯನ್ನು ದೇವಿಗೆ ಮತ್ತೊಮ್ಮೆ ಉಡಿಸದೇ ಇರುವುದು ಇಲ್ಲಿಯ ಪೂಜೆಯ ವೈಶಿಷ್ಟ್ಯ.
೨) ಪಲ್ಲಕ್ಕಿ ಸೇವೆ:
ಪ್ರತಿ ಮಂಗಳವಾರ, ಶುಕ್ರವಾರ. ಹುಣ್ಣಿಮೆಯ ದಿನ ಹಾಗೂ ಮಹಾನವಮಿಯಲ್ಲಿ ದೇವಿಯ ಉತ್ಸವ ಮೂರ್ತಿಯನ್ನು ಪಲ್ಲಕ್ಕಿಯಲ್ಲಿಟ್ಟು ಪ್ರಾಕಾರದ ಸುತ್ತಲೂ ಮೆರೆಸಲಾಗುವುದು. ಎಲ್ಲಮ್ಮ ದೇವಿಯ ಸಧ್ಯದ ಉತ್ಸವ ಮೂರ್ತಿ ಶುದ್ಧ ಬೆಳ್ಳಿಯದು. ಆದರೆ ತೂಕ ೧೫ ಕಿಲೋ; ಹುಬ್ಬಳ್ಳಿಯ ಗೋಪಾಲಕೃಷ್ಣ ಸವಣೂರ ಎಂಬವರು ಇದನ್ನು ಮಾಡಿಸಿ ದಾನವಾಗಿ ಕೊಟ್ಟಿದ್ದಾರೆ.
ವಿಜಯದಶಮಿಯ ದಿನ, ಎಲ್ಲಮ್ಮನಗುಡಿಯಿಂದ ಪಲ್ಲಕ್ಕಿ ಹೊರಟು, ಜಮದಗ್ನಿ ಗುಡಿಗೆ ಬಂದು, ನಂತರ ಉಗರಗೋಳ ಸಮೀಪದ ಬನ್ನಿಮಹಾಂಕಾಳಿ ಕಟ್ಟೆಗೆ ಹೋಗಿ ಮರಳುತ್ತದೆ.
ಬನದ ಹುಣ್ಣಿಮೆಯ ದಿನ ಜಮಖಂಡಿಯ ಭಕ್ತರು ಆಗಮಿಸಿ, ತಾವು ತಂದ ಎರಡೂ ಪಲ್ಲಕ್ಕಿಗಳನ್ನು ಪೌಳಿಯಲ್ಲಿ ಪ್ರದಕ್ಷಿಣೆ ಹಾಕಿಸಿ, ನಂತರ ತಾವು ಇಳಿದುಕೊಂಡ ಸ್ಥಳಕ್ಕೆ ಒಯ್ಯುವರು.
ಈ ಪಲ್ಲಕ್ಕಿ ಉತ್ಸವ ಸೇವೆ ವರ್ಷಾನುವರ್ಷ ನಡೆಯುವುದು. ಆದರೆ ರಂಡಿ ಹುಣ್ಣಿಮೆಯಿಂದ ಮುತ್ತೈದೆ ಹುಣ್ಣಿಮೆ ವರೆಗೆ ಮಾತ್ರ ಪಲ್ಲಕ್ಕಿ ಸೇವೆ ನಡೆಯುವುದಿಲ್ಲ.
೩) ಬೆತ್ತಲೆ ಸೇವೆ:
ಗೌರೀ ಹುಣ್ಣಿಮೆಯ ಹಿಂದಿನ ದಿನದ ರಾತ್ರಿ ಇಲ್ಲಿಯ ಅರ್ಚಕರು, ಶ್ರೀ ದೇವಿಗೆ “ಬೆತ್ತಲೆ ಸೇವೆ” ಸಲ್ಲಿಸುವರು. ಇದಕ್ಕೆ “ಬೆತ್ತಲೆ ಹುಟ್ಟಿಗೆ” ಎಂದು ಹೆಸರು. ಆ ದಿನ ಪ್ರತಿಯೊಂದು ಅರ್ಚಕ ಮನೆತನದಿಂದ ಒಬ್ಬೊಬ್ಬರು “ಬೆತ್ತಲೆ ಸೇವೆ” ಸಲ್ಲಿಸುವ ನಿಮಿತ್ತದಿಂದ ಬಂದು, ಮೊದಲು ಎಣ್ಣಿಗೊಂಡದಲ್ಲಿ ಸ್ನಾನ ಮಾಡಿ, ಅಲ್ಲಿಂದ ನೇರವಾಗಿ ಬೆತ್ತಲೆಯಾಗಿಯೇ ದೇವಿಯ ಗುಡಿಗೆ ಬಂದು, ಗುಡಿಯ ಸುತ್ತಲೂ ಒಂದು ಸುತ್ತು ಪ್ರದಕ್ಷಿಣೆ ಹಾಕಿ, ನಂತರ ಗುಡಿಯೊಳಗೆ ಪ್ರವೇಶಿಸಿ, ಶ್ರೀದೇವಿಗೆ ನಮಸ್ಕರಿಸುವರು. ಈ ಸಂದರ್ಭದಲ್ಲಿ ಎಣ್ಣಿಗೊಂಡದಿಂದ ಹಿಡಿದು ಗುಡಿಯ ಸುತ್ತಲಿನ ವರೆಗಿನ ಎಲ್ಲ ವಿದ್ಯುದ್ದೀಪಗಳನ್ನು ಆರಿಸಲಾಗುತ್ತದೆ.[4]
೪) ದೇವಿಯನ್ನು ಮಾತನಾಡಿಸಲು ಬರುವದು:
ಅಕ್ಕಪಕ್ಕದ ಹಳ್ಳಿಯ ಹಾಗೂ ನಿಷ್ಠಾವಂತ ಭಕ್ತರು ರಂಡಿ ಹುಣ್ಣಿಮೆಯಾದ ತರುವಾಯ, ದೇವಿಯನ್ನು ಮಾತನಾಡಿಸಲು ಬರುವರು. ಅವರು ಪಕ್ವಾನ್ನದ ಅಡಿಗೆ ತಂದು ನೈವೇದ್ಯ ಸಲ್ಲಿಸುವರು.
೫) ದೇವಿಯನ್ನು ಒಳಗೆ ಕರೆದುಕೊಳ್ಳುವದು:
ಭಾರತ ಹುಣ್ಣಿಮೆಯ ದಿವಸ, ದೇವಿಯನ್ನು ಒಳಗೆ ಕರೆದುಕೊಳ್ಳುವ ಕಾರ್ಯಕ್ರಮ ಏರ್ಪಡಿಸಲಾಗುವುದು. ದೇವಿಯ ಎದುರಿಗೆ ಹೊರಭಾಗದಲ್ಲಿದ್ದ ಚಂದ್ರಶಾಲೆಯಲ್ಲಿಯ ಆಮೆ (ಪಾದಗಟ್ಟೆ) ಯನ್ನು ಪೂಜಿಸಿ, ನಂತರ ದೇವಿಯನ್ನು ಒಳಗೆ ಕರೆದುಕೊಳ್ಳುವರು. ಇದೇ ಮುತ್ತೈದೆ ಹುಣ್ಣಿಮೆಯೆಂದು ಕೆಲವರು ಭಾವಿಸುವರು.[5]
೬) ಮಹಾ ನೈವೇದ್ಯ:
ಮಹಾನೈವೇದ್ಯವೆಂದರೆ- “ಹೋಳಿಗೆ. ತುಪ್ಪ, ಹಾಲು, ಮೊಸರು, ಅಕ್ಕಿ ಪಾಯಸ, ಅನ್ನ, ಒಡೆ, ಗಾರಿಗೆ, ಶಾವಿಗೆ, ಕಡುಬು, ಕರ್ಚಿಕಾಯಿ, ಬೇರೆ ಬೇರೆ ಪ್ರಕಾರದ ಉಂಡಿಗಳು ಹಾಗೂ ಸಂಡಿಗೆ. ಹಪ್ಪಳ” ಮುಂತಾದವುಗಳನ್ನು ಅರ್ಚಕರು ತಮ್ಮ ತಮ್ಮ ಇಚ್ಛಾನುಸಾರ ತಯಾರಿಸಿ ದೇವಿಗೆ ಅರ್ಪಿಸುವರು. ಚೈತ್ರ ಶುದ್ಧ ಪ್ರತಿಪದೆಯಂದು, ಅರ್ಚಕರು ಶ್ರೀದೇವಿಗೆ ಮಹಾನೈವೇದ್ಯ ಅರ್ಪಿಸಿ, ಕಳಸ ಪೂಜೆ ಮಾಡಿ, ದೇವಿಗೆ ಮತ್ತೆ ಮುತ್ತೈದೆತನ ಬರುವುದರ ಮುನ್ಸೂಚನೆ ತಿಳಿಸುವರು.
೭) ಹೆಡಿಗೆ ಒಯ್ಯುವುದು:
ಅರ್ಚಕರು ವರ್ಷದಲ್ಲಿ ಎರಡು ಸಲ ಎಲ್ಲಮ್ಮ ದೇವಿಗೆ ಹೆಡಿಗೆ ಒಯ್ಯುವರು. ಯುಗಾದಿ ಪಾಡ್ಯಕ್ಕೆ ಒಮ್ಮೆ, ಕಾರ್ತಿಕದಲ್ಲಿ ಚತುರ್ದಶಿಗೆ ಒಮ್ಮೆ. ಹೆಡಿಗೆ ತಯಾರಿಸುವ ಮುನ್ನಾದಿನ. ಮುಚ್ಚಂಜೆಯಲ್ಲಿಯೇ ಹೆಡಿಗೆಯ ಸಿದ್ಧತೆ ಪ್ರಾರಂಭವಾಗಿ. ಬೆಳಗಿನ ನಾಲ್ಕು ಗಂಟೆಗೆ ಮುಗಿಯುವುದು. ಬಗೆ ಬಗೆಯ ಪಕ್ವಾನ್ನ ತಯಾರಿಸಿ. ಬೆಳಗಿನ ಜಾವದಲ್ಲಿಯೇ ಹೆಡಿಗೆ ತುಂಬಿ. ಹೊಸ ಬಟ್ಟೆಗಳನ್ನು ಧರಿಸಿ. ಗಂಡು ಮಕ್ಕಳೇ ಹೆಡಿಗೆ ಹೊತ್ತು ಶ್ರೀದೇವಿಗೆ ತರುವರು.
೮) ಕಂಕಣ ಮಂಗಲೋತ್ಸವ:
ದವನದ ಹುಣ್ಣಿಮೆಯ ಹಿಂದಿನ (ಚತುರ್ದಶಿ) ದಿನ, ದೇವಿಯ ಕಂಕಣೋತ್ಸವ ಮಂಗಲೋತ್ಸವಗಳನ್ನು ಚಿತ್ತಾ ನಕ್ಷತ್ರದಲ್ಲಿಯೇ ನೆರವೇರಿಸಲಾಗುವುದು. ಇದರ ಅರ್ಥ ಮತ್ತೆ ಆ ದಿವಸ ಅವಳು ಮುತ್ತೈದೆಯಾದಳೆಂದು. ಅಂದು ದೇವಿಯ ಶಾಂತಿಗಾಗಿ ಹೋಮಕಾರ್ಯ ನಡೆಯುವುದು.
ರಂಡಿ ಹುಣ್ಣಿಮೆಯ ದಿವಸ ದೇವಿಯ ಗುಡಿಯಲ್ಲಿ ಯಜ್ಞಕಾರ್ಯ ಹಾಗೂ ದವನದ ಹುಣ್ಣಿಮೆಯ ದಿನದ ಹೋಮಕಾರ್ಯಗಳನ್ನು ಹೂಲಿಯ ಸಿದ್ಧಾಂತಿಗಳಾದ ಶಿವಶಂಕರ ಶಿವಾಚಾರ್ಯ ಶಾಸ್ತ್ರಿಗಳು ನೆರವೇರಿಸುವರು. ಮುತ್ತೈದೆಯ ಉಡಿ ತುಂಬಲು ಸೀರೆ, ಕುಪ್ಪಸ ಇತ್ಯಾದಿ ಹರಳ ಕಟ್ಟಿ ದೈವದವರು ತರುವರು.
ಕೆಲವು ಭಕ್ತರು ಹಾಗೂ ಅರ್ಚಕರು ರಂಡಿ ಹುಣ್ಣಿಮೆಯಿಂದ ಮುತ್ತೈದೆ(ದವನದ) ಹುಣ್ಣಿಮೆ ವರೆಗೆ ಯಾವ ಶುಭ ಕಾರ್ಯಗಳನ್ನೂ ಮಾಡದಿರುವ ಸಂಪ್ರದಾಯ ಇಂದಿಗೂ ರೂಢಿಯಲ್ಲಿದೆ.[6]
೯) ಪ್ರಸಾದ ವ್ಯವಸ್ಥೆ
ಟ್ರಸ್ಟಿನವರು ಪ್ರತಿ ದಿನ ಎರಡು ಸಲ ಪ್ರಸಾದಕ್ಕಾಗಿ ಬಾಳೆಹಣ್ಣು, ತೆಂಗಿನಕಾಯಿ, ಕಲ್ಲುಸಕ್ಕರೆ, ಕೇರಬೀಜ, ದ್ರಾಕ್ಷಿ, ಗಂಧದೆಣ್ಣೆ, ಎಳ್ಳೆಣ್ಣೆ, ಜೇನುತುಪ್ಪ, ಆಕಳ ತುಪ್ಪ, ಗೋಡಂಬಿ, ಆಕಳಹಾಲು, ಕಾರೀಕ ಮುಂತಾದ ಸಾಮಗ್ರಿಗಳನ್ನು ಅರ್ಚಕರಿಗೆ ಕೊಡುವರು. ಅಂದರೆ ಅಭಿಷೇಕಕ್ಕೆ ಬೇಕಾದ ಎಲ್ಲ ವಸ್ತುಗಳನ್ನು ಪ್ರತಿ ದಿವಸ ಟ್ರಸ್ಟ ವತಿಯಿಂದ ಕೊಡಲಾಗುವುದು. ಆದರೆ ನಿತ್ಯ ನೈವೇದ್ಯಕ್ಕಾಗಿ ಬೇಕಾದ ಖರ್ಚಿನ ಹಣವನ್ನು ಟ್ರಸ್ಟಿನಿಂದ ಕೊಡುವುದಿಲ್ಲ. ಉಳಿದೆಲ್ಲ ದಿನಗಳಲ್ಲಿ ಕಡಿಮೆ ಪ್ರಮಾಣದಲ್ಲಿರುವುದಾದರೂ ನವರಾತ್ರಿಯಲ್ಲಿ ಹೆಚ್ಚಿನ ಪ್ರಮಾಣದಲ್ಲಿ ಪ್ರಸಾದ ಸಾಮಗ್ರಿಗಳು ಬೇಕಾಗುವವು. ಉಪವಾಸವಿರುವವರಿಗೆಲ್ಲ ಪ್ರಸಾದ ತಲುಪಿಸಬೇಕಾಗುವುದರಿಂದ ಹೆಚ್ಚು ಬೇಕಾಗುವದು.
೧೦) ದೇವಿಗೆ ಹಾಸಿಗೆ ಸೇವೆ:
ಪ್ರತಿ ದಿವಸ ರಾತ್ರಿ ಸುಮಾರು ಎಂಟೂವರೆ ಗಂಟೆಗೆ ದೇವಿಯ ಗರ್ಭಗುಡಿಯನ್ನು ಶುಚಿಗೊಳಿಸಿ, ನಂತರ ಗುಡಿಯ ಬಾಗಿಲುಗಳನ್ನೆಲ್ಲ ಹಾಕಿ, ಗರ್ಭಗುಡಿಯಲ್ಲಿ ಕರ್ಪೂರ, ಊದಬತ್ತಿ ಮೊದಲಾದವುಗಳನ್ನು ಹಚ್ಚಲಾಗುವುದು. ಅನಂತರ ಗರ್ಭಗುಡಿಯಲ್ಲಿದ್ದ ಮಂಚವನ್ನು ಅವಳಿಗೆ ಶಯನಕ್ಕಾಗಿ ಅಲಂಕರಿಸಲಾಗುವುದು. ಹಾಸಿಗೆಯ ಹತ್ತಿರ ಕೇವಲ ಒಂದು ತಂಬಿಗೆ ನೀರು, ಲೋಟಾ, ಎಲೆ ಅಡಿಕೆಗಳನ್ನು ಇಡಲಾಗುವುದು. ಗರ್ಭಗುಡಿಯಲ್ಲಿದ್ದ ವಿದ್ಯುದ್ದೀಪಗಳನ್ನು ಆರಿಸಲಾಗುವುದು. ಇದಕ್ಕೆ ಬದಲಾಗಿ ದೇವಿಯ ಮಂಚದ ಎರಡೂ ಬದಿಗಳಲ್ಲಿ ಎರಡು ಸಮೆಗಳನ್ನು ಇಡಲಾಗುವುದು.
ಹೀಗೆ ಎಲ್ಲಮ್ಮನ ಜಾತ್ರೆ ಪೂಜೆ ವೈವಿಧ್ಯಮಯವಾಗಿ ವೈಭವಪೂರ್ಣವಾಗಿ ಜರುಗುತ್ತದೆ. ಈ ವೈವಿಧ್ಯಗಳ ಹಿಂದಿರುವ ಅರ್ಥವನ್ನು ವಿದ್ವಾಂಸರು ಇನ್ನೂ ವಿಶ್ಲೇಷಿಸಬೇಕಾಗಿದೆ.
* * *



[1]
[2]      ಈ ವಿಷಯವನ್ನು ತಿಳಿಸಿದವರು ವಿಶ್ವನಾಥಗೌಡ್ರು ಗೋವಿಂದಗೌಡ್ರು ರೇಣಕಿಗೌಡ್ರ ಇವರ ವಯಸ್ಸು ೬೭ ವರ್ಷ ಇವರು ಎಲ್ಲಮ್ಮ ದೇವಿಯ ಅರ್ಚಕರು.
[3]     ಈ ವಿಷಯವನ್ನು ತಿಳಿಸಿದವರು, ಎಲ್ಲಪ್ಪ ಬಸವಣ್ಣೆಪ್ಪ ಬೆಳೇಬಾರ. ಇವರ ವಯಸ್ಸು ೬೮ ವರ್ಷ. ಇವರು ಎಲ್ಲಮ್ಮ ದೇವಿಯ ಪ್ರವಚನಕಾರರು.
[4]      ಈ ವಿಷಯವನ್ನು ತಿಳಿದವರು, ಶಿವನಗೌಡ್ರು ಗಂದಿಗವಾಡ ಇವರ ವಯಸ್ಸು ೫೦ ವರ್ಷ ಹಾಗೂ ಎಲ್ಲಪ್ಪಗೌಡ್ರು ರಾಮನಗೌಡ್ರು ಚೆನ್ನಪ್ಪಗೌಡ್ರು ಇವರ ವಯಸ್ಸು ೩೫.
[5]      ಇದನ್ನು ತಿಳಿಸಿದವರು , ಎಲ್ಲಪ್ಪ ಬಸವಣ್ಣೆಪ್ಪ ಬೆಳೇಬಾರ, ಇವರ ವಯಸ್ಸು ೬೮ ವರ್ಷ.
[6]      ಕೃತಯುಗದ ನಾಲ್ಕು ದಿವಸ ರೇಣುಕಾ ಮಾತೆಗೆ ಒದಗಿದ ವಿಧವಾ ವಿಯೋಗವು; ಅದು ಈ ಕಲಿಯುಗದಲ್ಲಿ (ಹೊಸ್ತಿಲ ಹುಣ್ಣಿಮೆಯಿಂದ ದವನದ ಹುಣ್ಣಿಮೆಯ ವರೆಗೆ) ನಾಲ್ಕು ತಿಂಗಳುಗಳಾಗಿ ಪರಿವರ್ತಿಸಲ್ಪಟ್ಟಿದೆ ಎಂದು ಭಕ್ತರು ನಂಬಿದ್ದಾರೆ. -ಕೆ.ಎಸ್‌.ಕುಲಕರ್ಣಿ-ಶ್ರೀ ರೇಣುಕೆಯ ಕಥೆ- ೧೯೫೪
ಎಲ್ಲಮ್ಮನ ವಿಶಿಷ್ಟ ಹರಕೆಗಳು ಮತ್ತು ನಂಬಿಕೆಗಳು
ನಿಸರ್ಗದೊಂದಿಗೆ ಮಾನವನ ದ್ವಂದ್ವ ಅವ್ಯಾಹತವಾಗಿ ನಡೆದುಕೊಂಡು ಬಂದಿದೆ. ಒಂದೊಂದು ನೈಸರ್ಗಿಕ ವಿಘ್ನಗಳು ಭೂತಾಕಾರವಾಗಿ ಕಣ್ಣಮುಂದೆ ತಾಂಡವ ನೃತ್ಯಗೈಯುವಾಗ ಪ್ರಖರವಾದ ಆ ನಿಸರ್ಗ ಶಕ್ತಿಗೆ ಆದಿಮಾನವ ಮೊರೆಹೊಕ್ಕಿರಬೇಕು. ಅನಂತರದಲ್ಲಿ ಆರಾಧನ ಸ್ವರೂಪ ಮೊಳಕೆಯೊಡೆದು, ಸಮಸ್ಯೆಗಳ ನಿವಾರಣೆಗೆ ನಂಬಿಕೆ, ಹರಕೆ, ಆಚರಣೆ ಮುಂತಾದವು ಬೆಳೆದು ಬಂದಿರಬೇಕು. ‘ಆರೋಗ್ಯ ರಕ್ಷಣೆ ಮನುಷ್ಯನ ಪ್ರಪ್ರಥಮ ಪ್ರಯತ್ನಗಳಲ್ಲೊಂದಾಗಿರಬೇಕು. ಆದ್ದರಿಂದ  ಮನುಷ್ಯನ ವ್ಯವಸಾಯದ ಕಡೆ ಗಮನ ಹರಿಸುವ ಮೊದಲೇ ದೇಹಕ್ಷೇಮ ಸಾಧಕವಾದ ವಿಷಯಗಳನ್ನು ಕಂಡುಹಿಡಿಯಲು ಅವನು ತನ್ನ ಬುದ್ಧಿಶಕ್ತಿಯನ್ನು ಬಳಸಿರಬೇಕು’ ಎಂದು ತೋರುತ್ತದೆ. (ಜವರೇಗೌಡ, ೨೯೨).
ಕಣ್ಣಿಗೆ ಕಾಣದ ಶಕ್ತಿಗೆ ಧಾರ್ಮಿಕ ವ್ಯವಸ್ಥೆಯ ರೂಪಕೊಟ್ಟು ತಮ್ಮ ಬೇಡಿಕೆಗಳನ್ನು ಪೂರೈಸಿಕೊಳ್ಳುವುದಕ್ಕಾಗಿ, ಅದನ್ನು ಬಳಸಿಕೊಳ್ಳುವುದು ಸಮಾಜದಲ್ಲಿ ಮೊದಲಿನಿಂದಲೂ ಕಂಡು ಬರುತ್ತದೆ. ಮಾನವನು ತನ್ನ ನೀಡಿಕೆಗಳನ್ನು ಪೂರೈಸಿ ಕೊಳ್ಳುವುದಕೋಸ್ಕರ ಈ ಅಗೋಚರ ಶಕ್ತಿಗೆ ಮೊರೆ ಹೋಗುವ ಸಾಧನಗಳಲ್ಲಿ ಹರಕೆಯೂ ಒಂದಾಗಿದೆ. ಪ್ರಸ್ತುತ ಪ್ರಬಂಧದ ಉದ್ದೇಶ ಎಲ್ಲಮ್ಮನ ಹರಕೆ ನಂಬಿಕೆಗಳನ್ನು ವಿಶ್ಲೇಷಿಸುವುದಾಗಿದೆ.
ಹರಕೆ ಸ್ವರೂಪ ಮತ್ತು ಲಕ್ಷಣ:
ಹರಕೆ ಎಂಬ ಶಬ್ದ ಎರಡು ಅರ್ಥದಲ್ಲಿ ಬಳಕೆಯಾಗಿದೆ. (೧) ಭಕ್ತಾದಿಗಳು ಭಿಕ್ಷೆಯನ್ನು ನೀಡಿಸಿಕೊಂಡ ನಂತರದಲ್ಲಿ ಹೇಳುವ ದೇವರ ಹೊಗಳಿಕೆ. ಹರಕೆ ಕೊಡುವುದು ಅಥವಾ ಹರಸುವುದು. (೨) ದೇವರ ಹೆಸರಿನಲ್ಲಿ ಬೇಡಿಕೊಂಡು ಅದು ಕೈಗೂಡಿದ ಬಳಿಕ ಅರ್ಪಿಸುವುದು. ಇವುಗಳಲ್ಲಿ ಇಲ್ಲಿ ಅಧ್ಯಯನಕ್ಕೆ ಎತ್ತಿಕೊಂಡಿರುವುದು ಎರಡನೆಯ ಅರ್ಥದ ಹರಕೆಯನ್ನು.
ಹರಕೆ ಎನ್ನುವದು ಪ್ರಾರ್ಥನೆಗೆ ಸಮೀಪವಾಗಿದ್ದರೂ ಅದಕ್ಕಿಂತ ಭಿನ್ನವಾಗಿದೆ. ತಮಗೆ ಬಂದ ಸಮಸ್ಯೆಗೆ ಪರಿಹಾರ ಬೇಡಿ ಅದು ಕೈಗೂಡಿದಾಗ ವಾಗ್ದಾನ ಮಾಡಿದಂತೆ ಅರ್ಪಿಸುವುದೇ ಹರಕೆ. ಈ ಹರಕೆಯ ಲಕ್ಷಣಗಳನ್ನು ಈ ಕೆಳಕಂಡಂತೆ ಗುರುತಿಸಬೇಕಾಗುತ್ತದೆ.
(೧) ಬೇಡಿಕೊಳ್ಳುವುದು: ಮನಸ್ಸಿನಲ್ಲಿ ಮೂಡಿದ ಬಯಕೆಯನ್ನು ಪೂರೈಸುವಂತೆ ದೇವರಲ್ಲಿ ಬೇಡಿಕೊಳ್ಳುವದು.
(೨) ಶಪಥ ಗೈಯುವದು: ಬಯಕೆಯನ್ನು ದೇವರು ಪೂರೈಸಿಕೊಟ್ಟದ್ದೇಯಾದರೆ ಅದಕ್ಕೆ ಪರ್ಯಾಯವಾಗಿ ಇಂಥದ್ದನ್ನು ಕೊಡುವೆ ಅಥವಾ ಇಂಥದ್ದನ್ನು ಮಾಡುವೆ ಎಂದು ಪ್ರಮಾಣ ಮಾಡುವುದು.
(೩) ನಿಭಾಯಿಸುವದು: ಬೇಡಿಕೊಂಡ ಬಯಕೆ ಈಡೇರಿದ ನಂತರ ಶಪಥ ಮಾಡಿದಂತೆ ಅದನ್ನು ಪೂರೈಸುವುದು.
ಈ ಮೂರು ಅಂಶಗಳು ಹರಕೆಯಲ್ಲಿ ಇರಲೇಬೇಕು. ಇದರಲ್ಲಿ ಯಾವುದಾದರೊಂದು ಇರದೇ ಹೋದರೆ ಅದು ಹರಕೆ ಎನಿಸಲಾರದು. ಧಾರ್ಮಿಕ ಆಚರಣೆಗೆ ಒಳಪಟ್ಟದ್ದಾಗಿದ್ದರೂ, ಹರಕೆ ಸಂಪ್ರದಾಯವಲ್ಲ. ಸಂಪ್ರದಾಯ ನಮ್ಮೊಂದಿಗೆ ತಾನೇ ತಾನಾಗಿ ಸಾಮಾಜಿಕ ಜೀವನದ ಅಂಗವಾಗಿ ಕೂಡಿ ಬಂದರೆ, ಹರಕೆ ಎನ್ನುವುದು. ವ್ಯಕ್ತಿಗತವಾಗಿ ಕಾಯಾ, ವಾಚಾ, ಮನಸಾ ಬಯಸಿ ತಂದುಕೊಂಡದ್ದಾಗಿರುತ್ತದೆ.
[1]
ಹೆಚ್ಚಾಗಿ ಪ್ರಕಟವಾಗುವುದು ವ್ಯಕ್ತಿನಿಷ್ಠವಾಗಿಯಾದರೂ ಅದು ಸಮೂಹ ನಿಷ್ಠವಾಗಿ ಬೆಳೆಯುವ ಸಾಧ್ಯತೆಗಳೂ ಇವೆ. ಒಬ್ಬ ವ್ಯಕ್ತಿ ತನ್ನ ಇಷ್ಟಾರ್ಥ ಪೂರೈಸಿಕೊಳ್ಳಲು ಹೊರುವ ಹರಕೆ ಒಂದು ಬಗೆಯಾದರೆ, ಇನ್ನೊಬ್ಬರ ಅಥವಾ ಕುಟುಂಬದ ಇಷ್ಟಾರ್ಥಗಳನ್ನು  ಪೂರೈಸಿಕೊಳ್ಳಲು ಹೊರುವ ಹರಕೆ ಮತ್ತೊಂದು ಬಗೆಯದು. ಸಾಮೂಹಿಕ ಅಥವಾ ಸಾರ್ವತ್ರಿಕ ಹಿತಾಶಕ್ತಿಗಳಿಗಾಗಿ ಹೊರುವ ಹರಕೆಗಳು ತೀರ ವಿರಳ; ಆದರೆ ಸಮೂಹವೇ ಹರಕೆ ಹೊರುವುದಾಗಲೀ ಒಪ್ಪಿಸುವುದಾಗಲೀ ಕಂಡು ಬರುವುದಿಲ್ಲ. ಹರಕೆಯನ್ನು ಹೊರುವ ಕ್ರಮದಲ್ಲಿ ವ್ಯಕ್ತಿಗತವಾಗಿ ಹಾಗೂ ಪ್ರಾದೇಶಿಕವಾಗಿ ಭಿನ್ನತೆ ಇದೆ. ಕೆಲವು ಯಾವುದೇ ದಿನ , ಇನ್ನು ಕೆಲವು ಹಬ್ಬ ಹರಿದಿನ, ಜಾತ್ರೆ ದಿನ ಆಚರಿಸಲ್ಪಡುತ್ತವೆ.
ಎಲ್ಲಮ್ಮನ ಕುರಿತ ಹರಕೆಗಳನ್ನು ಗಮನಿಸಿದಾಗ ಅವು ಹೆಚ್ಚಾಗಿ ಸಮಾಜದ ಕೆಳವರ್ಗದವರಿಗೆ ಸೀಮಿತವಾಗಿರುವುದು ಸುಸ್ಪಷ್ಟವಾಗಿದೆ. ದೇವಿ ಅಹಂಕಾರದ ವ್ಯಕ್ತಿಗಳನ್ನು ಶರಣಾಗತರನ್ನಾಗಿ ಮಾಡಿಕೊಳ್ಳುವುದಕ್ಕೋಸ್ಕರ ಅವರಲ್ಲಿ ರೋಗರುಜಿನಗಳನ್ನು ತುಂಬುತ್ತಾಳೆ. ಆಸೆಗಳನ್ನು ಹತಗೊಳಿಸುತ್ತಾಳೆ. ಆಗುವ ಕೆಲಸಗಳಿಗೆ ಅಡ್ಡಲಾಗಿ ನಿಲ್ಲುತ್ತಾಳೆ. ಹೀಗೆ; ಅಹಂಕಾರಿಗಳನ್ನು ಹಣ್ಣುಗಾಯಿ-ನೀರುಗಾಯಿ ಮಾಡಿ ತನ್ನಲ್ಲಿ ಭಕ್ತರಾಗಿ ಬರುವಂತೆ ಹರಕೆಯನ್ನು ಹೊರಿಸಿಕೊಳ್ಳುತ್ತಾಳೆ. ಅನಂತರದಲ್ಲಿ ತನ್ನ ಇಷ್ಟಾರ್ಥ ಪೂರ್ತಿಗೊಂಡ ಭಕ್ತ ಅದಕ್ಕೆ ಪರ್ಯಾಯವಾಗಿ ಉಡುಗೊರೆ ನೀಡುತ್ತಾನೆ. ಉಡುಗೊರೆಯನ್ನು ದೇವಿಯೇ ಬಯಸುತ್ತಾಳೆ ಎನ್ನುವ ನಂಬಿಕೆ ಭಕ್ತರಲ್ಲಿರುವುದನ್ನು ಪ್ರಸ್ತುತದಲ್ಲಿ ಗಮನಿಸಬೇಕು.
ಹರಕೆ: ವರ್ಗೀಕರಣ ಕನ್ನಡ ವಿಶ್ವಕೋಶದಲ್ಲಿ (ಪು. ೧೫೬೭).
(೧) ವೈಯಕ್ತಿಕ ಹರಕೆ (೨) ಕೌಟುಂಬಿಕ ಹರಕೆ (೩) ಊರ ಹರಕೆ ಎಂದು ಮೂರು ವಿಧವಾಗಿ ಹರಕೆಯನ್ನು ವರ್ಗೀಕರಿಸಲಾಗಿದೆ.
ಎಲ್ಲಮ್ಮನ ಹರಕೆಗಳನ್ನಷ್ಟೇ ಗಮನಿಸಿದರೆ ಆಕೆಗೆ ಹೊರುವ ಹರಕೆಗಳಲ್ಲಿ ವೈಯಕ್ತಿಕ, ಕೌಟುಂಬಿಕ (ಕುಟುಂಬದ ಸಮಸ್ಯೆ ಮುಂದಿಟ್ಟು ಹರಕೆ ಹೊರುವುದು) ಎಂಬ ಎರಡು ಹರಕೆಗಳು ಒಡೆದು ಕಾಣುತ್ತವೆ. ಊರ ಹರಕೆ (ಊರಿನ ಸಮಸ್ಯೆಗೆ ಊರ ಗೌಡರು, ಶಾನುಭೋಗರು ಹೊರುವ ಹರಕೆಗಳು) ಗೌಣವಾಗಿದೆ.
ಎಲ್ಲಮ್ಮನ ಹರಕೆಗಳು ಇತರ ದೇವತೆಗಳಿಗೆ ಹೊರುವ ಹರಕೆಗಳಿಗಿಂತ ಸಂಪೂರ್ಣವಾಗಿ ಭಿನ್ನವಾಗಿಲ್ಲ. ಈಕೆಯ ಕೆಲವು ಹರಕೆಗಳು ದ್ಯಾಮವ್ವ, ದುರಗವ್ವ, ಮರಗವ್ವ, ಕಾಳವ್ವ, ಬಂಡೆಮ್ಮ ಮುಂತಾದ ದೇವತೆಗಳಿಗೂ ಸಲ್ಲುತ್ತವೆ. ಒಟ್ಟಿನಲ್ಲಿ ಎಲ್ಲಮ್ಮನ ಹರಕೆಗಳನ್ನು ಈ ಕೆಳಕಂಡಂತೆ ವರ್ಗೀಕರಿಸುವುದು ಸಮಂಜಸವೆನಿಸುತ್ತದೆ.
೧) ಉಡುಗೊರೆ ಹರಕೆಗಳು
೨) ಶಿಕ್ಷಾ ಹರಕೆಗಳು
೩) ಬಲಿಕೊಡುವ ಹರಕೆಗಳು
೪) ನಿರ್ಮಾಣ-ನಿರ್ಮೂಲನ ಹರಕೆಗಳು
ಈ ವರ್ಗೀಕರಣ, ಹರಕೆಯನ್ನು ಒಪ್ಪಿಸುವ ಬಗೆಗಳನ್ನು ಆಧರಿಸಿದೆ.
೧. ಉಡುಗೊರೆ ಹರಕೆಗಳು:
ನಿಗದಿತವಾದ ವಸ್ತುವನ್ನು ಯಥಾವತ್ತಾಗಿ ದೇವರಿಗೆ ಅರ್ಪಿಸುವಂತವುಗಳನ್ನು ಉಡುಗೊರೆ ಎಂದು ಕರೆಯಲಾಗಿದೆ. ಎಲ್ಲ ಬಗೆಯ ಹರಕೆಗಳಿಗಿಂತ ಉಡುಗೊರೆ ಹರಕೆಗಳು ಬಹು ವ್ಯಾಪಕ ಮತ್ತು ಸಮೃದ್ಧವಾಗಿವೆ. ಇವುಗಳಲ್ಲಿ
೧) ಶಾಶ್ವತ ಉಡುಗೊರೆ ಹರಕೆ.
೨) ನಶ್ವರ ಉಡುಗೊರೆ ಹರಕೆಗಳೆಂದು ಎರಡು ವಿಧ.
ಶಾಶ್ವತ ಉಡುಗೊರೆ ಹರಕೆ:
ದೇವಿಯ ಅಂಗಾಂಗಳು ಮತ್ತು ಅವಳ ಕೈಯಲ್ಲಿರುವ ಆಯುಧಗಳು ಹಾಗು ಇತರ ವಸ್ತುಗಳು ಶಾಶ್ವತ ಹರಕೆಗಳು. ಬಂಗಾರ, ಬೆಳ್ಳಿ ಮೊದಲಾದ ಲೋಹಗಳಿಂದ ಮಾಡಿಸಿಕೊಡುವವು ಹೀಗಿವೆ. ಅಂಗಾಂಗಗಳಿಗೆ ಸಂಬಂಧಿಸಿದವು ಮುಖ (ಮಕ), ಹಸ್ತ, ಕಣ್ಣು (ಕಣಬೊಟ್ಟು), ಮೀಸೆ ಇತ್ಯಾದಿ. ಬಳಸುವ ವಸ್ತುಗಳು: ಲಿಂಗ, ತ್ರಿಶೂಲ, ಛತ್ತರಿಕೆ, ನಾಗ, ಕ್ಯಾದಗಿ, ಬಳೆ, ಪಾದರಕ್ಷೆ (ಪಾದುಕೆ), ಗಂಟೆ, ಕೊಡ, ರತಿ, ಝಗ, ಚವರ, ಗೆಜ್ಜೆ, ಕಳಸ, ಪಾಲಕಿ, ಕುದುರೆ ಇತ್ಯಾದಿ. ದೇವಿಯ ಪರಿಸರದಲ್ಲಿರುವ ಎಲ್ಲ ವಸ್ತುಗಳು ಹರಕೆಯ ವಸ್ತುಗಳಾಗಿ ಪರಿಣಮಿಸಿವೆ.
ಮೈಸುಲಿಗ ಹರಕೆ:
ಮಕ್ಕಳಾಗದೆ ಹೋದಾಗ ಈ ಬಗೆಯ ಹರಕೆ ಒಪ್ಪಿಸುವುದಿದೆ. ಮೈಸುಲಿಗೆ ಎಂದರೆ ಹರಕೆ ಹೊತ್ತವಳು ತನ್ನ ಮೈಮೇಲೆ (ಅಥವಾ ತನ್ನ ಮಗನ ಮೈಮೇಲೆ) ಇರುವ ಆಭರಣಗಳೆಲ್ಲವನ್ನು ಕಳಚಿ ದೇವಿಗೆ ಒಪ್ಪಿಸುವುದು.
ಜನಗಿ ಹರಕೆ:
ಮನೆಯಲ್ಲಿ ಹೈನವಾಗಲಿ ಎಂದು ಹರಕೆ ಹೊತ್ತು ಆಕಳು, ಆಡುಗಳನ್ನು ದೇವಿಯ ಹೆಸರಿನಲ್ಲಿ ಕರು ಮರಿಯಾಗಿದ್ದಾಗಲೇ ಬಿಡುವ ಸಂಪ್ರದಾಯವಿದೆ. ದೇವಿಯ ಹೆಸರಿಂದ ಬಿಟ್ಟ ಯಾವುದೇ ಪ್ರಾಣಿಯನ್ನು ಮಾರಾಟ ಮಾಡಬಾರದು. ದನ ಕಟ್ಟಿದಾಗಲೆ (ಗರ್ಭಧರಿಸಿದಾಗಲೆ) ಪೂಜಾರಿಗೆ ನೀಡಬೇಕು. ಒಂದು ವೇಳೆ ಮನೆಯಲ್ಲಿಯೇ ಈದರೆ ಅದರ ಹೈನ  (ಹಾಲು, ಮೊಸರು, ಬೆಣ್ಣೆ, ತುಪ್ಪ) ಮನೆ ಹೊರಗಿನವರಿಗೆ ಕೊಡಬಾರದು. ಹರಕೆಗೆ ಬಿಟ್ಟ ಪ್ರಾಣಿ ತಿನ್ನುವ ವಸ್ತುವನ್ನು ಕಸಿದುಕೊಳ್ಳಬಾರದು. ಅದನ್ನು ಹೊಡೆಯಬಾರದು. ಮುಂತಾಗಿ ನಿಯಮಗಳನ್ನು ಪಾಲಿಸಿ, ಹರಕೆಗೆ ಬಿಟ್ಟ ಪ್ರಾಣಿಯನ್ನು ತಂದು ಪೂಜಾರಿಗೆ ಕೊಡುತ್ತಾರೆ. ಈತ ಅದನ್ನು ಮಾರಲು, ಸಾಕಲೂ ಸ್ವತಂತ್ರನು. ಇದಲ್ಲದೆ ತುಲಾಭಾರದಂಥ ಹರಕೆಗಳೂ ಇಲ್ಲಿ ಲಬಂದು ಸೇರಿವೆ. ದೇವಿಗಾಗಿ ಬೆಳ್ಳಿಯಿಂದಲೇ ಪಲ್ಲಕ್ಕಿ ಮಾಡಿಸಿಕೊಡುವ ಪದ್ಧತಿಯೂ ಇದೆ.[2]
ನಶ್ವರ ಉಡುಗೊರೆ ಹರಕೆ:
ನಶ್ವರ ಉಡುಗೊರೆ ಹರಕೆಗಳು ಒಂದು ದಿನ ಅಥವಾ ಎರಡು ದಿನಗಳ ವರೆಗೆ ಮಾತ್ರ ಇರುತ್ತಿದ್ದು ನಂತರ ನಶಿಸಿ ಹೋಗುವಂತಹದಾಗಿರುತ್ತದೆ. ಪೂಜೆಗಳಂತಹ ಹರಕೆಗಳೂ ಇದರಲ್ಲಿ ಸೇರಿಕೊಳ್ಳುತ್ತವೆ. ಬೇಡಿಕೊಂಡಷ್ಟು ಕಾಯಿಗಳನ್ನು ಒಡೆಸುವದು, ಕರ್ಪೂರ ಉರಿಸುವದು, ದೇವರಿಗೆ ದಟ್ಟಿ (ಸೀರೆ) ತೊಡಿಸುವುದು, ಉಡಿ ತುಂಬುವುದು, ಎಡಿ ತುಂಬುವುದು, ಬಳೆ ತೊಡಿಸುವುದು ಮುಂತಾದವು ಇದರಲ್ಲಿಯೇ ಸೇರಿಕೊಳ್ಳುತ್ತವೆ. ಇವುಗಳಲ್ಲಿ  ಕೆಲವನ್ನು ವಿವರವಾಗಿ ಪರಿಶೀಲಿಸಬಹುದು.
ಅರಿಷಿಣ–ಕುಂಕುಮ ಹರಕೆ:
ದೇವಿಯನ್ನು ಕೇವಲ ಕುಂಕುಮದಿಂದ ಇಲ್ಲವೆ ಅರಿಷಿಣದಿಂದ ಪೂಜಿಸುವುದು ಅರಿಷಿಣ-ಕುಂಕುಮ ಹರಕೆ. ಕುಂಕುಮದ ಹರಕೆಯನ್ನು ದೇವಿಯ ರಂಡಿ (ಹೊಸ್ತಿಲ) ಹುಣ್ಣಿಮೆಯಲ್ಲಿ ಸಲ್ಲಿಸುವುದಿಲ್ಲ. ಅದು ಉಳಿದ ದಿನಗಳಲ್ಲಿ ಮಾತ್ರ ನಡೆಯುತ್ತದೆ. ಆದರೆ ಅರಿಷಣ ಪೂಜೆಗೆ ರಂಡಿ ಹುಣ್ಣಿಮೆಯಲ್ಲಿ ಮಾತ್ರ ಪ್ರಾಮುಖ್ಯತೆ.
ಮೀಸಲು ತುಪ್ಪದ ಹರಕೆ:
ದನಗಳು ಈದು ಐದೋ. ಹತ್ತೊ, ಹದಿನೈದೋ ದಿನಗಳವರೆಗೆ ಹೆಣ್ಣು ಮಕ್ಕಳು ಶುಚಿಯಾಗಿ ಹೈನ ಮಾಡಿ, ಬೆಣ್ಣೆ ತೆಗೆದು ಮಜ್ಜಿಗೆ ಕೂಡ ಹೊರಗಿನವರೆಗೆ ಕೊಡದೆ ತುಪ್ಪ ಕಾಸಿ ನೆಲದ ಮೇಲೆ ಇಡದೆ ನೆಲುವಿನ (ಅಂತರದ) ಮೇಲಿಟ್ಟು ದೇವರಿಗೆ ಜಾತ್ರೆಯಲ್ಲಿ ಮುಟ್ಟಿಸಬೇಕು. ಈ ಮೀಸಲು ತುಪ್ಪ ದೀಪಕ್ಕೆ ಹಾಕಿ ಉರಿಸುವುದರಿಂದ ‘ಮೀಸಲು ದೀಪದ ಹರಕೆ’ ಎಂದು ಕರೆಯುವದಿದೆ.
ಎಲಿ ಚಟ್ಟದ ಹರಕೆ:
ಕಮಾನಿನ ಆಕಾರದಲ್ಲಿ ಮೊದಲೇ ಬಿಟ್ಟು ಚಟ್ಟು ಮಾಡಿದ್ದು, ಅದಕ್ಕೆ ಐದು ಸಾವಿರ ಎಲೆಗಳಿಂದ ಜೋಡಿಸಿ ಸಿಂಗರಿಸುತ್ತಾರೆ. ಎಲೆ ಕೊಡುವ ವಿಧಾನ, ಸಂಖ್ಯೆ, ಬೇಡಿಕೊಂಡವರ ಹರಕೆಗೆ ಸಂಬಂಧಿಸಿದ್ದು, ಪೂಜಾರಿಯೇ ಈ ಚಟ್ಟು ಕಟ್ಟುತ್ತಾನೆ.
ಉಪ್ಪು ಗಂಟಿನ ಹರಕೆ:
ಹೊಸ ಅರಿವೆಯ ತುಂಡಿನಲ್ಲಿ ಅಥವಾ ಬಿಚ್ಚು ಕೈಯಲ್ಲಿ ಉಪ್ಪನ್ನೊಯ್ದು ಎಲ್ಲಮ್ಮನ ಮಂದಿರಕ್ಕೆ ಐದು ಸುತ್ತು ಪ್ರದಕ್ಷಿಣೆ ಹಾಕಿ, ಗುಡಿಯ ಹಿಂದೆ ಇರುವ ಹುರುಕು ಎಲ್ಲಮ್ಮನಿಗೆ ಹಾಕುತ್ತಾರೆ. ಇಲ್ಲವೆ ಎಲ್ಲಮ್ಮನ ಗುಡಿಯ ಮೇಲೆಯೇ ಎಸೆಯುತ್ತಾರೆ. ಹುರುಕು ಎಲ್ಲಮ್ಮ ಉಪದೇವತೆಯಾಗಿರದೆ ಆಕೆಯೂ ಎಲ್ಲಮ್ಮನೆಂದೇ ಹೇಳಲಾಗುತ್ತಿದೆ. ಇದು ಆಕೆ ಕಳೆದುಕೊಂಡ ಕುಷ್ಟರೋಗದ ಪರಿಹಾರದ ಮೇಲಿಂದ ಬಂದ ನಂಬಿಕೆಯಾಗಿದೆ.
ಮುಡುಪಿನ ಹರಕೆ:
ಮುಡುಪು (ಮುಡಿಪು) ಎಂದರೆ ದೇವರ ಹೆಸರಿನಿಂದ ಹಣ ಸಂಗ್ರಹಿಸಿ ಅದನ್ನು ಒಯ್ದು ದೇವರ ಹುಂಡಿಗೆ ಹಾಕುವುದು ಒಂದು ಬಗೆಯಾದರೆ, ಆ ಎಲ್ಲ ಹಣವನ್ನು ದೇವಿಯ ಜಾತ್ರೆಗಾಗಿ, ದೇವಿಯ ವಸ್ತುಗಳನ್ನು ಖರೀದಿಸಲು ಬಳಸುವುದು ಮತ್ತೊಂದು ಬಗೆ. ಮುಡುಪು ಕಟ್ಟುವುದಕ್ಕೆ ಕೆಲವೆಡೆ ‘ಹೊನ್ನೆಸ್ಳು’ ಮಾಡಿ ಕಟ್ಟುವುದು ಎಂದೂ ಕರೆಯಲಾಗುತ್ತದೆ.[3]
ಈ ಬಗೆಯ ಹರಕೆಗಳಲ್ಲದೆ ಅಭಿಷೇಕದಂತಹ ಹರಕೆಗಳೂ ಆಚರಣೆಯಲ್ಲಿರುವುದನ್ನು ಕಾಣುತ್ತೇವೆ.
೩. ಹರಕೆಗಳು:
ಹರಕೆಗಳಲ್ಲಿ ಶಿಕ್ಷೆ ಭೋಗಿಸುವಂತಹ ಹರಕೆಗಳೂ ಇವೆ. ತಾನೇ ಹರಕೆ ಹೊತ್ತು ತಾನೇ ಶಿಕ್ಷೆ ಅನುಭವಿಸುವಂತಹದು ಸ್ವಶಿಕ್ಷಾ ಹರಕೆಯಾದರೆ, ಹರಕೆ ಹೊತ್ತದ್ದು ಒಬ್ಬರಾಗಿದ್ದು ಶಿಕ್ಷೆ ಅನುಭವಿಸುವವರು ಮತ್ತೊಬ್ಬರು ಎಂಬ ಅನ್ಯ ಶಿಕ್ಷಾ ಹರಕೆಯಾಗಿದೆ. ಉದಾ: ತಾಯಿ ತನ್ನ ಕಣ್ಣ ನೋವಿಗಾಗಿ ಹರಕೆ ಹೊತ್ತು ಆಮೇಲೆ ತಾನು ಶಿಕ್ಷೆ ಅನುಭವಿಸಿದರೆ ಅದು ಸ್ವಶಿಕ್ಷಾ ಹರಕೆ. ಮಗಳ ಕಣ್ಣ ನೋವಿಗೆ ಹರಕೆ ಹೊತ್ತು ತಾನು ಶಿಕ್ಷೆ ಅನುಭವಿಸಿದರೆ ಅನ್ಯಶಿಕ್ಷಾ ಹರಕೆ.
ಇದರಲ್ಲಿಯೇ ಕೆಲವು ದೈಹಿಕ, ಮಾನಸಿಕ ಶಿಕ್ಷೆಗಳಿವೆ. ಇವುಗಳನ್ನು ಗೆರೆಕೊರೆದು ಗುರುತಿಸಲಾಗದಿದ್ದರೂ ಸ್ಥೂಲವಾಗಿ ವರ್ಗೀಕರಿಸಿ ಹೀಗೆ ಅಧ್ಯಯನ ಮಾಡಬಹುದಾಗಿದೆ.
ದೈಹಿಕ ಶಿಕ್ಷೆಯ ಹರಕೆಗಳು:
ದೇವಿಯ ಗುಡಿಯವರೆಗೆ ಪಾದಚಾರಿಯಾಗಿ ಹೋಗುವುದು, ದೀಡ ನಮಸ್ಕಾರ (ದೀರ್ಘದಂಡ ನಮಸ್ಕಾರ) ಹಾಕುವುದು, ದಿಂಡರಿಕೆ ಉರುಳುವುದು, ಉಪವಾಸ ಮಾಡುವುದು, ಪರಸಿ ಒಯ್ಯುವುದು, ಸಿಡಿಯಾಡುವುದು, ಕಡ್ಲೆತ್ತಿನ ಹರಕೆ ಹೊರುವುದು. (ಮುಂತಾದವು ದೈಹಿಕ ದಂಡನೆಯನ್ನೇ ಮುಖ್ಯ ಉದ್ದೇಶವಾಗಿಟ್ಟುಕೊಂಡು ಬಂದವುಗಳಾಗಿವ) ಉಟಗಿ, ಚಂಬಳಿಕೆ, ಕಡ್ಲೆತ್ತಿನ ಹರಕೆ ಇವು ದೈಹಿಕ ಶಿಕ್ಷೆಯ ಹರಕೆಗಳು. ಇವುಗಳಲ್ಲಿ ಪ್ರಮುಖವಾದವುಗಳನ್ನು ಇಲ್ಲಿ ಎತ್ತಿಕೊಳ್ಳಲಾಗಿದೆ.
ಸಿಡಿ ಹರಕೆ:
ಸಿಡಿಯಲ್ಲಿ ಎರಡು ಬಗೆಯಿರುವುದು ಕಂಡು ಬರುತ್ತದೆ. ಮೊದಲನೆಯದು ಬಲಿಗೆ ನೇರವಾಗಿ ನಿಲ್ಲುವ ಸಿಡಿದಲೆ ಎಂಬುದು. ಹೊತ್ತ ಹರಕೆಗೆ ತಲೆಯನ್ನೇ ಕಡೆಸಿಕೊಂಡು ಬಿಡುವುದು, ಇಂತಹವುಗಳಿಗೆ ಶಾಸನದಲ್ಲಿ ಉಲ್ಲೇಖಗಳಿವೆ.[4] ಇನ್ನೊಂದು ಪ್ರಾಣವನ್ನು ಕೊಡದೆ ಶಿಕ್ಷೆಯನ್ನು ಭೋಗಿಸುವಂತಹದು. ಈ ಬಗೆಯ ಸಿಡಿಯ ಕುರಿತು ಭಾರತಕ್ಕೆ ಬಂದ ಅನೇಕ ಪ್ರವಾಸಿಕರು ವಿವರ ನೀಡುತ್ತ ಆಶ್ಚರ್ಯ ವ್ಯಕ್ತಪಡಿಸಿದ್ದಾರೆ.[5] ಈಗಲೂ ಕೆಲವೊಂದು ಹಳ್ಳಿಗಳಲ್ಲಿ ಗುಡಿಯ ಅಕ್ಕಪಕ್ಕದಲ್ಲಿ ನಿಂತ ‘ಸಿಡಿಕಂಬ’ಗಳನ್ನು ಕಾಣುತ್ತೇವೆ. ಇವುಗಳಿಗೆ ಉಯ್ಯಾಲೆಗಳೆಂದು ಕರೆಯುತ್ತಾರೆ. ಅಂಥವುಗಳಲ್ಲೆಲ್ಲಾ ಸಿಡಿಯಾಟವೇ ನಡೆಯುತ್ತಿತ್ತು ಎಂಬುದರಲ್ಲೇನೂ ಸಂಶಯವಿಲ್ಲ.
ಸಿಡಿಯಾಟಕ್ಕೆ ಬಳಕೆಯಾಗಬಹುದಾದ ಕಲ್ಲಿನ ಕಂಬವೊಂದು ಸವದತ್ತಿಯಲ್ಲಿದೆ. ಅದು ಚಾರಿಕತ್ರಿಯಲ್ಲಿದೆ. ಇದಕ್ಕೀಗ ‘ದೀಪಮಾಲಿಕೆ’ ಎಂದು ಕರೆಯಲಾಗುತ್ತಿದೆ. ಇದು ಮೂಲತಃ ಸಿಡಿಗಂಬವೇ ಆಗಿತ್ತು. ಈ ಕಂಬದ ಮೇಲೆ ಈಗ ದೀಪ ಉರಿಸುವುದರಿಂದ ಹಾಗೆ ಕರೆಯಲಾಗುತ್ತಿದೆ. ಈ ಕಂಬ ನೋಡುವುದಕ್ಕೆ ನಾಲ್ಕು, ನಾಲ್ಕುವರೆ ಅಡಿ ಎತ್ತರವಾಗಿದ್ದರೂ ಹೊಸದಾಗಿ ಕಟ್ಟಲಾದ ಕಟ್ಟೆಯಲ್ಲಿ ಅದರ ಬಹುಭಾಗ ಅಡಗಿ ಹೋಗಿದೆ. ಕಟ್ಟೆಯ ಕೆಳಭಾಗದಲ್ಲಿ ಆಳವಾದ ಹೊಂಡವಿದ್ದು ಅದರ ಮಧ್ಯದಲ್ಲಿ ಕಂಬ ನಿಲ್ಲಿಸಲಾಗಿದೆ. ಆ ಹೊಂಡದಲ್ಲಿ ಸಿಡಿಯಾಡುತ್ತಿದ್ದರೆಂದು ಹೇಳಲಾಗುತ್ತಿದೆ. ಆದರೆ ಯಾವ ರೀತಿಯಿಂದ ಆಡುತ್ತಿದ್ದರೆಂದು ಸ್ಪಷ್ಟವಾಗಿ ಗೊತ್ತಾಗುವುದಿಲ್ಲ. ಆದರೆ ಸಿಡಿ ನಿಂತು ಹೋದದ್ದು ಏಕೆ ಎಂಬುದಕ್ಕೆ ಕಾರಣ ಹೀಗೆ ಹೇಳುತ್ತಾರೆ.
ಹೆಣ್ಣುಮಗಳೊಬ್ಬಳು ಮಗುವನ್ನು ಕಟ್ಟಿಕೊಂಡು ಸಿಡಿ ಹರಕೆ ಒಪ್ಪಿಸುತ್ತಿರುವಾಗ ಮಗು ಜಾರಿ ಹೊಂಡಕ್ಕೆ ಬಿದ್ದು ಸತ್ತು ಹೋಯಿತು. ಅಂದಿನಿಂದ ಸಿಡಿಗೆ ಮಂಗಳ ಹಾಡಿದರು ಎನ್ನಲಾಗುತ್ತಿದೆ. ಸರಕಾರದ ಕಟ್ಟಾಜ್ಞೆ ಇದ್ದಾಗಲೂ ಇದು ನಡೆಯುತ್ತಿತ್ತಂತೆ.
ಸಿಡಿ ಆಡುವುದು ಮೂರು ಬಗೆಯಾಗಿದೆ. (೧) ನೆಲದಲ್ಲಿ ನೆಟ್ಟ ಕಂಬದ ತುದಿಯ ಮೇಳೆ ಅದರಷ್ಟೇ ಉದ್ದವಾದ ಕಟ್ಟಿಗೆಯನ್ನು ಅಡ್ಡಲಾಗಿ ಹಾಕಿ ತುಲಾಭಾರದಂತೆ ಮಾಡಲಾಗುತ್ತದೆ. ಒಂದು ಕಡೆ ಮನುಷ್ಯನೊಬ್ಬ ಹಗ್ಗ ಹಿಡಿದು ಜೋತು ಬಿದ್ದರೆ, ಇನ್ನೊಂದೆಡೆಗೆ ಸಿಡಿ ಆಡುವವನು ಬೆನ್ನುಹುರಿಗೆ ಅಥವಾ ಶರೀರದ ಪಕ್ಕಕ್ಕೆ (ಪಕ್ಕಡೆ ಭಾಗ) ಕಬ್ಬಿಣದ ಕೊಕ್ಕೆಯನ್ನು ಚುಚ್ಚಿಕೊಂಡು ತಕ್ಕಡಿಯಂತೆ ಮೇಲೆ ಕೆಳಗೆ ಜೋತಾಡುತ್ತಾನೆ. (೨) ಮೇಲೆ ಅಡ್ಡ ಜೋಡಿಸಿರುವ ಕಟ್ಟಿಗೆ ವರ್ತುಲಾಕಾರವಾಗಿ ತಿರುಗುವ ವ್ಯವಸ್ಥೆಯದಿರುತ್ತದೆ. ಮೇಲೆ ಕೆಳಗೆ ತೂಗುವ ಬದಲು ಇಲ್ಲಿ ವರ್ತುಲಾಕಾರವಾಗಿ ಸಿಡಿಯಾಡುವವ ತೂಗುತ್ತಾನೆ. (೩) ನೆಲದಲ್ಲಿ ನೆಡದೆ ಒಂದು ಬಂಡಿಯ ಅಚ್ಚಿನ ಮೇಲೆ ಅಡ್ಡಲಾಗಿ ಸಿಡಿ ಕಂಬ ಜೋಡಿಸಲಾಗಿರುತ್ತದೆ. ಕಂಬದ ಒಂದು ತುದಿಯನ್ನು ಕೆಳಗೆ ಒತ್ತಿದರೆ ಇನ್ನೊಂದು ತುದಿ ಮೇಲೇಳುತ್ತದೆ. ಮೇಲೇಳುವ ತುದಿಗೆ ಸಿಡಿಯಾಡುವ ವ್ಯಕ್ತಿ ತೂಗುತ್ತಿದ್ದಂತೆ ಬಂಡಿಯನ್ನು ಎಳೆದುಕೊಂಡು ಹೋಗುತ್ತಾರೆ.
ಸೌದತ್ತಿಯಲ್ಲಿ ನೆಟ್ಟ ಕಂಬವಿದೆ. ಈ ಹಿಂದೆ ಹೇಳಿದ ಕೂಸು ಸತ್ತ ಘಟನೆಯನ್ನು ಸ್ಮರಿಸಿಕೊಂಡರೆ ಹೊಯ್ದಾಡುವ ತಕ್ಕಡಿಯಂತಿರುವ ಸಿಡಿಯಲ್ಲಿ ಆ ಬಗೆಯ ಅಪಾಯ ತೀರ ಕಡಿಮೆ. ಆದರೆ ವರ್ತುಲಾಕಾರದಲ್ಲಿ ಈ ಬಗೆಯ ಅಪಾಯ ಸಾಧ್ಯ. ಆದ್ದರಿಂದ ಇಲ್ಲಿ ಬಹುಶಃ ತಿರುಗಣೆ ಸಿಡಿಯೇ ಇದ್ದಿರಬೇಕು.
‘ಸಿಡಿದಲೆ’ ಸಂಪ್ರದಾಯ ಪೂರ್ವದ್ದಾಗಿದ್ದು, ಅದರ ನಂತರ ಸಿಡಿಯಾಟ ಬಂದಿರಬಹುದು. ಸಿಡಿಯಾಟಕ್ಕೆ ಕಂಬಗಳಿಲ್ಲದೆ, ಕೇವಲ ಕೊಕ್ಕೆಯನ್ನು ಬೆನ್ನುಹುರಿಗೆ ಹಾಕಿಕೊಂಡು ಮರಕ್ಕೆ ಜೋತು ಬೀಳುವ ಸಿಡಿ ಕಂಡುಬರುತ್ತದೆ. ೬(. ಎಚ್‌.ಎಲ್‌. ನಾಗೇಗೌಡ -ಪ್ರವಾಸಿ ಕಂಡ ಇಂಡಿಯಾ ಸಂ. ೫/ಪು. ೪೮೩.) ನೆಲದಲ್ಲಿ ನೆಡದೆ ಒಂದು ಬಂಡಿಯ ಅಚ್ಚಿನ ಮೇಲೆ ಅಡ್ಡಲಾಗಿ ಸಿಡಿ ಕಂಬ ಜೋಡಿಸಲಾಗಿರುತ್ತದೆ. ಕಂಬದ ಒಂದು ತುದಿಯನ್ನು ಕೆಳಗೆ ಒತ್ತಿದರೆ ಇನ್ನೊಂದು ತುದಿ ಮೇಲೇಳುತ್ತದೆ. ಮೇಲೇಳುವ ತುದಿಗೆ ಸಿಡಿಯಾಡುವ ವ್ಯಕ್ತಿ ತೂಗುತ್ತಿದ್ದಂತೆ ಬಂಡಿಯನ್ನು ಎಳೆದುಕೊಂಡು ಹೋಗುತ್ತಾರೆ.
ಸೌದತ್ತಿಯಲ್ಲಿ ನೆಟ್ಟ ಕಂಬಿವಿದೆ. ಈ ಹಿಂದೆ ಹೇಳಿದ ಕೂಸು ಸತ್ತ ಘಟನೆಯನ್ನು ಸ್ಮರಿಸಿಕೊಂಡರೆ ಹೊಯ್ದಾಡುವ ತಕ್ಕಡಿಯಂತಿರುವ ಸಿಡಿಯಲ್ಲಿ ಆ ಬಗೆಯ ಅಪಾಯ ತೀರ ಕಡಿಮೆ. ಆದರೆ ವರ್ತುಲಾಕಾರದಲ್ಲಿ ಈ ಬಗೆಯ ಅಪಾಯ ಸಾಧ್ಯ. ಆದ್ದರಿಂದ ಇಲ್ಲಿ ಬಹುಶಃ ತಿರುಗಣೆ ಸಿಡಿಯೇ ಇದ್ದಿರಬೇಕು.
‘ಸಿಡಿದಲೆ’ ಸಂಪ್ರದಾಯ ಪೂರ್ವದ್ದಾಗಿದ್ದು, ಅದರ ನಂತರ ಸಿಡಿಯಾಟ ಬಂದಿರಬಹುದು. ಸಿಡಿಯಾಟಕ್ಕೆ ಕಂಬಗಳಿಲ್ಲದೆ, ಕೇವಲ ಕೊಕ್ಕೆಯನ್ನು ಬೆನ್ನುಹುರಿಗೆ ಹಾಕಿಕೊಂಡು ಮರಕ್ಕೆ ಜೋತು ಬೀಳುವ ಸಿಡಿ ಕಂಡುಬರುತ್ತದೆ.[6] ಸಿಡಿದಲೆಯನ್ನು ಕೊಡುವವರು ಹರಕೆಯನ್ನು ಹೊತ್ತೇ ಕೊಡುತ್ತಿದ್ದರು ಎಂಬುದು ಗಮನಾರ್ಹ ಸಂಗತಿ.
ಈ ದೇವಿಗೆ ರಕ್ತ ಕೊಡಬಾರದೆಂದು ಹೇಳುವುದು ಕಂಡುಬರುತ್ತದೆ. ಬಲಿ ಮಾತಂಗಿಗಾಗಿಯೇ ಇದೆ ಎಂಬುದು ಮತ್ತೊಂದು ವಿಷಯ. ಈ ಸಿಡಿಯಾಟವನ್ನು ಕೂಡ ಮೊದಲಿನಿಂದ ಮಾತಂಗಿ ಹೆಸರಿನಿಂದಲೇ ಆಡುತ್ತಿದ್ದರೆಂದು ತೋರುತ್ತದೆ. ಏಕೆಂದರೆ ಮಲೆನಾಡಿನ ಭಾಗದಲ್ಲಿ ತಲ್ಲೂರ ಅಂಗಡಿಯಲ್ಲಿ ‘ಅಮ್ಮ’ ಮತ್ತು ‘ಮಾತಂಗಿ’ಯ ಜೋಡು ಗುಡಿಯ ಮುಂದೆ ಈ ರೀತಿ ಸಿಡಿಯಾಟ ನಡೆಯುತ್ತಿದ್ದು ‘ಅಮ್ಮ’ನಿಗೆ ಬರೀ ಹಣ್ಣು-ಹಾಲು ನೈವೇದ್ಯವಾದರೆ ಮಾತಂಗಿಗೆ ರಕ್ತಹಾರ ನಡೆಯುತ್ತದೆ ಎಂದು ಹೇಳಲಾಗುತ್ತದೆ.[7] ಆದ್ದರಿಂದ ಬಲಿಯು ಮಾತಂಗಿಗೆ ಸಲ್ಲುವಂತೆ ರಕ್ತ ಹಾರವೆನಿಸುವ ಸಿಡಿಯೂ ಅವಳಿಗೆ ಸಲ್ಲುತ್ತಿರಬೇಕು.
ಚಂಬಳಿಕೆ ಹರಕೆ:
ಚರ್ಮದಿಂದ ಪಾದುಕೆ ತಯಾರಿಸಿ ದೇವಿಗೆ ಅರ್ಪಿಸುವ ಹರಕೆಯೇ ಚಂಬಳಿಕೆ ಹರಕೆ. ಇದು ಯಾವುದೇ ಜಾತಿಯ ಜನಾಂಗಕ್ಕೆ ಸೀಮಿತವಾಗಿರದಿದ್ದರೂ ಹೆಚ್ಚಾಗಿ ಹರಿಜನರಲ್ಲೇ ಬಳಿಕೆಯಲ್ಲಿದೆ. ಚಂಬಳಿಕೆ ಮಾಡುವವರು ಮಾದಿಗರು. ಹರಕೆ ಹೊತ್ತವರು ಮೊದಲೇ ತಿಳಿಸಿದರೆ ಅವನು ಮಡಿಯಾಗಿದ್ದು ಕತ್ತರಿಸದೆ ಇರುವ (ಪೂರ್ಣವಾಗಿರುವ) ಚರ್ಮದಿಂದ ಚಂಬಳಿಕೆ ತಯಾರಿಸಿ ಕೊಡುತ್ತಾನೆ. ಹರಕೆ ಹೊತ್ತವರು ಈ ಪಾದುಕೆಗಳನ್ನು ತಲೆಯ ಮೇಲೆ ಹೊತ್ತು ದೇವಿಯ ಪಾದಗಟ್ಟಿಗೆ ಬಂದು ಅಲ್ಲಿ ಪೂಜಾರಿಗೆ (ಜೋಗಮ್ಮ-ಜೋಗಪ್ಪ) ಅವುಗಳನ್ನು ಕೊಡುತ್ತಾರೆ. ಆಗ ಪೂಜಾರಿ ಆ ಚಂಬಳಿಕೆಗಳಿಂದ ಅವರ ಬೆನ್ನ ಮೇಲೆ (ಎಡಬಲ) ಪ್ರಹಾರ ಮಾಡಿ ದೇವಿಯ ಪಾದಗಟ್ಟಿಗೆ ಆ ಚಂಬಳಿಕೆಗಳನ್ನು ಅರ್ಪಿಸುತ್ತಾನೆ.
ಚಂಬಳಿಕೆ ಎಂದರೆ ಬೆಂಕಿ ಇದ್ದಂತೆ. ಅವುಗಳನ್ನು ಯಾರೂ ಮನೆಗೆ ಕೊಂಡೊಯ್ಯ ಬಾರದೆಂಬ ಪ್ರತೀತಿ ಇದೆ. ಆದ್ದರಿಂದ ಇವೆಲ್ಲವನ್ನು ಹೊಳೆಗೆಸೆಯುತ್ತಾರೆ. ಚರ್ಮದ ಉಡುಗೊರೆ ಕೇವಲ ಎಲ್ಲಮ್ಮಗಲ್ಲದೆ ಇನ್ನುಳಿದ ದೇವತೆಗಳಿಗೂ ಸಲ್ಲುತ್ತದೆ. ಎಲ್ಲಮ್ಮನ ಜೋಗತಿ ಸಂಪ್ರದಾಯದಲ್ಲಿರುವ ‘ಅರಸ ಪಾದಗಳು’ ಚರ್ಮದಿಂದಲೇ ಮಾಡಿದವು. ಜೋಗತಿ ದೀಕ್ಷೆಯಲ್ಲಿ ಇದರ ಪಾತ್ರವಿದೆ. ಇಲ್ಲಿ ಚರ್ಮಕ್ಕೆ ಮಹತ್ವ ಬಂದುದಕ್ಕೆ ಹೀಗೆ ಕಾರಣ ಹೇಳುತ್ತಾರೆ.
ಪರಶುರಾಮ ತನ್ನ ತಂದೆಯರು ಬೆನ್ನಟ್ಟಿದಾಗ, ಎಲ್ಲಮ್ಮ, ಮಾತಂಗಿ ಹತ್ತಿರ ಬಂದು ಆಶ್ರಯ ಕೇಳಿದಳು. (ಇನ್ನು ಕೆಲವೆಡೆ ಎಲ್ಲಮ್ಮ ಮುದುಕಿಯ ವೇಷ ಧರಿಸಿ ತೋಟಿಗನ ಹತ್ತಿರ ಹೋಗಿದ್ದಳು. ಮುದುಕಿ ಕಳ್ಳಿ ಎಂದು ಭಾವಿಸಿ ತೋಟಿಗ ಬೆನ್ನಟ್ಟಿದಾಗ, ಎಲ್ಲಮ್ಮ ಮಾತಂಗಿ ಹತ್ತಿರ ಬಂದು ಆಶ್ರಯ ಕೇಳಿದಳು) ಆಗ ಮಾತಂಗಿ ದೋಣಿಯಲ್ಲಿ ಎಲ್ಲಮ್ಮನಿಗೆ ಚರ್ಮ ಹೊದಿಸಿ ಕುಳ್ಳಿರಿಸಿದಳು. ಆದ್ದರಿಂದ ಚರ್ಮದ ಬಳಕೆ ದೇವಿಗೆ ಸಲ್ಲುವುದೆಂದು ಹೇಳಲಾಗುತ್ತಿದೆ. ಚರ್ಮ ನೆನೆಯಿಡುವ ದೋಣಿಯಲ್ಲಿರುವ ನೀರನ್ನು ತೀರ್ಥವೆಂದು ಭಾವಿಸಲಾಗುತ್ತದೆ. ಹುರುಕು, ಕಜ್ಜಿ, ಕುಷ್ಟ ಮುಂತಾದ ರೋಗ ಬಂದಾಗಲೂ ಈ ನೀರನ್ನು ಬಳಸಲಾಗುತ್ತದೆ. ಚಂಬಳಿಕೆಯನ್ನು ತಲೆ ಮೇಲೆ ಹೊತ್ತು ಒಯ್ಯುವುದು ಶರಣ ಸಮಗಾರ ಹರಳಯ್ಯ ಬಸವಣ್ಣನಿಗೆ ಪಾದುಕೆ ಮಾಡಿಕೊಟ್ಟ ಸಂದರ್ಭವನ್ನು ನೆನಪಿಸುತ್ತದೆ. ಈ ಬಗೆಯ ಕಥೆಗಳು ಮಾದರ ಚನ್ನಯ್ಯನ ಸುತ್ತಲೂ ಇವೆ.[8]



[1]     ಸಹಗಮನ ಎನ್ನುವುದು ಹರಕೆ ಎನಿಸದು. ಇದೊಂದು ಧಾರ್ಮಿಕ ಸಂಪ್ರದಾಯ. ತನ್ನ ಪತಿ ತೀರಿ ಹೋದಮೇಲೆ ತಾನು ಸಹಗಮನ ಮಾಡುವುದಾಗಿ ಶಪಥ ಮಾಡಿ ಅಥವಾ ದೇವರಲ್ಲಿ ಬೇಡಿಕೊಂಡು, ಅದನ್ನು ನಡೆಸಿದ್ದೇ ಆದರೆ ಆಗ ಅದು ಹರಕೆಯಾಗಬಲ್ಲುದು.
[2]      ಬೆಳ್ಳಿಯ ಪಲ್ಲಕ್ಕಿಯನ್ನು ಹರಕೆ ಹೊತ್ತಂತೆ ಮಾಡಿಸಿ ಮೆರವಣಿಗೆಯೊಂದಿಗೆ ತರುತ್ತಿದ್ದಾಗ ದಾರಿಯಲ್ಲಿ ಕೇಳಿದವರಿಗೆಲ್ಲ ಹುಮ್ಮಸದಿಂದ ‘ನಾನು ಮಾಡಿಸಿದ್ದೇನೆ, ನಾನಲು ಮಾಡಿಸಿದ್ದೇನೆ’ ಎಂದು ಹೇಳುತ್ತ ಹರಕೆ ಹೊತ್ತ ಭಕ್ತೆ ಬರುತ್ತಿದ್ದಳಂತೆ. ಆಗ ದೇವಿ ಆ ಪಲ್ಲಕ್ಕಿಯನ್ನು ನಿರಾಕರಿಸಿ ‘ಅದನ್ನು ಒಳಗೆ ತರಬೇಡ ಅದನ್ನು ಒಯ್ದು ನನ್ನ ಬಚ್ಚಲ ಮೋರೆಯಲ್ಲಿಡು’ ಎಂದು ನುಡಿದಳಂತೆ. ಆದ್ದರಿಂದ ಆ ಬೆಳ್ಳಿಯ ಪಲ್ಲಕ್ಕಿ ಅಂದಿನಿಂದ ಗುಡಿಯ ಒಳಗಡೆ ಒಯ್ಯದೆ ಹೊರಗಿಡಲಾಗಿದೆ. [ಪಲ್ಲಕ್ಕಿ ದೊಡ್ಡದಿದ್ದು ಗುಡಿಯ ಬಾಗಿಲು ಕಿರಿದಾಗಿದೆ, ಹೀಗಿದ್ದಾಗ ಪಲ್ಲಕ್ಕಿ ಒಳಗಿಡಲು ಸಾಧ್ಯವೆ? ಎಂದು ಹೇಳಲಾಗುತ್ತದೆ.] ಆ ಪಲ್ಲಕ್ಕಿಯಲ್ಲಿ ದೇವಿ ಕುಳಿತಿಲ್ಲ ಎಂದು ಹೇಳುವರಾದರೂ ರಂಡಿ ಹುಣ್ಣಿಮೆಯಂದು ದೇವಿ ಆ ಪಲ್ಲಕ್ಕಿಯಲ್ಲಿ ಕುಳಿತು ಹೊಳೆಸ್ನಾನಕ್ಕೆ ಹೋಗುವ ವಾಡಿಕೆ ಇದೆ. ಈಗಲೂ ಈ ಪಲ್ಲಕ್ಕಿಯನ್ನು ಸೌದತ್ತಿಯಲ್ಲಿ ನೋಡಬಹುದು.
[3]      ಕನ್ನಡ ವಿಶ್ವಕೋಶ: ಮೈಸೂರು ಪು. ೧೫೬೭. ಇಲ್ಲಿ ಹೊನ್ನೆಸ್ಳು – ಮುಡಿಪಿನ ಬಗ್ಗೆ ಹೇಳುತ್ತ ಹಿಂದಿನವರು ನಾಣ್ಯವನ್ನು ಅರಿಷಿಣದಿಂದ ಬಟ್ಟೆಯನ್ನು ಹೊನ್ನಿನ ಬಣ್ಣಮಾಡಿ ಹರಕೆ ಕಟ್ಟಿಕೊಳ್ಳುತ್ತಿದ್ದರಿಂದ ‘ಹೊನ್ನೆಸ್ಳು’ ಎಂದು ಕರೆದಿರಬಹುದು ಎಂದು ಹೇಳಲಾಗುತ್ತಿದೆ. ವಡ್ವಾರಾದನೆಯ ಗುರುದತ್ತ ಭಟ್ಟಾರನ ಕಥೆಯಲ್ಲಿ ಶಿವೋದಯ ನಾಯಕ ಮಡಿಲು ಮಲೆಯ ಕಿತ್ತಿಹೊನ್ನಿ ನೆಡಿದತಲೆಗೂಡುತ್ತಾಳೆ ಎಂದು ಬರುವುದನ್ನು ಗಮನಿಸಿದರೆ ‘ಕಿತ್ತಿಹೊನ್ನ’, ‘ಹೊನ್ನೆಸ್ಳು’, ಮೈಸುಲಿಗೆ ಹರಕೆ ಇವೆಲ್ಲ ಒಂದೇ ಆಗಿರಬೇಕು.
[4]      EC. VIII Nv 59 1066 A.D.
[5]      ಎಚ್.ಎಲ್‌. ನಾಗೇಗೌಡ. ಪ್ರವಾಸಿ ಕಂಡ ಇಂಡಿಯಾ ಸಂ. ೬/ಪು. ೩೧೪
[6]      ಎಚ್‌.ಎಲ್‌. ನಾಗೇಗೌಡ-ಪ್ರವಾಸಿ ಕಂಡ ಇಂಡಿಯಾ ಸಂ. ೫/ಪು ೪೮೩.
[7]      ಸಿಡಿ-ಕಾಂತ (ಗೆಳತಿ ಪತ್ರಿಕೆಯ ಚಿತ್ರಲೇಖನ ೯-೮೩)
[8]      ಡಾ. ಅ. ವ. ಪಾಟೀಲ – ಕರ್ನಾಟಕ ಭಾರತಿ ಪು. ೧೪೯. ಜನಪದ ಸಾಹಿತ್ಯದಲ್ಲಿ ಎಲ್ಲಮ್ಮನ ಸಂಪ್ರದಾಯದ ಸುಳುಹುಗಳು.
ಎಲ್ಲಮ್ಮನ ವಿಶಿಷ್ಟ ಹರಕೆಗಳು ಮತ್ತು ನಂಬಿಕೆಗಳು
ಮಾನಸಿಕ ಶಿಕ್ಷೆಯ ಹರಕೆಗಳು:
ದೈಹಿಕ ಶಿಕ್ಷೆಯ ಹರಕೆಯಲ್ಲಿ ನೋಡಿದ ಶಿಕ್ಷೆಗಳು ಮಾನಸಿಕವಾಗಿ ಪರಿಣಾಮ ಬೀರುವಿದಲ್ಲವೆಂದಲ್ಲ. ಆದರೂ ಅದಕ್ಕಿಂತ ಹೆಚ್ಚು ಅಂಶಗಳನ್ನೊಳಗೊಂಡ ಮಾನಸಿಕ ಹರಕೆಯನ್ನು ಇಲ್ಲಿ ಪ್ರತ್ಯೇಕಿಸಿ ನೋಡಲಾಗಿದೆ. ಉಟಗಿ, ಮುತ್ತು ಕಟ್ಟಿಸಿಕೊಳ್ಳುವುದು, ಬಸವಿಯಾಗುವುದು, (ಮುತ್ತು ಕಟ್ಟಿಸಿಕೊಂಡವರೆಲ್ಲ ಬಸವೆಯರಲ್ಲ) ಗರ್ಧಾನಿ ಮುಂತಾದವುಗಳು. ಇವುಗಳಲ್ಲಿ ಕೆಲವು ಅಲ್ಪಾವಧಿಯವುಗಳಾದರೆ ಇನ್ನು ಳಿದವು ದೀರ್ಘಾವಧಿಯವುಗಳು.
ಉಟಗಿ ಹರಕೆ:
ಬೆತ್ತಲೆಯಾಗಿ ಅಥವಾ ಬೆತ್ತಲೆಯಾದ ದೇಹಕ್ಕೆ ಬೇವಿನ ಸೊಪ್ಪಿನಿಂದ ದೇಹದ ಕೆಲವು ಅಂಗಾಂಗಳನ್ನು ಮುಚ್ಚಿಕೊಂಡು ಭಕ್ತಿಯಿಂದ ದೇವರಿಗೆ ಒಪ್ಪಿಸುವ ಹರಕೆಯಿದು. ಎಲ್ಲಮ್ಮನ ಕಥೆಯಲ್ಲಿ ಈ ಹರಕೆಗೆ ಒಂದು ವಿಶಿಷ್ಟವಾದ ಹೇಳಿಕೆಯಿದೆ. ಪರಶುರಾಮ ಕ್ಷತ್ರಿಯ ವೀರರನ್ನು ಮಾತ್ರ ಕೊಂಡು ಅವರ ಸ್ತ್ರೀಯರನ್ನು ಮತ್ತು ಮಕ್ಕಳನ್ನು ಜೀವಂತ ಬಿಟ್ಟಾಗ ಅವರೆಲ್ಲರೂ ಬೆತ್ತಲೆಯಾಗಿಯೇ ರೇಣುಕಾ (ಎಲ್ಲಮ್ಮ) ದೇವಿಯ ಆಶ್ರಯ ಪಡೆಯಲು ಬರುತ್ತಾರೆ. ಆಗ ಪರಶುರಾಮನು ಬೇವಿನ ಎಲೆಯನ್ನು ಕೊಟ್ಟು ಅದರಿಂದ ದೇಹ ಮುಚ್ಚಿಕೊಂಡು ತಾಯಿಯನ್ನು ಕಾಣಲು ಹೋಗುವಂತೆ ತಿಳಿಸುತ್ತಾನೆ. ಹೀಗೆ ರೇಣುಕಾದೇವಿಯಿಂದ ರಕ್ಷಣೆ ಪಡೆಯಲು ಅವರು ಅವಳನ್ನು ಕುರಿತು ಹಾಡುವದು, ಕುಣಿಯುವದು ಮಾಡುತ್ತಾರೆ.
[1]
ಉಟಗಿಯ ಹರಕೆಗಳಲ್ಲಿ ಪ್ರಮುಖವಾಗಿ ನಾಲ್ಕು ರೀತಿಗಳಿವೆ.
೧) ಬೆತ್ತಲೆ ಉಟಗಿ
೨) ಗಂಧದ ಉಟಗಿ
೩) ಬೇವಿನ ಉಟಗಿ
೪) ವಸ್ತ್ರಬೇವಿನ ಉಟಗಿ
ಈ ಉಟಗಿಗಳ ವಿವರ ಹೀಗಿವೆ.
೧) ಹರಕೆ ಹೊತ್ತವರು ಬೆತ್ತಲೆಯಾಗಿ ತಾವು ಬೇಡಿಕೊಂಡ ಸ್ಥಳದಿಂದ ನಡೆದುಬಂದು ದೇವಿಯ ಗುಡಿಗೆ ಪ್ರದಕ್ಷಿಣೆ ಹಾಕಿ ಹರಕೆ ಒಪ್ಪಿಸುವದು ಬೆತ್ತಲೆ ಉಟಗಿ. ಈ ದಿಗಂಬರ ಹರಕೆ ನಡೆಯುವದು ನಸುಕಿನಲ್ಲಿ. ಹಗಲಿನಲ್ಲಿ ಆಚರಿಸುವುದಿಲ್ಲ. ಜೋಗುಳ ಬಾವಿಯಲ್ಲಿಯೇ ಇದು ಜರುಗುವುದು ಅಧಿಕ. ಇದು ಬೆತ್ತಲೆ ಉಟಗಿ.
೨) ಹೆಸರು ಗಂಧದ ಉಟಗಿಯಾದರೂ ಇಲ್ಲಿ ಗಂಧದ ಯಾವುದೇ ವಸ್ತು ಬಳಸಲಾಗುವದಿಲ್ಲ. ಬೇವಿನ ಕಡ್ಡಿಗಳಿಗೆ ಗಂಧದ ಕಡ್ಡಿಯೆಂದು ಕರೆಯುತ್ತಾರೆ. ಬೇವಿನ ಕಡ್ಡಿ ಎಂದು ಕರೆಯಬಾರದೆಂಬ ನಂಬಿಕೆಯೂ ಇದೆ. ಬೇವಿನ ಎಲೆಯನ್ನು ಸವರಿ ತೆಗೆದಾಗ ಉಳಿಯುವ ಕಡ್ಡಿಗಳನ್ನು ಒಟ್ಟಾಗಿ ಜೋಡಿಸಿ ದಾರದಿಂದ ಕಟ್ಟಲಾಗುತ್ತದೆ. ಇದನ್ನು ಸ್ತ್ರೀಯರ ಮತ್ತು ಪುರುಷರ ಸೊಂಟದ ಭಾಗಕ್ಕೆ ಮಾತ್ರ ಕಟ್ಟುತ್ತಾರೆ. ಇತ್ತಿತ್ತಲಾಗಿ ಸ್ತ್ರೀಯರ ಎದೆಗೂ ಕಟ್ಟಲಾಗುತ್ತದೆ. ಇಲ್ಲವೆ ಅವರು ಕೈಗಳಿಂದಲೇ ಎದೆ ಮುಚ್ಚಿಕೊಳ್ಳುತ್ತಾರೆ. ಇದು ಗಂಧದ ಉಟಗಿ.
೩) ಬೇವಿನ ತಪ್ಪಲಿನ ಸಣ್ಣ ಸಣ್ಣ ಟೊಂಗೆಗಳನ್ನು ದಾರದಿಂದ ಅಥವಾ ಕುಪ್ಪಸದ ಅರಿವೆಯಿಂದ ಕಟ್ಟಿ, ‘ತಟ್ಟು’ (ಚಾಪೆ ಆಕಾರ ಮಾಡಿದ್ದು) ತಯಾರಿಸುತ್ತಾರೆ. ಸೊಂಟ-ಎದೆಯ; ಎರಡೂ ಭಾಗಗಳನ್ನು ಈ ಬೇವಿನ ತಟ್ಟಿನಿಂದ ಕಟ್ಟಿಕೊಂಡು ದೇವಿಯ ಗುಡಿಗೆ ನಡೆದು ಹರಕೆಯನ್ನು ಒಪ್ಪಿಸುತ್ತಾರೆ. ಇಲ್ಲಿ ಬೇವಿನ ತೊಪ್ಪಲು ಬಳಕೆಯಾಗಿರುವುದರಿಂದ ಈ ಹರಕೆಯನ್ನು ‘ಬೇವುಡುವದು’ ಎಂದೂ ಕರೆಯುತ್ತಾರೆ. ಇದು ಬೇವಿನ ಉಟಗಿ.
೪) ಮೇಲೆ ಹೇಳಲಾದ ಉಟಗಿಗೆ ಇದು ತೀರ ಭಿನ್ನವಾದದ್ದೇನಲ್ಲ. ಅಲ್ಲಿ ಬಳಸಲಾಗುವ ಬೇವಿನ ತಟ್ಟನ್ನೇ ಇಲ್ಲಿ ಬಳಸಲಾಗುತ್ತದೆ. ಹೆಚ್ಚಿನ ವಿಶೇಷತೆ ಎಂದರೆ ಉಟಗಿ ದೇಹಕ್ಕೆ ಕಟ್ಟಿಕೊಂಡ ಮೇಲೆ ಹೊಸ ಅರಿವೆಯನ್ನು ಹೊದ್ದು ಹೋಗುವದಿದೆ. ಇದರಲ್ಲಿ ಶರೀರದ ಅರ್ಧ ಭಾಗವನ್ನು ಮರೆಮಾಡಿಕೊಂಡು ಹರಕೆ ಒಪ್ಪಿಸುವುದನ್ನು ಕಾಣುತ್ತೇವೆ. ಕೆಲವು ಸಲ ಹೊಸ ಕುಪ್ಪಸಗಳನ್ನು ತೊಡುತ್ತಾರೆ. ಆದರೆ ಆ ಕುಪ್ಪಸಕ್ಕೆ ಕಂಕುಳ ಅರಿವೆ (ಬಗಲಲ್ಲಿ ಹಚ್ಚಿ ಹೊಲೆಯುವ ತ್ರಿಕೋನಾಕಾರದ ಹೆಚ್ಚಿನ ಅರಿವೆ) ಹಚ್ಚದೆ ತೊಡಬೇಕೆನ್ನುವ ನಂಬಿಕೆಯಿದ್ದು ಅದನ್ನು ಚಾಚೂ ತಪ್ಪದೆ ಆಚರಿಸುತ್ತಾರೆ. ಇದು ವಸ್ತ್ರಬೇವಿನ ಉಟಗಿ .
ಮೇಲೆ ಹೇಳಿದ ಹರಕೆಗಳಲ್ಲಿ ಬೆತ್ತಲೆ ಹರಕೆಯನ್ನು ನಸುಕಿನಲ್ಲಿ ಮಾಡಿ ಮುಗಿಸಿದರೆ ಉಳಿದ ಹರಕೆಗಳನ್ನು ಮುಂಜಾನೆ ಅಥವಾ ಸಾಯಂಕಾಲ ಸಲ್ಲಿಸುತ್ತಾರೆ. ಆದರೆ ಈ ಹರಕೆಗಳು ನಸುಕಿನಲ್ಲಿ ಸಲ್ಲಿಸಬಾರದೆಂಬುದೇನಿಲ್ಲ. ದೇವಿಯ ವಾರಗಳಾದ  ಮಂಗಳವಾರ, ಶುಕ್ರವಾರಗಳಂದು ಇವು ನಡೆಯುತ್ತಿದ್ದು, ಮುತ್ತೈದೆ ಹುಣ್ಣಿಮೆಯಲ್ಲಿ ಜರುಗುವುದು ಅಧಿಕ. ಈ ಆಚರಣೆಗಳಿಗೆ ಬಂಧು-ಬಳಗದವರು ಹರಕೆ ಹೊತ್ತವರಿಗೆ ಉಡುಗೊರೆಗಳನ್ನು ತಂದಿರುತ್ತಾರೆ. ವಾದ್ಯ, ಹಾಡುಗಳೊಂದಿಗೆ ಜೋಗುಳಬಾವಿ ಸತ್ಯವ್ವನ ಸಮ್ಮುಖದಲ್ಲಿ ಅಥವಾ ಹರಕೆ ಹೊತ್ತವರು ನಿರ್ದಿಷ್ಟ ಪಡಿಸಿದ ಸ್ಥಳದಲ್ಲಿ ಜರುಗುತ್ತದೆ. ಬೆತ್ತಲೆಯಾಗುವಾಗ, ಉಟಗಿ ತೊಡುವಾಗ, ತಟ್ಟು ಬಿಚ್ಚುವಾಗ ಮಾತಂಗಿಯರು ಇರಲೇಬೇಕು. ಮಾತಂಗಿಯರೇ ಉಟಗಿ ಉಡಿಸುವ ಮುನ್ನ ಅವರ ಮುಖವನ್ನು ತೊಳೆದು ಮುಖ ಕೈಗಳಿಗೆ ಭಂಡಾರ ಹಚ್ಚಿ ಪೂಜೆ ಮುಗಿಯುವವರೆಗೆ ಮಾತಂಗಿ ಇರಲೇಬೇಕೆಂಬ ನಿಯಮವಿದೆ . ನಂತರದಲ್ಲಿ ಇವಳಿಗೆ ‘ಚಾಜ’ವೆಂದು ಹಣ ಅಥವಾ ಉಡುಗೊರೆ ಕೊಡುತ್ತಾರೆ. ಚಾಜ ಕೊಡದೇ ಹೋದಲ್ಲಿ ಉಟಗಿ ಬಿಡಗೊಡುವುದಿಲ್ಲ.
ಯಾವುದೇ ಬಗೆಯ ಉಟಗಿಯಾದರೂ ಆಚರಣೆಯಲ್ಲಿ ಬೆತ್ತಲೆಯ ಆಶಯಕ್ಕಿಂತ ಬೇರೇನೂ ಕಾಣುವುದಿಲ್ಲ. ಬೇವಿನ ತಟ್ಟು ಮಾತಂಗಿಯರೇ ಮಾಡಿಟ್ಟಿರುತ್ತಾರೆ. ಹರಕೆ ಹೊತ್ತವರು ಅವರಿಗೆ ಸೂಚನೆಯನ್ನು ಕೊಟ್ಟರೆ ಸಾಕು ತಟ್ಟು ಕಟ್ಟುವದು, ಬಿಚ್ಚುವದು, ಬಿಚ್ಚಿದ್ದನ್ನು ಹೊಳೆಗೆ ಕಾಣಿಸುವದು- ಈ ಎಲ್ಲ ಕೆಲಸ ಅವರೇ ನಿರ್ವಹಿಸುತ್ತಾರೆ. ಪ್ರಧಾನವಾಗಿ ಇಲ್ಲಿ ಬೇವು ಬಳಕೆಯಾಗುತ್ತದೆ. ಬೆತ್ತಲೆ ಉಡುಗೆಯಲ್ಲಿಯೂ ಕೆಲವರು ಬಾಯಿಯಲ್ಲಿ ಬೇವಿನ ತೊಪ್ಪಲನ್ನು ಹಿಡಿಯುತ್ತಾರೆ. ಆದರೆ ಉಳಿದೆಲ್ಲ ಉಟಗಿಗಳಲ್ಲಿ ತಲೆಯ ಮೇಲೆ ಕೈಯಲ್ಲಿ ಬಾಯಿಯಲ್ಲಿ ಬೇವು ಹಿಡಿಯಲೇ ಬೇಕು ಎನ್ನುವ ನಿಯಮವಿದೆ. ಇಲ್ಲಿ ಹೆಣ್ಣು ಗಂಡು ಎಂಬ ಭೇದ-ಭಾವವಿಲ್ಲದೇ ಹರಕೆಗಳು ಜರುಗುತ್ತವೆ. ಹೆಣ್ಣು ಮಕ್ಕಳು ಉಟ್ಟರೆ ‘ಹೆಣ್ಣುಟಗಿ’ ಎಂದೂ ಗಂಡು ಉಟ್ಟರೆ ‘ಗಂಡುಟಿ’ ಎಂದು ಹೆಸರಿಸುತ್ತಾರೆ. ಈ ಬಗೆಯ ಹರಕೆಗಳನ್ನು ಎರಡು-ಮೂರು- ಐದು ವರ್ಷಗಳವರೆಗೆ ಒಪ್ಪಿಸುವೆ ಎಂದು ಬೇಡಿಕೊಂಡು ಪ್ರತಿ ವರ್ಷ ಒಪ್ಪಿಸುವುದು ಕಂಡು ಬರುತ್ತದೆ. ಈ ಬೇವುಡುವ ಸಂಪ್ರದಾಯ ಕೆಲವು ಮನೆಗಳಲ್ಲಿ ತಲೆತಲಾಂತರವಾಗಿ ನಡೆದುಕೊಂಡು ಬಂದಿರುವುದನ್ನು ಕಾಣುತ್ತೇವೆ. ಭಾರತ ಹಾಗೂ ಬನದ ಹುಣ್ಣಿಮೆಗಳಲ್ಲಿ ದೇವಿ ಮತ್ತೈದೆಯಾಗಿರುತ್ತಾಳೆ ಎಂಬ ಭಾವನೆಯಿಂದ ಈ ಹರಕೆ ಒಪ್ಪಿಸಲಾಗುತ್ತದೆ. ಆಗ ಜೋಗತಿಯರು ಛತ್ತು ಹೊಡೆದು (ಜೋಗುಳ ಬಾವಿಯಲ್ಲಿ) ಬೇವಿನ ತಟ್ಟನ್ನು ಇಡುವದಾಗಿ ಹೇಳುತ್ತಾರೆ. ಇತ್ತೀಚೆ ಉಟಗಿ ಕಡಿಮೆಯಾಗುತ್ತಾ ಬರುತ್ತಿದೆ.
ಈ ಬಗೆಯ ಹರಕೆ ಎಲ್ಲಮ್ಮನಿಗಷ್ಟೇ ಮೀಸಲಿಲ್ಲ. ದ್ಯಾಮವ್ವ, ದುರಗವ್ವ, ಮಾರಮ್ಮ ಮುಂತಾದ ಕುಲದೇವತೆಗಳಿಗೂ ಅವುಗಳನ್ನು ಅರ್ಪಿಸುವದು ಕಂಡು ಬರುತ್ತದೆ. ಮಲೆನಾಡಿನಲ್ಲಿ ಈ ಸಂಪ್ರದಾಯವಿದ್ದು ಅಲ್ಲಿ ಲಕ್ಕಿಯಸೊಪ್ಪು[2] ಬಳಸುವದು ಕಂಡುಬರುತ್ತಿದ್ದು ಅದಕ್ಕೆ ದೇವಕಾರ್ಯ (ದೇಕಾರ್ಯ) ವೆಂದೂ ಬೇವುಡವದೆಂದೂ ಕರೆಯಲಾಗುತ್ತಿದೆ.[3]
ಪ್ರಾಚೀನ ಕಾಲದಲ್ಲಿ ಆದಿಮಾನವ ತನ್ನ ಮಾನ ಮುಚ್ಚಿಕೊಳ್ಳುವುದಕ್ಕೆ ಪಟ್ಟ ಪ್ರಯತ್ನಗಳ ಪಳೆಯುಳಿಕೆಯೇ ಇಂದಿನ ದಿನದಲ್ಲಿ ಬೇವುಡುವ ಪದ್ದತಿಯಾಗಿ ಉಳಿದುಕೊಂಡು ಬಂದಿದೆಂದು ತೋರುತ್ತದೆ. ಎಲ್ಲಮ್ಮನ ಗುಡಿಯ ಮೂರ್ತಿಯ ಹಿಂಭಾಗದಲ್ಲಿ ‘ಕಾರಿಕಂಟಿ’ ಇದೆಯೆಂದು ಹೇಳಲಾಗುತ್ತದೆ. ಬೆತ್ತಲೆಯಾಗಿ ಬೇವಿನ ಎಲೆಗಳಿಂದ ಉಟಗಿ ಉಡುವ ಸಂಪ್ರದಾಯ ವೃಕ್ಷದೇವತೆಯ ಮೂಲವನ್ನಲ್ಲದೆ ಬೇರೇನೂ ಹೇಳಲಾರದು. ಹೀಗೆ ಎಲ್ಲಮ್ಮನ ಒಂದು ಸ್ವರೂಪ ‘ಮರದಮ್ಮ’ವೂ ಹೌದೆಂದು ಕೆಲವರ ಅಭಿಪ್ರಾಯ.[4]
ಅನುಕ್ರಮವಾಗಿ ನೋಡಲಾದ ಉಟಗಿಯ ನಾಲ್ಕು ಬಗೆಗಳು ನಾಗರಿಕತೆಯ ಬೆಳವಣಿಗೆಯ ಘಟ್ಟಗಳನ್ನು ಸೂಚಿಸುತ್ತವೆ. ಇವು ಕಾಲಕ್ಕೆ ತಕ್ಕಂತೆ ಬದಲಾವಣೆಯಾಗುತ್ತ ಬಂದುದರಿಂದ ಅಂದಿನಿಂದ ಇಂದಿನವರೆಗೆ ಜೀವಂತವಾಗಿ ಉಳಿದುಕೊಂಡು ಬಂದಿವೆ.
ಈ ಹರಕೆ ಮೂಲತಃ ಸಂತಾನ ಫಲಕ್ಕಾಗಿಯೇ ಹುಟ್ಟಿಕೊಂಡಿವೆಯೆಂದೂ ಹೇಳುತ್ತಾರೆ. ಮಲೆನಾಡಿನಲ್ಲಿ ಮಕ್ಕಳಾಗದೆ ಹೋದಾಗ ದಂಪತಿಗಳೀರ್ವರು ಉಟಗಿಯುಟ್ಟು ಹರಕೆ ಒಪ್ಪಿಸಿ ನಂತರ ನಾಗಪ್ಪನ ಹುತ್ತಕ್ಕೆ ಹಾಲೆರೆದು ಬರುವ ಸಂಪ್ರದಾಯವಿದೆ.[5]
ಗರ್ಧಾನಿ ಹರಕೆ:
ಗಂಡು ಹೆಣ್ಣಾಗುವುದು, ಹೆಣ್ಣು ಗಂಡಾಗುವದು ಗರ್ಧಾನಿ ಹರಕೆಯ ಮೂಲ ಆಶಯವಾಗಿದೆ. ಅಂದರೆ ಗಂಡಸು ಬಿಳಿಸೀರೆ, ಕುಪ್ಪಸ, ಬಲೆ, ಹೆಣ್ಣಿನ ಲಕ್ಷಣಕ್ಕೆ ಅನ್ವಯಿಸುವ ಎಲ್ಲ ವಸ್ತುಗಳನ್ನು ಧರಿಸುವುದು. ಅದೇ ರೀತಿ ಹೆಂಗಸಾದವಳು ಬಿಳಿ ಧೋತರ (ಪಂಚೆ) ಅಂಗಿ ಧರಿಸುವುದು. ಇದಕ್ಕೆ ‘ಬಿಳಿ ಉಟಗಿ’ ಎಂದು ಕರೆಯುತ್ತಾರೆ. ಆಚರಣೆಯ ಬಗೆ ಪೂರ್ತಿಯಾಗಿ ಉಟಗಿಯನ್ನೇ ಹೋಲುತ್ತದೆ.[6]
ವಸ್ತ್ರ ಬೇವುಟಗಿಯಲ್ಲಿ ಅರ್ಧವಸ್ತ್ರ ಧರಿಸುತ್ತಿದ್ದರೆ ಇಲ್ಲಿ ಪೂರ್ತಿಯಾಗಿ ವಸ್ತ್ರ ಧರಿಸುತ್ತಾರೆ. ಉಟಗಿಗಳ ಹಿನ್ನೆಲೆಯಲ್ಲಿ ಇದನ್ನು ಗಮನಿಸಿದಾಗ ಇದು ಉಟಗಿಯ ಕೊನೆಯ ಬೆಳವಣಿಗೆ ಘಟ್ಟವೇನೋ ಎನಿಸುತ್ತದೆ. ಆದರೆ ವಿಶೇಷ ಬದಲಾವಣೆ ಎಂದರೆ ಗಂಡು-ಹೆಣ್ನಾಗುವದು, ಹೆಣ್ಣು-ಗಂಡಾಗುವದು ಹಾಗು ಬೇವಿನ ಬಳಕೆ ಇಲ್ಲದಿರುವದು. ಇವೆಲ್ಲ ಎಲ್ಲಮ್ಮನಿಗೆ ಜರೆದು, ಅವಳಿಂದ ಹಣ್ಣುಗಾಯಿ-ನೀರುಗಾಯಿ ಮಾಡಿಸಿಕೊಂಡು ಸೀರೆಯುಟ್ಟು ದೇವಿಯಲ್ಲಿಗೆ ಬಂದ ಕಥೆಗೆ ಹೋಲಿಸುತ್ತಾರೆ.[7]
ಮುತ್ತು ಕಟ್ಟುವ ಹಾಗೂ ಬಸವಿ ಹರಕೆ:
ಮುತ್ತು ಕಟ್ಟುವುದು ಒಂದು ಮದುವೆ ಮಾಡಿದಂತೆಯೇ ಸರಿ. ಪೂಜಾ ವಿಧಾನಗಳೆಲ್ಲಾ ಐದು ಜನ ಜೋಗತಿಯರನ್ನು ಒಳಗೊಂಡಿದ್ದು ಉಟಗಿಯಲ್ಲಿಯಂತೆ ಜರಗುತ್ತವೆ. ಹೆಚ್ಚಿನ ಅಂಶವೆಂದರೆ ಹೆಣ್ಣು ಋತುಮತಿಯಾಗುವುದಕ್ಕಿಂತ ಪೂರ್ವದಲ್ಲಿಯೇ ಈ ಕಾರ್ಯ ನಡೆಯಬೇಕು. ಹೆಚ್ಚಾಗಿ ನಡೆಯುವದು ೫-೯ನೇ ವರ್ಷಗಳಲ್ಲಿ. ಎಲ್ಲಮ್ಮನ ವಂಶಜನೆಂದು ಹೇಳುವ ಸ್ಥಾನಿಕನು (ತಾನಿಕ) ದರ್ಶನ ಮಣಿ ಅಥವಾ ಮುತ್ತು ಎಂದು ಹೇಳುವ ಐದು ಹಾಲು (ಬಿಳಿ) ಮಣಿಗಳನ್ನು, ಐದು ಕೆಂಪು ಮಣಿಗಳನ್ನು ದೇವಿಯ ಮುಖ, ಅರಸನಪಾದ(ಚರ್ಮದಿಂದ ಮಾಡಿದ್ದು) ಎಲ್ಲವನ್ನು ದಾರದಲ್ಲಿ ಪೋಣಿಸಿ ಕೊರಳಲ್ಲಿ ಕಟ್ಟುತ್ತಾನೆ. ಈ ಸಂದರ್ಭದಲ್ಲಿ ಸಾಸೀ ಹುಯ್ಯುವುದು, ಉಡಿ ತುಂಬುವದು ಎಲ್ಲವೂ ಮದುವೆಯ ಸಂದರ್ಭದಲ್ಲಿ ನಡೆಯುವಂತೆ ನಡೆಯುತ್ತದೆ. ಆಕೆಯ ಅಕ್ಕ-ಪಕ್ಕದಲ್ಲಿ ಪಡಲಗಿ (ಹಡ್ಲಗಿ, ಹಡಲಗಿ) ಇದ್ದು ಅದರಲ್ಲಿ ಹೋಳಿಗೆ. ಕಡಬು, ಬದನೆಕಾಯಿ, ಗಜ್ಜರಿ, ಉಳ್ಳಾಗಡ್ಡಿ, ಗುಗ್ಗರಿ ಮುಂತಾಗಿ ಹಾಕಿರುತ್ತಾರೆ. ಕೊನೆಗೆ ಐದು ಜನ ಜೋಗತಿಯರು ಸೇರಿ ಕನಕದಾರತಿ ಮಾಡಿ ತಟ್ಟೆಯಲ್ಲಿಟ್ಟು ಅವಳ ತಲೆಯ ಮೇಲೆ ಹೊರಿಸಿ ಅವಳಿಂದ ಪ್ರಮಾಣವನ್ನು ತೆಗೆದುಕೊಳ್ಳುತ್ತಾರೆ. ಉದಾ: (೧) ಹಸಿದಿರುವೆನೆಂದರೆ ಊಟಕ್ಕೆ ಕೊಡಬೇಕು. (೨) ಬಿಸಿಲಲ್ಲಿ ಇದ್ದರೆ ನೆರಳಿಗೆ ಕರೆಯಬೇಕು. (೩) ಗಂಡ ಹೆಂಡತಿಯ ಭೋಗದೃಶ್ಯ ನೋಡಬಾರದು. ನೋಡಿದರೂ ಯಾರಿಗೂ ಹೇಳಬಾರದು. (೪) ಸುಳ್ಳು ಹೇಳಬಾರದು. (೫) ಬರಿಗಾಲಿನಿಂದ ನಡೆಯಬೇಕು. (೬) ಸತ್ತ ಸುದ್ದಿ ಕೇಳಿದರೆ ಊಟ ಮಾಡಬಾರದು. (೭) ಸಿಳ್ಳು ಹಾಕಿದರೆ ಕೊಳಲು ಊದಿದರೆ ಊಟ ಮಾಡಬಾರದು. (೮) ಎಂಜಲು ತಿನ್ನಬಾರದು. (೯) ಸೇಡು ತೀರಿಸಿಕೊಳ್ಳಬಾರದು. (೧೦) ಯಾರಿಂದಲೂ ಒದಿಸಿಕೊಳ್ಳಬಾರದು.
ಈ ನಿಯಮಗಳಲ್ಲಿ ಯಾವುದಾದರೊಂದನ್ನು ಮೀರಿದರೆ ಕೊರಳ ಮುತ್ತುಗಳನ್ನೆಲ್ಲಾ ಹರಿದೊಗೆದು ಆರಂಭದಲ್ಲಿಯಂತೆ ಮತ್ತೆ ಪೂಜೆ ಸಲ್ಲಿಸಿ ಮುತ್ತನ್ನು ಪುನಃ ಕಟ್ಟಿಕೊಳ್ಳಬೇಕಾಗುತ್ತದೆ.
ಮುತ್ತು ಕಟ್ಟಿಕೊಂಡವರೆಲ್ಲ ಬಸವಿಯರಲ್ಲ. ಬಸವಿಯರಿಗೆ ಈ ಮುತ್ತು ಕಟ್ಟುವ ಕಾರ್ಯ ಮುಗಿದ ನಂತರದಲ್ಲಿ ಬರುತ್ತದೆ. ‘ಹೆಣ್ಣು ಮಾಡುವದು’ ಅಥವಾ ‘ಕೈ ಹಿಡಿಯುವದು’. ಇದು ಪ್ರತ್ಯೇಕ ವಿಧಿಯೇ ಆಗಿರುತ್ತದೆ. ಯಾರಾದರೊಬ್ಬನ ಜೊತೆಗೆ ಕೂಡಿಕೆಯಾಗುತ್ತಿದ್ದು, ಆ ಸಂದರ್ಭದಲ್ಲಿ ಕೆಲವು ಸಾಮಾನ್ಯ ಪೂಜಾ ವಿಧಿಗಳು ಹಡ್ಲಿಗಿಯೊಂದಿಗೆ ಜರಗುತ್ತವೆ. ಇದು ಮುಗಿದ ನಂತರ ಆಕೆ ಬಸವಿಯಾದಂತೆ. ಮೊದಲು ಕೂಡಿದ ವ್ಯಕ್ತಿ ಗಂಡನೆಂದು ತಿಳಿದು ಅವನಿಂದ ಯಾವುದೇ ಬಗೆಯ ಸಂಭಾವನೆ ಬಯಸಬಾರದೆಂಬ ನಂಬಿಕೆಯಿದೆ.
ಹರಕೆ ಹೊತ್ತು ಮುತ್ತು ಕಟ್ಟಿಸಿಕೊಂಡವರ ಮನೆತನದಲ್ಲಿಯ ದೇವಿಯ ಪಾದಗಳು ವಂಶಪಾರಂಪರ್ಯವಾಗಿ ಒಬ್ಬರ ಕೊರಳಿಂದ ಇನ್ನೊಬ್ಬರ ಕೊರಳಿಗೆ ಸಾಗುತ್ತ ಮನೆತನೆದ ಆಸ್ತಿಯಂತೆ ಉಳಿದುಕೊಂಡು ಬರುತ್ತದೆ. ಆದರೆ ಅವರ ಮನೆಯಲ್ಲಿ ಯಾರೂ ಯಾವುದಕ್ಕಾಗಿ ಹರಕೆ ಹೊತ್ತು ಪಾದಗಳನ್ನು ಕಟ್ಟಿಸಿಕೊಂಡರು ಎಂಬ ವಿಷಯವೇ ಗೊತ್ತಿರುವದಿಲ್ಲ. ಅಷ್ಟು ತಲೆಮಾರುಗಳು ಕಳೆದಿರುತ್ತವೆ. ಆದರೂ ಮಣಿಗಳು ಉಳಿದುಕೊಂಡು ಬಂದಿರುತ್ತವೆ. ಮನೆಯಲ್ಲಿ ಮುತ್ತು ಕಟ್ಟಿಕೊಳ್ಳಲು ವಂಶದವರು ಇಲ್ಲದೇ ಹೋದಾಗ ಜಗಲಿಯ ಮೇಲೆ ಇಡುತ್ತಾರೆ. ಮುತ್ತು ಕಟ್ಟಿಕೊಂಡವರೆಲ್ಲ ಜೋಗಾಡಬೇಕು. ಆದರೆ ಹರಕೆ ಹೊತ್ತು ಬಸವಿತನಕ್ಕೆ ನಿಲ್ಲಿಸಿದ್ದರೆ ಒಂದೇ ತಲೆಗೆ ನಿಂತು ಹೋಗುತ್ತದೆ. ಇನ್ನು ಕೆಲವರು ಇದನ್ನು ಸಂಪ್ರದಾಯ ಎಂದು ನಡೆಸಿಕೊಂಡು ಬಂದಿರುವುದು ಕಂಡುಬರುತ್ತದೆ.
ತನಾರ್ತಿ ಹರಕೆ:
ಮುತ್ತು ಕಟ್ಟುವ ಅಥವಾ ದೀಕ್ಷೆ ನೀಡುವ ಸಮಯದಲ್ಲಿ ಮಾಡುವ ಕನಕದಾರತಿಯೇ ತನಾರ್ತಿ ಹರಕೆ. ಗೋದಿ ಹಿಟ್ಟಿನಿಂದ ಮಾಡಲಾದ ಹಣತೆಯಲ್ಲಿ ದೀಪ ಉರಿಸುವದು ಇದರ ಸ್ವರೂಪ. ಇಲ್ಲಿ ಇಪ್ಪತ್ತೈದು ದೀಪಗಳಿದ್ದು ತಲೆಯ ಮೇಲೆ ಏರಿಸುವದು ಇಳಿಸುವದು ನಡೆಯತ್ತದೆ. ಆಗ ದೀಪ ಆರಬಾರದೆಂಬ ನಂಬಿಕೆ ಉಂಟು. ಇದೇ ಬಗೆಯಲ್ಲಿ ಇತರ ದೇವತೆಗಳಿಗೆ ತಲೆಯ ಮೇಲೆ ಬೆಂಕಿಯನ್ನು ಹೊತ್ತು ಸೇವೆ ಸಲ್ಲಿಸುವದು ಕಂಡುಬರುತ್ತಿದ್ದು ಅದಕ್ಕೆ ‘ಕರಗ’ ಎಂದು ಕರೆಯಲಾಗುತ್ತಿದೆ.[8] ಇವೆಲ್ಲ ದಿವ್ಯದ ಅನುಕರಣೆಯಿಂದ ಬಂದುವೇನೋ ಎನಿಸುತ್ತದೆ.[9]
ಹೊಳೆ ತೊಟ್ಟಲು ಹರಕೆ ಅಥವಾ ತೇಲು ತೊಟ್ಟಿಲ ಹರಕೆ:
ಬೆಂಡು ತೊಟ್ಟಿಲು, ಜೋಳದ ದಂಟಿನಿಂದ ಕಟ್ಟಿ ತಯಾರಿಸಿದ ಮಣಿ. ಇದರ ಗಾತ್ರ ಅಗಲ ಎಲ್ಲವೂ ತೊಟ್ಟಿಲಲ್ಲಿರುವ ಗಾದಿಯ ಮೀರುತ್ತದೆ. ಮಕ್ಕಳಾದ ಮೇಲೆ ತಾಯಿಯಾದವಳು ಹೆತ್ತ ಕೂಸನ್ನು ಬೆಂಡು ತೊಟ್ಟಿಲಲ್ಲಿ ಮಲಗಿಸಿ ನೀರಲ್ಲಿ ತೇಲು ಬಿಡುತ್ತಾಳೆ. ಈಜು ಬಲ್ಲವರಿಬ್ಬರೂ (ಈ ಕೆಲಸಕ್ಕಾಗಿಯೇ ಈಜುಗಾರರು ಅಲ್ಲಿ ಇರುತ್ತಾರೆ) ನೀರಿಗಿಳಿದು ಈ ಬೆಂಡು ತೊಟ್ಟಿಲನ್ನು ತೇಲಿಸಿಕೊಳ್ಳುತ್ತ ಐದು ಬಾರಿ ಪ್ರದಕ್ಷಿಣೆ ಹಾಕಬೇಕು. ಇದು ಜೋಗುಳ ಬಾವಿಯಲ್ಲಿ ನಡೆಯುತ್ತಿತ್ತು ಎನ್ನಲಾಗುತ್ತಿದೆ. ಈಗ ಇದು ಕಣ್ಮರೆಯಾಗಿ ಹೋಗಿದೆ. ಇನ್ನೂ ವಿಚಿತ್ರವೆಂದರೆ ತೇರಿನ ಎರಡೂ ಗಾಲಿಗಳ ಮಧ್ಯದಲ್ಲಿ ಕೂಸನ್ನು ಮಲಗಿಸಿ ತೆಗೆಯುವದು ಕೆಲವೆಡೆ ರೂಢಿಯಲ್ಲಿದೆ.
೩. ಬಲಿಕೊಡುವ ಹರಕೆಗಳು:
ಪ್ರಾಚೀನ ಕಾಲದಲ್ಲಿ ನರಬಲಿಯಂತಹ ಹರಕೆಗಳು ಇದ್ದವು ಎಂಬುದಕ್ಕೆ ಈ ಹಿಂದೆ ವಿವರಿಸಲಾಗಿದೆ. ಈ ಬಗೆಯ ನರಬಲಿಯ ಉದಾಹರಣೆಗಳು ಎಲ್ಲಮ್ಮನ ಆಚರಣೆಗಳಲ್ಲಿ ಸಿಗುವುದಿಲ್ಲ. ಆದರೆ ಬಲಿ ಪದ್ಧತಿಯೇ ಇಲ್ಲ ಎಂದು ಹೇಳಲಾಗುವುದಿಲ್ಲ. ಬಲಿ ಕೊಡುವ ಪದ್ಧತಿ ಎಲ್ಲಮ್ಮನಿಗಿದೆಯೇ ಎಂಬ ಪ್ರಶ್ನೆಗೆ ಉತ್ತರ ಒಂದೊಂದು ರೀತಿ. ಎಲ್ಲಮ್ಮನಿಗೆ ಬಲಿ ಸಲ್ಲುತ್ತದೆ ಎಂದು ಕೆಲವರು. ಸಲ್ಲುವದಿಲ್ಲ[10] ಎಂದು ಇನ್ನು ಕೆಲವರು ಹೇಳುತ್ತಾರೆ. ಮೊದಲು ಜಾರಿಯಲ್ಲಿತ್ತು ಸರಕಾರಿ ಕಾನೂನಿಂದ ದೂರವಾಗಿದೆ ಎಂದು ಇನ್ನು ಕೆಲವರು ಹೇಳುತ್ತಾರೆ.
ಜನಸಾಮಾನ್ಯರಲ್ಲಿ ವಾದವಿವಾದಗಳು ಏನೇ ಇದ್ದರೂ ಪರಸಗಡದ ಮೇಲು ಭಾಗಕ್ಕೆ ಹೋದರೆ ‘ಬ್ಯಾಟಿ ಮಾಡುವದು’ ಎಂಬ ಹೆಸರಿನಲ್ಲಿ ಹೋತುಗಳನ್ನು ಬಲಿ ಕೊಡುವದು ಕಂಡುಬರುತ್ತದೆ. ಬಲಿ ನೀಡುವದು ಹರಿಜನರಲ್ಲಿ ಅಧಿಕವಾಗಿದೆ. ಬಲಿಕೊಡುವ ಪ್ರಾಣಿಯ ಕೋಡು ಮುಕ್ಕಗಿರಬಾರದು, ಹಲ್ಲು ಬಿದ್ದಿರಬಾರದು, ಗಡಬು ಹಾಕಿರಬಾರದು, ಅಂಗವಿಕಲವಾಗಿರಬಾರದು ಎಂದು ಮುಂತಾಗಿ ಪರೀಕ್ಷಿಸುತ್ತಾರೆ.
ಬಲಿ ಎನ್ನುವದು ರಕ್ತವನ್ನು ಚಲ್ಲಾಡುವ ಆಶಯ ಹೊಂದಿದ್ದು ದೇವಿಯ ಕೆಂಪು ಬಣ್ಣದ ಮುಖ ಕೂಡಾ ರಕ್ತ ಲೇಪ೦ನವೆಂದೇ ಭಾವಿಸಲಾಗುತ್ತಿದೆ.[11] ಸಾಮೂಹಿಕ ಅಥವಾ ವೈಯಕ್ತಿಕ ಬೇಡಿಕೆಗಳನ್ನು ಪೂರೈಸಿಕೊಳ್ಳುವುದಕ್ಕಾಗಿ ಇನ್ನೊಂದು ಜೀವದ ಅಥವಾ ತಮ್ಮ ಜೀವ ಸಾಯುವ ಮುನ್ನವೇ ಧಾರ್ಮಿಕ ನಂಬಿಕೆ ಹಿನ್ನೆಲೆಯಲ್ಲಿ ಶಕ್ತಿಗೆ ಪ್ರಾಣಹತ್ಯೆ ಮಾಡುವ ಅಥವಾ ಮಾಡಿಕೊಳ್ಳುವ ಬಗೆಗೆ ಬಲಿಯೆಂದು ಗುರುತಿಸಬಹುದು. ಎಲ್ಲಮ್ಮನಲ್ಲಿ ಪ್ರಾಣಿಗಳನ್ನು ಬಲಿಕೊಡುವುದಲ್ಲದೆ ಪ್ರಾಣಿಗಳನ್ನು ಪೂಜಾರಿಗೆ ನೀಡುವ ಸಂಪ್ರದಾಯವೊಂದು ಜಾರಿಯಲ್ಲಿದೆ. ಬಲಿ ಪದ್ಧತಿಯ ಕುರಿತು ಸರಕಾರ ನಿಷೇಧಾಜ್ಞೆಯನ್ನು ಜಾರಿಗೆಯಲ್ಲಿ ತಂದಾಗ ಇದು ಹುಟ್ಟಿಕೊಂಡಿರಬಹುದು. ಪೂಜಾರಿಗೆ ನೀಡುವ ಪ್ರಾಣಿಹರಕೆ ದೇವಿಯ ಹೆಸರಿನಲ್ಲಿ ಬಿಟ್ಟಿರುವುದೇ ಆಗಿರುತ್ತದೆ. ಬಲಿ ಜನಪದರಲ್ಲಿ ವಾದವಿವಾದದಿಂದ ಕೂಡಿದ್ದು, ದೇವಿ ಮಡಿವಂತೆ ಅವಳಿಗೆ ಕೇವಲ ಹಣ್ಣು-ಕಾಯಿಯೇ ಎಡೆ ಸಲ್ಲುತ್ತದೆ ಎಂದು ಹೇಳುವಂತೆ ಮಲೆನಾಡಿನಲ್ಲಿನ ‘ಅಮ್ಮ’ ಮತ್ತು ‘ಮಾತಂಗಿ’ ದೇವತೆಗಳಲ್ಲಿ ಎಲ್ಲಮ್ಮನ ಪೂಜೆ ಅಮ್ಮನಿಗೆ ಸಲ್ಲುತ್ತದೆ. ರಕ್ತಹಾರ ಎನ್ನುವುದು ಮಾತಂಗಿಗೆ ಮಾತ್ರ ಸಲ್ಲುತ್ತದೆಂದು ತಿಳಿದು ಬರುತ್ತದೆ.[12] ಇದನ್ನು ಗಮನಿಸಿದಾಗ ಇಲ್ಲಿಯ ಬಲಿಯೂ ಮೂಲತಃ ಮಾತಂಗಿಗೆ ಸಲ್ಲುತ್ತಿತ್ತು ಎನಿಸುತ್ತದೆ.
ನಿರ್ಮಾಣ ಮತ್ತು ನಿರ್ಮೂಲನ ಹರಕೆ:
ಬೇಡಿಕೆಯನ್ನು ಸಂಕಲ್ಪ ಮಾಡಿಕೊಂಡು ಕಲ್ಲಿನ ಚಿಪ್ಪುಗಳಿಂದ ನಾನಾ ಆಕಾರದ ರಚನೆಗಳನ್ನು ದೇವಿಯ ಪ್ರದೇಶದಲ್ಲಿ ಕಟ್ಟಿಹೋಗುತ್ತಾರೆ. ಬೇಡಿಕೆ ಈಡೇರಿದ ನಂತರದಲ್ಲಿ ಬಂದು ಆ ರಚನೆಯನ್ನು ಕೆಡಿಸಿ ಹೋಗುತ್ತಾರೆ. ಇದು ಒಂದು ಬಗೆಯ ಹರಕೆ.
ಬೇಡಿಕೊಳ್ಳುವ ಬೇಡಿಕೆಗೆ ತಕ್ಕಂತೆ ಕಲ್ಲಿನಲ್ಲಿ ಆಕೃತಿಗಳನ್ನು ಕಟ್ಟಲಾಗುತ್ತದೆ. ಉದಾ: ಮಗ ಬೇಕಾದರೆ ಮೂರು ಕಲ್ಲುಗಳು ಒಲೆಗುಂಡಿನಂತೆ ಇಟ್ಟು ಅದರ ಮೇಲೆ ಒಂದರ ಮೇಲೊಂದರಂತೆ ಮತ್ತೆ ಮೂರು ಕಲ್ಲುಗಳನ್ನಿಡುವರು. ಮನೆ ಬೇಕಿದ್ದರೆ ಮೂರು ಕಲ್ಲುಗಳನ್ನು ಮನೆ ಕಟ್ಟಿದ ಹಾಗೆ ಒಟ್ಟುವದು. ಮನೆಯಲ್ಲಿ ದನಗಳು ಬೇಕಿದ್ದರೆ ಆಯಾತಾಕಾರದಲ್ಲಿ ಗೋದಲಿಗೆ ಕಲ್ಲುಗಳು ಇಟ್ಟಂತೆ ಇಡುವದು. ಹೀಗೆ ಬೇಡಿಕೆಗೆ ತಕ್ಕಂತೆ ಕಲ್ಲಿನಲ್ಲಿ ರೂಪಗಳನ್ನು ಮಾಡಿ ತಮ್ಮ ಬೇಡಿಕೆಗಳನ್ನು ಸಂಕೇತದ ರೂಪದಲ್ಲಿ ವ್ಯಕ್ತಪಡಿಸುತ್ತಾರೆ. ಸೌದತ್ತಿಯಿಂದ ಉಗುರಗೊಳ್ಳದವರೆಗೆ ಇಂಥವುಗಳನ್ನು ಕಾಣಬಹುದು. ಆದರೆ ಅಧಿಕೃತವಾಗಿ ಸಿಗುವುದು ಪರಸಗಡದಲ್ಲಿ. ಸಂಕೇತಗಳನ್ನು ಕಟ್ಟುವಾಗ ಹೆಣ್ಣು-ಗಂಡೆಂಬ ಭೇದವಿರುವುದಿಲ್ಲ. ಕೈಗೂಡಿದಾಗ ಪತಿ-ಪತ್ನಿಯರೀರ್ವರು ಅಥವಾ ಹರಕೆ ಕಟ್ಟಿದವರು ಬಂದು ಆ ರೂಪವನ್ನು ಇಳಿಸುತ್ತಾರೆ. ತಾವು ಯಾವುದನ್ನು ಕಟ್ಟಿದ್ದರೋ ಅದನ್ನೇ ಕೆಡಿಸಬೇಕೆಂಬುದೇನಿಲ್ಲ. ಅದೇ ರೂಪದ ಬೇರೊಂದನ್ನು ಇಳಿಸಿದರಾಯಿತು.
ಅಲ್ಲಿರುವ ಅವರ ದೃಢವಾದ ನಂಬಿಕೆಯೆಂದರೆ ಗುಡ್ಡದ ಮೂಲೆಮೂಲೆಯಲ್ಲಿ ಬಿದ್ದಿರುವ ಕಲ್ಲುಗಳೆಲ್ಲ ಪರಶುರಾಮ ಕಡಿದ ಎಲ್ಲಮ್ಮನ ರುಂಡಗಲು. ಈ ಗುಂಡು ಕಲ್ಲುಗಳಿಂದ ಗೂಡು ಕಟ್ಟಿದರೆ ತಮಗೆ ಮನೆ ಕಟ್ಟುವ ಸಾಮರ್ಥ್ಯ ಬರುವದೆಂಬ ನಂಬಿಕೆ. ಅದೇ ರೀತಿ ಇನ್ನುಳಿದ ಬೇಡಿಕೆಗಳು. ಇಲ್ಲಿ ನಿರ್ಮಾಣ ಮಾಡುವದು ನಿರ್ಮೂಲ ಮಾಡುವದು ಎಂಬ ಎರಡು ಅಂಶಗಳನ್ನು ಕಾಣುತ್ತೇವೆ.
ನಿರ್ಮಾಣದಲ್ಲಿ ಜೀವ ತುಂಬಿ, ನಿರ್ಮೂಲನದಲ್ಲಿ ಜೀವವನ್ನು ಕಳೆಯುವ ಆಶಯ ಸೇರಿಕೊಂಡಂತಿದೆ. ದೇವಿಗೆ ವರಿಸಿ ಬಂದ ಸಂಕೇತಗಳು ಹೊರೆಗಳಿದ್ದಂತೆ (ಭಾರವಿದ್ದಂತೆ). ಅವು ದೇವಿ ಬಹಳ ಕಾಲದವರೆಗೆ ಹೊತ್ತುಕೊಳ್ಳದೆ ಗುಡ್ಡ (ಹೊರೆ-ಭಾರ) ಬೇಗನೆ ಇಳಿಸಿಕೊಳ್ಳುತ್ತಾಳೆ ಎನ್ನುವ ನಂಬಿಕೆಯೂ ಕಾಣದಿರಲಾರವು. ಈ ಬಗೆಯು ಮಕ್ಕಳಾದಲ್ಲಿ ಗುಡ್ಡ ಏರಿಸುವದು ಇಳಿಸುವದು ಕಾಣಬಹುದು.
ಹರಕೆಗಳನ್ನು  ಒಪ್ಪಿಸುವ ಬಗೆ:
ಹರಕೆ ಹೊತ್ತವರು ಸಾಮಾನ್ಯವಾಗಿ ಆಚರಿಸುವ ಕೆಲವೊಂದು ಕಟ್ಟುಪಾಡುಗಳಿವೆ. ಇವು ಎಲ್ಲ ಹರಕೆಗಳಿಗೂ ಅನ್ವಯಿಸುತ್ತವೆ. ಆದ್ದರಿಂದ ಅವುಗಳನ್ನು ಪ್ರತ್ಯೇಕವಾಗಿ ಒಂದೆಡೆಗೆ ಸಂಗ್ರಹಿಸಿ ಪರಿಶೀಲಿಸಲಾಗಿದೆ.
ಹೊತ್ತ ಹರಕೆಯಲ್ಲಿ ಯಶಸ್ಸು ಪಡೆದವರು ಹರಕೆ ಒಪ್ಪಿಸುವ ಮುನ್ನ ಮನೆಗಳನ್ನು ಶುಚಿಗೊಳಿಸುವದು, ಬಟ್ಟೆಬರೆಗಳನ್ನು ತೊಳೆಯುವದು, ಹೆಣ್ಣು-ಗಂಡು ಯಾರೇ ಇದ್ದರೂ ಮಡಿಯಾಗಿರುವದು ಮತ್ತು ಹರಕೆ ಒಪ್ಪಿಸುವ ದಿನ ಉಪವಾಸ ಮಾಡುವದು ಕಂಡುಬರುತ್ತದೆ. ಕೆಲಭಾಗದಲ್ಲಿ ಇದಕ್ಕೆ ‘ಬಾಯಿ ಬೀಗದ ಹರಕೆ’ ಎಂದು ಹೇಳಲಾಗುತ್ತದೆ.[13]  ಸಾಮಾನ್ಯವಾಗಿ ಹರಕೆ ಒಪ್ಪಿಸುವವರೆಲ್ಲ ಜೋಗುಳಬಾವಿ ಸತ್ಯವ್ವನ ಅಥವಾ ಎಲ್ಲಮ್ಮನ ಹೊಂಡಗಳಲ್ಲಿ ಸ್ನಾನ ಮಾಡುತ್ತಾರೆ.  ಯಾವದೇ ಬಗೆಯ ಹರಕೆ ಒಪ್ಪಿಸಿದರೂ ಜೋಗತಿಯರು ಬೇಕೆಬೇಕು. ಇವರಿಲ್ಲದಿದ್ದರೆ ದೇವಿಗೆ ಹರಕೆ ಸಲ್ಲುವುದಿಲ್ಲ ಎಂಬ ನಂಬಿಕೆ ಇದೆ. ಈ ಹಿಂದೆ ‘ಚಂಬಳಿಕೆ ಹರಕೆ’ಯಲ್ಲಿ ನೋಡಲಾದ ಎಲ್ಲಮ್ಮನಿಗೆ ಮಾತಂಗಿ ನೀಡಿದ ಆಶ್ರಮದ ಕಥೆಗಳೇ ಈ ನಂಬಿಕೆಗೆ ಕಾರಣವಾಗಿವೆ. ತಪ್ಪು ಎಲ್ಲಮ್ಮನದಿದ್ದಾಗಲೂ ತಿಂದುದ್ದರಿಂದ ಎಲ್ಲಮ್ಮ ಮಾತಂಗಿಗೆ ದಯಪಾಲಿಸಿದ್ದು ‘ನನಗೆ ಬರುವ ಅಗಲು ಮೊದಲು ನಿನಗೆ ಸಲ್ಲಲಿ’ ಎಂದು. ಆದ್ದರಿಂದ ಎಲ್ಲಮ್ಮನ ಜಾತ್ರೆಯಲ್ಲಿ ಜೋಗತಿಯರು ಇಲ್ಲದೆ ಎಲ್ಲಮ್ಮನ ಆಟ ನಡೆಯದು ಎಂದು ಹೇಳುತ್ತಾರೆ. ಹರಕೆಯ ಆಚರಣೆಯಲ್ಲಿ ಮೆರವಣಿಗೆ ಜೊತೆಗೆ ಹಾಡು ವಾದ್ಯಗಳು ಮೊಳಗುತ್ತವೆ. ಹರಕೆ ಹೊತ್ತವರ ಸಂಬಂಧಿಕರಾದವರು ಉಡುಗೊರೆ ತಂದು ನೀಡುವ ಸಂಪ್ರದಾಯವಿದೆ. ವರ್ಷದ ಹನ್ನೆರಡು ತಿಂಗಳು ಎಲ್ಲಮ್ಮನ ಸಂಭ್ರಮವೆನ್ನುವಂತೆ ಹರಕೆಗಳು ಎಲ್ಲ ಕಾಲಕ್ಕೂ ಜರುಗುತ್ತವೆ. ವಿಶೇಷವಾಗಿ ದೇವಿಯ ಮುತ್ತೈದೆ ಹುಣ್ಣಿವೆಯಾದ ಭಾರತ ಹುಣ್ಣಿಮೆಯಲ್ಲಿ ಹೇರಳವಾಗಿ ಹರಕೆಗಳನ್ನು ಅರ್ಪಿಸಲಾಗುತ್ತದೆ. ಹೊಸ್ತಿಲದ ಹುಣ್ಣಿಮೆ ರಂಡಿ ಹುಣ್ಣಿಮೆಯಾದರೂ ಈ ಹುಣ್ಣಿಮೆಗೆ ಮೀಸಲಾದ ಹರಕೆಗಳು ಇವೆ. ಅವುಗಳಲ್ಲಿ ಅರಿಷಿಣ ಪೂಜೆಯ ಹರಕೆಯೇ ಪ್ರಮುಖ.
ಹರಕೆಗಳನ್ನು ಹೊರಲು ಕಾರಣಗಳು:
ಕಂಡದೆಲ್ಲಕ್ಕೂ ದೇವತ್ವವನ್ನು ಆರೋಪಿಸುವದು ಜಾನಪದೀಯರ ಮುಗ್ಧ ಮನಸ್ಸಿನ ಪ್ರತಿಬಿಂಬವಾಗಿದೆ. ತಮಗೆ ಕಷ್ಟ-ಕಾರ್ಪಣ್ಯಗಳೆಲ್ಲ ದೇವಿಯಿಂದಲೇ ಬರುವವೆಂದು ಅವರು ತಿಳಿಯುತ್ತಾರೆ. ಮೊದಲು ಸಿರಿ-ಸಂಪತ್ತನ್ನು ಇಟ್ಟು ನೋಡುತ್ತಾಳೆ, ಕೊಟ್ಟು ನೋಡುತ್ತಾಳೆ. ಹೀಗಿದ್ದಾಗಲೂ ತನ್ನನ್ನು ನೆನೆಯದಿದ್ರೆ ಕಾಡಾಟ ಪ್ರಾರಂಭಿಸುತ್ತಾಳೆ ಎಂಬುದು ಅವರ ದೃಢವಾದ ನಂಬಿಕೆ. ಪರೀಕ್ಷೆಯಲ್ಲಿ ಸಿಲುಕಿಕೊಂಡು ಒದ್ದಾಡುವಾಗ ದುರ್ಬಲವಾದ ಮನಸ್ಸಿಗೆ ಧೈರ್ಯವನ್ನು ತಂದು ಕೊಳ್ಳಲು ಹರಕೆಗೆ ಮೊರೆ ಹೋಗುತ್ತಾರೆ.
ಹರಕೆ ಹೊರುವ ಭಕ್ತಾದಿಗಳು ಕೇವಲ ಒಳ್ಳೆಯ ಕಾರಣಕ್ಕಾಗಿಯೇನಲ್ಲ, ಕೆಟ್ಟದ್ದಕ್ಕೂ ಹರಕೆ ಹೊರುತ್ತಾರೆ. ಒಬ್ಬರಿಗೆ ಕೆಟ್ಟದ್ದಾದರೂ ಅದರ ಇನ್ನೊಂದು ಮುಖ ಇನ್ನೊಬ್ಬನಿಗೆ ಒಳ್ಳೆಯದಿರುತ್ತದೆ ಎಂಬುದು ನಿಜವಾದರೂ ಈ ಬಗೆಯ ಹರಕೆ ಹೊರುವದು ವಿರಳ. ಒಬ್ಬಳು ನನ್ನ ಅಕ್ಕ ಸಾಯಲಿ. ಅವಳ ಗಂಡನನ್ನು ತಾನು ಮದುವೆಯಾಗಲಿ ಹಾಗೆ ಆದರೆ ಸಿಡಿಯಾಡುವುದಕ್ಕೆ ಬರುವ ಎಂಬುದಾಗಿ ಹರಕೆ ಹೊತ್ತಿದ್ದಳಂತೆ. ಅವಳ ಆಸೆ ಕೈಗೂಡಿದಾಗ ಗಂಡನೊಂದಿಗೆ ಬಂದು ಹರಕೆ ಒಪ್ಪಿಸಿದ್ದು ಎಲ್ಲರ ನಾಲಿಗೆಯ ಮೇಲಿದೆ. ಮನೆ ಮೇಲೇರಲಿ, ಭೂಮಿ ಬೆನ್ನಿಗೆ ಬೀಳಲಿ, ಮಗನಿಗೆ ನೌಕರಿ ಸಿಗಲಿ, ಮುಂತಾಗಿ ಒಳ್ಲೆಯ ಆಶಯಗಳಿಗೆ ಹರಕೆ ಹೊರುವುದು ಸರ್ವೇಸಾಮಾನ್ಯ. ಮುಂಬರುವ ಕಷ್ಟಗಳು ನಮಗೆ ತಾಗದೆ ಹೋಗಲಿ ಎನ್ನುವ ವಿಚಾರದಿಂದ ಹೊರುವ ಹರಕೆ ಮತ್ತೊಂದು ಬಗೆ. ಭಾವೀಕಷ್ಟಗಳು ಎಂಥವು ಕಾದಿವೆ ಎನ್ನುವುದನ್ನು ತಾವೇ ಕಂಡುಕೊಳ್ಳುವುದಲ್ಲದೆ, ಜೋಗಮ್ಮ, ಜೋಗಪ್ಪರಿಂದ ಕೇಳಿ ತಿಳಿದುಕೊಳ್ಳುವ ವಾಡಿಕೆಯಿದೆ.
ಸಂಯಮಶೀಲ ಮನಸ್ಸಿಲ್ಲದವನಿಗೆ ಆಸೆ ಆಕಾಂಕ್ಷೆಗಳು ಅಡಕಲಂತೆ ನಿಟ್ಟೀಟ್ಟಿ ನಿಲ್ಲುತ್ತವೆ. ಇಂಥಲ್ಲಿ ಕಣ್ಣೆದುರಿನಲ್ಲಿ ತಾಂಡವನೃತ್ಯಗೈಯುವ ಆಸೆಗಳು ಯಾವ ತೊಂದರೆಯಿಲ್ಲದೆ ಈಡೇರಲಿ ಎನ್ನುವ ಅಭಿಲಾಷೆಯಿಂದ ಹರಕೆ ಕೈಗೆತ್ತಿಕೊಳ್ಳುವುದು ಕಂಡುಬರುತ್ತದೆ. ಬಂದ ಕಷ್ಟಗಳು ದೂರಾಗಲಿ ಎಂಬುದು ಮತ್ತೊಂದು ಕಾರಣ.. ಪ್ರಸವವೇದನೆ ಅನುಭವಿಸುತ್ತಿದ್ದು, ಸಾವಿನ ಅಂಚಿನಲ್ಲಿದ್ದಾಗ, ಮೊಲೆಹಾಲು ಇಂಗಿ ಹೋದಾಗ, ರೋಗದಿಂದ ಬಳಲುವಾಗ ಹಣ್ಣಾದ ಮನಸ್ಸು ಎಂತಹದಕ್ಕೂ ಮೊರೆ ಹೋಗಲು ಹಿಂದು ಮುಂದೆ ನೋಡುವುದಿಲ್ಲ. ಹೇಗಾದರೂ ಮಾಡಿ ಒಳಿತಾದರೆ ಸಾಕು, ಬದುಕಿದರೆ ಸಾಕು ಎನ್ನುವ ಮನೋಭಾವನೆ ಇರುತ್ತದೆ.
ದೇವಿ ಹರಕೆಯನ್ನು ತೀರಿಸಿಕೊಳ್ಳುವ ಬಗೆ:
ಹೊತ್ತ ಹರಕೆ ಈಡೇರಿದ ಮೇಲೆ ದೇವಿಯನ್ನು ಮರೆಯುವದೇ ಹೆಚ್ಚು. ಆದರೆ ದೇವಿ ಅವರನ್ನೆಂದೂ ಮರೆಯುವುದಿಲ್ಲ. ನೂರು ವರ್ಷದ ಹಿಂದಿನ ಹರಕೆ ಇದ್ದರೂ ನೆನಪಿಸಿಕೊಟ್ಟು ಮಾಡಿಸಿಕೊಳ್ಳುತ್ತಾಳೆ ಎನ್ನುವ ಮಾತಂತೂ ಸರ್ವೇಸಾಮಾನ್ಯವಾಗಿ ಕೇಳಿಬರುತ್ತದೆ. ಇಂಥ ಭಾವನೆ ಅವರ ಹಾಡುಗಳಲ್ಲಿಯೂ ವ್ಯಕ್ತವಾಗಿರುವುದು ಕಾಣುತ್ತೇವೆ.
ಆಡುವ ಕೂಸಿನ ಆಮಾತ ನುಂಗ್ಯಾಳು
ಮರ್ತೋದ ಹರಕಿ ನೆನಸ್ಯಾಳು | ಹಡದವ್ವಗ
ಬೆತ್ತಲೆ ಮಾಡಿ ಕುಣಿಸ್ಯಾಳು ||
ದೇವಿಗೆ ಹರಕೆ ಹೊತ್ತು ಇಷ್ಟಾರ್ಥಗಳನ್ನು ಈಡೇರಿಸಿಕೊಂಡು ಮರೆತು ಮಲಗಿದರೆ ಹುಟ್ಟಿಸಿದ ಕೂಸನ್ನೇ ನುಂಗುತ್ತಾಳೆ. ಕಟ್ಟಿಸಿದ ಮನೆಯನ್ನೇ ನೆಲಸಮ ಮಾಡುತ್ತಾಳೆ. ಕೈ, ಕಾಲು, ತಲೆ, ಬಾಯಿ, ಮೂಗು ದೇಹದ ಎಲ್ಲ ಅಂಗಗಳಿಗೂ ಒಂದೊಂದು ಬಗೆಯ ಹುಣ್ಣನ್ನು ತುಂಬುತ್ತಾಳೆ. ಕೆಮ್ಮು, ದಮ್ಮು, ಜ್ವರ, ಕುಷ್ಟ ನಾನಾ ಬಗೆಯ ಬೇನೆಯನ್ನು ತಂದೊಡ್ಡುತ್ತಾಳೆ. ನೀರು ಕೂಳಿಲ್ಲದ ಹಾಗೆ ಮಾಡುವದು, ಇದ್ದರೂ ತಿನ್ನದ ಹಾಗೆ ಮಾಡುವದು. ಕಾರ್ಯ ಕಲಾಪಗಳು ಸುರಕ್ಷಿತವಾಗಿ ಜರುಗದ ಹಾಗೆ ಅಡೆತಡೆ ತಂದೊಡ್ಡುವದು. ಈ ಶಕ್ತಿ  ಅವಳಲ್ಲಿದೆ ಎಂದು ಹೇಳುವುದಲ್ಲದೆ, ಆಕೆಯ ಮಹಿಮೆ ಹಾಡುಗಳಲ್ಲಂತೂ ವಿಪರೀತವಾಗಿ ಮೂಡಿಬಂದಿದೆ.[14]
ಸ್ವಪ್ನದ ಕುರಿತಾಗಿ ಪುರಾಣ, ಕಾವ್ಯಗಳಲ್ಲಿ ಬರುವಂತೆ ಎಲ್ಲಮ್ಮನಲ್ಲಿಯೂ ಅನೇಕ ಘಟನೆಗಳು ಬರುತ್ತವೆ. ಕನಸಿನಲ್ಲಿ ಸ್ವತಃ ತಾನಾಗಿಯೇ ಬುದು ಪ್ರತ್ಯಕ್ಷವಾಗುವದು. ಇಲ್ಲವೆ ಕನಸಿನಲ್ಲಿ ಗುಡಿಯ ಕಳಸವನ್ನು ತೋರಿಸುವದು. ಹಾವು ತೋರಿಸುವದು ಈ ರೀತಿ ವಿವಿಧ ರೂಪದಲ್ಲಿ ಕಾಣಿಸಿಕೊಂಡು ಮರೆತ ಹರಕೆಯನ್ನು ನೆನಪಿಸಿಕೊಡುವಳು. ಈ ರೀತಿ ಏನಾದರೊಂದು ಕಂಡರೆ ಸಾಕು ಕುತ್ತು ಕಾದಿದೆ ಎನ್ನುವದು ಭಕ್ತಾದಿಗಳ ತೀರ್ಮಾನ.  ಎಷ್ಟೋ ಸಾರಿ ಹರಕೆ ಪೂರೈಸದೆ ಸತ್ತು ಹೋಗಿದ್ದರೂ ಅವರ ಹರಕೆಯನ್ನು ಮಗ ತಂದೆಯ ಸಾಲ ತೀರಿಸುವಂತೆ ತೀರಿಸಲೇ ಬೇಕು, ಎನ್ನುವ ನಂಬಿಕೆಯಿದೆ.
ಹರಕೆ ಮರೆತವರಿಂದ ದೇವಿ ದುಪ್ಪಟ್ಟು ಹರಕೆಯನ್ನು ಕೇಳುವಳೆಂದೂ ಹೇಳುತ್ತಾರೆ. ಉದಾ: ಮೊದಲ ಹೈನದ ಒಂದು ವಾರದ ಮೀಸಲು ತುಪ್ಪ ಕೂಡುವುದಾಗಿ ಬೇಡಿಕೊಂಡಿದ್ದು ಆ ವರ್ಷ ಕೊಡದೇ ಹೋದರೆ ಮುಂದಿನ ಸೂಲಿನಲ್ಲಿ ಆಕಳು (ಎಮ್ಮೆ) ಈದಾಗ ಎರಡು ವಾರದ ಮೀಸಲು ತುಪ್ಪ ಹಿಡಿದು ಒಪ್ಪಿಸುವೆ, ಎಂದು ಬೇಡಿಕೊಳ್ಳುವುದು ಕಂಡು ಬರುತ್ತದೆ. ಈ ಪದ್ಧತಿ ಇನ್ನುಳಿದ ಹರಕೆಗಳಲ್ಲಿಯೂ ಇದೆ. ಮೊದಲಬಾರಿ ‘ಬಿಳಿ ಉಟಗಿ’ ಉಡಲು ಬೇಡಿಕೊಂಡಿದ್ದು ತಪ್ಪಿದಾಗ ‘ಬೇವಿನ ಉಟಗಿ’ ಉಡುವೆ ಎನ್ನುವದು, ದೀಡ ನಮಸ್ಕಾರದ ಬದಲಾಗಿ ದಿಂಡರಿಕೆ ಉರುಳುವದು ಮುಂತಾಗಿ ಕೇಳಿಕೊಂಡು ಒಪ್ಪಿಸುವದು ವಾಡಿಕೆಯಾಗಿದೆ. ತಪ್ಪಿದಕ್ಕಾಗಿ ದಂಡ ಸೇರಿಸಬೇಕೆಂಬುದೇ ಅವರ ಉತ್ತರ.
ಹರಕೆಯನ್ನು ಬದಲಾಯಿಸುವ ಸಂಧರ್ಭಗಳೂ ಒಡೆದು ಕಾಣುತ್ತವೆ. ಇಷ್ಟಾರ್ಥ ಪೂರ್ತಿಯಾದ ಮೇಲೆ ಬೇಡಿಕೊಂಡ ವಸ್ತು ನೀಡಲು ಸಾಮರ್ಥ್ಯ ಇಲ್ಲದಿದ್ದರೆ ಕಡಿಮೆ ಪ್ರಮಾಣದಲ್ಲಿ ಕೂಡಬಹುದು. ಉದಾ: ಬೆಳ್ಳಿಯ ಮುಖ ಬೇಡಿಕೊಂಡಿದ್ದರೆ ಅದರ ಬದಲಿಗೆ ಸಾದಾ ತಗಡಿನ ಮುಖ ಮಾಡಿಸಿಕೊಡಬಹುದು. ಬೆಳ್ಳಿಯ ತೊಟ್ಟಿಲು ಬೇಡಿಕೊಂಡಿದ್ದರೆ ಸಾದಾ ತೊಟ್ಟಿಲು ಮಾಡಿಸಿಕೊಡಬಹುದು. ವಸ್ತುಗಳಲ್ಲಿ ಈ ರೀತಿ ಬದಲಾವಣೆ ಕಂಡಂತೆ ಶಿಕ್ಷೆಗಳಲ್ಲಿಯೂ ಕಾಣಬಹುದು. ಗುಡಿಗೆ ಹತ್ತು ಸುತ್ತು ದೀರ್ಘದಂಡ ನಮಸ್ಕಾರ ಹಾಕುವುದಾಗಿ ಬೇಡಿಕೊಂಡಿದ್ದರೆ ಅಶಕ್ತರಾಗಿದ್ದಾಗ ಮೂರೇ ಸುತ್ತು ಹಾಕಿ ಮುಗಿಸಬಹುದು. ‘ಎಲೆ ಕೊಡದಿದ್ದರೆ ಎಲೆಯ ತುಂಬಾದರೂ (ಕಡ್ಡಿ) ಕೊಡಬೇಕು’ ಎಂಬ ನೀತಿಯಿದು.
ಹರಕೆ ಸಂಕ್ಷಿಪ್ತವಾಗಿ ಕೊಡುವುದು, ಬದಲಾಯಿಸುವುದು, ದುಪ್ಪಟ್ಟ ನೀಡುವುದು ಅಥವಾ ಹೆಚ್ಚಳ ಮಾಡುವುದು ಆದರೆ ಮುರಿಯಲು ಬರುವುದಿಲ್ಲ. ‘ಹರಕೆ ಹನ್ನೆರಡು ವರ್ಷವಾದ್ರೂ ನಡೀತೈತಿ, ಮುಡುಪು ಮೂವತ್ತು ವರ್ಷವಾದ್ರೂ ನಡೀತೈತಿ ಅದು ಮಾಡಲೇಬೇಕು ಎಂಬ ನಂಬಿಕೆ ಬೇರೂರಿಬಿಟ್ಟಿದೆ. ‘ದೊರಕಿದರೆ ಹರಕೆ ಕೊಡಬಹುದು[15] ಎಂಬ ಗಾದೆ ಇದಕ್ಕೆ ಪೂರಕವಾಗಿ ನಿಲ್ಲುತ್ತದೆ. ‘ಹರಕೆ ಕೊಟ್ಟರೂ ಹಸಿಯೋದು ನಿಲ್ಲುವುದಿಲ್ಲ’[16]  ‘ಹಂಗ ಹರದು ಹರಕಿ ಕೊಟ್ರಂತ’ ಎನ್ನುವ ಗಾದೆಗಳನ್ನು ಕಾಣುತ್ತೇವೆ. ಇದರಿಂದ ಜನಪದದಲ್ಲಿಯ ಹರಕೆಯಲ್ಲಿರುವ ನಂಬಿಕೆಯ ಕುರಿತಾಗಿ ಭಿನ್ನಾಭಿಪ್ರಾಯಗಳಿವೆ ಎಂಬುದು ಮನನವಾಗುತ್ತದೆ.
ಹರಸಿ ಮಾಡುವುದು ಹರಕೆಯ ದಂಡ;
ನೆರಹಿ ಮಾಡುವುದು ಡಂಬಿನ ಭಕ್ತಿ;
ಹರಸಬೇಡ, ನೆರಹಬೇಡ………
ಎನ್ನುವ ಬಸವಣ್ಣನವರ ವಚನದಲ್ಲಿ ಹರಕೆಗೆ ನಿಂದನೆಯಿದೆ. ಸಮಾಜಕ್ಕೆ ಘಾತಕವಾದ ಪದ್ಧತಿಗಳು ಯಾವಾಗಲೂ ಸ್ಪಷ್ಟವಾಗಿ ತ್ಯಾಜ್ಯವಾದವು ಎಂದು ಹೇಳಲೇಬೇಕು.[17]
ಸಮಸ್ಯೆಗೆ ತಕ್ಕ ಹರಕೆಗಳು:
ದೇವಿಯ ಕಾಡಾಟದಿಂದ ಸಮಸ್ಯೆಗಳು ಹುಟ್ಟಿಕೊಳ್ಳುತ್ತವೆ ಎನ್ನುವ ಜನಪದರಿಗೆ ಪ್ರತಿಯೊಂದು ಸಮಸ್ಯೆಗೆ ನಿಗದಿತವಾದ ಹರಕೆಯಿದೆಯೋ? ಎಂದು ಪ್ರಶ್ನಿಸಿದರೆ ಸಾಮಾನ್ಯವಾಗಿ ದೊರೆಯುವ ಉತ್ತರ ‘ಇಲ್ಲ’ ಎಂದು ಸೂಕ್ಷ್ಮವಾಗಿ ಪರಿಶೀಲಿಸಿದರೆ ಒಂದೊಂದು ಸಮಸ್ಯೆಗೆ ಒಂದೊಂದು ನಿಗದಿತವದ ಹರಕೆಗಳಿದ್ದು, ಕಾಲಾಂತರದಲ್ಲಿ ಅಸ್ತವ್ಯಸ್ತವಾಗಿ ಹೋಗಿವೆ ಏನೋ ಎನಿಸುತ್ತದೆ. ಈಗಿನ ದಿನಗಳಲ್ಲಿಯೂ ಕೂಡ ಸ್ಪಷ್ಟವಾಗಿ ಒಂದೊಂದು ಸಮಸ್ಯೆಗೂ ನಿಗದಿತವಾದ ಹರಕೆಗಳಿರುವುದು ಕೆಲವೊಂದು ಅಂಶಗಳಲ್ಲಿ ಕಾಣಬಹುದಾಗಿದೆ. ಉದಾ: ಕಣ್ಣಿನಲ್ಲಿ ಹೂ ಬಿದ್ದರೆ ಇಲ್ಲವೆ ಯಾವುದೇ ಬಗೆಯ ನೋವು ಬಂದರೆ “ನನ್ನ ಕಣ್ಣು ಮೊದಲಿರುವಂತೆ ಮಾಡು, ನಿನಗೆ ಕಣ್ಣಬೊಟ್ಟು ಮಾಡಿಸುವೆ.” ಅದೇ ರೀತಿ ಕಾಲಿನ ತೊಂದರೆಗಳಿಗೆ[18] ಪಾದರಕ್ಷೆ (ಪಾದುಕೆ), ಕೈ ತೊಂದರೆಗಳಿಗೆ ಹಸ್ತ, ಹೀಗೆ ನೋವಿನ ಅಂಗಕ್ಕೆ ನೇರವಾಗಿ ಹೋಲುವ ಉಡುಗೊರೆಯನ್ನು ನೀಡುವುದು ಕಂಡು ಬರುತ್ತದೆ. ಮೇಲಿನವುಗಳಲ್ಲಿ ಕಾಣುವಂತೆ, ಇನ್ನುಳಿದ ಹರಕೆ ಬಗೆಗಳು ನಿಗದಿತವಾಗಿ ಯಾವುದಕ್ಕೆ ಬಂದಿವೆ ಎಂದು ಗುರುತಿಸುವುದು ತುಂಬಾ ಕಷ್ಟವಾದದ್ದು. ಆದರೆ ಅಧಿಕೃತವಾಗಿ ಬಳಕೆಯಲ್ಲಿರುವ ಹರಕೆಯ ಬಗೆಯನ್ನು ಗಮನಿಸಿ ಹೀಗೆ ಗುರುತಿಸುವ ಸಾಧ್ಯತೆಗಳು ಇವೆ.
ಬಸವಿ ಬಿಡುವದು ಸಂತಾನ ಫಲಕ್ಕಾಗಿಯೇ. ಮಕ್ಕಳು ಅದರಲ್ಲಿಯೂ ಗಂಡು ಮಕ್ಕಳಾಗದಿದ್ದಾಗ, ಹುಟ್ಟಿದ ಮಕ್ಕಳು ಬದುಕದೆ ಹೋದಾಗ, ಬರಿ ಹೆಣ್ಣು ಮಕ್ಕಳೇ ಹುಟ್ಟುತ್ತಿದ್ದಾಗ, ಹುಟ್ಟಿದ ಹೆಣ್ಣಿಗೆ ಮುತ್ತು ಕಟ್ಟುವೆ, ನಿನ್ನ ಸೇವೆಗೆ ಬಿಡುವೆ,ಲ ಬಸವಿತನಕ್ಕೆ ನಿಲ್ಲಿಸುವೆ ಎಂದು ಬೇಡಿಕೊಳ್ಳುತ್ತಾರೆ. ರೋಗ ಪೀಡಿತರಾದಾಗ, ಹುರುಕು, ಕಜ್ಜಿ ಆದಾಗ ‘ಉಪ್ಪು ಉದರಿದಂಗ ಉದರಲಿ, ಉಪ್ಪಿನ ಗಂಟು ಹೊತ್ತ ತರ್ತಿನಿ’ ಅಥವಾ ಉಪ್ಪಿನ ಗಂಟ ಏರಸ್ತೀನಿ ಎಂದು ಹರಕೆ ಹೊರುತ್ತಾರೆ. ಕುಷ್ಟರೋಗ, ಬಿಳುಪು, ಹಡಪು, (ಅಡಪು) ಹತ್ತಿದಾಗ ‘ತಲೆ ಮೇಲಿನ ಪೀಡಾ ಹೋಗಲಿ’ ಉಟಗಿ ಅಥವಾ ಬಿಳಿ ಉಟಗಿ ತೊಡುವೆ ಎಂದು ಕೇಳಿಕೊಳ್ಳುತ್ತಾರೆ. ದನ ಜಿನಗಿ ಬಿಡುವುದು, ಮೀಸಲು ತುಪ್ಪ ಸಲ್ಲಿಸುವದು, ಕಳಸ ಏರಿಸುವದು , ಗಂಟಿ ಕಟ್ಟಿಸುವದು, ಕುದುರೆ, ಚೌರಿ ಛತ್ತರಿ ಕೊಡುವದು, ಕಲ್ಲೇರಿಸುವದು ( ಮನೆಯ ಆಕಾರದಲ್ಲಿ) ಸಂಪತ್ತು ಬಯಸಿ ಮಾಡುವ ಹರಕೆಗಳಾಗಿವೆ.
ಸಾಮಾನ್ಯವಾಗಿ ಎಲ್ಲವಕ್ಕೂ ಅನ್ವಯವಾಗುವ ಹರಕೆಗಳೂ ಇವೆ. ಉದಾ: ದೀಡನಮಸ್ಕಾರ ಹಾಕುವದು, ವಾರ ಮಾಡುವದು, ದಿಂಡರಿಕೆ ಉಳ್ಳುವುದು, ಅರಿಷಿಣ-ಕುಂಕುಮ ಪೂಜೆ, ಎಲೆಚಟ್ಟ ಮುಂತಾದವುಗಳು.
ಈ ರೀತಿ ಕೆಲವು ಹರಕೆಗಳು ನಿಗದಿತವಾದ ಸಮಸ್ಯೆಗೆ ಸೀಮಿತವಗಿರುವುದನ್ನು ಕಾಣುತ್ತೇವೆ. ಸಂತಾನ ಫಲದ ಹರಕೆಗಳು ರೋಗ ಪರಿಹಾರಕ್ಕೆ ಸಲ್ಲುವುದಿಲ್ಲವೆ? ಎಂದು ಕೇಳಿದರೆ ಸಲ್ಲುವುದಿಲ್ಲ ಎಂದು ಹೇಳಲಾಗದು. ಆದರೆ ಮೂಲದಲ್ಲಿ ಮಾತ್ರ ವಿಶಿಷ್ಟ ಸಮಸ್ಯೆಗೆ ವಿಶಿಷ್ಟ ಹರಕೆಗಳಿರಬೇಕೆನಿಸುತ್ತದೆ.
* * *
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

ಎಲ್ಲಮ್ಮನ-ಹಾಡು, ವಾದ್ಯ, ಕುಣಿತ
ಶಿಷ್ಟಸಾಹಿತ್ಯ ಹಾಗೂ ಶಿಷ್ಟ ಸಂಗೀತಗಳು ಪ್ರತ್ಯೇಕ ಪ್ರತ್ಯೇಕವಾಗಿ ಪ್ರಯೋಗವಾಗುವಂತಹವು. ಜನಪದ ಕಾವ್ಯದಂತೆ ಒಂದು ವಿಶಿಷ್ಟ ಸಾಂಸ್ಕೃತಿಕ ಪರಿಸರದಲ್ಲೇ ಬಳಕೆಯಾಗುವ ಅನಿವಾರ್ಯತೆ ಅವುಗಳಿಗಿಲ್ಲ. ಹೀಗಾಗಿ ಅವು ಜನಪದ ಸಂಗೀತ ಮತ್ತು ಕಾವ್ಯಕ್ಕಿಂತ ತೀರ ಶಾಸ್ತ್ರೀಯವಾಗಿ ಬೆಳೆದುಕೊಂಡು ಬರಲು ಸಾಧ್ಯವಾಗಿದೆ. ಆದರೆ ಜನಪದ ಕಾವ್ಯ ಒಂದೇಕಾಲಕ್ಕೆ ಹಲವಾರು ಅಂಶಗಳನ್ನು ಹೊರಹಾಕುವ ಒಂದು ಸಮ್ಮಿಶ್ರಕಲೆಯಾಗಿ ಬಳಕೆಯಲ್ಲಿದೆ. ಅದಕ್ಕಾಗಿ ಶಿಷ್ಟ ಸಾಹಿತ್ಯ ಹಾಗೂ ಶಿಷ್ಟ ಸಂಗೀತಗಳೊಂದಿಗೆ ಜನಪದ ಸಾಹಿತ್ಯ ಮತ್ತು ಜನಪದ ಸಂಗೀತಗಳನ್ನು ಹೋಲಿಸಿ ಮಾರ್ಗ ಕಲೆಗಳನ್ನು ಉನ್ನತವೆಂದು ನಿರ್ಣಯಿಸುವ ಹುಚ್ಚುಹವ್ಯಾಸಕ್ಕೆ ಕೈಹಾಕುವುದು ಉಚಿತವೆಂಧು ತೋರುವುದಿಲ್ಲ.
ಜೋಗತಿಯರ ಕಾವ್ಯದ ಅಭ್ಯಾಸದಿಂಧ ಏನಾದರೂ ಪ್ರಯೋಜನವಿದೆಯೇ? ಎಂದು ಮೂಗು ಮುರಿಯುವ ಜನ ಇರುವುದು ತೀರ ಸ್ವಾಭಾವಿಕ.
“ಇದ್ದೂರಾನ ಬೀಗ್ರು ಬಿದ್ದ ಗ್ವಾಡಿ ಸಮಾನ” ಎನ್ನುವಂತೆ, ಜನಪದ ಕಾವ್ಯದ ಮಹತ್ವವನ್ನು ಗ್ರಹಿಸುವಲ್ಲಿ ನಮ್ಮ ಜನ ಸಹಜವಾಗಿಯೇ ನಿರ್ಲಕ್ಷ್ಯದಿಂದಿರುವುದನ್ನು ಕಾಣುತ್ತೇವೆ. ಇದು ನಿತ್ಯೋಪಯೋಗಿ ಕಾವ್ಯ; ಈ ಕಾವ್ಯವಿಲ್ಲದೆ ನಮ್ಮ ಜೀವನದ ಎಷ್ಟೋ ಮಹತ್ವದ ಘಟನೆಗಳು ಜರುಗಲು ಸಾಧ್ಯವೇ ಇಲ್ಲ. ಈ ಹಾಡಿಲ್ಲದೆ ಹೆಣ್ಣು-ಗಂಡುಗಳು ಗಂಡ-ಹೆಂಡಿರಾಗಲು ಸಾಧ್ಯವಿಲ್ಲ. ಹುಟ್ಟಿದ ಮಗುವಿಗೊಂದು ಹೆಸರಿಡಲು; ಸೋಬಾನ, ಕುಪ್ಪಸ ಯಾವುದೇ ಸಾಂಪ್ರದಾಯಿಕ ಮಹತ್ವದ ಕ್ರಿಯೆಗಳು ಜರುಗಲು ಈ ಕಾವ್ಯ ಅವಶ್ಯಕ. ಹೀಗೆಲ್ಲ ಜನಪದ ಕಾವ್ಯವು ನಮ್ಮ ಬದುಕಿನೊಂದಿಗೆ ಅನೋನ್ಯವಾಗಿ ಬೆರೆತುಕೊಂಡಿದೆ.
ನಮಗೆ-ಅಂದರೆ ಎಲ್ಲಮ್ಮನ ಭಕ್ತರಲ್ಲದವರಿಗೆ ಈ ಕಾವ್ಯದ ಅವಶ್ಯಕತೆಯೇನೂ ಇರಲಿಕ್ಕಿಲ್ಲ. ಆದರೆ, ಈ ದೇವತೆಯನ್ನು ನಂಬಿದ ಭಕ್ತರು ಆಕೆಯ ಹೆಸರಿನ ಮೇಲೆ ಜಗಹೊತ್ತ ಹೆಂಗಸರು, ಸೀರೆಉಟ್ಟ ಗಂಡಸರು-ಇವರಿಗೆ ಈ ಕಾವ್ಯ ನಿತ್ಯವೂ ಅವಶ್ಯಕ. ಹಾಡು ಬಿಟ್ಟರೆ ಅವರ ಜೀವನವೇ ಇಲ್ಲ. ಎಲ್ಲಮ್ಮನನ್ನು ಹಾಡಿ ಹೊಗಳಲು. ಸ್ತುತಿ ಮಾಡಲು, ಅವಳ ಮಹಿಮೆ ಸಾರಲು ಈ ಹಾಡು ಬೇಕೇ ಬೇಕು. ಈ ಹಾಡಿಲ್ಲದೆ ಬದುಕು ಸಾಗುವಂತಿಲ್ಲ. ಈ ಎಲ್ಲ ಕಾರ್ಯಗಳು ಜರುಗದಿದ್ದರೆ-ತಮಗೆ ಮೋಕ್ಷವಿಲ್ಲ, ಸುಖ-ಸಂತೋಷಗಳಿಲ್ಲ ಎಂಬುದು ಅವರ ನಂಬುಗೆ. ಹೀಗೆಂದ ಮಾತ್ರಕ್ಕೆ ಈ ರೂಢಿ ಹೀಗೆಯೇ ಮುಂದುವರೆಯಬೇಕೆಂಬ ಅಭಿಪ್ರಾಯ ನನ್ನದಲ್ಲ. ಪರಿಸ್ಥಿತಿ ಹೀಗಿದೆ ಎಂಬ ಕಾರಣಕ್ಕಾಗಿ ಈ ಮಾತುಗಳನ್ನು ಹೇಳಬೇಕಾಯಿತು; ಅಷ್ಟೆ.
ಚೌಡಿಕೆ ಮೇಳ, ಗೀಗೀ ಹಾಗೂ ಗೊಂದಲಿಗರ ಮೇಳವನ್ನು ಬಹುತೇಕ ಎಲ್ಲ ಅಂಶಗಳಲ್ಲಿ ಹೋಲುತ್ತಿರುತ್ತದೆ.  ಈ ಮೂರು ಮೇಳಗಳಲ್ಲಿ ಶ್ರುತಿಚೌಡಿಕೆ ಸಾಮಾನ್ಯವಾಗಿ ಕಾಣಿಸುತ್ತದೆ. ಗೀಗೀ ಮೇಳದಲ್ಲಿ ಕಾಣಿಸುವ ಡಪ್ಪು, ಗೊಂದಲಿಗರ ಮೇಳದಲ್ಲಿಯ ಸಂಬಾಳಗಳ ಬದಲಾಗಿ ಇಲ್ಲಿ ಬಾರ್ಕಿಚೌಡಿಕೆ ಬಳಕೆಯಾಗುತ್ತದೆ. ಅಂದರೆ ಡಪ್ಪು ಹಾಗೂ ಸಂಬಾಳ ಮಾಡುವ ಕೆಲಸವನ್ನೇ ಇಲ್ಲಿ ಬಾರ್ಕಿಚೌಡಿಕೆ ಮಾಡುತ್ತದೆಂಬುದು ಗಮನಾರ್ಹ ಅಂಶ.
ಈ ಮೂರು ಮೇಳದಲ್ಲಿ ಮುಖ್ಯವಾಗಿ ಹಾಡುಗಾರ ಒಬ್ಬನೇ ಆಗಿದ್ದು, ಆತನೇ ಒಂದು ಮುಖ್ಯವಾದ್ಯವನ್ನು ಬಾರಿಸುತ್ತಿರುತ್ತಾನೆ.  ಒಂದು ಮೇಳದಲ್ಲಿ ವಾದ್ಯದ ಉಪಯೋಗವಿದ್ದು, ಅದೂ ಮುಖ್ಯ ಹಾಡುಗಾರನೇ ಆ ವಾದ್ಯವನ್ನು ಬಾರಿಸುತ್ತಿದ್ದರೆ-ಅಲ್ಲಿಯ ಮುಮ್ಮೇಳದಲ್ಲಿ ಕೇವಲ ಒಬ್ಬನೇ ಹಾಡುಗಾರ ಕಾಣಿಸಿಕೊಳ್ಳುತ್ತಾನೆ-ಎಂಬ ಸಾಮಾನ್ಯ ನಿಯಮವೊಂದು ಇಲ್ಲಿ ಕಾಣಿಸಿಕೊಳ್ಳುತ್ತದೆ. ಆದರೆ ವಾದ್ಯವಿಲ್ಲದ ಮೇಳದಲ್ಲಿ ಒಬ್ಬರಿಗಿಂತ ಹೆಚ್ಚಿಗೆ, ಅಂದರೆ ಇಬ್ಬರು ಮುಮ್ಮೇಳದಲ್ಲಿ ಕಾಣಿಸಿಕೊಳ್ಳುತ್ತಾರೆ. ಉದಾಹರಣೆ: ಹಂತಿ, ಮೋಹರಂ, ಹಾಗೂ ಯಾವದೇ ತರಹದ ಹೆಂಗಸರ ಹಾಡುಗಳನ್ನು ಗಮನಸಿಬಹುದು.
ಒಟ್ಟಿನಲ್ಲಿ ವಾದ್ಯವಿರುವ ಮೇಳದಲ್ಲಿ ಒಬ್ಬನೇ ಹಾಡುಗಾರನಾಗಿದ್ದು, ಇನ್ನು ಉಳಿದ ವಾದ್ಯಗಳೊಂದಿಗೆ ಇಬ್ಬರು ಮೂವರು ಅಥವಾ ಹೆಚ್ಚಿನ ಜನ ಹಿಮ್ಮೆಳದಲ್ಲಿ ಭಾಗವಹಿಸುತ್ತಾರೆ. ಚೌಡಿಕೆ ಮೇಳದಲ್ಲಿ ಶ್ರುತಿಚೌಡಿಕೆಯೊಂದಿಗೆ ಹಿಮ್ಮೆಳ ಕಾಣಿಸುತ್ತದೆ.
ಚೌಡಿಕೆ ಸಂಪ್ರದಾಯದಲ್ಲಿ ಎಲ್ಲಮ್ಮನ ಚರಿತ್ರೆ ಹಾಗೂ ಅನೇಕ ಬಗೆಯ ಕಥನಕವನಗಳನ್ನು ಹಾಡುವ ಧಾಟಿಗಳು ಮೇಲು ನೋಟಕ್ಕೆ ರಂಜನೀಯವೆನಿಸಿದರೂ, ಅವು ಮನಸ್ಸಿನ ಆಳದಲ್ಲಿ ತೀರ ಗಂಭೀರವಾದ ಭಯ-ಭಕ್ತಿಯ ಭಾವವನ್ನು ಉದ್ದೀಪನಗೊಳಿಸುವ ಧಾಟಿಗಳಾಗಿವೆ. ಎಲ್ಲಮ್ಮನ ಬಗೆಗೆ ಜನಪದರ ಮನಸ್ಸಿನಲ್ಲಿರುವ ಭಯ,  ಸಮರ್ಪಣಭಾವ, ಆಕೆಯ ರೌದ್ರಾವತಾರದ ಕಲ್ಪನೆ ಮುಂತಾದವುಗಳನ್ನು ಬಹು ಸ್ಪಷ್ಟವಾಗಿ ಕೇಳುಗರ ಮನಸ್ಸಿನ ಮೇಲೆ ಮುದ್ರೆಯೊತ್ತುತ್ತವೆ. ಒಂದು ರೀತಿಯ ಗೋಳೋ ಎಂದು ರೋಧಿಸುವ, ಹಂಬಲಿಸುವ ಈ ಧಾಟಿಗಳ ಆರ್ತನಾದ – ಅನಾಥಭಾವನೆಯನ್ನು ಬಡಿದೆಬ್ಬಿಸುತ್ತದೆ)
ಹೆಚ್ಚಾಗಿ ಹೆಂಗಸರು ಹಾಡುವ ಸ್ತುತಿಪರವಾದ ಬಿಡಿಹಾಡುಗಳ ಧಾಟಿಗಳು ಗೀಗೀ ಹಾಡುಗಳಲ್ಲಿಯ ಖ್ಯಾಲಗಳ ಧಾಟಿಗಳನ್ನು ಬಹುವಾಗಿ ಹೋಲುತ್ತವೆ. ಖ್ಯಾಲಗಳಂತೆ ತೀವ್ರಲಯದೊಂದಿಗೆ ಪ್ರಾರಂಭವಾಗುವ ಈ ಹಾಡುಗಳ ಪ್ರತಿ ನುಡಿಯ ಕೊನೆಯು, ಧೃತಲಯದಲ್ಲಿ ಕೊನೆಗೊಳ್ಳುತ್ತಿರುತ್ತವೆ. ಗೀಗೀ ಹಾಡುಗಳ ಗತ್ತುಗಳನ್ನು ಡಪ್ಪಿನ ಮೇಲೆ ಮುರಿಯುವ ರೀತಿಯಲ್ಲೇ ಇಲ್ಲಿಯ ಗತ್ತುಗಳನ್ನು ಬಾರ್ಕಿಚೌಡಿಕೆಯ ಮೇಲೆ ಮುರಿಯಲಾಗುತ್ತದೆ. ಪ್ರಾರಂಭದ ಗತ್ತುಗಳು ಕೂಡ ಗೀಗೀ ಅಥವಾ ಗೊಂದಲಿಗರ ಸಂಬಾಳದ ಗತ್ತಿನಂತೆಯೇ ಅಂಕುರಿಸುತ್ತವೆ.
ಚೌಡಿಕೆ ಸಂಪ್ರದಾಯದ ಹಾಡುಗಳನ್ನು ೧) ಎಲ್ಲಮ್ಮನ ಚರಿತ್ರೆಗೆ ಸಂಬಂಧಿಸಿದ ಹಾಡುಗಳು, ೨) ಸ್ತುತಿಯ ಹಾಡುಗಳು, ೩) ಚೌಡಿಕೆ ವಾದ್ಯದೊಂದಿಗೆ ಹಾಡುವ ಇತರ ಕಥನಕವನಗಳು ಎಂದು ಮೂರು ಭಾಗಗಳಲ್ಲಿ ವಿಂಗಡಿಸಬಹುದು. ಒಂದನೆಯ ಪ್ರಕಾರದ ಹಾಡುಗಳಲ್ಲಿ. ಪುರಾಣದಲ್ಲಿ ಕಾಣಿಸುವ ರೇಣುಕೆ ಹಾಗೂ ಎಲ್ಲಮ್ಮ ಒಂದೇ ಎಂದು ಭಾವಿಸಿ, ಜಾನಪದೀಯ ಅಂಶಗಳ ಹಿನ್ನೆಲೆಯಲ್ಲಿ ಅವಳ ವೃತ್ತಾಂತಗಳನ್ನು ಹಾಡಿಕೊಳ್ಳಲಾಗುತ್ತದೆ. ಎಲ್ಲಮ್ಮ ಶಿವನಿಂದ ಪರಶುರಾಮನನ್ನು ಪಡೆಯುವುದು, ಪರಶುರಾಮನು ತಂದೆಯನ್ನು ತೋರೆಂದು ಹಟಮಾಡಿ, ತಾಯಿಯನ್ನು ಪೀಡಿಸುವುದು, ಕೊನೆಗೆ ಅವಳನ್ನು ಕೊಲ್ಲುವ ಮತ್ತು ಎಲ್ಲಮ್ಮ ಜೀವ ಹೊಂದುವ ಪ್ರಸಂಗಗಳನ್ನಲ್ಲದೆ, ಜೋಗುಳಬಾವಿ ಸತ್ತೆವ್ವ, ನಗರಗಾಣಿಗ ಮುಂತಾದವರಿಗೆ ಸಂಬಂಧ ಪಟ್ಟಂತೆ ಎಲ್ಲಮ್ಮನ ಮಹಿಮೆ ಸಾರುವ ಹಾಡುಗಳೂ ಇಲ್ಲಿ ಸೇರುತ್ತವೆ.
ಸ್ತುತಿಯ ಹಾಡುಗಳು ಹೆಚ್ಚಾಗಿ ಜೋಗಾಡುವಾಗ ಹಾಗೂ ಪೂಜೆಯ ಸಮಯದಲ್ಲಿ ಬಳಕೆಯಾಗುವವುಗಳಾಗಿವೆ. ಇವನ್ನು ಗಂಡಸರು ಪ್ರಾಸಂಗಿಕವಾಗಿ ಹಾಡಿಕೊಂಡರೆ, ಹೆಂಗಸರು ಈ ಹಾಡುಗಳನ್ನೇ ಹಾಡುವುದು ಜಾಸ್ತಿಯಾಗಿ ತೋರುತ್ತದೆ. ಮೂರನೆಯ ಪ್ರಕಾರದ ಹಾಡುಗಳು ಎಲ್ಲಮ್ಮನ ಜಗಹೊತ್ತ ಗಂಡಸರು ಹಾಡುವ ಹಾಡುಗಳಾಗಿವೆ. ಇಲ್ಲಿ ಅನೇಕ ಬಗೆಯ ಕಥನಕವನಗಳನ್ನು ಅವರು ಬೆಳ್ಳಬೆಳತನಕ ಹಾಡುವುದನ್ನು ಕಾಣಬಹುದಾಗಿದೆ. ಸರ್ಜಪ್ಪನಾಯ್ಕ, ಬಳ್ಳಾರಿತತ್ವ, ಅಣ್ಣತಂಗಿ, ಆನಂದೃತಿ , ವಿಶ್ವಬ್ರಹ್ಮ ಮುಂತಾದ ಕಥನಕವನಗಳನ್ನು ಅವರು ಹಾಡುವುದುಂಟು. ಎಲ್ಲಮ್ಮನ ಚರಿತ್ರೆಗೆ ಸಂಬಂಧಪಟ್ಟ ಹಾಡುಗಳನ್ನು ಕೂಡ ಹೆಚ್ಚಾಗಿ ಗಂಡು ಜೋಗತಿಯರೇ ಹಾಡುವುದುಂಟು.
ವಾದ್ಯ: ಚೌಡಿಕೆ ಸಂಪ್ರದಾಯ ಸಾಹಿತ್ಯ, ಸಂಗೀತ ಮತ್ತು ಕುಣಿತ ಈ ಮೂರರ ಸಮ್ಮಿಶ್ರ ಕಲೆಯಾಗಿದೆ. ಇಲ್ಲಿಯ ಧಾಟಿಗಳು ಎಷ್ಟು ವಿಶಿಷ್ಟವಾಗಿವೆಯೋ ಇಲ್ಲಿ ಬಳಕೆಯಾಗುವ ವಾದ್ಯಗಳು ಕೂಡ ಅಷ್ಟೇ ವಿಶಿಷ್ಟವಾದವುಗಳಾಗಿವೆ. ಚೌಂಡಿಕಿ, ಚೌಡಿಕೆ, ಚೌಟಗಿ ಹಾಗೂ ಚವುಡ್ಡಿ – ಎಂಬ ಹೆಸರಿನ ವಾದ್ಯ ಈ ಹಾಡುಗಾರಿಕೆಯಲ್ಲಿ ಬಳಕೆಯಾಗುತ್ತದೆ. ಜೊತೆಗೆ ತಾಳಗಳನ್ನು ಕೂಡ ಉಪಯೋಗಿಸಲಾಗುತ್ತದೆ.
ಈ ಚೌಡಿಕೆ ವಾದ್ಯದ ಹುಟ್ಟಿನ ಮೂಲವನ್ನು ಹೇಳುವ ಒಂದು ಕಾಲ್ಪನಿಕ ಐತಿಹ್ಯ ದೊರೆಯುತ್ತದೆ. ಎಲ್ಲಮ್ಮನ ಅಣ್ಣನಾದ ಕಾರ್ತ್ಯವೀರ್ಯಾರ್ಜುನನು, ಜಮದಗ್ನಿಯನ್ನು ಕೊಂದು, ಅವನಲ್ಲಿರುವ ಕಾಮಧೇನುವನ್ನು ಅಪಹರಿಸುತ್ತಾನೆ. ತನ್ನ ಗಂಡ ಸತ್ತುದಕ್ಕೆ ಎಲ್ಲಮ್ಮ ಗೋಳಾಡುತ್ತಿರಲು, ತಾಯಿಯ ದುಃಖವನ್ನು ಸಹಿಸದ ಪರಶುರಾಮನು ಕಾರ್ತ್ಯವೀರ್ಯಾರ್ಜುನನ್ನು ಕೊಂದು ಅವನ ಶಿರವನ್ನೇ ಕೊಳಗ ಮಾಡಿ, ಚರ್ಮವನ್ನೇ ಕೊಳಗಕ್ಕೆ ಮೆತ್ತುವ ತೊಗಲು ಮಾಡಿ, ಕರುಳನ್ನು ದಾರ ಮಾಡಿ, ತೋಳನ್ನು ದಂಡಿಗೆ ಮಾಡಿ, ಕಿರುಬೆರಳನ್ನು ನುಡಿಸುವ ಕಡ್ಡಿ ಮಾಡಿ- ಹೀಗೆಲ್ಲ ಚೌಡಿಕೆ ತಯಾರಿಸಿ ನುಡಿಸುತ್ತ ಬಂದು ತಾಯಿಯನ್ನು ಸಂತೈಸಿದನು. ಇನ್ನೊಂದು ಕಥೆಯ ಪ್ರಕಾರ – ಭೇಟಾಸುರನೆಂಬ ರಾಕ್ಷಸನ ಶಿರ ಕಡಿದು ಅದರಿಂದ ಚೌಡಿಕೆ ಮಾಡಿದನು.
ಈ ಕಾಲ್ಪನಿಕ ಐತಿಹ್ಯಗಳನ್ನು ಗಮನಿಸಿ – ಶ್ರೀ ನಂ. ನಾರಾಯಣಗೌಡ ಅವರು ಚೌಡಿಕೆ ಎಂಬ ಪದದ ನಿಷ್ಪತ್ತಿಯನ್ನು ಹೀಗೆ ಊಹಿಸುತ್ತಾರೆ: “ಚೌಡಿಕೆಯಲ್ಲಿ ಅಂತರ್ಗತವಾಗಿರುವ ‘ಉಡಕೆ’ ಶಬ್ದ ಶೇಲಂ ಜಿಲ್ಲೆಯ ಮಾದೇಶ್ವರ ಭಕ್ತರು ಬಳಸುವ ‘ಉಡಕೈ’ ಎಂಬ ವಾದ್ಯವನ್ನು ನೆನಪಿಗೆ ತರುತ್ತದೆ ….. ಚೌಡಿಕೆಯಲ್ಲಿ ‘ಉಡಕೈ’ ಜೊತೆಗೆ ‘ಚೂಡ’ ಎಂಬ ಶಬ್ದವು ಮೇಳಗೊಂಡಿದೆ. ಚೂಡ ಎಂದರೆ ಶಿರಸ್ಸು ಎಂಬ ಅರ್ಥವಿರುವುದರಿಂದ, ಶಿರಸ್ಸಿನಿಂದಲೇ ಚೌಡಿಕೆಯನ್ನು ಮಾಡಿಕೊಂಡಿದ್ದು ಸರಿಯಿದ್ದರೆ ಚೂಡ ಉಡಕೈ< ಚೂಡುಡುಕೈ < ಚೂವುಡಕೆ ಆಗಿ ಇದರಿಂದ ಚೌಡಿಕೆ ಸಿದ್ಧಿಸುತ್ತದೆ. ಇದಲ್ಲದೆ ಚರ್ಮದ ಉಡುಕೈ ಎಂಬುದೇ ಇದರ ಮೂಲ ಎನ್ನುವುದಾದರೆ; ಚರ್ಮದ ಉಡುಕೈ < ಚಿಮ್ಮುಡುಕೈ < ಚವುಂಡಿಕೆಯಾಗಿ ಚೌಡಿಕೆ ಇದರ ಅಂತ್ಯರೂಪವೆಂದು ಊಹಿಸಬಹುದು. ಈ ಎರಡು ನಿಷ್ಪತ್ತಿಗಳಲ್ಲಿ ಇದೇ ಸರಿ ಎಂದು ಹೇಳುವುದು ಕಷ್ಟವಾದ ಕೆಲಸ” (ಚೌಡಿಕೆ ಕಾವ್ಯಗಳು, ಪು-XII) ಎಂದು ಅಭಿಪ್ರಾಯ ಪಡುತ್ತಾರೆ.
ನಮಗೆ ಪ್ರಾಚೀನ ಕರ್ನಾಟಕದಲ್ಲಿ “ಚಂಡಾಲ (ಳ) ವಲ್ಲಕಿ” ಎಂಬ ಒಂದು ವಾದ್ಯವಿರುವ ಬಗ್ಗೆ ಸುಳುಹು ದೊರೆಯುತ್ತದೆ. “ಚಂಡಾಲವಲ್ಲಕಿ” ಎಂದರೆ, ಒಂದು ಬಗೆಯ ಸಾಮಾನ್ಯವಾದ ತಂತಿವಾದ್ಯ ಅಥವಾ ಕಿನ್ನರಿಯಂತಹ ಕೀಳುದರ್ಜೆಯ ವಾದ್ಯ ಎಂಬ ಅರ್ಥವನ್ನು ಕಾಣುತ್ತೇವೆ. ಎರಡನೆಯ ನಾಗವರ್ಮನು (೧೧೪೫), ತನ್ನ “ಅಭಿದಾನ ವಸ್ತುಕೋಶಂ” (೧೯೩೩) ಎಂಬ ಗ್ರಂಥದಲ್ಲಿ, “ಚಂಡಾಳಿಕೆ ಚಂಡಾಳವಲ್ಲಕೀ ಪರ್ಯಾಯಂ” (೫೧-೩೮) ಎಂದು ಬರೆಯುತ್ತಾನೆ. ಹೀಗಾಗಿ ಚಂಡಾಳವಲ್ಲಕಿ ಮತ್ತು ಚಂಡಾಳಿಕೆ ಎಂಬ ಹೆಸರುಗಳು ಒಂದೇ ವಾದ್ಯದ ಎರಡು ಭಿನ್ನರೂಪಗಳು ಎಂಬುದು ಸ್ಪಷ್ಟವಾಗುತ್ತದೆ. ಕಿಟ್ಟೆಲರು ಚಂಡಾಳಿಕೆ ಅಥವಾ ಚಾಂಡಾಲಿಕೆ- ಈ ಪದಗಳು ‘ಚೌಡಿಕೆ’ ಪದದ ಹಳೆಯ ರೂಪಗಳು ಎಂಬಂತೆ ಉಲ್ಲೇಖಿಸುತ್ತಾರೆ. ಹೀಗಾಗಿ ಚಾಂಡಾಲ (ಳ) ವಲ್ಲಕಿ< ಚಾಂಡಾಲಿ (ಳಿ) ಕೆ < (ಚಂಡಾಲಿ – ಳಿ – ಕೆ ) ಯಾಗಿ, ಇವುಗಳಿಂದ ಚೌಂಡಿಕೆ “ಚೌಡಿಕೆ” ಎಂಬ ಪದ ರೂಪು ಪಡೆದಂತೆ ನನಗೆ ತೋರುತ್ತದೆ.
ಚೌಡಿಕೆ ಪದದ ತೀರ ಹಳೆಯ ರೂಪವಾದ “ಚಂಡಾಲ ( ಳ ) ವಲ್ಲಕಿ” ಎಂಬ ಪದ ಒಂದು ಕೂಡುಪದವಾಗಿದ್ದು, ಚಂಡಾಲ (ಳ) ಮತ್ತು ವಲ್ಲಕಿ ಎಂಬ ಎರಡು ಭಿನ್ನ ಪದಗಳು ಅಲ್ಲಿ ಕಾಣಿಸುತ್ತವೆ. ‘ಚಂಡಾಲ (ಳ)’ ವೆಂದರೆ – ಕೆಳವರ್ಗದ, ಕೀಳುಜಾತಿಯ ಅಥವಾ ಅನೈತಿಕ ಸಂಬಂಧದಲ್ಲಿ ಜನಿಸಿದವನೆಂಬ ಅರ್ಥ ಬರುತ್ತದೆ. ‘ವಲ್ಲಕಿ’ ಎಂದರೆ – ಒಂದು ‘ಸಾಮಾನ್ಯ ತಂತಿವಾದ್ಯ’ ಎಂಬ ಅರ್ಥವಿದೆ. ಹೀಗಾಗಿ ‘ಚಂಡಾಲ (ಳ) ವಲ್ಲಕಿ’ ಎಂದರೆ ಕೆಳವರ್ಗದವರು ಬಾರಿಸುವ ತಂತಿವಾದ್ಯ, ಅರ್ಥಾತ್‌ ಸಾಮಾನ್ಯರ ತಂತಿವಾದ್ಯ < ಸಾಮಾನ್ಯ ತಂತಿವಾದ್ಯ ಎಂಬ ಅರ್ಥ ಉಳಿದುಕೊಳ್ಳುತ್ತದೆ. ಹೀಗಾಗಿ ‘ಚೌಡಿಕೆ’ ಎಂದರೆ – ಸಾಮಾನ್ಯರು ಬಾರಿಸುವ ತಂತಿವಾದ್ಯ ಅಥವಾ ಸಾಮಾನ್ಯ ತಂತಿವಾದ್ಯ – ಎಂದು ಅರ್ಥ ಉಳಿದುಕೊಳ್ಳುತ್ತದೆಂದು ಹೇಳಬಹುದಾಗಿದೆ.
ಚೌಡಿಕೆಯಲ್ಲಿ ಎರಡು ಬಗೆಗಳಿದ್ದು, ಒಂದು ದನಿಗೆ ಆಧಾರವಾಗಿ ಬಾರಿಸುವ ಪಕ್ಕವಾದ್ಯವಾಗಿರುವ ಸುತಿ ಅಥವಾ ಶ್ರುತಿಚೌಡಿಕೆಯಾದರೆ, ಇನ್ನೊಂದು ಪ್ರಧಾನ ತಾಳವಾದ್ಯವಾದ ಬಾರ್ಕಿಚೌಡಿಕೆ ಅಥವಾ ಡಪ್ಪಚೌಡಿಕೆ ಎನಿಸಿಕೊಳ್ಳುತ್ತದೆ.
ಬುಡವಿಲ್ಲದ ಕೊಳಗದ ಆಕಾರದ ಕಂಚಿನ ಅಥವಾ ಕಟ್ಟಿಗೆಯ ಸಾಧನಕ್ಕೆ ಒಂದು ಕಡೆ ಬಾತುಕೋಳಿ, ಆಡು ಅಥವಾ ಆಕಳಿನ ಒಳಚರ್ಮವನ್ನು ಅಂಟಿಸಲಾಗುತ್ತದೆ. ಅದರ ಇನ್ನೊಂದು ಮಗ್ಗುಲಿನ ಒಂದು ಕಡೆ ಎರಡು ಮೊಳದಷ್ಟು ಉದ್ದದ ಬಿದಿರಿನ ಕೋಲಲನ್ನು ಜೋಡಿಸಿದ್ದು, ಅದರ ತುದಿಗೆ ಸ್ವಲ್ಪ ಹಿಂದೆ ತೂತು ಕೊರೆದು, ಅದರಲ್ಲಿ ಒಂದು ಕಟ್ಟಿಗೆಯ ಬೆಣೆಯನ್ನು ಹಾಕಿರುತ್ತಾರೆ. ಒಂದು ಮಗ್ಗುಲು ಮುಚ್ಚಿದ ಚರ್ಮದ ನಡುವೆ ತೂತುಹಾಕಿ, ಸಣ್ಣನೆಯ ತಂತಿಯನ್ನು ಇದರಲ್ಲಿ ಹಾಸಿ, ತಂತಿಯ ತುದಿಗೆ ಒಂದು ದುಡ್ಡು ಕಟ್ಟಿರುತ್ತಾರೆ.  ಈ ತಂತಿಯ ಇನ್ನೊಂದು ತುದಿಯನ್ನು ಕೋಲಿನ ತುದಿಯಲ್ಲಿರುವ ಜಿಣಿಗೆ ಸುತ್ತಿರುತ್ತಾರೆ. ಇದರಿಂದ ತಂತಿಯನ್ನು ಅವರವರ ದನಿಗೆ ತಕ್ಕಂತೆ ಬಿಗಿಯಾಗಿಸಲು, ಸಡಿಲುಗೊಳಿಸಲು ಬರುವಂತಿದ್ದು, ಈ ತಂತಿಯನ್ನು ಒಂದು ಕಡ್ಡಿಯಿಂಧ ಮೀಟುತ್ತ ಶ್ರುತಿ ಹಿಡಿಯಲಾಗುತ್ತದೆ. ಇದು ಶ್ರುತಿಚೌಡಿಕೆ ತಯಾರಿಕೆಯ ಕ್ರಮವಾಗಿದೆ.
ಬಾರ್ಕಿಚೌಡಿಕೆ ಅಥವಾ ದಪ್ಪಚೌಡಿಕೆ ಕೂಡ ಶೃತಿಚೌಡಿಕೆಯಂತೆಯೇ ಇದ್ದು, ಇಲ್ಲಿ ತಂತಿಯ ಬದಲಾಗಿ ಕುರಿಯ ಕರುಳಿನ ಹೊಸೆದಾರವನ್ನು ಬಳಸಿರುತ್ತಾರೆ. ಇದಕ್ಕೆ ಬಿದಿರಿನ ಕಟ್ಟಿಗೆಯ ಕೋಲನ್ನು ಬಳಸದೆ – ಹೊಸೆದಾರದ ಮುಂದಿನ ತುದಿಗೆ ಒಂದು ಕಟ್ಟಿಗೆಯ ಚಿಣಿಯನ್ನು ಕಟ್ಟಿದ್ದು, ಈ ಚಿಣಿಯ ಸಹಾಯದಿಂದ ಹುರಿಯನ್ನು ಎಡಗೈಯಿಂದ ಜಗ್ಗಿ ಹಿಡಿದು, ಬಲಗೈಯ ಬೆರಳುಗಳಿಂದ ಅಥವಾ ಬಿದಿರಿನ ಕಡ್ಡಿಯಿಂದ ಮೀಟುತ್ತಿರುತ್ತಾರೆ.
ತಂತಿವಾದ್ಯವಾದ ಶ್ರುತಿಚೌಡಿಕೆ ಹಿಮ್ಮೇಳದ ಪ್ರಮುಖ ಪಕ್ಕವಾದ್ಯವಾಗಿದ್ದು, ಹಾಡುಗಾರರ ದನಿಗೆ ಸಹಾಯವಾಗಿ, ಶೃತಿ ಹಿಡಿಯುವ ಕೆಲಸ ಮಾಡುತ್ತದೆ. ತಂಬೂಜರಿ, ಏಕತಾರಿ ಹಾಗೂ ಹಲಗೆಮೇಳದಲ್ಲಿ ಗಾಯಕನ ದನಿಗೆ ಆಸರೆಯಾಗಿರುವ ಸನಾದಿಗಳ ಕೆಲಸವನ್ನೇ ಈ ಶ್ರುತಿಚೌಡಿಕೆ ಮಾಡುತ್ತಿರುತ್ತದೆ. ಇನ್ನೂ ಮುಂದೆ ಹೋಗಿ ಹೇಳುವುದಾದರೆ – ಹಾರ್ಮೋನಿಯಂ ಹಾಗೂ ಅದರ ಮಾದರಿಯ ವಾದ್ಯಗಳ ಕೆಲಸವನ್ನೇ ಶೃತಿಚೌಡಿಕೆ ಮಾಡುತ್ತಿರುತ್ತದೆ.
ಕುರಿಯ ಕರುಳಿನ ಹೊಸೆದಾರವನ್ನು ಹೊಂದಿದ ಬಾರ್ಕಿ ಚೌಡಿಕೆಯು ಮೇಳದ ಪ್ರಧಾನ ತಾಳವಾದ್ಯವಾಗಿದ್ದು, ಇದು ಚರ್ಮವಾದ್ಯದ ಕೆಲಸ ಮಾಡಿ , ಸಂಗೀತದ ತಾಳಲಯವನ್ನು ಕಾಯ್ದುಕೊಂಡು ಹೋಗುತ್ತದೆ. ಗೊಂದಲಿಗರ ಮೇಳದಲ್ಲಿ ಸಂಬಾಳ, ಗೀಗೀಮೇಳದಲ್ಲಿ ಡಪ್ಪು, ಬಾಜಿ ಮೇಳದಲ್ಲಿ ಹಲಿಗೆ-ದಿಮ್ಮಿ, ಸಂಗೀತದಲ್ಲಿ ತಬಲಾ- ಮೃದಂಗಗಳು ಮಾಡುವ ಕೆಲಸನವನ್‌ಉ ಎಲ್ಲಮ್ಮನ ಹಾಡುಗಾರಿಕೆಯಲ್ಲಿ ಬಾರ್ಕಿಚೌಡಿಕೆ ಮಾಡುತ್ತದೆ.
ತಂತಿವಾದ್ಯಗಳಲ್ಲಿ ತತ ಮತ್ತು ವಿತತ ವಾದ್ಯಗಳೆಂದು ಎರಡು ಪ್ರಕಾರಗಳನ್ನು ಗುರುತಿಸಲಾಗುತ್ತದೆ. ತತವಾದ್ಯಗಳೆಂದರೆ ಕೈಬೆರಳಿನಿಂದ ತಂತಿಯನ್ನು ಮೀಟಲಾಗುವ ವಾದ್ಯಗಳು, ವಿತತವಾದ್ಯಗಳೆಂದರೆ ಬಿಲ್ಲಿನಿಂದ ತೀಡಿ, ಸ್ವರೋತ್ಪನ್ನ ಮಾಡುವ ವಾದ್ಯಗಳು. ಎಲ್ಲಮ್ಮನ ಹಾಡುಗಳಲ್ಲಿ ಬಳಕೆಯಾಗುವ ಚೌಡಿಕೆಗಳು ತತ ಮತ್ತು ವಿತತ ಎರಡೂ ಬಗೆಯ ವಾದ್ಯಗಳನ್ನು ಬರಿಸುವ ರೀತಿಯನ್ನು ಒಟ್ಟಿಗೆ ಅನುಕರಿಸುವಲ್ಲಿ ತನ್ನದೇ ಆದ ಕ್ರಮವನ್ನು ಪಡೆದಂತೆ ತೋರುತ್ತದೆ: ಚೌಡಿಕೆಗಳನ್ನು ಕಡ್ಡಿಯಿಂದ ಮೀಟಲಾಗುತ್ತದೆ; ತತವಾದ್ಯಗಳನ್ನು ಬಾರಿಸುವ ಬೆರಳಿನ ಬದಲಾಗಿ ಇಲ್ಲಿ ಕಡ್ಡಿ ಉಪಯೋಗವಾಗಿರಬೇಕು. ಹೀಗಾಗಿ ಇದು ತತವಾದ್ಯಗಳ ವಾದನ ಕ್ರಮಕ್ಕೆ ಸಮೀಪದ ಸಂಬಂಧಿಯಂತೆ ತೋರುತ್ತದೆ. ಜೊತೆಗೆ ವಿತತವಾದ್ಯಗಳಂತೆ, ಬೇರೊಂದು ಸಾಧನದ ಘರ್ಷಣೆಯಿಂದ ನಾದ ಹೊರಡಿಸುವ ಕ್ರಮವನ್ನು ಲಕ್ಷಿಸಿದರೆ ವಿತತವಾದ್ಯಗಳ  ವಾದನ ಕ್ರಮಕ್ಕೆ ಸಮೀಪವಾಗಿಯೂ ಕಾಣುತ್ತದೆ.
ವಿತತ ವಾದ್ಯಗಳಲ್ಲಿ ಒಂದಾದ ಸಾರಂಗಿಯಲ್ಲಿ ಕುರಿಯ ಕರುಳಿನ ದಾರವನ್ನೇ ಬಳಸುತ್ತಾರೆ; ಜೊತೆಗೆ ಸ್ವರಗಳ ಪ್ರತಿಧ್ವನಿಗಾಗಿ ಕೆಲವು ತಂತಿಗಳನ್ನೂ ಉಪಯೋಗಿಸುತ್ತಾರೆ. ಇಲ್ಲಿ ಕುರಿಯ ಕರುಳಿನ ಹೊಸೆದಾರ ಹಾಗೂ ತಂತಿ ಎರಡೂ ಒಂದೇ ವಾದ್ಯದಲ್ಲಿ ಉಪಯೋಗವಾಗಿದೆ ಮತ್ತು ಅದು ಹಾಡುಗಾರನ ದನಿಗೆ ಸಹಾಯಕವಾಗಿ ಬಾರಿಸುವ ಪಕ್ಕ ವಾದ್ಯವಾಗಿದೆ ಎಂಬುದನ್ನು ಲಕ್ಷಿಸಬೇಕು. ಚೌಡಿಕೆಯಲ್ಲಿ ಒಂದು ಕುರಿಯ ಕರುಳಿನ ದಾರ ಹೊಂದಿದ್ದರೆ ಇನ್ನೊಂದು ತಂತಿ ಹೊಂದಿದೆ. ಜೊತೆಗೆ ಎರಡೂ ಒಂದೇ ಬಗೆಯ ಹಾಡಿನ ಸಂಪ್ರದಾಯದಲ್ಲಿ, ಏಕಕಾಲಕ್ಕೆ ಬಳಕೆಯಾಗುತ್ತವೆ. ಅಲ್ಲಿ ಒಂದೇ ವಾದ್ಯದಲ್ಲಿ ಕಾಣಿಸುವ ಕ್ರಮ ಇಲ್ಲಿ ಎರಡಾಗಿ ಹೋಗಿದೆ. ಆದರೆ ಯಾವುದರಿಂದ ಯಾವುದು ಪ್ರೇರಿತವಾಯಿತೆಂದು ಹೇಳುವುದು ನನ್ನಮಟ್ಟಿಗೆ ಮಾತ್ರ ಆಗದ ಕೆಲಸ. ಆದರೆ ಇಷ್ಟು ಮಾತ್ರ ಹೇಳಬಹುದು. ಕುರಿಯ ಕರುಳಿನ ಹೊಸೆದಾರ ಹೊಂದಿದ ಚೌಡಿಕೆಯ ಉಪಯೋಗ ಮಾತ್ರ ಸುತಿಯ ಬದಲಾಗಿ ತಾಳವಾದ್ಯವಾದುದು ಗಮನಾರ್ಹ ಅಂಶ.
ಕುಣಿತ: ಎಲ್ಲಮ್ಮನ ಮುಂದೆ ಅಥವಾ ಅವಳ ಹೆಸರಿನಲ್ಲಿ ಕುಣಿಯುವುದುನ್ನು ಅವಳ ಭಕ್ತರು ‘ಕುಣಿತ’ ಎಂದು ಕರೆಯದೆ, ‘ಆಡುವುದು’ ಎಂದು ಕರೆಯುತ್ತಾರೆ. ಜೋಗಬೇಡುವುದನ್ನು ‘ಜೋಗಾಡುವುದು’ ಎಂದು ಕರೆಯುತ್ತಾರೆ. ಏಕೆಂದರೆ ಜೋಗಬೇಡುವುದು ಕೇವಲ ತಮ್ಮ ಹೊಟ್ಟ ಹೊರಕೊಳ್ಲುವ ಕೆಲಸ ಎಂದು ಭಾವಿಸದೆ, ಅದು ಎಲ್ಲಮ್ಮನ ಸೇವೆ ಎಂಬ ಭಾವನೆಯಿದೆ; ಹೀಗಾಗಿ ಕುಣಿಯುವಲ್ಲಿಯೂ ಕೂಡ ‘ಅವಳಿಗೆ ಸಲ್ಲಿಸುವ ಸೇವೆ’ ಎಂಬ ಭಾವನೆಯಿದ್ದು , ಕುಣಿಯುವಾಗ ಎಲ್ಲಮ್ಮ ತಮ್ಮ ದೇಹದಲ್‌ಇ ಸಂಚಾರ ಮಾಡುವಳೆಂದು ಬಗೆಯುವ ಜನ, ತಾವು ಕುಣಿಯುವುದು ಕೂಡ ಎಲ್ಲಮ್ಮನ ಒಂದು ಬಗೆಯ ‘ಲೀಲೆ’ ಎಂಬ ಭಾವನೆಯನ್ನು ವ್ಯಕ್ತಪಡಿಸುತ್ತಾರೆ.
ಬಾರ್ಕಿಚೌಡಿಕೆಯ ತಾಳಗತ್ತಿನೊಂದಿಗೆ ಹೆಜ್ಜೆಹಾಕುವುದೇ ಸುಮಾರಾಗಿ ಇಲ್ಲಿಯ ಕುಣಿತವಾಗಿದೆ. ವಿಶೇಷವಾದ ಕುಣಿತವೇನೂ ಇಲ್ಲಿ ಕಂಡು ಬರುವುದಿಲ್ಲ. ಗಂಡು ಜೋಗತಿಯರ ಕುಣಿತವನ್ನು ಗಮನಿಸಿದರೆ ಹೆಣ್ಣಿನ ಹಾವಭಾವಗಳನ್ನು ಅನುಕರಣೆ ಮಾಡುತ್ತ, ನಿಂತಲ್ಲಿಯೇ ಹೆಜ್ಜೆ ಹಾಕುತ್ತ, ಹುಬ್ಬೇರಿಸುತ್ತ, ಸೀರೆ ಸರಿಪಡಿಸುತ್ತ, ಕೈಬೀಸಿ ನಡೆಯುವ ನಟನೆ ಮಾಡುವುದನ್ನು ನೋಡಿದರೆ ತಮ್ಮ ಸವಾರಿ ಏಳುಕೊಳ್ಳದ ಕಡೆಗೆ ಎಂಬ ಭಾವವನ್ನೇ ವ್ಯಕ್ತಪಡಿಸುತ್ತಾರೇನೋ ಎನಿಸುತ್ತದೆ. ಹೆಣ್ಣುಮಕ್ಕಳು ಕೂಡ ಎಲ್ಲಮ್ಮನತ್ತ ಭಾವಿಸುವ ಭಾವವನ್ನೇ ವ್ಯಕ್ತಗೊಳಿಸುವ ಕುಣಿತವನ್ನೇ ಕುಣಿಯುತ್ತಿರುತ್ತಾರೆ.
ಏನಿದ್ದರೂ ಇದೊಂದು ‘ಕಲೆ’ ಎಂದು ಪರಿಗಣಿಸುವಲ್ಲಿ ನನ್ನ ಮನಸ್ಸಂತೂ ಒಪ್ಪುತ್ತಿಲ್ಲ. ಕಲೆಯ ಮುಖ್ಯ ಉದ್ದೇಶ ನೋಡುವವರ ಮನಸ್ಸಿನ ಮೇಲೆ ಆಹ್ಲಾದಕರವಾದ ಪರಿಣಾಮವನ್ನು ಬೀರುವುದು. ನಮ್ಮ ಜನಪದ ಪಂಡಿತರು ಪುರವಂತರ ಕುಣಿತ, ಎಲ್ಲಮ್ಮನ ಕುಣಿತಗಳು ಪ್ರೇಕ್ಷಕರ ಮನಸ್ಸಿನ ಮೇಲೆ ಬೀರಬಹುದಾದ ಪರಿಣಾಮದ ಕಡೆ ಗಮನ ಹರಿಸುತ್ತಿಲ್ಲ. ಪುರವಂತರು ರೋಷಾವೇಶದಿಂದ ಕುಣಿಯುತ್ತ, ದೇಹದ ಅಂಗಾಂಗಳಲ್ಲಿ ಮೊಳೆಗಳನ್ನು ಚುಚ್ಚಿಕೊಳ್ಳುವ ದೃಶ್ಯವಂತೂ ನೋಡುವವರ ಮನಸ್ಸಿಗೆ ಹಿಂಸೆಯನ್ನು ಕೊಡುವ ಒಂದು ನೋಟವಾಗಿದೆ. ಎಲ್ಲಮ್ಮನ ಕುಣಿತ ಕೂಡ ಮನಸ್ಸಿನ ಮೇಲೆ ಒಳ್ಳೆಯ ಪರಿಣಾಮ ಬೀರುತ್ತದೆಯೇ ಎಂಬುದನ್ನು ಗಂಭೀರವಾಗಿ ಯೋಚಿಸಬೇಕಾಗಿದೆ. ಅದಕ್ಕಾಗಿ ಇವನ್ನು ಕಲೆಗಳೆಂದು ಪರಿಭಾವಿಸಿ ಪ್ರೋತ್ಸಾಹಿಸುವಲ್ಲಿ ಆರೋಗ್ಯಕರ ಲಕ್ಷಣ ಕಾಣಿಸುವುದಿಲ್ಲವೇನೋ ಎಂದೆನಿಸುತ್ತದೆ. 
ಎಲ್ಲಮ್ಮನ ದೇವದಾಸಿ ಸಂಪ್ರದಾಯದ ಪರಿಣಾಮಗಳು
ಮೂಲತಃ ದೇವರ ಸೇವೆಗಾಗಿ, ಆರಾಧನೆಗಾಗಿ ತಮ್ಮನ್ನು ತಾವೇ ಸ್ವ ಇಚ್ಛೆಯಿಂದ ಸಮರ್ಪಿಸಿಕೊಂಡವರು ದೇವದಾಸಿಯರು. ಇವರು ದೇವಸ್ಥಾನವನ್ನು ಚೊಕ್ಕಟವಾಗಿಡುವ, ದೀಪಗಳನ್ನು ಶುಚಿಗೊಳಿಸುವ, ಚಾಮರ ಬೀಸುವ ಇತ್ಯಾದಿ ಕೆಲಸಗಳನ್ನು ವಹಿಸಿಕೊಂಡರು. ದೇವರ ಜೊತೆಗೇ ವಿವಾಹವಾದ ಕಾರಣ ಆಜನ್ಮ ಬ್ರಹ್ಮಚಾರಿಣಿಯರಾಗಿ ಉಳಿಯುತ್ತಿದ್ದರು. ದೇವಸ್ಥಾನದ ಎಲ್ಲ ಧಾರ್ಮಿಕ ವಿಧಿ-ವಿಧಾನಗಳಲ್ಲಿ, ನಿತ್ಯಾರ್ಚನೆಗಳಲ್ಲಿ ಇವರು ಪಾತ್ರವಹಿಸುತ್ತಿದ್ದರು. ಇವರಿಗಾಗಿ ಭೂದತ್ತಿಗಳನ್ನು ನೀಡಲಾಗುತ್ತಿತ್ತು. ದೇವತೆಗೆ ಸಲ್ಲುವ ಕಾಣಿಕೆಗಳಲ್ಲಿ ಪಾಲೂ ಇತ್ತು. ಊರಲ್ಲಿ ನಡೆಯುವ ಎಲ್ಲ ಮಂಗಲಕಾರ್ಯಗಳಲ್ಲಿ ಇವರ ಪ್ರವೇಶ ಶುಭವೆಂದು ನಂಬಲಾಗುತ್ತಿತ್ತು. ಮದುವೆಯಾಗದೇ ಜೀವನವಿಡೀ ದೇವರಸೇವೆಗೆ ಮುಡಿಪಾದ ಇವರ ಬಗ್ಗೆ ಜನರಲ್ಲಿ ಪೂಜ್ಯಭಾವನೆಯಿತ್ತು. ಇವರು ವ್ರತ ತಪ್ಪಿದರೆ ಶಿಕ್ಷೆಯನ್ನೂ ನೀಡುತ್ತಿತ್ತು ಆಗಿನ ಸಮಾಜ.
ಪ್ರಸ್ತುತ ನನ್ನ ಪ್ರಬಂಧ ಎಲ್ಲಮ್ಮ ದೇವಿಯ ಸೇವೆಗಾಗಿ ತಮ್ಮನ್ನು ಮುಡಿಪಾಗಿಟ್ಟುಕೊಂಡಿರುವರ ಕುರಿತಾಗಿದೆ. ಮೇಲೆ ಹೇಳಿದ ದೇವದಾಸಿಯರು ಮಾಡುವ ಸಂಗೀತ-ನರ್ತನಗಳ ಗಂಧವೂ ಇವರಿಗಿಲ್ಲ, ಅದಕ್ಕಾಗಿ ಕಂಕಣಬದ್ಧರಾದವರೂ ಅಲ್ಲ. ಹೀಗಾಗಿ ಇವರನ್ನು ದೇವದಾಸಿಯರೆಂದು ಎಲ್ಲೂ ಕರೆದಿಲ್ಲ, ಕರೆಯಲೂಬಾರದು. ದೇವರ ಆರಾಧನೆಗಾಗಿ, ಅರ್ಚನೆಗಾಗಿ ತಮ್ಮನ್ನು ಅರ್ಪಿಸಿಕೊಂಡುದರ ಸೂಚಕವಾಗಿ ಮುತ್ತು ಕಟ್ಟಿಸಿಕೊಳ್ಳುವುದರಿಂದ ‘ಮುತ್ತು ಹೊತ್ತವರು’ ಎಂದು ಕರೆಸಿಕೊಳ್ಳುತ್ತಾರೆ. ಇವರನ್ನು ಮೂರು ಭಾಗಗಳನ್ನಾಗಿ ಅಭ್ಯಾಸದೃಷ್ಟಿಯಿಂದ ಮಾಡಿಕೊಳ್ಳಬಹುದು.
೧) ಮುತ್ತುಹೊತ್ತು ಮದುವೆ ಮಾಡಿಕೊಳ್ಳುವವರು,
೨) ಮುತ್ತಿನ ಜೊತೆಗೆ ಕೊಡ, ಜಗ, ಪಡಲಿಗೆಗಳನ್ನು ಹೊತ್ತ ಜೋಗತಿಯರು,
೩) ಮುತ್ತು ಹೊತ್ತು ಮದುವೆಯಾಗದೇ ಪುರುಷಸಂಬಂಧವನ್ನು ಇಟ್ಟುಕೊಳ್ಳುವವರು.
ಮೊದಲನೆಯ ವಿಭಾಗದವರು ದೇವತಾರಾಧನೆಯ, ಸರ್ವಾರ್ಪಣದ ಸೂಚಕವಾಗಿ ಮುತ್ತುಹೊತ್ತು ಗಂಡ-ಮಕ್ಕಳು-ಸಂಸಾರ ನಡೆಸಿಕೊಂಡು ಹೋಗುವವರು. ಇವರಲ್ಲಿ ಬಹುಜನರಿಗೆ ಎಲ್ಲಮ್ಮ ಮನೆದೇವತೆ. ಆಕೆಯನ್ನು ಮಂಗಳವಾರ, ಗುರುವಾರ ಶುಕ್ರವಾರ ಪೂಜಿಸಿ, ಕೆಲವು ವ್ರತ-ನಿಯಮಗಳನ್ನು ಪಾಲಿಸುತ್ತಾರೆ. ವರ್ಷಕ್ಕೊಮ್ಮೆ ಗುಡ್ಡಕ್ಕೆ ಹೋಗಿ ಹಣ್ಣು-ಕಾಯಿ ಮಾಡಿಸಿಕೊಂಡು, ಪಡಲಿಗೆ ತುಂಬಿಸಿ ಬರುತ್ತಾರೆ. ಹಲವಾರು ದೇವಾನುದೇವತೆಗಳಿಗೆ ಉಳಿದವರು ನಡೆದುಕೊಳ್ಳುವಂತೆ ಇವರು ಎಲ್ಲಮ್ಮನಲಿಗೆ ನಡೆದುಕೊಳ್ಳುತ್ತಾರೆ ಅಷ್ಟೆ. ಧಾರ್ಮಿಕ ಭಾವನೆಯನ್ನು ಇವರು ಬೆಳೆಸುತ್ತಾರೆಯೇ ವಿನಃ ಅಚ್ಚಳಿಯದ ಯಾವುದೇ ಪರಿಣಾಮಗಳನ್ನು ಸಮಾಜ ಜೀವನದಲ್ಲಿ ಉಂಟು ಮಾಡುವುದಿಲ್ಲ. ಕಾರಣ ಅವರನ್ನು ಈ ಪ್ರಬಂಧದಲ್ಲಿ ಕೈಬಿಡಲಾಗಿದೆ.
ಎರಡನೆಯ ವಿಭಾಗಕ್ಕೆ ಸಂಬಂಧಪಟ್ಟಂತೆ ಜೋಗತಿಯರು ಹೆಂಗಸಾಗಿದ್ದರೆ ಜೋಗಮ್ಮನೆಂದು, ಗಂಡಸಾಗಿದ್ದರೆ ಜೋಗಪ್ಪನೆಂದು ಕರೆಸಿಕೊಳ್ಳುತ್ತಾರೆ. ಒಂಟಿಯಾಗಿ ಅಥವಾ ಮೇಳಗಳನ್ನು ಕಟ್ಟಿಕೊಂಡು ಶ್ರುತಿಚೌಡಿಕೆಗಳನ್ನು ಹಿಡಿದು, ಎಲ್ಲಮ್ಮನ ಗುಣಗಾನ ಮಾಡುತ್ತಾ ಅವಳ ಪವಾಡಗಳನ್ನು – ಮಹಾತ್ಮೆಗಳನ್ನು ಹಾಡಿ-ಕುಣಿದು ಜನರನ್ನು ಶಕ್ತಿಪಂಥದತ್ತ ಹೊರಳಿಸುವ ಕಾರ್ಯ ಮಾಡುತ್ತಾರೆ. ಆಚರಣೆಯ ದೃಷ್ಟಿಯಿಂದ ಇವರು ಧಾರ್ಮಿಕ ಭಿಕ್ಷುಕರು. ಈ ಗುಂಪಿನಲ್ಲಯೇ ಹುಟ್ಟಿನಿಂದ ನಪುಂಸಕರಾದವರು, ಉಭಯಲಿಂಗಿಗಳು, ದೇವತೆಯ ಹೆಸರಿನಲ್ಲಿ ನಿರ್ವೀರ್ಯರಾಗಿ ಸ್ತ್ರೀತ್ವವನ್ನು – ಪುರುಷತ್ವವನ್ನು ನಟಿಸುವವರು, ಬ್ರಹ್ಮಚಾರಿ -ಬ್ರಹ್ಮಚಾರಿಣಿಯರು ಸೇರಿಕೊಳ್ಳುತ್ತಾರೆ.
ಮೂರನೆಯ ವಿಭಾಗದಲ್ಲಿ ಜೋಗತಿಯರಾಗಿ ಪುರುಷ ಸಂಬಂಧವನ್ನಿಟ್ಟು ಕೊಂಡವರು ಹಾಗೂ ‘ಎಲ್ಲಮ್ಮನ ಬಸವಿಯರು’ ಎಂದು ಕರೆಸಿಕೊಂಡಲು ಒಬ್ಬನೊಟ್ಟಿಗೆ ಅಥವಾ ಹಲವರೊಟ್ಟಿಗೆ ದೇಹಸಂಪರ್ಕವನ್ನು ಇಟ್ಟುಕೊಂಡವರು ಸೇರುತ್ತಾರೆ. ಈ ರೀತಿ ಜೋಗತಿಯರಾಗುವುದಕ್ಕೆ ಇಂಥದೇ ಜಾತಿ-ಪಂಥ-ವರ್ಗಗಳಿಗೆ ಸೇರಿದವರಿರಬೇಕೆಂಬ ನಿಯಮವಿಲ್ಲ. ಹೀಗಿದ್ದರೂ ದಲಿತ ಜನಾಂಗದವರೇ ಅದರಲ್ಲಿಯೂ ಹರಿಜನರೇ ಹೆಚ್ಚಾಗಿ ಈ ರೀತಿ ಜೋಗತಿಯರಾಗುವುದು ಕಂಡುಬಂದಿದೆ. ಪುರುಷ ಸಂಬಂಧವನ್ನಿಟ್ಟುಕೊಳ್ಳುವುದು, ಉಳಿದೆಲ್ಲ ಜಾತಿಯ ಜೋಗತಿಯರಿಗೆ ಐಚ್ಚಿಕವಾದರೆ ಹರಿಜನರಿಗೆ ಕಡ್ಡಾಯ. ಹೀಗಾಗಿ ಎಲ್ಲ ಜೋಗತಿಯರನ್ನು ಸೂಳೆಯರೆಂಧು ಕರೆಯುವಂತಿಲ್ಲ ಎಂಬುದನ್ನು ಗಮನಿಸಬೇಕು.
ಧಾರ್ಮಿಕ ಪರಿಣಾಮಗಳು:
ಧರ್ಮದ ಹೆಸರಿನಲ್ಲಿ ಮುಗ್ಧೆಯರನ್ನು ಶೋಷಿಸಲು ಬೆಳೆದುಬಂದ ಈ ಸಂಪ್ರದಾಯ ಎಲ್ಲಮ್ಮದೇವಿಯ ಮಹಿಮೆಯನ್ನು ಬಿತ್ತರಿಸಲಿಕ್ಕಾಗಿಯೇ ಹುಟ್ಟಿಕೊಂಡದ್ದು. ಎಲ್ಲಮ್ಮದೇವಿ ಉಗ್ರ ಎಂದು ಸಾರುವುದಕ್ಕಾಗಿಯೇ ಅನೇಕ ಪವಾಡಗಳನ್ನು, ಕಥೆಗಳನ್ನು ಲೀಲಾಜಾಲವಾಗಿ ಸೃಷ್ಟಿಸಿ ಹಾಡುವುದರಿಂದ ‘ಹೆದರುವವರ ಮೇಲೆ ಕಪ್ಪೆ ಒಗೆದಂತಾಗಿ’ ದೇವಿಯ ಬಗ್ಗೆ, ಧರ್ಮದ ಬಗ್ಗೆ ಇನ್ನಷ್ಟು ಭಯ ಭದ್ರವಾಗಿ ಬೇರೂರಿ ಬಿಡುತ್ತದೆ. ಹೀಗಾಗಿ ಎಲ್ಲಮ್ಮನ ಭಕ್ತರಿಗೆ ಜೋಗತಿಯರ ಬಗ್ಗೆ ಅಪಾರ ಭಕ್ತಿ-ವಿಶ್ವಾಸಗಳಿವೆ. ಸುಗ್ಗಿಯ ಕಾಲದಲ್ಲಿ ಐವರು ಕಣಕ್ಕೆ ಹೋದರೆ ಯಾವ ಒಕ್ಕಲಿಗನೂ ದವಸ-ಧಾನ್ಯ  ಕೊಡದೇ ಇರುವುದಿಲ್ಲ. ಪ್ರತಿವರ್ಷ ಭಾರತಹುಣ್ಣಿಮೆಯಂದು ಹಳ್ಳಿಗರು ಇವರನ್ನು ಮನೆಗೆ ಕರೆದು ಪಡಲಿಗೆ ತುಂಬಿಸುತ್ತಾರೆ. ಎರೆದುಕೊಳ್ಳಲು ಕೊಬ್ಬರಿ ಎಣ್ಣೆ, ಉಡಲು ವಸ್ತ್ರಗಳನ್ನು ಕೊಡುತ್ತಾರೆ. ಇವರು ಎಲ್ಲಮ್ಮನ ಪ್ರತಿನಿಧಿಗಳಾದ್ದರಿಂದ ಗುಡ್ಡಕ್ಕೆ ಹೋಗಲಿಕ್ಕಾಗದವರು ದೇವರಿಗೆ ಸಲ್ಲಿಸುವ ಹರಕೆ-ಮುಡಿಪುಗಳನ್ನು ಇವರ ಕೈಯಲ್ಲಿಯೇ ಕೊಡುತ್ತಾರೆ. ಜೋಗತಿಯರಿಗೆ ಜಡೆಬಂದರಂತೂ ಅವಳು ಸಾಕ್ಷಾತ್‌ದೇವಿಯೇ; ಆಕೆ ಹೇಳಿದುದೇ ವೇದವಾಕ್ಯ. ಅಜ್ಞಾನಿಗಳು ಜೋಗತಿಯರ ಕೈಯಲ್ಲಿ, ಜೋಗತಿಯರು ಪೂಜಾರಿಗಳ ಕಪಿಮುಷ್ಟಿಯಲ್ಲಿ ಸಿಕ್ಕು ವ್ಯವಸ್ಥೆಯನ್ನು ಇನ್ನೂ ಸಂಕೀರ್ಣವಾಗಿಸುತ್ತಿದ್ದಾರೆ.
ಇವರು ಸಮಾಜದಲ್ಲಿರುವ ಅನೇಕ ಸಾಮಾಜಿಕ ಆರ್ಥಿಕ ಸಮಸ್ಯೆಗಳಿಗೆ ಧಾರ್ಮಿಕ ಆಚರಣೆಗಳನ್ನು ಬಿಟ್ಟಿರುವುದೇ ಕಾರಣ ಎಂದು ನಂಬಿಸುತ್ತಾರೆ. ಅಲ್ಲದೆ ಇದುವರೆಗೆ ಎಲ್ಲಮ್ಮದೇವಿಯ ಹೆಸರಿನಲ್ಲಿ ಮುತ್ತುಹೊರುವ ಸಂಪ್ರದಾಯ ಇದ್ದು ಅದನ್ನು ಕೈಬಿಟ್ಟಿರುವ ವ್ಯಕ್ತಿ, ಕುಟುಂಬ ಜಾತಿ, ಊರುಗಳಿಗೆ ಕೇಡಾಗುತ್ತದೆ ಎಂಬ  ಮೂಢನಂಬಿಕೆಯನ್ನು ಮುಗ್ಧಜನರ ತಲೆಯಲ್ಲಿ ತುಂಬಿಸಿ ಅವರನ್ನು ಮತ್ತೆ ಈ ಪಾಪಕೂಪಕ್ಕೆ ಎಳೆಯಲು ಸಮರ್ಥವಾಗಿದೆ. ಜೋಗತಿಕ-ಪೂಜಾರಿಗಳ ಈ ವ್ಯವಸ್ಥೆ, ‘ಮುತ್ತು ಕಟ್ಟುವುದು ಒಂದು ಪರಂಪರೆ. ಧಾರ್ಮಿಕ ದೃಷ್ಟಿಯಿಂದ ಮುತ್ತು ಕಟ್ಟಲಾಗುತ್ತದೆ. ಎಷ್ಟೋ ಜನ ಶ್ರೀಮಂತರೂ ಇದರಲ್ಲಿ ಪಾಲುಗೊಂಡಿದ್ದಾರೆ’ ಎಂದು ಒಂದೆಡೆ ಪೂಜಾರಿಗಳು ಹೇಳಿದರೆ, ಇನ್ನೊಂದೆಡೆ ಒಕ್ಕೊರಲಿನಿಂದ ‘ಅಮ್ಮ ಕಾಡುವವರಿಗೆ (ವಿವಿಧ ಚರ್ಮರೋಗಗಳು, ಜಡೆಗಟ್ಟುವುದು ಇತ್ಯಾದಿ) ಐದು ಹೂಗಳನ್ನು ಹಾಕುವ ಸಂಪ್ರದಾಯವನ್ನು ನಾವು ನಡೆಸುತ್ತೇವೆ. ಇದು ವೇಶ್ಯೆಯರನ್ನಾಗಿ ಪರಿವರ್ತಿಸುವ ಕಾರ್ಯವಲ್ಲ; ಧಾರ್ಮಿಕ ಕೆಲಸ ಎಂದು ನಂಬಿಸುವ, ಮತ್ತೊಂದೆಡೆ “ಆ ಸಂಪ್ರದಾಯ ನಿಂತುಹೋಗಿ ಎಷ್ಟೋ ದಿನಗಳಾದವು” ಎಂದು ಹೇಳುತ್ತ ಕಾನೂನಿಗೆ ಅಂಜಿ ಆ ಎಲ್ಲ ದೀಕ್ಷಾ ವಿಧಿಗಳನ್ನು ಗುಟ್ಟಾಗಿ ನೆರವೇರಿಸುತ್ತಿದ್ದಾರೆ. ಉತ್ತರ ಕರ್ನಾಟಕದ ಎಂಟು ಜಿಲ್ಲೆಗಳು, ಮಹಾರಾಷ್ಟ್ರದ ಗಡಿಭಾಗದ ಜನರು ಎಲ್ಲಮ್ಮನಿಗೆ ನಡೆದುಕೊಳ್ಳುವುದರಿಂದ ಈ ಪ್ರದೇಶದ ಹಿಂದುಳಿದ ವರ್ಗಗಳ ಹೆಣ್ಣು ಮಕ್ಕಳನ್ನು ಬಲವಂತವಾಗಿ ಈ ಸಂಪ್ರದಾಯಕ್ಕೆ ದೂಡಿ, ಅವರು ಅನ್ನಾನ್ನಗತಿಕರಾಗಿ ಸೂಳೆಯರಾಗಲು, ಮುಂಬೈ-ಪೂನಾ-ಕೊಲ್ಲಾಪುರಗಳ ವೇಶ್ಯಾವಾಟಿಕೆಗಳಲ್ಲಿ ದಿನ ನೂಕಲು ಕಾರಣರಾಗಿದ್ದಾರೆ. ಧಾರ್ಮಿಕ ಪದ್ಧತಿಯ ಹೆಸರು ಹೇಳುತ್ತ ಶ್ರೀಮಂತರು, ಗಣ್ಯವ್ಯಕ್ತಿಗಳ ಕಾಮಪಿಪಾಸೆ, ಕಾಮಲಾಲಸೆಗಳನ್ನು ತಣಿಸಲು ಮುಗ್ಧಜನರನ್ನು ಈ ಪೂಜಾರಿಗಳು ಹಿಂಡುತ್ತಿದ್ದಾರೆ.
ಅಂಧಶ್ರದ್ಧೆ, ಒತ್ತಡ, ಅನಿವಾರ್ಯತೆ, ಆಕರ್ಷಣೆಗಳ ಕಾರಣವಾಗಿ ಹರಿಜನ ಯುವತಿಯರ ಶೋಷಣೆ ಮಾಡುತ್ತಿರುವ ಈ ಸಂಪ್ರದಾಯ ತೊಲಗಬೇಕು ಎಂಬ ಭಾವ ಅನೇ ಕ ಹಿಂದುಳಿದ ವಿದ್ಯಾವಂತರಲ್ಲಿ ಬಂದರೂ ಬ್ರಾಹ್ಮಣರಿಗಿರುವ ಬುದ್ಧಿ (ಸಾಕ್ಷರತೆ), ಕ್ಷತ್ರಿಯರಿಗಿರುವ ಅಧಿಕಾರ (ಖಡ್ಗ ಇತ್ಯಾದಿ ಆಯುಧಗಳು), ವೈಶ್ಯರಿಗಿರುವ ಹಣಬಲ ಇವರಿಗೆ ಇಲ್ಲದೆ ಪ್ರತಿಭಟಿಸಲು ಸಾಧ್ಯವಾಗುತ್ತಿಲ್ಲ. ಧರ್ಮದ ಈ ಕಬಂಧ ಬಾಹುವಿನಿಂದ ಹೆಣ್ಣುಗಳನ್ನು ಉಳಿಸಿಕೊಳ್ಳಲಾರದೆ ಕೈ-ಕೈ ಹಿಸುಕಿಕೊಳ್ಳುತ್ತಿದ್ದಾರೆ. ಸೋದರಿಯರ ಶೋಷಣೆ, ಹೆಜ್ಜೆ ಹೆಜ್ಜೆಗೂ ಪೂಜಾರಿಗಳ ಸುಲಿಗೆ ಈ ಎಲ್ಲ ವ್ಯವಹಾರಗಳನ್ನು ಕಲಂಡ ಅವರ ಮನಸ್ಸು ಜಿಗುಪ್ಸೆಗೊಂಡಿದೆ. ರೊಚ್ಚಿ ಗಿದ್ದಿದೆ. ವಿದ್ಯಾವಂತ ಯುವಕರು ಗುಡ್ಡವನ್ನು ಬಾಂಬ್‌ ಇಟ್ಟು ಸ್ಫೋಟಿಸಬೇಕು ಎನ್ನುತ್ತಾರೆ. ಪೂಜಾರಿಗಳಲ್ಲೊಬ್ಬರು ಹರಿಜನರಿಗೇ ಈ ಕಲಂಕ ತಟ್ಟಿರುವುದನ್ನು ಕಂಡು ರೋಸಿ ಹೋಗಿ ‘ಈ ರೀತಿ ಮಾಡಲು ಹೇಳುವ ಎಲ್ಲಮ್ಮ ಒಬ್ಬ ಹಾದರಗಿತ್ತಿ’ ಎಂದು ಕಿಚ್ಚನ್ನು ಹೊರಹಾಕುತ್ತಾರೆ. ಈ ಎಲ್ಲ ಕ್ರಿಯೆಗಳನ್ನು ಕಂಡ ತಿಳುವಳಿಕೆಯುಳ್ಳವರು ದೇವಿ-ಧರ್ಮಗಳಿಂದ ಜಿಗುಪ್ಸೆಗೊಂಡು ಹೇಸಿಗೆಯ ಭಾವದಿಂದ ದೂರ ಸರಿಯುತ್ತಿದ್ದಾರೆ. ‘ಎಲ್ಲಮ್ಮನ ಜಾತ್ರೆಗ ಮರ್ಯಾದಸ್ಥ ಹೆಣ್ಣುಮಕ್ಕಳು ಹೋಗಬಾರದು’ ಎಂಬ ಭಾವನೆಯನ್ನು ಹುಟ್ಟಿಸಿದ್ದಾರೆ. ಕುರಿಗಳು ‘ಕುರಿಗಳಾಗಿರುವವರೆಗೆ ಕುರಿಗಾರನಿಗೆ ಲಾಭ’ ವಾಗುವಂತೆ ದಲಿತರಲ್ಲಿ ದೇವರು-ಧರ್ಮಗಳ ಬಗ್ಗೆ ಭಯ, ಪೂಜಾರಿಗಳ ಬಗ್ಗೆ ನಂಬಿಕೆಗಳು ಇರುವವರೆಗೆ ಪೂಜಾರಿಗಳ ಕೈಚಳಕ ತಪ್ಪಿದ್ದಲ್ಲ.
ಸಾಮಾಜಿಕ ಪರಿಣಾಮಗಳು:
ಕುಟುಂಬ ಎಂದರೆ ಗಂಡ-ಹೆಂಡತಿ-ಮಕ್ಕಳು ಸೇರಿ ವಾಸಿಸುವುದು ಎಂಬುದು ಸಾಮಾನ್ಯ ವಿವರಣೆ. ಅದನ್ನು ಬುಡಮೇಲು ಮಾಡುವ ಶಕ್ತಿ ಈ ಸಂಪ್ರದಾಯಕ್ಕಿದೆ. ಇಲ್ಲಿ ಗಂಡನಿರುವುದೇ ಇಲ್ಲ, ಮಕ್ಕಳಿರುವುದೂ ಅಪರೂಪ. ಜೋಗತಿಯಾದ ತಕ್ಷಣ ಅವಳು ತಂದೆ. ಮನೆಯಿಂದ ದೂರವಾದ ಹಾಗೆ. ಹೆತ್ತ ಕರುಳಿನ ಸೆಳೆತದಿಂದಾಗಿ ತಂದೆ-ತಾಯಿಗಳು ಮಗಳು ಕಣ್ಣ ಮುಂದಿರಲಿ ಎಂಬ ಉದ್ದೇಶದಿಂದ ‘ಹೆಣ್ಣು ಮಾಡುವುದ’ಕ್ಕಾಗಿ ಮದುವೆಯಾದ ಗಂಡಸೊಬ್ಬ ತಮ್ಮ ಮಗಳನ್ನು ಇಟ್ಟುಕೊಳ್ಳಲು ಅಣಿ ಮಾಡುತ್ತಾರೆ. ‘ಕುಲಸ್ಥರನ್ನು ಕೂಡಿಕೊಂಡರೂ ಕೂಲಿ ಮಾಡೋದು ತಪ್ಪಲಿಲ್ಲ ‘ಕುಲಸ್ಥರನ್ನು ಕೂಡಿಕೊಂಡರೆ ಕುಬಸಕ್ಕೆ ಗತಿಯಿಲ್ಲ’ ಎಂಬ ಭಾವನೆಯಿರುವುದರಿಂದ, ಉಚ್ಚಕುಲಸ್ಥರು, ಹಣವಂತರನ್ನೇ ಆರಿಸುತ್ತಾರೆ. ಜೊತೆಗೆ ಇಂತಹ ಅವಕಾಶಕ್ಕಾಗಿಯೇ ಅವರೂ ಕಾಯುತ್ತಿರುತ್ತಾರೆ. ತಮ್ಮ ಕಣ್ಣಿಗೆ ಸುಂದರಿಯಾದ ಹೆಣ್ಣೊಬ್ಬಳು ಈ ಜಾತಿಗಳಲ್ಲಿ ಕಂಡರೆ ಸಾಕು, ಊರಿನ ಪೂಜಾರಿಗೋ ಇಲ್ಲ ಜೋಗತಿಗೊ ಆ ಹೆಣ್ಣನ್ನು ಎಲ್ಲಮ್ಮನ ಬಸವಿಯನ್ನಾಗಿ ಬಿಡಲು ಹೇಳಬೇಕೆಂದು ಸೂಚಿಸುತ್ತಾರೆ. ಜೋಗತಿ ಅಥವಾ ಪೂಜರಿ ದೇವಿ ಮೈಮೇಲೆ ಬಂದ ಹಾಗೆ ನಾಟಕ ಮಾಡಿ, ಆ ಹೆಣ್ಣಿಗೆ ಮುತ್ತು ಹೂರಿಸುವಂತೆ ಆಜ್ಞಾಪಿಸುತ್ತಾರೆ. ತಂದೆ-ತಾಯಿಗಳ ಭಯಭೀತಿಯಿಂದ ಒಪ್ಪುತ್ತಾರೆ. ಒಪ್ಪದಿದ್ದರೆ ಕುಲಸ್ಥರು, ಬಹಿಷ್ಕಾರ ಹಾಕುತ್ತೇವೆಂದು ಹೆದರಿಸುತ್ತಾರೆ. ‘ಒಂದು ಕುರಿ ತಗ್ಗಿಗೆ ಬಿದ್ದರೆ ಉಳಿದ ಕುರಿಗಳು ಬೀಳುವ ಹಾಗೆ’ ಅಥವಾ ಬಸವಣ್ಣನ ಮೂಗಿನೊಳಗೆ ಕೈ ಇಟ್ಟು ಚೇಳು ಕಡಿಸಿಕೊಂಡವರ ಕಥೆಯ ಹಾಗೆ. ಸಾಮಾನ್ಯೀಕರಣದ ಪ್ರಯತ್ನ ನಡೆಯುತ್ತದೆ. ಅದೂ ನಾಟದಿದ್ದರೆ ಊರಿನ ಹಿರಿಯರು (ಗೌಡ-ಕುಲಕರ್ಣಿ-ಪಟೇಲ ಇತ್ಯಾದಿ) ಊರಲ್ಲಿ ಬಾಳಗೊಡುವುದಿಲ್ಲವೆಂದೊ, ಕೂಲಿ-ನಾಲಿಗೆ ಕರೆಯುವುದಿಲ್ಲವೆಂದೊ, ಸಾಲ-ಸೋಲ ನೀಡುವುದಿಲ್ಲವೆಂದೂ ಹೇಳಿ ಜಬರಿಸುತ್ತಾರೆ. ಅದಕ್ಕೂ ಮಣಿಯದಿದ್ದಲ್ಲಿ ಹೆಣ್ಣನ್ನು ಬಲಾತ್ಕಾರದಿಂದ ಭೋಗಿಸಿ ಎಲ್ಲಮ್ಮನ ಬಸವಿಯನ್ನಾಗಿ ಮಾಡಿಸುತ್ತಾರೆ. ಒಟ್ಟಿನಲ್ಲಿ ಹಣವಂತರಿಗೂ ಹೆಣ್ಣಿನ ತಂದೆ-ತಾಯಿಗಳಿಗೂ ಮಧ್ಯೆ ಈ ಜೋಗತಿ ಅಥವಾ ಪೂಜಾರಿಗಳೇ ಹಣಕಾಸಿನ ಕರಾರು ಮಾಡುವ ಮಧ್ಯಸ್ಥಿಕೆ ವಹಿಸಿಕೊಳ್ಳುತ್ತಾರೆ. ಹೆಣ್ಣು ಮಾಡುವ ಸಮಾರಂಭದ ಮೊದಲ ರಾತ್ರಿಯ ಹಾಗೂ ಕೂಡಿಸುವ ಕೆಲ ದಿನಗಳ ಖರ್ಚನ್ನು ಸಿರಿವಂತನೇ ವಹಿಸಿಕೊಳ್ಳಬೇಕು. ಅಜೀವ ಪರ್ಯಂತ ಇಲ್ಲವೆ ತನಗೆ ಬೇಕೆನಿಸಿದಷ್ಟು ದಿನ ಈತ ಇವಳೊಡನೆ ಇರಬಹುದು. ಹೆಣ್ಣು ಅವನ ಜೊತೆ ಎಷ್ಟೇ ನಿಷ್ಠೆಯಿಂದ, ಪ್ರಾಮಾಣಿಕತನದಿಂದ ನಡೆದುಕೊಂಡರೂ ‘ಇಂಥವನ ಇಟ್ಟುಕೊಂಡವಳು’ ಎನ್ನುತ್ತಾರೆಯೇ ಹೊರತು ಕಟ್ಟಿಕೊಂಡವಳು (ಪತ್ನಿ) ಎನ್ನುವುದಿಲ್ಲ. ಪ್ರಭಾವೀವ್ಯಕ್ತಿ (ಧನಬಲ ಅಥವಾ ಅಧಿಕಾರಬಲ) ಯೊಬ್ಬ ಇಟ್ಟುಕೊಂಡಿರುವವರೆಗೆ ಅವಳ ಬಗೆಗೆ ಮಾತನಾಡಲು ಹೆದರುತ್ತಾರೆ, ಉಳಿದ ಕಾಮುಕರ ಕಾಟವಿರುವುದಿಲ್ಲ. ಅವಳ ಸಂಬಂಧಿಕರೂ ಊರಲ್ಲಿ ಮೆರೆಯಲು ಅವಕಾಶವಿರುತ್ತದೆ. ಯೌವ್ವನವಿರುವವರೆಗೆ ಇಟ್ಟುಕೊಂಡವನ ಸ್ವಾರ್ಥದ ಚಿಹ್ನೆಯಾಗಿ, ಪ್ರತಿಷ್ಠೆಯ ಗೊಂಬೆಯಾಗಿ, ಕಾಮ ತೃಪ್ತಿಯ ಭೋಗವಸ್ತುವಾಗಿ ಮೆರೆಯಬೇಕು. ಕಾಮಾಸಕ್ತಿ ತಣಿದ ಮೇಲೆ, ಯೌವನ ಹಿಂದೆ ಸರಿದಂತೆ ಸಂಬಂಧ ನಿಂತು ಹೋಗುತ್ತದೆ. ಇವಳು ಮತ್ತೇ ಬೀದಿಪಾಲು, ಜೀವನೋಪಾಯಕ್ಕಾಗಿ ಒಬ್ಬನ ಕೈಯಿಂದ ಇನ್ನೊಬ್ಬನ ಕೈಗೆ, ಇನ್ನೊಬ್ಬನ ಕೈಯಿಂದ ಮತ್ತೊಬ್ಬನ ಕೈಗೆ ದಾಟುತ್ತ ಹೋಗಬೇಕಾಗುತ್ತದೆ. ಇವಳ ನ್ನಿಟ್ಟುಕೊಂಡವ ಗಣ್ಯನಾಗಿದ್ದರೆ ಈಕೆಗೆ ಲಾಭದಾಯಕವಾಗುತ್ತದಷ್ಟೇ ಅಲ್ಲ, ಗೌರವದ-ಪ್ರತಿಷ್ಠೆಯ ಕುರುಹು, ಊರಲ್ಲಿ ಎದೆಸೆಟಿಸಿ ತಿರುಗುವ ಧೈರ್ಯ.
ಇಂಥವರ ಮಕ್ಕಳಿಗೂ ‘ಇಂಥವನಿಗೆ ಹುಟ್ಟಿದವ’ ಎನ್ನುತ್ತಾರೆಯೇ ಹೊರತು ಇಂಥವರ ಮಗ ಎನ್ನುವುದಿಲ್ಲ. ಕುಚೋದ್ಯವನ್ನು, ದೇವಿಯನ್ನು ಮಾಡಿ ಮುಸಿ ಮಲುಸಿ ನಗುತ್ತದೆ, ಕ್ರೂರ ಸಮಾಜ. ಹುಟ್ಟಿಸಿದವನ ಹೆಸರನ್ನು ದಾಖಲೆಗಳಲ್ಲಿ ಹಚ್ಚಿಕೊಳ್ಳುವ ಅಧಿಕಾರ ಈ ಮಕ್ಕಳಿಗಿಲ್ಲ. ತಾಯಿಯ ಹೆಸರನ್ನೇ ಬರೆಸಿಕೊಳ್ಳಬೇಕು. ವಿವಾಹಬಂಧನದಿಂದ ಜನಿಸಿದ ಸಂತಾನಕ್ಕೆ ಹುಟ್ಟಿನಿಂದಲೇ ಆಸ್ತಿಯ ಹಕ್ಕು ಇದ್ದರೆ ಈ ಮಕ್ಕಳಿಗೆ ಆಸ್ತಿಯಲ್ಲಿ ಪಾಲೇ ಇಲ್ಲ. ಹರಿಜನರು ಅಸ್ಪೃಶ್ಯರಾದುದರಿಂದ ಜೊತೆಗೆ ವೈವಾಹಿಕ ಬಂಧನದಿಂದ ಹೊರತಾದ ಸಂಬಂಧ ಅನೈತಿಕ ಎಂದು ಕರೆಸಿಕೊಳ್ಳುವುದರಿಂದ ಇಟ್ಟುಕೊಂಡವನ ಚಲನವಲನಗಳು ರಾತ್ರಿ ಮಾತ್ರ. ಹೀಗಾಗಿ ತಂದೆ-ಮಕ್ಕಳ ಸಾಮೀಪ್ಯ-ಪ್ರೀತಿ ಸಂಬಂಧಗಳು ಬೆಳೆಯುವುದೇ ಇಲ್ಲ. ಈ ರೀತಿ ಮುತ್ತು ಹೊರುವ ಸಂಪ್ರದಾಯ ಇರುವವರ ಮನೆಗೆ ಹೆಣ್ಣನ್ನು ಕೊಡುವುದಕ್ಕೂ ತೆಗೆದುಕೊಳ್ಳುವುದಕ್ಕೂ ನಿರಾಕರಿಸುತ್ತಾರೆ. ಹೀಗಾಗಿ ಇವರ ಮಕ್ಕಳ ಮದುವೆಯದೊಂದು ಜಟಿಲ ಸಮಸ್ಯೆ. ಒಂದೋ ಇಂಥ ಸಂಪ್ರದಾಯ ಇರುವ ಮನೆತನದವರೊಂದಿಗೆ ಸಂಬಂಧ ಬೆಳೆಸಬೇಕು. ಇಲ್ಲವೇ ಜೀವನವಿಡೀ ಅವಿವಾಹಿತರಾಗಿ ಉಳಿಯಬೇಕು. ಅದೂ ಸಾಧ್ಯವಾಗದಿದ್ದರೆ ತಾವೂ ತಾಯಿಯ ಹಾದಿಯನ್ನೇ ತುಳಿಯಬೇಕು. ಅವರೆಷ್ಟೇ ಬುದ್ಧಿವಂತರಿರಲಿ, ಸಾಕ್ಷರರಿರಲಿ, ಹಣವಂತರಿರಲಿ ಅವರನ್ನು ಕೀಳುಭಾವನೆಯಿಂದಲೇ ಕಾಣಲಾಗುತ್ತದೆ. ಸಮಾಜ ಅವರನ್ನೆಂದೂ ಪುರಸ್ಕರಿಸುವುದಿಲ್ಲ. ‘ಚಪ್ಪಲಿ ಚಪ್ಪಲೀನೆ, ಟೊಪ್ಪಿಗಿ ಟೊಪ್ಪಿಗೇನೆ’ ಯಾವುದನ್ನು ಎಲ್ಲಿ ಹಾಕಿಕೊಳ್ಳಬೇಕೋ ಅಲ್ಲೇ ಹಾಕಿಕೊಳ್ಳಬೇಕು ಎನ್ನುವ ತಾರ್ಕಿಕ ಉತ್ತರ ಸದಾಸಿದ್ಧ.
ಈ ರೀತಿ ಉಚ್ಚ ವರ್ಣೀಯರಿಗೂ ದಲಿತರಿಗೂ ಸಂಬಂಧ ಏರ್ಪಡುವುದರಿಂದ ಸಂಸ್ಕೃತೀಕರಣ ಸಾಧ್ಯವಾಗುತ್ತದೆ, ರಾಜಕೀಯ ಪ್ರಾಬಲ್ಯ ಉಂಟಾಗುತ್ತದೆ, ವಿದ್ಯಾವಂತರಾಗಲು ಸಾಧ್ಯವಿದೆ ಎನ್ನುವ ವಾದಗಳಿವೆ. ಆದರೆ ಇವೆಲ್ಲವೂ ಸುಳ್ಳುನಂಬಿಕೆಗಳು. ಧನವಂತರಿಂದ ಜೋಗತಿಯರು ಹಾಗೂ ಅವರ ಮಕ್ಕಳು ಹಣ-ಒಡವೆಗಳನ್ನು ಕ್ವಚಿತ್ತಾಗಿ ಪಡೆಯಬಹುದೇ ಹೊರತು ಉಳಿದೆಲ್ಲವೂ ಶುದ್ಧ ಸುಳ್ಳು. ಸುಸಂಸ್ಕೃತವಾಗುವುದಾಗಲಿ, ವಿದ್ಯಾವಂತರಾಗುವುದಾಗಲಿ ಅವರವರ ಮನೋಧಾರ್ಡ್ಯವನ್ನು, ಮನೋನಿಶ್ಚಯವನ್ನು ಅವಲಂಬಿಸಿದೆ. ಇಂದು ಮೇಲೆ ಬಂದಿರುವ ವಿದ್ಯಾವಂತರಾಗಿರುವ, ಅಧಿಕಾರಿಗಳೂ-ಮಂತ್ರಿಗಳೂ ಆಗಿರುವ ಜೋಗತಿಯರ ಮಕ್ಕಳು ಆ ಸ್ಥಾನಗಳನ್ನು ಹೊಂದುವುದಕ್ಕೆ ಅವರ ಪ್ರಯತ್ನ, ಸರಕಾರದ ಮೀಸಲಾತಿ ಹಾಗೂ ಧನ ಸಹಾಯಗಳು ಕಾರಣ ಎನ್ನದೇ ಗತ್ಯಂತರವಿಲ್ಲ.
ಇನ್ನೊಂದು ಅಮಾನುಷವಾದ ಮೃಗೀಯ ವರ್ತನೆಯನ್ನು ನಾವಿಲ್ಲಿ ಕಾಣಬಹುದು. ಇವರ ಜೊತೆ ಸಂಬಂಧ ಇಟ್ಟುಕೊಳ್ಳುವವರಿಗೆ ವಯಸ್ಸಿನ ನಿರ್ಬಂಧವಿಲ್ಲದಿರುವುದರಿಂದ ಕೆಲವು ಬಾರಿ ತಂದೆ-ಮಕ್ಕಳಿಬ್ಬರೂ ಒಬ್ಬಳೊಡನೆ ಸಂಬಂಧ ಇಟ್ಟುಕೊಳ್ಳುವ ನಾಗರಿಕ ಸಮಾಜದಲ್ಲಿ ನಿಷಿದ್ಧವಾದ ರೀತಿಯೂ ಕಂಡುಬಂದಿದೆ. ಕ್ವಚಿತ್ತಾಗಿ ಈ ರೀತಿ ನಡೆದರೂ ಮನುಷ್ಯನ ನೈತಿಕ ಮೌಲ್ಯಗಳನ್ನೇ ಇದು ಬದಲಾಯಿಸುತ್ತದೆ ಎಂಬುದನ್ನು ಅಲ್ಲಗಳೆಯುವಂತಿಲ್ಲ. ಒಬ್ಬ ಗರತಿ ಎಷ್ಟೇ ಸುಂದರಿಯಾಗಿದ್ದರೂ ಕಾಮುಕವ್ಯಕ್ತಿ ಅವಳೆಡೆ ಕಣ್ಣೆತ್ತಿ ನೋಡಲು ಹಿಂಜರಿಯುತ್ತಾನೆ. ಆದರೆ ಸುಂದರಿಯದ ಹೆಣ್ಣು ಎಲ್ಲಮ್ಮನ ಬಸವಿಯಾಗಿದ್ದರೆ ಎಂಥ ನಿಶ್ಚಲ ಮನಸ್ಸಿನ ಗಂಡಸಿದ್ದರೂ ಮನಸ್ಸು ಹೊಯ್ದಾಡುತ್ತದೆ. ಕಣ್ಣುಗಳಲ್ಲಿ ಕಾಮುಕತೆ ಮಿಂಚುತ್ತದೆ, ನಾಲಿಗೆ ತುಟಿಗಳನ್ನು ಸವರುತ್ತದೆ. ಹೀಗಾಗಿ ಮನುಷ್ಯನ ನೈತಿಕ ಅಧಃಪತನಕ್ಕೆ ಈ ಸಂಪ್ರದಾಯ ಬಹುವಾಗಿ ಕಾರಣವಾಗುತ್ತದೆ ಎಂದೇ ಹೇಳಬೇಕಾಗುತ್ತದೆ.
ಮುಂಬಯಿಯ ಕಾಮಾಟಿಪುರ, ಫೋರ್ನಾಸ್‌ ರಸ್ತೆ, ಫಾಕ್ಲಂಡ್‌ ರಸ್ತೆ, ಸುಕ್ಲಾಜಿ ರಸ್ತೆ, ಬ್ಯಾಪ್ಟಿ ರಸ್ತೆಗಳ ನಿಬಿಡವಾಗಿರುವ ವೇಶ್ಯಾಗೃಹಗಳು ಹಾಗೂ ಪೂನಾ, ಕೊಲ್ಲಾಪುರ ಇತ್ಯಾದಿ ಊರುಗಳಲ್ಲಿ ವಾಸಿಸುವ ಕೆಲವು ಜನ ದೇವದಾಸಿಯರು ನೇರವಾಗಿ ವೇಶ್ಯಾ ವೃತ್ತಿಯನ್ನೇ ನಡೆಸಿಕೊಂಡು ಹೋಗುತ್ತಿದ್ದಾರೆ. ಊರಲ್ಲಿ ದೇಹ ಮಾರಾಟಕ್ಕಿಳಿದರೆ ಜನ ನಿಕೃಷ್ಟವಾಗಿ ಕಾಣುತ್ತಾರೆ  ಅಲ್ಲದೇ ಹಣವನ್ನು ಗಳಿಸಲಾಗುವುದಿಲ್ಲ ಎಂದೇ ಇವರು ದೊಡ್ಡ ದೊಡ್ಡ ಪಟ್ಟಣಗಳಿಗೆ ಹೋಗಿ ವಾಸಿಸುತ್ತಾರೆ ಎನ್ನುವುದು ಗಮನಾರ್ಹ. ವರ್ಷಕ್ಕೊಮ್ಮೆ ಅಥವಾ ಎರಡು ಬಾರಿ ಮಾತ್ರ ತಮ್ಮ ಊರುಗಳನ್ನು ಸಂದರ್ಶಿಸುತ್ತಾರೆ. ವೇಶ್ಯಾವೃತ್ತಿ ಗಣನೀಯವಾಗಿ ಹೆಚ್ಚಲು ಇವರು ಕಾರಣವಾಗಿದ್ದಾರೆ ಎನ್ನಬಹುದು ಅಷ್ಟೆ.
ಆರ್ಥಿಕ ಪರಿಣಾಮಗಳು:
ಚಾತುರ್ವರ್ಣ್ಯ ಪದ್ಧತಿಯಲ್ಲಿ ಅಂತ್ಯಜರು, ಪಂಚಮರು ಎಂದು ಕರೆಸಿಕೊಂಡವರೇ ಹೆಚ್ಚಾಗಿ ಜೋಗತಿಯರಾಗುತ್ತಾರೆ. ಮೇಲ್ಕಾಣಿಸಿದ ಪದ್ಧತಿಯ ಪರಿಣಾಮವಾಗಿ ಆರ್ಥಿಕವಾಗಿ ಹಿಂದುಳಿದವರು, ಅನಿವಾರ್ಯರಾಗಿ ಪ್ರತಿಯೊಂದಕ್ಕೂ ಮತ್ತೊಬ್ಬರನ್ನು ಅವಲಂಬಿಸಬೇಕಾಯಿತು. ಈ ಜನಕ್ಕೆ ಸಾಕಷ್ಟು ಶಿಕ್ಷಣವಿಲ್ಲದ್ದರಿಂದ ನೌಕರಿಯಿಲ್ಲ, ಅಳಲು ಅಧಿಕಾರವಿಲ್ಲ, ವ್ಯಾಪಾರ ಮಾಡಲು ಹಣವಿಲ್ಲ, ಊಳಲು ಭೂಮಿ-ಸೀಮೆಗಳಿಲ್ಲ; ಹೀಗಾಗಿ ಆಸ್ತಿ-ಪಾಸ್ತಿಗಳನ್ನು ಗಳಿಸುವುದು ಸಾಧ್ಯವೇ ಇಲ್ಲ. ಇಂಥವರ ಮಕ್ಕಳಾದ ಜೋಗತಿಯರ ಪರಿಸ್ಥಿತಿ ಇನ್ನೇನಾಗಲು ಸಾಧ್ಯ? ಗಂಡನಿಲ್ಲದೆ ದುಡಿದು ತಂದು ಹಾಕುವವರಿಲ್ಲದೆ ಬದುಕು ಒಂದು ಬೃಹದಾಕಾರದ ಪ್ರಶ್ನೆಯಾಗುತ್ತದೆ ಇವರಿಗೆ. ಎಲ್ಲ ಗಳಿಕೆಯ ದಾರಿಗಳೂ ಮುಚ್ಚಿದಾಗ ಸಿರಿವಂತರ ಹೊಲಗಳಲ್ಲಿ ಕೂಲಿ ಮಾಡಬೇಕು. ಅವರ ಕಣ್ಣುಗಳೋ ಇವರ ದೇಹದ ಮೇಲೆ. ಅನಿವಾರ್ಯವಾಗಿ ದೇಹ ಮಾರಾಟಕ್ಕೇ ಇಳಿಯಬೇಕು. ತನ್ನ ಹೊಟ್ಟೆಯ ಜೊತೆಗೆ ಮಕ್ಕಳ ಹೊಟ್ಟೆಗೂ ತುತ್ತುಕೂಳು ಕಾಣಿಸಬೇಕು. ಇಟ್ಟುಕೊಂಡವ ಸಿರಿವಂತನಿದ್ದರೆ ಅಲ್ಪ ಮಟ್ಟಿನ ಸುಸ್ಥಿತಿ ಇರುತ್ತದೆ. ಅನ್ನ-ವಸತಿಗಳ ಸಮಸ್ಯೆಯಿರುವುದಿಲ್ಲ. ಇದು ಅಪರೂಪ. ಕಣ್ಣೀರಿನಲ್ಲಿ ಕೈ ತೊಳೆಯುವ ಪ್ರಸಂಗಗಳೇ ಅಧಿಕ. ಆರ್ಥಿಕ ಅನುಕೂಲತೆಯಿದ್ದರೆ ವಿರಾಮದಜೀವನ ನಡೆಸಬಹುದು ಇಲ್ಲದಿದ್ದರೆ ಬಡತನದ ಬೇಗೆಯಲ್ಲಿಯೇ ಬೇಯಬೇಕು. ಬಿಸಿಲು ಗಾಳಿ-ಮಳೆ-ಚಳಿಗಳೆನ್ನದೆ ದಿನವೆಲ್ಲಾ ದುಡಿದರೂ ಗೇಣು ಹೊಟ್ಟೆ ತುಂಬದು. ಹೀಗಾಗಿ ವೇಶ್ಯಾವೃತ್ತಿ ಕೊನೆಗೆ ಭಿಕ್ಷಾವೃತ್ತಿಯೇ ಗತಿ.
ಪಟ್ಟಣಗಳಲ್ಲಿರುವ ಹೆಣ್ಣುಗಳು ಉಳಿದ ಬೆಲೆವೆಣ್ಣುಗಳ ಜೊತೆ ಸ್ಪರ್ಧೆಗಿಳಿಯಬೇಕು. ತಿಂಗಳಿಗೆ ೧೦೦-೧೫೦ರ ಗಳಿಕೆ ಯಾತಕ್ಕೂ ಸಾಲದು. ಇದರಲ್ಲಿಯೇ ಊಟ-ತಿಂಡಿ-ವಸ್ತ್ರ-ಬಾಡಿಗೆ, ಅಲಂಕಾರ, ಮನೋರಂಜನೆ, ವೈದ್ಯಕೀಯ ಖರ್ಚು-ವೆಚ್ಚಗಳನ್ನೂ ಸರಿದೂಗಿಸಬೇಕು. ಬಹುತೇಕ ಸಾಲದಲ್ಲಿಯೇ ನರಳುತ್ತಾರೆ. ವೇಶ್ಯಾ ಗೃಹಗಳಲ್ಲಿದ್ದರೆ ಊಟ-ವಸತಿ-ಬಗ್ಗೆ, ಅಲಂಕಾರ ಸಾಮಗ್ರಿಗಳ ಸಮಸ್ಯೆಯಿಲ್ಲ. ಆದರೆ ಮನೆಯವರಿಗೆ ಹಣ ಕಳುಹಿಸಬೇಕು.
ಈ ಸಂಪ್ರದಾಯದಿಂದ ಆರ್ಥಿಕವಾಗಿ ಸುಧಾರಿಸುವವರು ಪಾಲಕರು, ಪೂಜಾರಿಗಳು ಮತ್ತು ಘರವಾಲಿಗಳು ಮಾತ್ರ. ಇತ್ತೀಚೆಗೆ ಕಾನೂನಿನ ಮೂಲಕ ಇದಕ್ಕೆ ಬಹಿಷ್ಕಾರ ಹಾಕುವುದರಿಂದ ಇವರಿಗೆ ಇನ್ನಷ್ಟು ಸಹಾಯವಾಗಿದೆ. ಜೊತೆಗೆ ಪೋಲೀಸರೂ ಲಾಭ ಗಳಿಸುವುದರಲ್ಲಿ ಶಾಮೀಲಾಗಿದ್ದಾರೆ.
ಸಾರ್ವಜನಿಕರ ಕೂಗು, ಕಾನೂನಿನ ನಿರ್ಬಂಧತೆಗಳು ಮುತ್ತು ಹೊರಿಸುವುದನ್ನು ನಿಷೇಧಿಸಿದ್ದರೂ ಅದು ಇನ್ನೂ ಹೆಚ್ಚು ಗುಟ್ಟಾಗಿ ನಡೆಯುತ್ತಿದೆ. ಜೊತೆಗೆ ಗುಟ್ಟಿನಲ್ಲಿ ನಡೆದಷ್ಟೂ ದೀಕ್ಷಾ ನೀಡಿಕೆಗಾಗಿ ಪೂಜಾರಿಗಳ ಧನಬೇಡಿಕೆ ಹೆಚ್ಚುತ್ತಿದೆ. ಜೊತೆಗೆ ಪ್ರತಿವರ್ಷ ವೃತ್ತಿಯಲ್ಲಿರುವವರು ಇಂತಿಷ್ಟು ಹಣವನ್ನು ಪೂಜಾರಿಗಳಿಗೆ ಒಪ್ಪಿಸಬೇಕೆಂಬ ಕರಾರೂ ಇರುತ್ತದಂತೆ. ಹೆಣ್ಣು ಮಾಡುವ ಕ್ರಿಯೆಗೆ ಹಣವಂತರನ್ನು ಒಪ್ಪಿಸುವುದಾಗಲಿ, ಹೆಣ್ಣುಗಳನ್ನು ವೇಶ್ಯಾವಾಟಿಕೆಗಳಿಗೆ ಮಾರುವಾಗ ಆಗಲಿ ಮಧ್ಯಸ್ಥಿಕೆ ವಹಿಸುವವರು ಪೂಜರಿಗಳೇ ಆದುದರಿಂದ ಅಲ್ಲಿಯೂ ಹಣ ಲಪಟಾಯಿಸುತ್ತಾರೆ. ಇನ್ನು ಘರವಾಲಿಗಳು ಊಟ-ವಸತಿ ವೆಚ್ಚಗಳನ್ನು ಮುರಿದು ಕೈಗೆ ಒಂದಿಷ್ಟು ಹಣವನ್ನು ಹಾಕಿ ಉಳಿದುದನ್ನು ತಾವೇ ಕಬಳಿಸಿ ಶ್ರೀಮಂತರಾಗುತ್ತಾರೆ. ಪೋಲೀಸರು ಕಾನೂನಿನ ಹೆದರಿಕೆ ಹಾಕಿ ಪೂಜಾರಿಗಳು, ಪಾಲಕರು, ಘರವಾಲಿಗಳು ಅಷ್ಟೇ ಅಲ್ಲ ಈ ಹೆಣ್ಣುಮಕ್ಕಳಿಂದಲೂ ಹಣವಸೂಲಿ ಮಾಡಿ ತಮ್ಮ ಹೊಟ್ಟೆ ಬೆಳೆಸುತ್ತಾರೆ. ಒಟ್ಟಿನಲ್ಲಿ ಈ ಹೆಣ್ಣುಮಕ್ಕಳ ಆರ್ಥಿಕ ಪರಿಸ್ಥಿತಿ ಏನೇನೂ ಸುಧಾರಿಸಿಲ್ಲ, ಸುಧಾರಿಸುವುದೂ ಇಲ್ಲ.
ನಮ್ಮಂತೆ ಅವರ ಬಗ್ಗೆ ಬರೆಯುವವರಿಗೆ ಚಲನಚಿತ್ರ ತೆಗೆಯುವವರಿಗೆ ಕೂಡ ಲಾಭವಿದೆ.
ಮಾನಸಿಕ ಪರಿಣಾಮಗಳು:
ದೇವತೆಯ ರಕ್ಷೆಯಲ್ಲಿ ದೇಹ ಮಾರಾಟಕ್ಕಿಳಿದ ಇವರು ‘ಸ್ವಚ್ಛಂದ ಲೈಂಗಿಕ ಪ್ರವೃತ್ತಿ ತಮ್ಮ ಹಕ್ಕು’ ಲೈಂಗಿಕ ಆರಾಧನೆಯೂ ಒಂದು ಬಗೆಯ ದೇವಿಯ ಸೇವೆ ಎಂದು ಭಾವಿಸಿದ್ದಾರೆ. ಅದಕ್ಕಾಗಿ ಯಾವುದೇ ರೀತಿಯ ಅಂಜಿಕೆ-ಅಳುಕುಗಳಿಲ್ಲ.. ಮನೆಯವರ ಜೊತೆಗೆ, ನೆರೆಹೊರೆಯವರ ಜೊತೆಗೆ, ಊರವರ ಜೊತೆಗೆ ಒಳ್ಳೆಯ ಸಂಬಂಧಗಳನ್ನು ಹೊಂದಿದ್ದಾರೆ. ಹೀಗಾಗಿ ಹೆಚ್ಚು ಜನ ತಮ್ಮ ಉದ್ಯೋಗವನ್ನು ಪ್ರೀತಿಸುತ್ತಾರೆ. ಕೆಲವೇ ಜನ ತಾವು ಪಡೆದು ಬಂದದ್ದು ಎಂದುಕೊಂಡರು, (ಕೈ ಬೆರಳ ಮೇಲೆ ಎಣಿಸುವಷ್ಟು ಜನ) ಕ್ವಚಿತ್ತಾಗಿ ಮೆಚ್ಚುವುದಿಲ್ಲ. ಗಂಡ-ಸಂಸಾರ ಎನ್ನುವ ಆಸಕ್ತಿ-ಆಸೆ-ಆಕಾಂಕ್ಷೆಗಳು ಇಲ್ಲದಿರುವುದರಿಂದ ಮಾನಸಿಕ ರೋಗಿಗಳಾಗುವ ಪ್ರಶ್ನೆಯೇ ಇಲ್ಲ. ಆ ಜೀವನಕ್ಕೆ ಅವರು ಒಗ್ಗಿಕೊಂಡಿದ್ದಾರೆ. ಮದುವೆಯಾಗಲು ಇಚ್ಛಿಸುತ್ತೀರಾ? ಎಂದರೆ ಬಹಳಷ್ಟು ಜನ ‘ಒಬ್ಬ ಗಂಡಸಿನ ದಬ್ಬಾಳಿಕೆಯಲ್ಲಿ ಹೊಡೆಸಿಕೊಂಡು ಬಡಿಸಿಕೊಂಡು ಬಾಳುವುದಕ್ಕಿಂತ ಈ ಜೀವನವೇ ಒಳ್ಳೆಯದು’ ಎಂಬ ಉತ್ತರವನ್ನು ನೀಡುತ್ತಾರೆ. ಕೆಲವರಿಗೆ ಮತ್ರ (ವಿಧವೆಯರು, ಗಂಡ ಬಿಟ್ಟವರು ಇತ್ಯಾದಿ) ಗಂಡ-ಮಕ್ಕಳು-ಸಂಸಾರದ ಬಗ್ಗೆ ಆಸಕ್ತಿ ಇದ್ದು, ಈ ಸಂಪ್ರದಾಯಕ್ಕೆ ಸೇರಿದ್ದು ತಮ್ಮ ಕರ್ಮವೆಂದು ನಿಟ್ಟುಸಿರು ಬಿಡುತ್ತಾರೆ. ಕೆಲವರು ಇವರನ್ನು ಮದುವೆಯಾಗಲು ಮುಂದೆ ಬಂದರೂ ಇವರಿಗೇ ದಂಧೆಯನ್ನು ಬಿಡಲು ಮನಸ್ಸಿಲ್ಲ ಅಥವಾ ಎಲ್ಲಮ್ಮನ ಭಯ ಕಾಡುತ್ತದೆ. ಆದರೆ ಅನುಭವದ ಬಲದಿಂದ ತಮ್ಮ ಮಿಕ್ಕಳು ದೇಹ ಮಾರಾಟಕ್ಕಿಳಿಯಬಾರದೆಂದು ಮದುವೆ ಮಾಡಿಕೊಡಲು ಇಚ್ಛಿಸುತ್ತಾರೆ.
ಬಹುತೇಕ ಜನ ಜೋಗಪ್ಪಗಳು ಮಾತ್ರ ಮಾನಸಿಕ ರೋಗಿಗಳು (          ) ಎನ್ನುವುದು ಸ್ಪಷ್ಟ. ಎಲ್ಲರೂ ಒಂದಲ್ಲ ಒಂದು ರೀತಿಯ ತಿಕ್ಕಲು ಸ್ವಭಾವವನ್ನೇ ವ್ಯಕ್ತಪಡಿಸುತ್ತಾರೆ.
ಜೋಗತಿಯರ ಸಂತಾನ ಮಾತ್ರ ತುಂಬ ಮಾನಸಿಕ ಹಿಂಸೆಯನ್ನು ಅನುಭವಿಸಬೇಕಾಗುತ್ತದೆ. ತಂದೆ ಯಾರು? ತಂದೆಯ ಪ್ರೀತಿ ಎಂಥಹದು? ಎಂಬ ಭಾವನೆಗಳಿಂದ ವಂಚಿತರಾಗುವುದರ ಜೊತೆಗೆ ಸಮಾಜದ ಟೀಕೆ-ಟಿಪ್ಪಣಿ, ನಿಂದೆ-ಗೇಲಿಗಳನ್ನು ಕೇಳಬೇಕಾಗುತ್ತದೆ. ಬಾಲ್ಯಾವಸ್ಥೆಯಲ್ಲಿ ಜನರ ಕುಹಕ, ಸಹಪಾಠಿಗಳ ಮುಸಿ ಮುಸಿ ನಗುವಿಕೆಗಳು ಅವರನ್ನು  ಅಧೀರರನ್ನಾಗಿಸುತ್ತವೆ. ಒಬ್ಬ ಹೇಳಿದಂತೆ ‘ಪಾಟೀ ಪೆನ್ಸಿಲ್‌ ಕೊಡ್ತಿಯೋ ಇಲ್ಲೊ, ಇಲ್ಲಾರ ನಿಮ್ಮವ್ವ ಯಾರಂತ ಎಲ್ಲರಿಗೂ ಹೇಳಿ ಬಿಡ್ತೀನಿ’ ಎನ್ನುವ ಕೀಟಲೆಗೆ ಒಳಗಾಗುವ ಇವರಲ್ಲಿ ಸಹಜವಾಗಿ ನೈಚ್ಯಾನುಸಂಧಾನ ಪ್ರವೃತ್ತಿ ಬೆಳೆದು ಬಿಡುತ್ತದೆ, ಬಾಲಾಪರಾಧಿಗಳಾಗಲು ಸಹಾಯ ಮಾಡುತ್ತದೆ.
ದೈಹಿಕ ಪರಿಣಾಮಗಳು:
ತಮ್ಮ ತಮ್ಮ ಊರುಗಳಲ್ಲಿಯೇ ವಾಸಿಸುವವರಿಗೆ ಹೆಚ್ಚಿನ ದೈಹಿಕ ಪರಿಣಾಮಗಳು ಉಂಟಾಗುವುದಿಲ್ಲ. ಸಾಮಾನ್ಯ ಸ್ತ್ರೀಯರ ದೇಹಸ್ಥಿತಿಯನ್ನೇ ಹೆಚ್ಚು ಹೋಲುತ್ತದೆ ಇವರ ಆರೋಗ್ಯ. ದೊಡ್ಡ ದೊಡ್ಡ ಪಟ್ಟಣಗಳಲ್ಲಿ ವಾಸಿಸುವವರು ಮಾತ್ರ ದೈಹಿಕ ನ್ಯೂನತೆಗಳಿಂದ ಬಳಲುತ್ತಾರೆ. ಇವರು ಗರ್ಭಿಣಿಯರಾಗುವುದು ಕ್ವಚಿತ್ತಾಗಿ, ಗರ್ಭಪಾತಗಳು ಜಾಸ್ತಿ, ಹುಟ್ಟಿದರೂ ಸತ್ತುಹುಟ್ಟುವ ಮಕ್ಕಳು ಹೆಚ್ಚು. ಜೊತೆಗೆ ಸರಿಯಾಗಿ ಜೋಪಾನ ಮಾಡದಿರುವುದರಿಂದ ಬದುಕಿ ಉಳಿಯುವವರ ಸಂಖ್ಯೆ ಬಹಳ ಕಡಿಮೆ.
ಈ ಸಂಪ್ರದಾಯ ಇತ್ತೀಚೆಗೆ ವೇಶ್ಯಾವೃತ್ತಿಗೆ ತಿರುಗುತ್ತಿರುವುದರಿಂದ ಬಹು ಮುಖ್ಯ ಹಾಗೂ ಅಪಾಯಕಾರಿ ಪರಿಣಾಮವೆಂದರೆ ಗುಹ್ಯರೋಗಗಳ ಹರಡುವಿಕೆ. ಮಲೇರಿಯಾ, ಕ್ಷಯಗಳನ್ನು ಬಿಟ್ಟರೆ ಈಗ ತ್ವರಿತ ಗತಿಯಿಂದ ಹರಡುತ್ತಿರುವ ಮಹತ್ತರ ಅಂಟುರೋಗವಿದು. ಭಾರತದಲ್ಲಿ ಪ್ರತಿವರ್ಷ ೮೦,೦೦೦ಕ್ಕೂ ಹೆಚ್ಚು ರೋಗಿಗಳ ವರದಿಯಾಗುತ್ತಿದೆ. ವರದಿಯಾಗದವು ಇನ್ನೆಷ್ಟೋ? ತಡೆಗಟ್ಟಲು ಸಮನಾದ ವೈದ್ಯಕೀಯ ಸೌಲಭ್ಯವೂ ಇಲ್ಲ. ಸಿಫಿಲಿಸ್‌, ಚಾಂಕ್ರೈಡ್‌, ಗನೋರಿಯಾ, ಲಿಂಫೊ ಗ್ಯ್ರಾನ್ಯುಲೋಮ್‌ ವೆನೆರಿಯಮ್‌, ಹರ್ಪ್ಸ್ ಇತ್ಯಾದಿ ಹೆಸರಿನ ಇವುಗಳಲ್ಲಿ ಹೆಚ್ಚು ಹಾನಿಕರವಾದವು, ಮಾನವ ಕುಲವನ್ನೇ ನುಂಗಿ ನೀರು ಕುಡಿಯುವಷ್ಟು ತೀಕ್ಷ್ಣವಾಗಿರುವವು ಎರಡು. ಒಂದು ಪರಂಗಿ ರೋಗ (?) ಇನ್ನೊಂದು ಮೇಹರೋಗ (?). ಪರಂಗಿ ರೋಗವು ಹೆಚ್ಚು ಅಪಾಯಕಾರಿ. ಇದರಿಂದ ಕಣ್ಣು ಕುರುಡಾಗುವುದು, ಕಿವುಡುತನ, ಕೈಕಾಲು ಊನವಾಗುವುದು, ಅಕಾಲಮರಣ, ಮಕ್ಕಳ ಸತ್ತುಹುಟ್ಟುವಿಕೆ, ಮುಂತಾದ ನ್ಯೂನತೆಗಳು ಉಂಟಾಗುತ್ತವೆ. ಮೇಹರೋಗ ಅದರಷ್ಟು ಭಯಂಕರವಲ್ಲದಿದ್ದರೂ ಅನಾರೋಗ್ಯ ಮತ್ತು ನಪುಂಸಕತ್ವ ಮುಂತಾದ ಊನಗಳನ್ನು ಉಂಟು ಮಾಡುತ್ತದೆ. ನಗರೀಕರಣ ಮತ್ತು ಕೈಗಾರಿಕೆಗಳು ಈ ರೋಗಗಳ ಹರಡುವಿಕೆಗೆ ಇನ್ನೂ ಹೆಚ್ಚು ಸಹಾಯ ಮಾಡುತ್ತಲಿವೆ. ಯುವ ಕಾಲೇಜು ವಿದ್ಯಾರ್ಥಿಗಳಲ್ಲಿಯೂ ಗುಹ್ಯರೋಗಗಳ ಪ್ರಮಾಣ ಗಾಬರಿಗೊಳಿಸುವ ಸಂಖ್ಯೆಯಲ್ಲಿ ಏರುತ್ತಿದೆ. ತಡ ಮಾಡದೆ ಸರಿಯಾದ ಕ್ರಮವನ್ನು ಕೈಕೊಂಡ ಹೊರತು ಪೂರ್ಣ ಮಾನವಕೋಟಿಯೇ ಈ ರೋಗಗಳ ಸುಳಿಗೆ ಸಿಲುಕುವ ಕಾಲ ದೂರವಿಲ್ಲ.
ಪ್ರತಿಯೊಂದು ಸಂಪ್ರದಾಯಕ್ಕೆ ಲಾಭ ಹಾನಿ, ಒಳ್ಳೆಯ ಪರಿಣಾಮ-ದುಷ್ಪರಿಣಾಮಗಳೆರಡೂ ಇರುವಂತೆ ಈ ಸಂಪ್ರದಾಯಕ್ಕೂ ಇದೆ ಎನ್ನುವುದನ್ನು ಮರೆಯುವಂತಿಲ್ಲ. ನೀತಿಗೆಟ್ಟವರು, ಅವಿವಾಹಿತ ತಾಯಂದಿರು ಸಂತಾನದ ಸೂಕ್ತ ಪಿತೃತ್ವಕ್ಕಾಗಿ ಈ ಸಂಪ್ರದಾಯದ ಅಡಿಯಲ್ಲಿ ನುಸುಳಿಕೊಂಡರು. ನಪುಂಸಕರು, ಉಭಯಲಿಂಗಿಗಳು, ಕುರೂಪಿಗಳು (ಜಡೆ-ರೋಗಿಷ್ಟರು ಇತ್ಯಾದಿ), ವಿಧವೆಯರು, ಅಂಗವಿಕಲರು ತಮ್ಮ ಜೀವನೋಪಾಯಕ್ಕಾಗಿ ಈ ಧಾರ್ಮಿಕ ಭಿಕ್ಷಾವೃತ್ತಿಯನ್ನು ಕೈಕೊಂಡರು. ಇದರ ಅಡಿಯಲ್ಲಿಯೇ ಎಲ್ಲಮ್ಮನ ಕುರಿತಾದ ಬೃಹತ್‌ ಜಾನಪದ ಸಾಹಿತ್ಯ ಸೃಷ್ಟಿಗೊಂಡಿತು. ಶೃತಿ-ಚೌಡಿಕೆಗಳ ಹಿನ್ನೆಲೆಯಲ್ಲಿ ಹಿಮ್ಮೆಳ-ಮುಮ್ಮೇಳಗಳಿಂದ ಕೂಡಿದ ಹಾಡುಗಾರಿಕೆ ಬಳೆದು ಬಂದಿತು. ತಲೆಯ ಮೇಲೆ ಬಿಂದಿಗೆ ಹೊತ್ತು ಕೈಗಳ ಆಸರೆಯಿಲ್ಲದೆ ಕುಣಿಯುವ ನೃತ್ಯದ ವಿಕಾರ ರೀತಿಯು ಬೆಳೆಯುವುದಕ್ಕೆ ಕಾರಣವಾಯಿತು ಎನ್ನುವುದು ಗಮನಾರ್ಹ.
ಸಮಾಜದ ಕೆಲವರಿಗೆ ಈ Ventillation ಅಗತ್ಯ ಎನ್ನುವವರೂ ಇದ್ದಾರೆ. ಆದರೆ ಅದಕ್ಕೆ ಧಾರ್ಮಿಕ ರಕ್ಷೆ ಏಕೆ? ದಲಿತರೇ ಅದಕ್ಕೆ ಬಲಿಯಾಗಬೇಕೇ? ಎನ್ನುವುದು ನನ್ನ ಪ್ರಶ್ನೆ. 
ದೇವದಾಸಿ ಸಂಪ್ರದಾಯದ ಪ್ರೇರಣೆಗಳು
ಹೀಗೆ ಕುಮಾರರಾಮನ ಶಾಪದ ಫಲವಾಗಿ ಡೊಂಬರ ಮನೆತನದ ಹೆಣ್ಣು ಮಕ್ಕಳು ಸೂಳೆಯರಾಗಬೇಕಾಯಿತು. ಈ ಡೊಂಬರು ಮೂಲತಃ ಶೆಟ್ಟಿ ತೆಲಗರು ಎಂದು ಹೇಳಿ ಕೊಳ್ಳುತ್ತಾರೆ.
[1]ಇವರಲ್ಲಿ  ಡೊಳ್ಳಿಗೆ ವಿಶೇಷ ಪ್ರಾಶಸ್ತ್ಯವಿದ್ದು, ಪ್ರಾಯಕ್ಕೆ ಬಂದ ಹೆಣ್ಣನ್ನು ಅದಕ್ಕೆ ಧಾರೆ ಎರೆದು, ಗೆಜ್ಜೆ ಕಟ್ಟುತ್ತಾರೆ. ಅಮದೇ ಅವಳು ಸಭೆಯಲ್ಲಿ ಕುಣಿಯಬೇಕು. ಆ ದಿನವೇ  ಅವಳ ಪ್ರಸ್ಥವೆಂದು ಪರಿಗಣಿಸುತ್ತಾರೆ. ಊರಿನ ದೊಡ್ಡ ಕುಳವೆನಿಸಿಕೊಂಡ, ಹಣದ ಮದವೇರಿದ ವ್ಯಕ್ತಿ ಅಂದು ಆಕೆಯನ್ನು ಪಡೆಯಬಹುದು. ನಂತರ ಅವರಿಬ್ಬರ ನಿಷ್ಠೆಯ ಮೇಲೆ ಸಂಬಂಧದ ಅವಧಿ ನಿರ್ಧರಿತವಾಗುತ್ತದೆ. ಇಂದಿಗೂ ಶಿವಮೊಗ್ಗ ಜಿಲ್ಲೆಯಲ್ಲಿ ಸುಮಾರು ೧೨ ಹಳ್ಳಿಗಳಲ್ಲಿ ಕುಮಾರರಾಮನ ಅಥವ ಡೊಂಬರ ಹಬ್ಬ ನಡೆಯುತ್ತದೆ. ಗ್ರಾಮದ ಒಡೆಯನೆನಿಸಿಕೊಂಡ ರಾಮನ ಹೆಸರಿನಲ್ಲಿ ಗ್ರಾಮದೇವತೆಯ ಹಬ್ಬ ನಡೆಯುತ್ತದೆ. ಅಲ್ಲಿ ಡೊಂಬರ ವೇಶ್ಯೆಯರು ಹಾಜರಿದ್ದು, ದೇವರ ಮುಂದೆ ನೃತ್ಯ ಮಾಡಿ ಹಾಡಿ ಹೊಗಳಿ ದೇವರ ಸೇವೆ ಸಲ್ಲಿಸಬೇಕೆಂಬ ನಿಯಮವಿದೆ. ಇವರ ಹೊರತಾಗಿ ಹಬ್ಬ ನಡೆಯದು. ಹೀಗೆ ಐತಿಹಾಸಿಕ ವ್ಯಕ್ತಿಯೊಬ್ಬ ಧಾರ್ಮಿಕ ವ್ಯಕ್ತಿಯಾಗಿ ಪ್ರಭಾವ ಬೀರಿರುವುದು ಮುಖ್ಯ. ಇದೆಲ್ಲ ಎಷ್ಟರಮಟ್ಟಿಗೆ ನಂಬಲರ್ಹ ಕಥೆಗಳೆನಿಸಿದರೂ, ಅವರು ನಡೆಸುವ ಆಚರಣೆಗಳನ್ನು ಗಮನಿಸಿದರೆ ಅವರು ಹೇಳುವ ಪ್ರೇರಣೆಗಳನ್ನು ಸುಲಭವಾಗಿ ತಳ್ಳಲಾಗದು. ಚೆನ್ನಮ್ಮಾಜಿ ಮಗನ ಮೇಲೆ ಮಾಡಿದ ಅಪರಾಧಕ್ಕೆ ಆಕೆಯನ್ನು ಶೂಲಕ್ಕೆ ಹಾಕಿದ್ದರಂತೆ. ಅದರ ಫಲವಾಗಿ ಹಿಂದೆ ಡೊಂಬರ ಹೆಣ್ಣನ್ನು ಶೂಲಕ್ಕೆ ಹಾಕುವ ಪದ್ಧತಿ ಇದ್ದು, ಇಂದು ಅದರ ಪ್ರತೀಕವಾಗಿ ಕೋಳಿಯನ್ನು ಶೂಲಕ್ಕೆ ಹಾಕುತ್ತಾರೆ. ಕಾಲಕ್ಕೆ ತಕ್ಕಂತೆ ಆಚರಣೆಗಳೂ ಸರಳೀಕೃತವಾಗುತ್ತವೆ. ಕುಮಾರ ರಾಮನ ಶಾಪದ ಫಲವಾಗಿ ಈ ಜನಾಂಗದಲ್ಲಿ ದೇವದಾಸಿ ಪದ್ಧತಿ ಒಂದಿದೆ ಎಂಬುದು ಧಾರ್ಮಿಕವಾದ ಒಂದು ಕಾರಣವಾದರೆ, ಸಾಮಾಜಿಕವಾಗಿ ನೋಡಿದರೆ ಈ ಡೊಂಬರು ಹಿಂದೆ ಅಲೆಮಾರಿಗಳಾಗಿ ಇದ್ದಂತವರು. ಇವರ ಕುಡಿತ, ಜೂಜು – ಮೋಜುಗಳಿಗೆ ಈ ಹೆಣ್ಣು ಮಕ್ಕಳನ್ನು ಬಲಿಯಾಗಿಸಿದರು. ಆರ್ಥಿಕ ಭದ್ರತೆ ಇಲ್ಲದೆ ಇರುವಾಗ ಹಣದಾಸೆಗೆ, ಶ್ರೀಮಂತರ ಚಟಕ್ಕೆ ಹೆಣ್ಣುಗಳನ್ನು ಮಾರಿದರು. ಇಲ್ಲಿಯೂ ಮೇಲ್ವರ್ಗ, ಕೆಳವರ್ಗವನ್ನು, ಗಂಡಸು-ಹೆಂಗಸನ್ನು ದುರುಪಯೋಗಪಡಿಸಿಕೊಂಡಿರುವುದು ಸ್ಪಷ್ಟವಿದೆಇಂದು ಈ ಪದ್ಧತಿ ಮಾಯವಾಗಿದೆ. ಆದರೆ ಅವರ ಪಳೆಯುಳಿಕೆ ಇದೆ. ಆರಂಭದಲ್ಲಿ ಎಲ್ಲ ಹೆಣ್ಣುಗಳೂ ರಾಮನಿಗೆ ಅರ್ಪಿತವಾದರೆ, ನಂತರದಲ್ಲಿ ಮನಗೊಂದು ಹೆಣ್ಣನ್ನು ಬಿಟ್ಟು ಉಳಿದವರನ್ನು ಮದುವೆ ಮಾಡಲು ಆರಂಭಿಸಿದರು. ಇಂದಿಗೂ ಇವರಲ್ಲಿ ಹೆಣ್ಣನ್ನು ಬಿಡದೇ ಹೋದರೆ ದೇವರಕಾರ್ಯ ಹೇಗೆ ಜರುಗುವುದೆಂದು ಪ್ರಶ್ನಿಸುವ ದೇವದಾಸಿ ಪದ್ಧತಿಯನ್ನು ಪ್ರೇರೇಪಿಸುವ ಜನರು ಇದ್ದಾರೆ. ಆದರೆ ವಿದ್ಯಾವಂತರು ಹೆಚ್ಚುತ್ತಿರುವ ಈ ವರ್ಗದಲ್ಲಿ ಇಂದು ಈ ಪದ್ಧತಿ ಸಂಪೂರ್ಣ ಮಾಯವಾಗಿದೆ. ಕಾನೂನಿಂದಾಗಿ ಹಾಗೂ ಆ ಕೃತ್ಯಕ್ಕೆ ಹೇಸಿ ಡೊಂಬರ ಸ್ತ್ರೀಯರು ಯಾವ ಜಾತಿಯ ಹುಡುಗನನ್ನಾದರೂ ಮದುವೆಯಾಗಲು ನಿರ್ಧರಿಸಿದ್ದಾರೆ. ಅಂತೂ ಒಂದು ಕಾಲಕ್ಕೆ ಅದು ಹುಟ್ಟಿ, ಬೆಳೆದು ವಿಜೃಂಭಿಸಲು ಕಾರಣವಾದ ಪ್ರೇರಣೆಗಳು ಇಲ್ಲಿ ಮುಖ್ಯ.
ಎರಡೆನಯದಾಗಿ ‘ಬಸವಿ’ ಬಿಡುವಂತಹ ಪದ್ಧತಿಯನ್ನು ಗಮನಿಸಬಹುದು. ಇವರ ಉಗಮವನ್ನು ನಿರ್ದಿಷ್ಟವಾಗಿ ಗುರುತಿಸಲು ಸಾಧ್ಯವಿಲ್ಲ. ಬಸವಿ ಬಿಡಲು ನಿರ್ದಿಷ್ಟ ದೇವರಿಲ್ಲ. ಊರಿನ ಯಾವುದೇ ಪ್ರಮುಖ ದೇವರಿಗೆ ಬಸವಿ ಬಿಡಬಹುದು. ಬ್ರಹ್ಮಚಾರಿಯಾದ ಹನುಮಂತನಿಗೂ ಬಸವಿಯರಿದ್ದಾರೆ! ತಿಕೋಟದ ಹನುಮಂತ, ಸಾಂಗ್ಲಿಯ ಹನುಮಂತ ದೇವರಿಗೆ ಬಸವಿ ಬಿಡುವ ಪದ್ಧತಿ ಇದೆ. ಮಾದೇಶ್ವರ, ನಂಜುಂಡೇಶ್ವರ, ರಂಗಸ್ವಾಮಿ, ಭೈರವ ಹೀಗೆ ಅನೇಕ ದೇವರಿಗೆ ‘ಬಸವ’ನನ್ನು ಬಿಡುವ ಪದ್ಧತಿ ನಮ್ಮಲ್ಲಿ ರೂಢಿಯಲ್ಲಿದೆ. ದೇವರ ಮುದ್ರೆ ಹೊತ್ತ ಬಸವನಿಗೆ ಸಂಪೂರ್ಣ ಸ್ವಾತಂತ್ಯ್ರವಿದೆ. ಬಸವಿಯರೂ ಈ ಹಿನ್ನೆಲೆಯಲ್ಲಿ ಕಂಡುಬರುತ್ತಾರೆ. ವಿಜಯನಗರದ ಅರಸರ ಕಾಲದಲ್ಲಿ ಭೋಯ ಜನರಲ್ಲಿ ಬಸವಿ ಸ್ತ್ರೀಯರನ್ನು ಬಿಡುವ ಪದ್ಧತಿ ಇದ್ದು, ಅವರು ಯುದ್ಧಗಳಲ್ಲಿ ಗಾಯಾಳುಗಳ ಆರೈಕೆ ಮಾಡುತ್ತಿದ್ದರಂತೆ. ೧೯ನೇ ಶತಮಾನದ ಅಂತ್ಯದಲ್ಲಿ ಬಸವಿಯರಾಗಲು ಪರವಾನಿಗೆ ಪಡೆಯಲು ಯೂರೋಪಿಯನ್‌ ಮೆಜೆಸ್ಟ್ರೇಟರಿಗೆ ಸಲ್ಲಿಸಿದ ಅರ್ಜಿಗಳಿಂದ ಹುಡುಗಿಯರು ಬಸವಿಯರಾಗಲು ಇದ್ದಂತಹ ಪ್ರೇರಣೆಗಳೇನು ಎಂಬುದನ್ನು ಗಮನಿಸಬಹುದು. ಈ ವಿಚಾರಗಳನ್ನು ಡಾ. ಕಡೆತೋಟದ (೧೯೮೩) ಅವರ ಪುಸ್ತಕದಿಂದ ಪ್ರಸ್ತಾಪಿಸಿದ್ದೇನೆ. ಕಾರಣಗಳು ಹೀಗಿವೆ: ೧೮ ವರ್ಷದ ನಾನು ಬಸವಿಯಾಗಬೇಕೆಂದು ಇಚ್ಛಿಸಿದ್ದೇನೆ. ನನ್ನ ಜಾತಿಯ ಪದ್ಧತಿಯ ಮೇರೆಗೆ ಗುರುಗಳಿಂದ ಮುದ್ರೆ ಹಾಕಿಸಿಕೊಳ್ಳಬೇಕೆಂದು ಇಚ್ಛಿಸುತ್ತೇನೆ. ಆದ್ದರಿಂದ ನನಗೆ ಮುದ್ರೆ ಹಾಕಿಸಿಕೊಂಡು ಬಸವಿಯಾಗಲು ಅಪ್ಪಣೆ ಕೊಡಬೇಕು. ಮತ್ತೊಬ್ಬಳು ಸ್ತ್ರೀಯು ತನ್ನ ೧೨ ಮತ್ತು ೧೫ ವರ್ಷದ ಹೆಣ್ಣು ಮಕ್ಕಳನ್ನು ಬಸವಿ ಮಾಡಲು ಈ ಕಾರಣ ನೀಡಿದ್ದಾಳೆ. ನನಗೆ ಗಂಡುಸಂತಾನವಿಲ್ಲದ್ದರಿಂದ ಇಬ್ಬರು ಹೆಣ್ಣುಮಕ್ಕಳಿಗೆ ದೇವಾಲಯದಲ್ಲಿ ತಾಳಿ ಕಟ್ಟಿಸಬೇಕೆಂದು ಇಚ್ಛಿಸಿದ್ದೇನೆ. ಇದು ನಮ್ಮ ಗುರುಗಳ ಅಪ್ಪಣೆಯ ಮೇರೆಗೆ ಮತ್ತು ಜಾತಿಯ ಪದ್ಧತಿಯ ಪ್ರಕಾರ ಇರುತ್ತದೆ. ಮತ್ತೊಂದು ಅರ್ಜಿಯಲ್ಲಿ ೧೭ ಮತ್ತು ೧೯ ವರ್ಷದ ಹುಡುಗಿಯರು ತಮ್ಮ ತಂದೆ ತಾಯಿಗಳು ಸತ್ತಿದ್ದಾರೆಂದೂ, ತಮ್ಮ ಮನೆತನದ ಹೆಸರು ಉಳಿಸಲು ತಾವು ಬಸವಿಯಾಗಬೇಕೆಂದು ಇಚ್ಛಿಸುವುದಕ್ಕೆ ಮತ್ತು ತಾಯಿಯ ಉದ್ಯೋಗವನ್ನು ಮುಂದುವರಿಸುವ ಪದ್ಧತಿಯನ್ನು ಆಚರಿಸಲು ಕೋರಿದರು. ಈ ಅಂಶಗಳನ್ನು ಗಮನಿಸಿದಾಗ ಪರಂಪರಾನುಗತವಾಗಿ ಬಂದಿದೆ. ಗಂಡು ಸಂತಾನವಿಲ್ಲದೆ ಇರುವಾಗ ಹೆಣ್ಣುಮಗಳನ್ನು ಬಸವಿಬಿಟ್ಟು ಆ ಮೂಲಕ ತಮ್ಮ ವಂಶವನ್ನು ಮುಂದುವರಿಸಿಕೊಳ್ಳುತ್ತಾರೆ. ಅಲ್ಲದೆ ಗಂಡು ಸಂತಾನವಿಲ್ಲದಾಗ ತಮ್ಮ ಆಸ್ತಿ ಬೇರೆಯವರ ಇಲ್ಲವೆ ಅಳಿಯನ ಪಾಲಾಗಬಾರದೆಂಬ ಉದ್ದೇಶದಿಂದ ದೇವರಿಗೆ ಬಸವಿ ಬಿಟ್ಟು ಮಗಳನ್ನೇ ಆಸ್ತಿಗೆ ಹಕ್ಕುದಾರಳನ್ನಾಗಿ ಮಾಡುತ್ತಾರೆ. ಇಲ್ಲಿ ಹೆತ್ತವರ ಸ್ವಾರ್ಥವೂ ಮುಖ್ಯ. ಗಂಡುಮಕ್ಕಳಿಲ್ಲದೆ ಇರುವಾಗ ಮುಪ್ಪಿನ ಆಶ್ರಯದ ಭಯ, ಸುಲಭವಾಗಿ ಹೆಣ್ಣುಮಕ್ಕಳಿಗೆ ಮಣಿಕಟ್ಟಿಸಲು ಪ್ರೇರೇಪಿಸಿದೆ. ಇಂದಿಗೂ ಕರ್ನಾಟಕದ ಹಲವೆಡೆ ಇದು ಕಂಡು ಬರುತ್ತದೆ. ಅದೂ ವಿಶೇಷವಾಗಿ ಹರಿಜನರಲ್ಲಿ. ಆದರೆ ಇವರು ವೇಶ್ಯಾವೃತ್ತಿಯನ್ನೇ ವಿಶೇಷವಾಗಿ ನಡೆಸುವುದಿಲ್ಲ. ಹುಡುಗಿ ಪ್ರಾಪ್ತ ವಯಸ್ಕಳಾದಾಗ ಯಾರಾದರೊಬ್ಬ ಆಕೆಯನ್ನು ಬಂದು ಕೂಡಿಕೊಳ್ಳಬಹುದು. ಈ ಬಗೆಗೆ ಹಲವರನ್ನು ನಾನು ಪ್ರಶ್ನಿಸಿದಾಗ ನಮ್ಮ ಮಗ ಬೇರೆ ಊರಿಗೆ ಹೋಗಿ ಬಸವಿಯರನ್ನು ಕೂಡಿಕೊಳ್ಳುವುದರಿಂದ, ನಾವು ಮಗಳನ್ನು ಬಸವಿ ಬಿಡುವುದು ಅನಿವಾರ್ಯವಾಗಿದೆ ಎಂದರು. ಹೀಗೆ ಇದು ಒಂದು ರೀತಿಯಲ್ಲಿ ಅನಿವಾರ್ಯವಾಗಿ ನಡೆದುಬಂದಿದೆ.
ಈ ಬಸವಿಯರು ಹರಕೆ ಅಥವಾ ವಂಶಾಭಿವೃದ್ಧಿಯ ಆಶಯದಿಂದ ದೇವರಿಗೆ ಅರ್ಪಿತರಾದವರು. ಮಕ್ಕಳಿಲ್ಲದೆ ಚಿಕ್ಕ ವಿಧವೆಯರನ್ನು ಬಸವಿ ಮಾಡಬಹುದಂತೆ. ಮಧ್ಯಯುಗದಲ್ಲಿ ಕರ್ನಾಟಕದಲ್ಲಿ ಯಾವುದೇ ಜಾತಿಯಲ್ಲಾಗಲಿ ಪ್ರತಿಯೊಂದು ಮನೆಯಿಂದ ಒಬ್ಬಳನ್ನು ದೇವರಿಗೆ ಅರ್ಪಿಸುತ್ತಿದ್ದರಂತೆ. ಅವಳಿಗೆ ದೇವರ ಖಡ್ಗದ ಜೊತೆ ವಿವಾಹ ಮಾಡಿದ ನಂತರ ಯಾರಾದರೂ ಉಚ್ಚ ಜಾತಿಯ ಪುರುಷನೊಡನೆ ಸಂಬಂಧ ಇಟ್ಟುಕೊಳ್ಳಲು ಸ್ವಾತಂತ್ಯ್ರ ಪಡೆಯುತ್ತಿದ್ದಳು. ಅವಳು ಅಖಂಡ ಸೌಭಾಗ್ಯವತಿಯಾದ್ದರಿಂದ ಕೆಲವು ಭಾಗಗಳಲ್ಲಿ ಅವಳ ಕೈನಲ್ಲಿ ಮಂಗಳಸೂತ್ರ, ತಾಳಿಯನ್ನು ತಯಾರಿಸುತ್ತಿದ್ದರು. ಬಸವಿಯರಿಗೆ ಯಾವುದೇ ದೇವತೆಯ ಶಾಪದ ಭಯವಾಗಲಿ, ದೇವರ ಕೈಂಕರ್ಯ ಕೈಗೊಳ್ಳಬೇಕೆಂಬ ನಿಶ್ಚಿತ ಉದ್ದೇಶವಾಗಲಿ ಕಂಡು ಬರುವುದಿಲ್ಲ. ಹರಕೆ, ವಂಶಾಭಿವೃದ್ಧಿ ಮುಖ್ಯ ಪ್ರೇರಣೆಯಾಗಿರುವುದರ ಜೊತೆಗೆ ಆರ್ಥಿಕ ಭದ್ರತೆಯು ಪ್ರಮುಖ ಕಾರಣವಾಗಿದೆ.
ಇಂದು ವಿಶೇಷವಾಗಿ ಗೋಚರಿಸುತ್ತಿದ್ದು ನಮ್ಮ ಮುಖ್ಯ ಕಾಳಜಿಯಾಗಿರುವುದು ಎಲ್ಲಮ್ಮ ಜೋಗತಿಯರ ಪರಂಪರೆ, ಮಹಾರಾಷ್ಟ್ರ ಹಾಗೂ ಉತ್ತರ ಕರ್ನಾಟಕದಲ್ಲಿ ಇವರು ಹೆಚ್ಚಾಗಿ ಕಂಡುಬರುತ್ತಾರೆ. ಸಾಮಾಜಿಕ ಪಿಡುಗೆನಿಸಿದ ಈ ಪದ್ಧತಿ, ಸುಧಾರಣೆಯಾಗದ ಹಂತಕ್ಕೆ ತನ್ನ ಪ್ರಭಾವವನ್ನು ಚಾಚಿಕೊಂಡಿದೆ. ಎಲ್ಲಮ್ಮ ಅಥವಾ ರೇಣುಕೆ ಎಂಬ ಪೌರಾಣಿಕ ಸ್ತ್ರೀಯ ಕಥೆಯನ್ನಾಧರಿಸಿದ ಈ ಜೋಗತಿ ಸಂಪ್ರದಾಯ ತಲೆತಲಾಂತರದಿಂದ ಬೆಳೆದು ಬಂದಿದ್ದು ಹಲವು ಐತಿಹಾಸಿಕ, ಪೌರಾಣಿಕ ಕಥೆಗಳನ್ನು ಒಳಗೊಂಡಿದೆ. ಅವುಗಳ ಬಗೆಗೆ ನಾನಿಲ್ಲಿ ವಿಚಾರ ಮಾಡುವುದು ಅಪ್ರಸ್ತುತವಾದರೂ, ಈ ಸಂಪ್ರದಾಯಕ್ಕಾದ ಪ್ರೇರಣೆಯ ದೃಷ್ಟಿಯಿಂದ ಪೌರಾಣಿಕ ಪ್ರಸಂಗವೊಂದನ್ನು ಗಮನಿಸುವುದು ಮುಖ್ಯ. ಏಕೆಂದರೆ ಇಂದು ಎಲ್ಲಮ್ಮನ ಭಕ್ತರನ್ನು ಕುರಿತು ಮುಗ್ಧೆಯೊಬ್ಬಳ ಬದುಕಿಗೆ ಅನ್ಯಾಯವೆಸಗುತ್ತೀರೆಂದು ಪ್ರಶ್ನಿಸಿದರೆ, ಅವರ ದೃಷ್ಟಿಯಲ್ಲಿ ಅದು ಅಪರಾಧವಲ್ಲ. ಧಾರ್ಮಿಕ ಕಾರ್ಯವೆನಿಸಿದೆ. ದೇವರ ಹೆಸರಿನಲ್ಲಿ ಇಂತಹ ಅನ್ಯಾಯ ಸರಿಯೆ? ಜೋಗತಿ ಬಿಡದಿದ್ದರೆ ಏನಾಗುತ್ತದೆ? ಎಂದು ಪ್ರಶ್ನಿಸಿದರೆ ಎಲ್ಲಮ್ಮ ಮುನಿಯುತ್ತಾಳೆಂದು ಹಾರಿಕೆ ಉತ್ತರ ಕೊಡುತ್ತಾರಷ್ಟೆ.
ಎಲ್ಲಮ್ಮನ ಕತೆಯೊಂದಿಗೆ ಹಲವು ೠಷಿ, ಮುನಿಗಳ ಹೆಸರು ಸೇರ್ಪಡೆಯಾಗಿದ್ದು, ದೇವದಾಸಿ ಸಂಪ್ರದಾಯಕ್ಕೆ ಎಲ್ಲಮ್ಮ ಮಾತ್ರ ಕಾರಣಳಲ್ಲ. ಪ್ರಸ್ತುತ ಸಂದರ್ಭದಲ್ಲಿ ಈ ಮಾತು ಹೆಚ್ಚು ಅರ್ಥಪೂರ್ಣ. ಎಲ್ಲಮ್ಮನನ್ನು ಎಲ್ಲ ಜಾತಿಯವರು ಆರಾಧಿಸಿದರೂ ಜೋಗ್ತಿ ಬಿಡುವ ಸಂಪ್ರದಾಯ ವಿಶೇಷವಾಗಿ ಕಂಡುಬರುವುದು ನಿಮ್ನವರ್ಗದವರಲ್ಲಿ ಮಾತ್ರ, ಎಂಬುದು ಗಮನಾರ್ಹ.  ಇದಕ್ಕೆ ಕಥೆಯ ಮೂಲದಲ್ಲೇ ಒಂದು ಸಿದ್ಧ ಆಧಾರವಿದೆ. ಪತಿವ್ರತೆಯಾದ ರೇಣುಕೆ ಪತಿಯೇ ಪರದೈವವೆಂದು ನಂಬಿದಳು. ಪಾತಿವ್ರತ್ಯದಿಂದ ಅರ್ಜಿಸಿದ ಶಕ್ತಿಯಲ್ಲೆ ಮರಳಿನಲ್ಲಿ ಮಡಕೆ ಮಾಡಿ, ಹಾವಿನ ಸಿಂಬೆ ಮಾಡಿ ದಿನನಿತ್ಯ ನದಿಯಿಂದ ಗಂಡನ ಪೂಜೆಗೆ ನೀರು ಒದಗಿಸುತ್ತಿದ್ದಳು. ಒಮ್ಮೆ ನೀರು ತರುವಾಗ ಗಂಧರ್ವನನ್ನು ಕಂಡ ಮನಸ್ಸು ಕೊಂಚ ಚಂಚಲಿತವಾಯಿತಂತೆ. ಅಷ್ಟೇ ಸಾಕು ಅವಳ ಪಾತಿವ್ರತ್ಯ ಭಂಗಕ್ಕೆ. ಮಡಕೆ ಒಡೆಯಿತು. ಜಮದಗ್ನಿಯ ದಿವ್ಯದೃಷ್ಟಿಗೆ ಇದು ಗೋಚರಿಸಿತು. ಮಾನಸಿಕ ವ್ಯಭಿಚಾರಿಣಿಯಾಗಿ ರೇಣುಕೆ ಮಗನಾದ ಪರಶುರಾಮನಿಂದ ಶಿರಚ್ಛೇದಕ್ಕೆ ಗುರಿಯಾಗುತ್ತಾಳೆ. ತಂದೆ ಆಜ್ಞೆ ಪಾಲಿಸಿ ಸುಪ್ರೀತನಾದ ಮಗ, ಪುನಃ ತಾಯಿಯನ್ನು ಉಳಿಸಿಕೊಡುವಂತೆ ವರ ಕೇಳುತ್ತಾನೆ. ಆಗ ಮಾಂಗ್‌ಬುಡಕಟ್ಟಿಗೆ ಸೇರಿದ ಹುಡುಗಿಯೊಬ್ಬಳ ತಲೆಯನ್ನು ತಂದು ರೇಣುಕೆಗೆ ಜೋಡಿಸಿದರಂತೆ. ಅಂದಿನಿಂದ ಮಾಂಗ್ ಬುಡಕಟ್ಟಿಗೆ ರೇಣುಕೆ ಕುಲದೇವತೆಯಾದಳು.  ಆ ಕುಲದ ಹೆಣ್ಣು ಮಕ್ಕಳನ್ನು ರೇಣುಕೆಯ ಮಗ ಪರಶುರಾಮನಿಗೆ ಅರ್ಪಿಸುವ ಪದ್ಧತಿ ಜಾರಿಗೆ ಬಂದಿತು. ರೇಣುಕೆಯಾದ ಈಕೆ ಎಲ್ಲರ ಅಮ್ಮನಾಗಿ ಎಲ್ಲಮ್ಮನಾದಳು. ಇಂತಹ ಒಂದು ದಂತಕಥೆ ದೇವದಾಸಿ ಪದ್ಧತಿಗಾದ ಪ್ರೇರಣೆಗೆ ಆಧಾರವಾಗಿದೆ. ಇಲ್ಲಿ ಪ್ರಸ್ತಾಪಿಸಿರುವ ಮಾಂಗ್‌ ಜನರು ಮಹಾರಾಷ್ಟ್ರದ ಪೂರ್ವ ಭಾಗದಲ್ಲಿ ಕಂಡುಬರುತ್ತಾರೆ. ಇವರು ಸಮಾಜದಲ್ಲಿ ತೀರಾ ಕೆಳವರ್ಗದವರೆಂದು ಪರಿಗಣಿಸಲ್ಪಟ್ಟವರು. ಆ ವರ್ಗದ ಹೆಣ್ಣು ಎಲ್ಲಮ್ಮನಿಗೆ ಪುರ್ನಜನ್ಮ ಕೊಟ್ಟಳೆಂಬುದು ಮುಖ್ಯ. ಕೆಳವರ್ಗದವರಲ್ಲಿ ಜೋಗತಿ ಪದ್ಧತಿ ಹೆಚ್ಚಾಗಿ ಕಂಡುಬರಲು ಕಥೆ ನೀಡುವ ಸಮಾಧಾನವಿದು.
ಎಲ್ಲಮ್ಮನಿಗೆ ‘‘ಜೋಗ್ತಿ’’ ಬಿಡುವ ಸಂಪ್ರದಾಯದ ಬಗ್ಗೆ ಸ್ಪಷ್ಟ ಆಧಾರಗಳಿಲ್ಲ. ಡೊಂಬರಲ್ಲಿ ಕುಮಾರರಾಮನ ಶಾಪ ಕಾರಣವೆನ್ನುತ್ತಾರೆ. ಅದರ ವಾಸ್ತವತೆ ಏನಾದರಿರಲಿ ಅಂತೂ ಇಂತಹ ಯಾವುದೇ ನಿರ್ದಿಷ್ಟ ಕಾರಣ, ಘಟನೆಗಳು ಜೋಗತಿಯರಲ್ಲಿ ಕಂಡುಬರುವುದಿಲ್ಲ. ಜೊತೆಗೆ ಎಲ್ಲಮ್ಮ ಎರಡು ರೀತಿಯಲ್ಲಿ ಆರಾಧನೆಗೊಳ್ಳುವುದು ಮುಖ್ಯ ಅಂಶ. ಕೆಲವರಿಗೆ ಎಲ್ಲಮ್ಮ ಕುಲದೇವತೆಯಾಗಿದ್ದು ಅವರಲ್ಲಿ ಈ ಜೋಗತಿ ಬಿಡುವ ಸಂಪ್ರದಾಯವಿಲ್ಲ.. ಹೀಗಿರುವಾಗ ನಿಮ್ನವರ್ಗದವರು ಆರಾಧನೆಗಷ್ಟೆ ಎಲ್ಲಮ್ಮನನ್ನು ಆಧರಿಸಿ, ಹೆಣ್ಣನ್ನು ಆಕೆಗೆ ಅರ್ಪಿಸುವ ಹಾಗೂ ಆ ಹೆಸರಿನಲ್ಲಿ ಧಾರ್ಮಿಕ ವೇಶ್ಯಾವೃತ್ತಿ ನಡೆಸುವ ಪ್ರವೃತ್ತಿ ಏಕಾಗಿ ಹುಟ್ಟಿಕೊಂಡಿತು ಎಂಬುದು ವಿಚಾರಣೀಯ. ಕೇವಲ ನಿಮ್ನವರ್ಗವಷ್ಟೆ ಈ ಸಂಪ್ರದಾಯಕ್ಕೆ ಬಲಿಯಾಗಿದೆ ಎಂಬ ಹಿನ್ನೆಲೆಯಲ್ಲಿ ಶತಮಾನಗಳಿಂದಲೂ ಸಾಮಾಜಿಕ ಪಾತ್ರ ನಿರ್ವಹಿಸುತ್ತಿರುವ ವರ್ಣವ್ಯವಸ್ಥೆ ಮುಖ್ಯವಾಗಿದೆ ಎಂಬುದು ಸ್ಪಷ್ಟ. ಎಲ್ಲಮ್ಮನ ಹೆಸರಿನಲ್ಲಿ ಹೆಣ್ಣಿನ ಬೇಟೆಯಾಡುವ ಸಂಗತಿ ಸಾಮಾನ್ಯವಾಗಿದೆ. ಬಡತನ, ಅನಕ್ಷರತೆ, ಅಜ್ಞಾನ, ನಿರುದ್ಯೋಗ, ದೇವರು, ಧರ್ಮ ಇವುಗಳ ಚಕ್ರದಲ್ಲಿ ಸಿಲುಕಿ ನಲಗುತ್ತಿರುವ ಹಲವಾರು ಕುಟುಂಬಗಳು ಅನಿವಾರ್ಯವಾಗಿ ಜೋಗತಿ ಸಂಪ್ರದಾಯಕ್ಕೆ ಕಟ್ಟುಬಿದ್ದಿವೆ. ಹೀಗಾಗಿ ಧಾರ್ಮಿಕತೆಯ ಜೊತೆ ಆರ್ಥಿಕ ಹಾಗೂ ಸಾಮಾಜಿಕ ಕಾರಣಗಳು ಈ ಪದ್ಧತಿಗೆ ಮುಖ್ಯ ಪ್ರೇರಣೆಯಾಗಿವೆ.
ಮೊದಲನೆಯದಾಗಿ ಧಾರ್ಮಿಕ ಶ್ರದ್ಧೆ, ಮೂಢನಂಬಿಕೆ ಜೋಗತಿ ಬಿಡಲು ಮುಖ್ಯ ಪ್ರೇರಣೆಯಾಗಿದೆ. ಏನೇ ಕಷ್ಟನಷ್ಟ ಸಂಭವಿಸಿದರು ಅವೆಲ್ಲಕ್ಕೂ ಎಲ್ಲಮ್ಮನೇ ಕಾರಣ. ಮಕ್ಕಳಾಗದೆ ಇರುವವರು, ರೋಗದಿಂದ ನರಳುವವರು, ದೇವರಿಗೆ ಹರಕೆ ಕೊಡುವುದು ನಮ್ಮ ಜಾಯಮಾನಕ್ಕೆ ಅಂಟಿಕೊಂಡದ್ದು. ಎಲ್ಲಮ್ಮನಿಗೆ ಜೋಗತಿ ಬಿಡುವುದೂ ಈ ಕಾರಣಕ್ಕಾಗಿಯೆ. ಕೆಲವರು ಅದು ತಮ್ಮ ಕುಲಕಸುಬೆಂದೇ ಭಾವಿಸಿದ್ದಾರೆ. ಇದರಿಂದ ಹೆಣ್ಣುಮಗು ಋತುಮತಿಯಾಗುವ ಮೊದಲೆ ೬. ೭ ವರ್ಷಕ್ಕೆ ಜೋಗತಿ ಪಟ್ಟ ಕಟ್ಟುತ್ತಾರೆ. ಒಳಿತು ಕೆಡುಕಿನ ಪರಿಜ್ಞಾನವಿಲ್ಲದ ಮುಗ್ಧೆಯನ್ನು ಧಾರ್ಮಿಕ ಭಯದಿಂದ ಬಂಧಿಸಿ ಈ ಕೂಪಕ್ಕೆ ತಳ್ಳುತ್ತಾರೆ. ಈ ಸಂಪ್ರದಾಯ ಬಿಟ್ಟರೆ ಎಲ್ಲಮ್ಮ ಶಾಪ ಕೊಡುತ್ತಾಳೆ ಎಂಬ ಭೀತಿ, ಭ್ರಾಂತಿಗಳು ಈ ಪದ್ಧತಿಯ ಮುಂದುವರಿಕೆಗೆ ಕಾರಣವಾಗಿವೆ. ಪ್ರಾಪ್ತ ವಯಸ್ಸಿಗೆ ಬಂದಾಗ ಯಾವ ಪುರುಷನೊಡನಾದರೂ ಸಂಬಂಧ ಪಡೆಯಬಹುದು. ಇಬ್ಬರ ನಿಷ್ಠೆಯ ಮೇಲೆ ಸಂಬಂಧ ನಿರ್ಧಾರವಾಗುತ್ತದೆ. ಏಕಪತಿತ್ವ ಹೊಂದಿ ಅಚ್ಚುಕಟ್ಟಿನ ಬಾಳು ನಡೆಸುವ ಹಲವು ಜೋಗತಿಯರನ್ನು ನಾನು ಗಮನಿಸಿದ್ದೇನೆ.
ಧಾರ್ಮಿಕ ಪಾವಿತ್ಯ್ರತೆ ಇಂದಿಗೂ ಈ ಸಂಪ್ರದಾಯದ ಮುಂದುವರಿಕೆಗೆ ಕಾರಣವಾಗಿದೆ. ಅಂದರೆ ಸಮಾಜ ಜೋಗತಿಗೆ ನೀಡುವ ಮನ್ನಣೆ ಮುಖ್ಯ. ಒಂದು ಹೆಣ್ಣು ಯಾವುದೇ ಕಾರಣದಿಂದ ಸಮಾಜದಲ್ಲಿ ಬಹಿಷ್ಕೃತಳಾದರೂ, ಆಕೆ ಜೋಗತಿಯಾಗುವುದರ ಮೂಲಕ ಸಮಾಜದಲ್ಲಿ ಗುರುತಿಸಿಕೊಳ್ಳುತ್ತಾಳೆ. ಈ ದೇವದಾಸಿಯರು ನಿತ್ಯಸುಮಂಗಲಿಯರು ಹಾಗೂ ಎಲ್ಲಮ್ಮನ ಪ್ರತಿರೂಪವೆಂದು ಪರಿಗಣಿಸಿ ಶುಭಸಮಾರಂಭಗಳಿಗೆ ಅವರನ್ನು ಕರೆಸಿ ಉಡುಗೆರೆ ನೀಡಿ ಸತ್ಕರಿಸುತ್ತಾರೆ. ಈ ಬಗೆಯ ಸಾಮಾಜಿಕ ಮನ್ನಣೆಯೂ ಈ ಪದ್ಧತಿಯ ಮುಂದುವರಿಕೆಗೆ ಕಾರಣವಾಗಿದೆ. ದೇವದಾಸಿಯಾದ ಹೆಣ್ಣು ತನ್ನ ಸುಖದ ಬಾಳನ್ನೆಲ್ಲ ಕಳೆದು ಮುಪ್ಪಾಗಿ ಹಳ್ಳಿಸೇರಿ, ಹೆಣ್ಣಿನ ಶೋಷಣೆಗೆ ಮುಂದಾಗುತ್ತಾಳೆ. ತನ್ನ ಜೀವಿತ ಕಾಲದಲ್ಲಿ ಒಂದು ಹೆಣ್ಣನ್ನಾದರೂ ದೇವದಾಸಿ ಮಾಡದೆ ಹೋದರೆ ಆಕೆಯ ಆತ್ಮ ನರಕವಾಸಿಯಾಗುತ್ತದೆ ಎಂಬ ನಂಬಿಕೆ ಇದಕ್ಕೆ ಪ್ರಬಲ ಕಾರಣವಾಗಿದೆ.ಜೊತೆಗೆ ಅವಳ ಆರ್ಥಿಕ ಭದ್ರತೆ. ಇದರಿಂದ ತಂದೆ, ತಾಯಿಗಳನ್ನು ಪ್ರೇರೇಪಿಸುತ್ತಾಳೆ. ಹೀಗೆ ಇದು ಅಳಿಸಲಾಗದ ಭೀಕರ ಸಮಸ್ಯೆಯ ವರ್ತುಲವಾಗಿದೆ. ಜೊತೆಗೆ ಸಮಾಜದಲ್ಲಿ ಅವಜ್ಞೆಗೊಳಗಾದ ಫಲವಾಗಿ ಕೆಳವರ್ಗ ಈ ಮಾರ್ಗ ತುಳಿದಿರಬಹುದು. ಇಂದು ಎಷ್ಟೋ ನಪುಂಸಕರು ‘‘ಜೋಗಯ್ಯ’’ ಎಂಬ ಹೆಸರಿನಿಂದ ಮನ್ನಣೆ ಪಡೆಯುತ್ತಿದ್ದಾರೆ. ಕಾರಣ ಸಮಾಜ ಅವರ ಬಗೆಗೆ ತಾಳಿದ ಧೋರಣೆ. ಹೀಗೆ ಮಾನಸಿಕ ಸ್ಥಿತಿಯೂ ಇಲ್ಲಿ ಮುಖ್ಯವಾಗುತ್ತದೆ.
ವೇಶ್ಯಾವೃತ್ತಿಗೆ ಬಡತನ ಪ್ರಮುಖ ಕಾರಣವೆಂಬುದು ಸಾಮಾನ್ಯ ನಂಬಿಕೆ. ಆರ್ಥಿಕ ಮುಗ್ಗಟ್ಟಿನ ಜೊತೆಗೆ ಇತರ ಪ್ರೇರಕ ಅಂಶಗಳು ದೇವದಾಸಿ ವೃತ್ತಿಗೆ ಪೂರಕ ಕಾರಣವಾಗಿವೆ. ಬಡತನ ಇಲ್ಲವೆ ಅನಾಥಸ್ಥಿತಿಯನ್ನೆ ದುರುಪಯೋಗಪಡಿಸಿಕೊಳ್ಳುವ ಸಮಾಜಘಾತಕರು ಹಲವರಿದ್ದಾರೆ. ಇಲ್ಲಿ ಅನ್ಯಮಾರ್ಗಗಳೂ ಇಲ್ಲ. ಕರ್ನಾಟಕದ ಈ ಪ್ರದೇಶದಲ್ಲಿ ಭೂಮಿ ಫಲವತ್ತಾಗಿಲ್ಲ. ಒಣ ಹಾಗೂ ಬಂಜರು. ಜೊತೆಗೆ ಕೈಗಾರಿಕೋದ್ಯಮಗಳೂ ಕಡಿಮೆ. ಜನರ ವಿದ್ಯಾಭ್ಯಾಸವೂ ಅತ್ಯಲ್ಪ. ಇಂತಹ ಪರಿಸ್ಥಿತಿಯಲ್ಲಿ, ಪ್ರದೇಶದಲ್ಲಿ ಬದುಕುವ ಮಾರ್ಗಗಳು ಕಡಿಮೆ. ಯಾವುದೇ ಉದ್ಯೋಗವಿಲ್ಲದ ಗಂಡಸರು ಸಹಜವಾಗಿಯೇ ತಮ್ಮ ಮನೆಯ ಹೆಣ್ಣುಗಳನ್ನು ಈ ಪದ್ಧತಿಗೆ ಪ್ರೇರೇಪಿಸುತ್ತಾರೆ. ಉತ್ತೇಜನ ನೀಡುತ್ತಾರೆ. ಸುಲಭದ ಹಣಗಳಿಕೆಗೆ ತಂದೆತಾಯಿಯರೂ ತಮ್ಮ ಮಕ್ಕಳನ್ನು ಅಂಗವಿಕಲನಿಗೆ ಮದುವೆ ಮಾಡಿ, ವಿಚ್ಛೇದನ ಪಡೆದು ಈ ಪದ್ಧತಿಗೆ ತೊಡಗಿಸುವ ಸಾಧ್ಯತೆಗಳೂ ಇವೆಯಂತೆ. ಹೀಗೆ ಹೆಣ್ಣನ್ನು ಈ ಪ್ರದೇಶದಲ್ಲಿ ಸಂಪಾದನೆಯ ಮುಖ್ಯ ಕೇಂದ್ರವನ್ನಾಗಿ ಮಾಡಿಕೊಂಡಿದ್ದಾರೆ. ಶ್ರೀಮಂತರ, ಪುರೋಹಿತರ ಹಣದ ಬೆಳಕಿನಲ್ಲಿ ಬಹುಜನರ ಬದುಕು ಸಾಗುತ್ತಿದೆ.
ಎಲ್ಲಮ್ಮನ ಹೆಸರಿನಲ್ಲಿ ‘‘ಧಾರ್ಮಿಕ ವೇಶ್ಯಾವೃತ್ತಿ’’ ತಪ್ಪೆಂಬ ಭಾವನೆ ಅವರಲ್ಲಿಯೂ ಇದೆ. ಸರಜೂ ಕಾಟಕರರು ಭೇಟಿಯಾದ ಯಮುನವ್ವ ಹೀಗೆ ಹೇಳಿದ್ದಾಳೆ “ಹರಕೆ ಹೊತ್ತಿರುವುದು ಎಲ್ಲಮ್ಮನ ಸೇವೆ ಮಾಡುತ್ತೀವೆಂದು. ಎಲ್ಲಮ್ಮ ನಮಗೆ ಸೂಳೆಯಾಗೆಂದು ಎಂದೂ ಹೇಳಿಲ್ಲ. ಎಲ್ಲಮ್ಮನ ದೇವದಾಸಿಯರು ಸೂಳೆತನ ಮಾಡಿದರೆ ಅದು ಮಾಡುವವರ ಸೊಕ್ಕು” ಎನ್ನುತ್ತಾರೆ. ಅಂದರೆ ಈ ಸಂಪ್ರದಾಯದ ಹುಟ್ಟಿನ ಆಶಯ ಏನೇ ಇದ್ದರೂ ಇಂದು ಅನಿವಾರ್ಯತೆಯ ಅನುಕರಣೆಯಾಗಿ ಬೇರೆ ರೂಪ ಪಡೆದಿದೆ ಎಂಬುದು ಸ್ಪಷ್ಟ.
ದೇವದಾಸಿ ಸಂಪ್ರದಾಯ ಹಾಗೂ ವೇಶ್ಯಾವೃತ್ತಿ ಸಂಪೂರ್ಣ ಭಿನ್ನವೆಂದು ಅನೇಕರ ಅಭಿಪ್ರಾಯ. ಆದರೆ ಇಂದು ದೇವದಾಸಿಯರು ಧಾರ್ಮಿಕ ಸಂಪ್ರದಾಯದವರು ಹಾಗೂ ವೇಶ್ಯೆಯರು ಲೌಕಿಕ ಸಂಪ್ರದಾಯದವರಾಗಿದ್ದು ಹೆಚ್ಚುಕಡಿಮೆ ಸ್ವರೂಪ ಒಂದೇ ಬಗೆಯದಾಗಿದೆ. ದೇವದಾಸಿಯರು ಧಾರ್ಮಿಕ ಮುಸುಕಿನಿಂದ ವೇಶ್ಯಾವೃತ್ತಿ ನಡೆಸುತ್ತಾರಷ್ಟೆ. ದೇವರ ಹೆಸರಿನಲ್ಲಿ ವಂಚಿತರಾದ ಹೆಣ್ಣುಮಕ್ಕಳು ಪೂನಾ, ಮುಂಬಯಿಗೆ ನಿರಂತರವಾಗಿ ರವಾನೆಯಾಗುತ್ತಲೇ ಇದ್ದಾರೆ. ವಿರೋಧಿ ಕಾನೂನು ಜಾರಿಯಲ್ಲಿದ್ದರೂ ಸವದತ್ತಿಯಲ್ಲಿ ಜರಗುವ ಕ್ರಿಯೆ ಹಲವು ಮರಿಎಲ್ಲಮ್ಮ ಗುಡಿಗಳಲ್ಲಿ ನಡೆಯುತ್ತಿದೆ ಎಂದು ತಿಳಿದು ಬಂದಿದೆ. ಹೀಗಾಗಿ ಎಲ್ಲಮ್ಮನ ಗುಡಿಗಳ ಸಂಖ್ಯೆಯೂ ಹೆಚ್ಚಿದೆ. ಮುಂಬಯಿಯ ಬಣ್ಣದ ಬದುಕಿಗೆ ಮಾರುಹೋದ ವೇಶ್ಯೆಯರೇ ದೇವರ ನೆವದಲ್ಲಿ ಹೆಣ್ಣುಗಳ ಶೋಷಣೆ ಮಾಡುತ್ತಲಿದ್ದಾರೆ ಎಂಬುದು ಗಮನಾರ್ಹ. ವೇಶ್ಯಾವಾಟಿಕೆಯ ಬೇಡಿಕೆ ಹೆಚ್ಚಿದಂತೆ ಎಲ್ಲಮ್ಮನ ಬೇಡಿಕೆಯೂ ಹೆಚ್ಚುತ್ತದೆ. ಹೆಣ್ಣುಗಳಿಗೆ ಇದು ಅನೈತಿಕವೆನಿಸಿದರೂ, ಆರಾಮ ಬದುಕಿನ ಕಲ್ಪನೆ ಅವರನ್ನು ಭ್ರಮಾಧೀನನ್ನಾಗಿಸಿದೆ. ಯಾವುದೇ ಬೇಡಿಕೆಯ ಪೂರೈಕೆಗೆ ಒಂದು ವ್ಯವಸ್ಥೆ ತನಗೆ ತಾನೇ ರೂಪಗೊಳ್ಳುತ್ತದೆ. ಇದರಿಂದ ಮಧ್ಯಸ್ಥಗಾರರು ಈ ಪೂರೈಕೆಗೆ ಇಂತಹ ಸಂಪ್ರದಾಯಗಳನ್ನು ಇನ್ನೂ ಉಲ್ಬಣಾವಸ್ಥೆಗೆ ತರುತ್ತಿದ್ದಾರೆ. ಒಬ್ಬ ಹೋಟೆಲ್‌ ಕೂಲಿಕಾರನೂ ಮುಂಬಯಿಯ ಅನೇಕ ಶ್ರೀಮಂತರ ಒಳಗುಟ್ಟನ್ನು ಅರಿತು, ಊರಿನ ಹೆಣ್ಣುಗಳನ್ನು ರವಾನಿಸಿ ಲಕ್ಷಾಧಿಪತಿಯಾಗುವ ತವಕ ಹೊಂದಿದ್ದಾನೆ. ಇಂತಹ ಮಧ್ಯವರ್ತಿಗಳೂ ಈ ದೇವದಾಸಿ ಪದ್ಧತಿ ಮುಂದುವರಿಯಲು ಪ್ರೇರಣೆಯಾಗಿದ್ದಾರೆ.
ಮೂಢನಂಬಿಕೆಗಳಿಂದ ಇಂದು ದೂಷ್ಯಾರ್ಹವಾದ ಹಲವು ಸಂಪ್ರದಾಯ ಹಾಗೂ ಸಂಸ್ಥೆಗಳು ರಚನೆಗೊಂಡಿವೆ. ದೇವದಾಸಿ ಸಂಪ್ರದಾಯ ಈ ಬಗೆಯಿದೆ. ಮೂಢನಂಬಿಕೆಯ ಹೆಸರಿನಲ್ಲಿ ಎಂತಹ ಅತಿರೇಕಕ್ಕೆ ನಾವು ಹೋಗುತ್ತೇವೆ ಎಂಬುದಕ್ಕೆ ಒಂದು ಕಾಲಕ್ಕೆ ಪ್ರಬಲವಾಗಿದ್ದ ಆಚಾರ ಪದ್ಧತಿಯನ್ನೆ ಗಮನಿಸಬಹುದು. ಇದು ನಮ್ಮಲ್ಲಿಯೂ ಕಂಡುಬರುತ್ತಿದ್ದ ಪದ್ಧತಿಯಾದರೂ ಚೀನದೇಶದ ಒಂದು ಪ್ರಸಂಗವನ್ನು ತಾಪೀ ಧರ್ಮರಾವ್‌ (೧೯೮೩) ಉದಾಹರಿಸಿದ್ದಾರೆ : ಚೀನಾದಲ್ಲಿ ಯಾರಾದರೂ ಅತಿಥಿ ಮನೆಗೆ ಬಂದರೆ ಆತನನ್ನು ಆಹಾರ, ನಿದ್ರೆ, ಸಂಗಮ ಈ ಎಲ್ಲ ವಿಧದಿಂದಲೂ ಸಂತೃಪ್ತಿಗೊಳಿಸಬೇಕೆಂದಿದ್ದು, ತನ್ನ ಹೆಂಡತಿಯನ್ನು ಅತಿಥಿ ಬಳಿ ಕಳುಹಿಸುತ್ತಿದ್ದರು. ಈ ಅತಿಥಿ ಪೂಜೆ ಮಾಡದವನು ಪಾಪಕ್ಕೆ ಗುರಿಯಾಗುತ್ತಾನೆಂದು ನಂಬಿದ ಚೈನಾಜನರು ಈ ಪದ್ಧತಿಗೆ ಬಲವಾಗಿಯೇ ಅಂಟಿಕೊಂಡಿದ್ದರು. ಆದರೆ ಚಕ್ರವತಿಯೊಬ್ಬ ಈ ಪದ್ದತಿಯ ಹೇಯರೂಪ ಕಂಡು ಇದನ್ನು ನಿಷೇಧಿಸಿದ. ಇದಾದ ೩ ವರ್ಷಗಳಲ್ಲೆ ಅಲ್ಲಿ ಕ್ಷಾಮ ತಲೆದೋರಿತು. ಆಚಾರ್ಯರುಗಳು ಬಿಗುರಿದರು. ಅತಿಥಿಪೂಜೆ ನಿಷೇಧವೇ ಕ್ಷಾಮಕ್ಕೆ ಕಾರಣವೆಂದು ಚಕ್ರವರ್ತಿ ವಿರುದ್ಧ ನಿಂತರು. ಕ್ಷಾಮದಿಂದ ತತ್ತರಿಸಿದ ಚಕ್ರವರ್ತಿ ಅನಿವಾರ್ಯವಾಗಿ ಕಾನೂನು ರದ್ದುಪಡಿಸಿದ. ಯಥಾಪ್ರಕಾರ ಅತಿಥಿಪೂಜೆ ಆರಂಭವಾಯಿತು. ದೇವರ ಪ್ರೇತ್ಯಾರ್ಥವಾಗಿ ಇಂತಹ ಒಂದು ವ್ಯಭಿಚಾರ ರೂಢಿಗೆ ತಂದಿದ್ದರು. ಅಂದರೆ ಒಂದು ಧಾರ್ಮಿಕ ನಂಬಿಕೆಗೆ ಜನ ಹೇಗೆ ಬದ್ಧರಾಗುತ್ತಾರೆ, ಅದರಿಂದ ವಂಚಿತರಾಗುತ್ತಾರೆಂಬುದು ಇಲ್ಲಿ ಮುಖ್ಯ. ‘ದೇವದಾಸಿ’ ಪದ್ಧತಿಯ ಸ್ಥಿತಿಯೂ ಹೀಗೆ ಆಗಿದೆ.
ಒಟ್ಟಾರೆ ದೇವದಾಸಿ ಪದ್ಧತಿ ಕುರಿತು ಯೋಚಿಸುವಾಗ ಮೂರು ಅಂಶಗಳನ್ನು ಗಮನಿಸಬೇಕು. ಧರ್ಮ, ಜಾತಿವ್ಯವಸ್ಥೆ ಹಾಗೂ ಶ್ರೇಣೀಕೃತ ಸಾಮಾಜಿಕ ವ್ಯವಸ್ಥೆ. ಧರ್ಮಕ್ಕೆ ಎರಡು ಮುಖಗಳಿವೆ. ಸೈದ್ಧಾಂತಿಕ ಹಾಗೂ ಆಚರಣಾತ್ಮಕ. ಧರ್ಮವನ್ನು ಸೈದ್ಧಾಂತಿಕವಾಗಿ ತಿಳಿದವರು ಕಡಿಮೆ. ಇದು ಹೆಚ್ಚಾಗಿ ಮೇಲ್ವರ್ಗ, ಹಾಗೂ ಬುದ್ಧಿಜೀವಿಗಳ ಸ್ವತ್ತಾಗುತ್ತದೆ. ಸಾಮಾನ್ಯ ಜನ ಧರ್ಮವನ್ನು ಆಚರಣೆಯ ಮೂಲಕ ನೋಡುತ್ತಾರೆ. ಯಾವುದೇ ಧಾರ್ಮಿಕ ವ್ಯವಸ್ಥೆಯನ್ನು ತೆಗೆದುಕೊಂಡರೂ ಮೊದಲಿಗೆ ತತ್ವ ಕ್ಲಿಷ್ಟವಾಗಿರುತ್ತದೆ. ಕಾಲಕ್ರಮೇಣ ಸಮಾಜ ದೊಡ್ಡದಾದಂತೆ ಆಚರಣೆಯ ತತ್ವ ಹಾಗೆ ಉಳಿದುಕೊಂಡು ಬೇರೆ ಮಾರ್ಪಾಟುಗಳು ನಡೆದು ವಿಭಿನ್ನತೆ ಜಾಸ್ತಿಯಾಗುತ್ತಾ ಹೋಗುತ್ತದೆ. (ಉದಾ: ಅಯ್ಯಪ್ಪ ಸ್ವಾಮಿಯ ಆಚರಣೆಗಳು ಇಂದು ಸರಳೀಕೃತಗೊಂಡಂತೆ) ಹಾಗೆ ದೇವದಾಸಿ ಪದ್ಧತಿಯೂ ಒಂದು ವಿಚಿತ್ರ ಪರಿಸ್ಥಿತಿಯಲ್ಲಿ ವೇಶ್ಯಾವೃತ್ತಿಗೆ ದಾರಿಮಾಡಿಕೊಟ್ಟಿರಬಹುದು. ಆರಂಭದಲ್ಲಿ ಧಾರ್ಮಿಕ ವಿಧಿಯಾಗಿ ಸರಳ ರೂಪದಲ್ಲಿಯೇ ಹುಟ್ಟಿಕೊಂಡರೂ ಮುಂದೆ ಬರುತ್ತಾ ಸಂಕೀರ್ಣ ರೂಪ ಪಡೆದುಕೊಂಡಿತು. ಪ್ರಭಾವಶಾಲಿಗಳಿಂದ ವಿಕೃತರೂಪಕ್ಕೆಡೆ ಕೊಟ್ಟಿತು. ನೃತ್ಯಕ್ಕಾಗಿ ಮೂಲತಃ ದೇವರಿಗೆ ಅರ್ಪಿಸುವ ಭಾವನೆ ಮಾಯವಾಗಿ, ನೃತ್ಯಕ್ಕಾಗಿ ಮೀಸಲಾದ ಬದುಕು ದೇಹ ಮಾರಾಟಕ್ಕೆ ಮಾರ್ಪಾಟಾಗಿರಬಹುದು. ಹಿಂದಿನ ಶಾಸ್ತ್ರೀಯ ನೃತ್ಯದ ವಿಕೃತ ರೂಪವನ್ನು ಇಂದಿನ ಜೋಗತಿಯರಲ್ಲೂ ಗುರುತಿಸಬಹುದು.
ಎರಡನೆಯದಾಗಿ ಜಾತಿವ್ಯವಸ್ಥೆಯ ಬಗೆಗೆ ಹೆಚ್ಚಾಗಿ ಹೇಳಬೇಕಾಗಿಲ್ಲ. ಸೇವೆಯೇ ಮುಖ್ಯಗುರಿಯೆಂದು ವರ್ಗೀಕರಿಸಲ್ಪಟ್ಟ ಕೆಳವರ್ಗದ ಜನ ಎಲ್ಲ ರೀತಿಯಿಂದಲೂ ಮೇಲ್ವರ್ಗದವರ ಶೋಷಣೆಗೆ ಬಲಿಯಾಗಿದ್ದಾರೆ. ಜಾತೀಯತೆಯನ್ನು ಪೋಷಿಸಿದ ಪುರೋಹಿತಶಾಹಿಯೇ ವ್ಯಭಿಚಾರವನ್ನೂ ಪರೋಕ್ಷವಾಗಿ ಪ್ರಚೋದಿಸಿದೆ ಎಂಬುದನ್ನು ಅಲ್ಲಗಳೆಯಲಾಗದು. ಸಾಮಾಜಿಕವಾಗಿ ಅಸ್ಪೃಷ್ಯತೆಯನ್ನಿಟ್ಟುಕೊಂಡ ಮೇಲ್ವರ್ಗಕ್ಕೆ ದೇಹಸಂಬಂಧ ಹೊಂದಲು ಈ ಅಸ್ಪೃಷ್ಯತೆ ಅಡ್ಡಿ ಬರಲಿಲ್ಲವೆಂಬುದು ಮುಖ್ಯ. ಧರ್ಮದ ಮಧ್ಯಮದಿಂದ ಕೆಳವರ್ಗದ ಹೆಣ್ಣುಮಕ್ಕಳ ಶೋಷಣೆ ನಿರಂತರವಾಗಿದೆ. ದೇವಾಲಯಗಳೇ ಈ ಶೋಷಣೆಗೆ ಕೇಂದ್ರಗಳಾಗಿವೆ.
ಮೂರನೆಯದಾಗಿ ಶ್ರೇಣೀಕೃತ ಸಾಮಾಜಿಕ ವ್ಯವಸ್ಥೆಯೂ ದೇವದಾಸಿ ಪದ್ಧತಿಗೆ ಪ್ರೇರಕವಾಯಿತು. ಪೇಶ್ವೆಯರ ಆಳ್ವಿಕೆಯಲ್ಲಿ ಈ ವ್ಯವಸ್ಥೆಯನ್ನು ಕಾಣುತ್ತೇವೆ. ಹೆಚ್ಚು ಹೆಚ್ಚು ಹೆಣ್ಣುಗಳ ಸಂಪರ್ಕವೂ, ಘನತೆಯ ಪ್ರಶ್ನೆಯಾದ್ದರಿಂದ, ಈ ಬಗೆಯಲ್ಲಿ ಉಪಪತ್ನಿಯರಾದವರು ಕೊನೆಯಲ್ಲಿ ಜೀವನ ನಿರ್ವಹಣೆಗೆ ಈ ರೂಪ ತಾಳಿರಬಹುದು.
ಹೀಗೆ ಹತ್ತು ಹಲವಾರು ಪ್ರೇರಣೆಗಳು ದೇವದಾಸಿ ಸಂಪ್ರದಾಯದ ಹುಟ್ಟು, ಬೆಳವಣಿಗೆ ಕಾರಣವಾಗಿವೆ. ಅಪ್ರಾಪ್ತ ಬಾಲಕಿಯರನ್ನು ಈ ರೀತಿ ಅನೀತಿಯ ಉದ್ದೇಶಕ್ಕೆ ಅರ್ಪಿಸುವ ಬಗೆಗೆ ಗಾಂಧೀಜಿಯವರು ಯಂಗ್‌ ಇಂಡಿಯಾದಲ್ಲಿ ಹೀಗೆಂದು ಬರೆಯುತ್ತಾರೆ. “ದೇವದಾಸಿಯರೆಂದು ಕರೆದು ಧರ್ಮದ ಹೆಸರಿನಲ್ಲಿ ದೇವರಿಗೇ ಅಪಮಾನ ಮಾಡುತ್ತಿದ್ದೇವೆ. ಇದು ಎರಡು ರೀತಿಯ ಪಾತಕ. ಒಂದನೆಯದಾಗಿ ಈ ಸಹೋದರಿಯರನ್ನು ನಮ್ಮ ಕಾಮತೃಪ್ತಿಗೆ ಉಪಯೋಗಿಸಿಕೊಳ್ಳುವುದು. ಇನ್ನೊಂದು ದೇವರ ಹೆಸರಿನಲ್ಲಿ ಈ ಕಾರ್ಯ ನಡೆಸುವುದು. ಈ ರೀತಿಯ ಅನೀತಿಯ ಸೇವೆ ಸಲ್ಲಿಸುವುದಕ್ಕಾಗಿಯೇ ಒಂದು ಜನವರ್ಗವೂ, ಈ ಕರಾಳ ನೀತಿಯನ್ನು ಸಹಿಸಿಕೊಂಡಿರುವ ಇನ್ನೊಂದು ಜನವರ್ಗವೂ ಇರುವುದನ್ನು ಯೋಚಿಸಿದರೆ ಬಾಳಿನ ಬಗೆಗೆ ನಿರಾಶೆ ಜನಿಸುತ್ತದೆ.” ಈ ಮಾತುಗಳಲ್ಲಿ ದೇವದಾಸಿಯರ ಬಗ್ಗೆ ಗಾಂಧೀಜಿಯವರಿಗಿದ್ದ ಕಳಕಳಿ ವ್ಯಕ್ತವಾಗುತ್ತದೆ. ಈ ಸಂದರ್ಭದಲ್ಲಿಯೇ ಇನ್ನೊಂದು ಅಂಶವನ್ನು ಪ್ರಸ್ತಾಪಿಸುತ್ತೇವೆ. ಒಬ್ಬ ಲೇಖಕ, ಸಮಾಜಚಿಂತಕ ಇಂತಹ ಸಂಪ್ರದಾಯಗಳ ಪ್ರೇರಣೆ ಕುರಿತು ಹಾಗೂ ಪರಿಹಾರ ಕುರಿತು ಯೋಚಿಸುವಾಗ ಗಂಭೀರವಾಗಿ ಚಿಂತಿಸಬೇಕಾಗುತ್ತದೆ. ನವೆಂಬರ ಮಯೂರದಲ್ಲಿ ಚೆನ್ನಣ್ಣಾ ವಾಲಿಕಾರರು ‘ಸಿದ್ದಾಂತ’ ಎಂಬೊಂದು ಕತೆಯನ್ನು ‘ಬಸವಿ’ ಸಮಸ್ಯೆ ಕುರಿತಂತೆ ಬರೆದಿದ್ದಾರೆ. ಬಸವಿಯಾದ ಹೆಣ್ಣಿಗೆ ಯುವಕನೊಬ್ಬ ಉದಾರತೆಯಿಂದ ಬದುಕು ಕೊಟ್ಟರೂ, ಆಕೆ ಅದಕ್ಕೆ ಹೊಂದಿಕೊಳ್ಳದೆ ಓಡಿಹೋಗುತ್ತಾಳೆ. ಇದು ಕತೆಯ ಸಾರಾಂಶ. ಸತ್ಯಸ್ಥಿತಿ ಏನಾದರಿರಲಿ, ಒಂದು ಅನಿಷ್ಟ ವ್ಯವಸ್ಥೆಯ ವಿರುದ್ಧವಾಗಿ ನಾವು ಯೋಚಿಸಬೇಕಾಗುತ್ತದೆ. ‘ನಾಯಿ ಬಾಲ ಡೊಂಕೇ’ ಎಂಬ ತತ್ವವನ್ನು ಪ್ರತಿಪಾದಿಸುವಂತೆ ಬಂಡಾಯ ಸಾಹಿತಿಯಾದ ಚೆನ್ನಣ್ಣವಾಲಿಕಾರರೇ ಬರೆದರೆ, ಸಾಹಿತ್ಯವಲಯದಲ್ಲಿನ ಇದರ ಪರಿಣಾಮದ ಬಗೆಗೆ ಗಮನ ಹರಿಸಬೇಕಾಗುತ್ತದೆ. ಪ್ರೇರಣೆ ಕುರಿತು ಚಿಂತಿಸುವಾಗ ಇಂತಹ ಅಂಶಗಳು ಗಮನಾರ್ಹ ಎಂದು ನನ್ನ ಅನಿಸಿಕೆ.
ದೇವದಾಸಿ ಸಂಪ್ರದಾಯದ ವಿರೋಧಿ ಕಾನೂನು ಬಂದರೂ ಇದರ ಪರಿಹಾರ ಕಷ್ಟವಿದೆ. ಬದುಕಿಗೆ ಪರ್ಯಾಯವಾದ ಜೀವನ ವ್ಯವಸ್ಥೆಯನ್ನು ಕಲ್ಪಿಸುವವರೆಗೂ ಇದರ ಸಂಪೂರ್ಣನಾಶ ಕಷ್ಟವಿದೆ. ದೇವದಾಸಿಯರೇ ಅಂತಸ್ಪೂರ್ತಿಯಿಂದ ತಮಗೆ ತಾವೇ ಹೊಣೆಗಾರರಾಗಬೇಕೆಂದು ಸುಲಭದಲ್ಲಿ ಹೇಳಬಹುದಾದರೂ ಆಕೆ ಬದುಕುತ್ತಿರುವ ಸಾಮಾಜಿಕ ಸಂದರ್ಭದಲ್ಲಿ ಇದು ಸಾಧ್ಯವೇ ಎಂಬುದನ್ನು ಯೋಚಿಸಬೇಕು. ಪರಿಸರ ಹಾಗೂ ವೈಯಕ್ತಿಕತೆ ಎರಡೂ ಮುಖ್ಯ. ದೇವತೆಯ ಭಯ, ಹಾಗೂ ಇದು ದೈವದತ್ತ ಕೊಡುಗೆ ಎಂದು ಬೋಧಿಸುವ ತಂದೆತಾಯಿಯರ ನಡುವೆ ಹೆಣ್ಣಿನ ವೈಯಕ್ತಿಕತೆ ಗೌಣವಾಗಿದೆ. ಈ ಸಂಪ್ರದಾಯದ ಹೆಣ್ಣನ್ನು ಮದುವೆಯಾಗಲು ಹಿಂದಾಗುವ ಗಂಡಸರು ಆಕೆಯೊಡನೆ ಗುಪ್ತ ಸಂಬಂಧ ಹೊಂದಲು ಕ್ಯೂ ನಿಲ್ಲುತ್ತಾರೆ. ಯಾವುದೋ ಪರಿಸ್ಥಿತಿಯಲ್ಲಿ ಕಾಲುಜಾರಿ, ಕ್ಷಮಿಸುವ ಸಮಾಜವಿಲ್ಲದೇ ಇರುವಾಗ ಹೆಣ್ಣು ಅನಿವಾರ್ಯವಾಗಿ ಇಂತಹ ಪದ್ಧತಿಗೆ ಬಲಿಯಾಗಿರುವ ಸಾಧ್ಯತೆಗಳೂ ಇವೆ. ಹಾಗೂ ತನ್ನದೇ ಆದ ವರ್ಗವನ್ನು ಕಟ್ಟಿಕೊಳ್ಳುತ್ತಾಳೆ.
ಕೆಳವರ್ಗ ಆರ್ಥಿಕವಾಗಿ ದುರ್ಬಲವಾದರೆ, ಹೆಣ್ಣು ದೈಹಿಕವಾಗಿ ದುರ್ಬಲಳೆನಿಸಿಕೊಂಡಳು. ‘‘ಮಾತೃದೇವೋಭವ’’, ‘‘ಯತ್ರನಾರ್ಯಸ್ತು’’, ‘‘ಪೂಜ್ಯತೇ ರಮಂತೆ ತತ್ವ ದೇವತಾ’’ ಎಂದು ಹೆಮ್ಮೆಯಿಂದ ಹೆಣ್ಣನ್ನು ಹೊಗಳಿದ ಸಮಾಜವೇ ‘‘ನಸ್ತ್ರೀ ತಂತ್ಯ್ರಮರ್ಹತಿ’’ ಎಂಬ ಕಟ್ಟುಪಾಡಿಗೆ ಒಳಗುಮಾಡಿ ಅವಳ ಬದುಕನ್ನು ದಾರುಣವಾಗಿಸಿತು. ‘‘ಹೆಣ್ಣನ್ನು ವ್ಯಕ್ತಿತ್ವವಿಲ್ಲದ ಒಂದು ವಸ್ತುವೆಂದು ಪರಿಗಣಿಸಿತು. ಅಥರ್ವಣ ವೇದದಲ್ಲಿ ಬಂಜೆ ಸ್ತ್ರೀಗೆ ಪರಪುರುಷನ ಬಳಿ ಹೋಗಲು ಅನುಮತಿ ಇದೆ. ಇಂತಹ ವಿಪರ್ಯಾಸಗಳು ನಮ್ಮ ಸಂಸ್ಕೃತಿಯ ನಡುವೆ ಇದೆ. ಮಕ್ಕಳಿಲ್ಲದೆ ಮೋಕ್ಷವಿಲ್ಲವೆಂಬ ನಂಬಿಕೆ ಏನೆಲ್ಲವನ್ನೂ ಮಾಡಿಸುತ್ತದೆ. ಹೆಣ್ಣನ್ನು ತನ್ನ ಆಶಯಕ್ಕೆ ತಕ್ಕಂತೆ ಮಾರ್ಪಡಿಸಿಕೊಳ್ಳುವ ಪುರುಷರ ಪರಂಪರಾನುಗತ ನಡವಳಿಕೆ ಹೆಣ್ಣನ್ನು ಅಧೀರಳನ್ನಾಗಿಸಿತು; ವ್ಯವಸ್ಥೆಗೆ ಬದ್ಧಳನ್ನಾಗಿಸಿತು. ಹೀಗಾಗಿ ದೇವದಾಸಿ ಸಂಪ್ರದಾಯವು ಒಪ್ಪಿತವಾಗಿಯೇ ಮುಂದುವರಿದುಕೊಂಡು ಬಂದಿತು. ದೇವರು ಧರ್ಮ, ಸರ್ಕಾರ, ಕಾನೂನು – ಈ ಎಲ್ಲವೂ ಸಮಸ್ಯೆಗಳ ಪರಿಹಾರಾರ್ಥವಾಗಿ ಹುಟ್ಟಿಕೊಂಡರೂ ಅವು ಪ್ರಭಾವಶಾಲಿಗಳ ಕೈಯಲ್ಲಿ ಸಿಲುಕಿದ ಪರಿಣಾಮವಾಗಿ ಏನನ್ನೂ ಸಾಧಿಸದಾದವು. ದೇವದಾಸಿ ಸಂಪ್ರದಾಯದ ವಿಚಾರಕ್ಕೂ ಇದು ಸತ್ಯ.

(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

[1]     ಮೈಸೂರಿನ ಹೆಗ್ಗಡದೇವನಕೋಟೆ ತಾಲ್ಲೂಕಿನ ಮೊಗ್ಗೆ ಪ್ರದೇಶದಲ್ಲಿಯೂ ಒಂದು ಕಾಲಕ್ಕೆ ವಿಶೇಷವಾಗಿ ವೇಶ್ಯೆಯರಿದ್ದು ಅವರೂ ಮೂಲತಃ ಶೆಟ್ಟಿತೆಲಗರು ಎನ್ನುತ್ತಾರೆ, ಅವರದೇ ಒಂದು ಮನೆತನವಿತ್ತಂತೆ. ಇಂದು ಆ ಪ್ರದೇಶ ಮುಳುಗಡೆಯಾಗಿ ಅವರೆಲ್ಲ ಬೇರೆ ಬೇರೆ ಕಡೆ ಹೋಗಿ ನೆಲಸಿದ್ದಾರೆ. ಮದುವೆ ಮಾಡಿಕೊಳ್ಳುತ್ತಿದ್ದಾರೆ. ಕೆಲವರು ಹಾಗೆಯೂ ಇದ್ದಾರೆ. ಆದರೆ ಅವರು ಏಕಾಗಿ ವೇಶ್ಯೆಯರಾದರೆಂಬ ಬಗ್ಗೆ ಇಂದು ಮಾಹಿತಿಗಳಿಲ್ಲ. ಯಾವ ದೇವರಿಗೂ ಬಿಟ್ಟಿರುವುದು ಕಂಡುಬರುವುದಿಲ್ಲ. ಈ ವೃತ್ತಿ ಒಂದು ಮನೆತನದಲ್ಲಿ ಮುಂದುವರಿದಿರುವುದನ್ನು ಗಮನಿಸಿದರೆ, ಭಾಗಶಃ ವ್ಯಾಪಾರಕ್ಕಾಗಿ ಬಂದವರಿಂದ ಈ ವೃತ್ತಿ ಆರಂಭವಾಗಿ ಮುಂದುವರಿದ ಸಾಧ್ಯತೆಗಳನ್ನು ಊಹಿಸಬಹುದು.
ದೇವದಾಸಿ ಸಂಪ್ರದಾಯದ ಪ್ರೇರಣೆಗಳು
ದೇವದಾಸಿ ಸಂಪ್ರದಾಯ ತನ್ನ ಅಸ್ತಿತ್ವ ಉಳಿಸಿಕೊಳ್ಳುವಲ್ಲಿ ಅದು ಪಡೆದುಕೊಂಡ ಪ್ರೇರಣೆ ವಿವಿಧ ಮುಖಗಳುಳ್ಳದ್ದು. ಧಾರ್ಮಿಕ, ಸಾಮಾಜಿಕ , ಆರ್ಥಿಕ, ರಾಜಕೀಯ ಇತ್ಯಾದಿ ಅಂಶಗಳು ಈ ಸಂಪ್ರದಾಯದೊಂದಿಗೆ ಪ್ರತ್ಯಕ್ಷ ಇಲ್ಲವೆ ಪರೋಕ್ಷವಾಗಿ ಸಂಬಂಧ ಪಡೆದುಕೊಂಡಿದೆ.
ದೇವದಾಸಿಯರು ಎಂದರೆ ದೇವರ ದಾಸಿಯರು, ದೇವರ ಸೇವೆಗೆ ಮೀಸಲಾದವರು ಎಂದರ್ಥ. ಹಿಂದೆ ಇವರು ದೇವಸ್ಥಾನಗಳಲ್ಲಿ ನೃತ್ಯ, ಗೀತ ಸೇವೆ ಮಾಡಿಕೊಂಡು ಜೀವಿಸುತ್ತಿದ್ದವರು. ಮೂಲತಃ ದೇವದಾಸಿ ಸಂಪ್ರದಾಯ ಶುದ್ಧ ಧಾರ್ಮಿಕ ಆವರಣದಲ್ಲಿಯೇ ಜನ್ಮ ತಳೆದರೂ ಮುಂದೆ ಅದು ಪ್ರಭಾವಶಲಿ ಬುದ್ಧಿವಂತರ ಕಪಿಮುಷ್ಠಿ ಸೇರಿ, ಶೋಷಣೆಯ ರೂಪ ಪಡೆದುಕೊಂಡಿತು.
ಈ ಪದ್ಧತಿಯ ಪ್ರೇರಣೆಯನ್ನು ಗುರುತಿಸುವ ಮೊದಲು ಈ ಶಬ್ದದ ಬಗೆಗೆ ಸ್ಪಷ್ಟೀಕರಣ ಅಗತ್ಯ. ಬಸವಿ, ಜೋಗತಿ, ದಾಸಿ, ಗೆಜ್ಜೆಪೂಜೆ, ಮಣಿಕಟ್ಟು , ಮುತ್ತುಕಟ್ಟು ಈ ಎಲ್ಲ ಪಾರಿಭಾಷಿಕ ಪದಗಳು ದೇವದಾಸಿ ವೃತ್ತಿಯ ಸೂಚಕಗಳಾಗಿವೆ. ದೇವರ ಸೇವಕರು ಎಂಬ ಸಾಮಾನ್ಯಾರ್ಥದಲ್ಲಿ ಎಲ್ಲರನ್ನು ದೇವದಾಸಿ ಎಂಬ ತಲೆಬರಹದಡಿಯಲ್ಲಿಯೇ ವಿಶ್ಲೇಷಿಸುತ್ತೇವೆ. ಆದರೆ ಒಟ್ಟಂದದಲ್ಲಿ ಹೀಗೆ ಕರೆಯುವಾಗ ಇರುವ ತೊಡಕುಗಳನ್ನು ಮೊದಲಿಗೆ ಗಮನಿಸಬೇಕು. ಏಕೆಂದರೆ ದೇವದಾಸಿ ಎಂಬ ಹೆಸರಿನಿಂದಲೇ ನಿರ್ದೇಶಿಸಲಾಗುವ ಒಂದು ವರ್ಗ ನಮ್ಮಲ್ಲಿ ಇತ್ತೆಂಬುದು ಗಮನಾರ್ಹ. ಜೊತೆಗೆ ಬಸವಿ, ಜೋಗತಿ, ದೇವದಾಸಿ ಈ ಎಲ್ಲ ಶಬ್ದಗಳು ಏಕಕಾಲಕ್ಕೆ ಚಾಲ್ತಿಯಗುತ್ತಿವೆ. ಹೀಗಾಗಿ ಇವುಗಳ ನಡುವೆ ಸೂಕ್ಷ್ಮ ವ್ಯತ್ಯಾಸವಿದೆ ಎಂಬುದು ಸ್ಪಷ್ಟ. ಒಂದರಿಂದ ಇನ್ನೊಂದು ಸ್ಪೂರ್ತಿ ಪಡೆದಿರಬಹುದಾದರೂ, ಅವುಗಳಿಗಾದ ಪ್ರೇರಣೆ ಗುರುತಿಸುವಲ್ಲಿ ಅವುಗಳನ್ನು ಪ್ರತ್ಯೇಕ ಮಾಡಿ ಅಭ್ಯಸಿಸಬೇಕಾಗುತ್ತದೆ.
ಮೇಲಿನ ಶಬ್ದಗಳು ಒಂದು ದೃಷ್ಟಿಯಿಉಂದ ಸಮಾನತೆ ಹೊಂದಿದ್ದರೂ ಮೂಲತಃ ಅವು ಬೇರೆಯಾದವು, ಹುಟ್ಟಿಕೊಂಡ ಕಾರಣಗಳು ವಿಭಿನ್ನವಾದವು. ‘ದೇವದಾಸಿ’ ವರ್ಗ ದೇವರ ಸೇವೆಗಾಗಿ, ಕೆಲಸಕ್ಕಾಗಿ ನೇಮಕಗೊಂಡದ್ದು. ಇವರು ದೇವಸ್ಥಾನದ ಆಡಳಿತವರ್ಗಕ್ಕೆ ಸಂಬಂಧಪಟ್ಟಿದ್ದು, ವ್ಯವಸ್ಥಿತವಾದ ಬದುಕನ್ನು ರೂಪಿಸಿಕೊಂಡವರು. ಇವರ ವೃತ್ತಿ ಪರಂಪರಾನುಗತವಾದದ್ದು. ಇವರು ಧರ್ಮಪ್ರಸಾರಕರಲ್ಲ, ಧರ್ಮ ಭಿಕ್ಷುಗಳೂ ಅಲ್ಲ. ಆದರೆ ಬಸವಿ, ಜೋಗತಿಯರು ಹರಕೆ ಅಥವಾ ಇನ್ನಾವುದೋ ಉದ್ದೇಶದಿಂದ ದೇವರಿಗೆ ಅರ್ಪಿಸಿಕೊಂಡವರು. ಇವರಿಗೆ ದೇವಸ್ಥಾನದಲ್ಲಿ ಯಾವ ರೀತಿಯ ಪ್ರಾಮುಖ್ಯತೆಯೂ ಇಲ್ಲ.. ಇವರ ಬದುಕು ನಿಶ್ಚಿತವಾಗಿಲ್ಲ. ಜೋಗತಿಯರು ಎಲ್ಲಮ್ಮ ಪಂಥದ ಪ್ರಸಾರಕರು, ಹಾಗೂ ಧರ್ಮದ ಹೆಸರಿನಲ್ಲಿ ಭಿಕ್ಷೆ ನಡೆಸುವವರು. ಹೀಗೆ ಮೂಲತಃ ಇವರಲ್ಲಿ ವ್ಯತ್ಯಾಸಗಳಿವೆ. ಆದರೆ ಧಾರ್ಮಿಕ ಆಶಯಹೊಂದಿದ್ದು ಇಬ್ಬರ ಕೇಂದ್ರ ಬಿಂದು ದೇವರೇ ಎಂಬುದು ಮುಖ್ಯ. ಈ ಎರಡು ಪಂಥದವರು ಯಾವುದೋ ಒಂದು ಹಂತದಲ್ಲಿ ನೈತಿಕ, ಧಾರ್ಮಿಕ, ಸಾಮಾಜಿಕ ಮಹತ್ವವನ್ನು ಕಳೆದುಕೊಂಡು ವೇಶ್ಯಾವೃತ್ತಿಗೆ ತಿರುಗಿರಬಹುದು.
ದೇವದಾಸಿ ಪದ್ಧತಿಯ ಹುಟ್ಟು, ಬೆಳವಣಿಗೆ, ತಿರುವುಗಳ ವಿಶ್ಲೇಷಣೆಯ ಈ ಪದ್ಧತಿಯ ಪ್ರೇರಣೆಯನ್ನು ಸ್ಪಷ್ಟೀಕರಿಸುತ್ತದೆ. ಈ ನಿಟ್ಟಿನಲ್ಲಿಯೇ ನನ್ನ ವಿಚಾರಗಳು ಮಂಡಿತವಾಗಿವೆ. ಮಾನವ, ದೇವರು ಧರ್ಮ ಈ ಕಲ್ಪನೆಗಳನ್ನು ಹುಟ್ಟು ಹಾಕಿಕೊಂಡು, ಆರಾಧಿಸಲು ಮೊದಲ್ಗೊಂಡ ಹಂತಕ್ಕೆ ನಾವು ಈ ಪದ್ಧತಿಯ ಉಗಮವನ್ನು ಗುರುತಿಸಬೇಕಾಗುತ್ತದೆ. ದೇವರು, ಧರ್ಮ ಇವು ಪುರಾತನ ಕಾಲದಿಂದಲೂ ನಮ್ಮ ಬದುಕಿನೊಂದಿಗೆ ಅವಿನಾಭಾವ ಸಂಬಂಧ ಹೊಂದಿ ಜೀವನದಲ್ಲಿ ಪ್ರಮುಖ ಪಾತ್ರವಹಿಸಿವೆ. ನಮ್ಮ ದೇಶದಲ್ಲಿ ಎಲ್ಲದಕ್ಕೂ ಕೊರತೆ ಇದ್ದರೂ ದೇವಾಲಯಗಳಿಗೆ ಮಾತ್ರ ಕೊರೆತೆಯಿಲ್ಲ. ನಮ್ಮ ನಾಗರಿಕತೆಯ ಒಳ್ಳೆಯದು, ಕೆಟ್ಟದ್ದು ಎಲ್ಲವೂ ಈ ದೇವಾಲಯಗಳಿಗೆ ಸಂಬಂಧಿಸಿ ಇವೆ. ಇವುಗಳಿಂದಲೇ ನಮ್ಮಲ್ಲಿ ಅಸೇತು ಹಿಮಾಚಲ ಪರ್ಯಂತ ಜಾತೀಯ ಐಕ್ಯತೆ ಆಗಿದೆ. ಇವುಗಳಿಂದಲೇ ಮತ ವಿದ್ವೇಶಗಳಿಂದ ಜಗಳವನ್ನೂ ಮಾಡುತ್ತಿದ್ದೇವೆ. ಇವುಗಳಲ್ಲಿ ಇದ್ದ ಧನಕ್ಕೆ ಆಸೆಪಟ್ಟು ಎಷ್ಟೋ ಮಂದಿ ನಮ್ಮ ಮೇಲೆ ದಂಡೆತ್ತಿ ಬಂದಿದ್ದರು. ಇವುಗಳ ಪ್ರಾಕಾರದಲ್ಲಿ ಸಾವಿರಾರು ಕುಟುಂಬಗಳು ಕಷ್ಟದ ಸಮಯದಲ್ಲಿ ಆಶ್ರಯ ಪಡೆದಿದ್ದವು. ನಮ್ಮ ಶಿಲ್ಪ, ಚಿತ್ರಲೇಖನ, ನೃತ್ಯ, ಸಂಗೀತ, ಎಲ್ಲಕ್ಕೂ ಈ ದೇವಾಲಯಗಳೇ ನೆಲಗಳಾಗಿದ್ದವು. ಈ ವಿಧವಾಗಿ ಈ ದೇವಾಲಯಗಳು ನಮ್ಮ ಒಳ್ಳೆ ಕಾಲ ಹಾಗೂ ಕೆಟ್ಟಕಾಲಗಳೆರಡರಲ್ಲೂ ಉಪಕರಿಸಿವೆ.  (ಧರ್ಮರಾವ್‌, ೧೯೮೩). ಇಂದು ನಾವು ಸಾಮಾಜಿಕ ಅನಿಷ್ಟವೆಂದು ಪರಿಗಣಿಸುವ ದೇವದಾಸಿ ಪದ್ಧತಿಯೂ ಈ ದೇವಾಲಯಗಳ ಕೊಡುಗೆಯೆ.
ವಿವಾಹ, ಕುಟುಂಬ ಈ ಕಟ್ಟುಪಾಡಿಗೆ ಮಾನವ ಬದ್ಧನಾಗಿ ಹೆಣ್ಣನ್ನು ತನ್ನ ವೈಯಕ್ತಿಕ ಆಸ್ತಿಯೆಂದು ಪರಿಗಣಿಸುವ ಮೊದಲು ಲೈಂಗಿಕ ವಿಚಾರದಲ್ಲಿ ಮಡಿವಂತಿಕೆ, ಪಾತಿವ್ರತ್ಯದ ಕಲ್ಪನೆಯೂ ಇರಲಿಲ್ಲ. ಅನಂತರವೂ ಲೈಂಗಿಕ ಸಂಪರ್ಕ ಹೊಂದುವುದು ಪವಿತ್ರವಾದ ಆರಾಧನೆ ಎಂದೇ ಪರಿಗಣಿಸಿದ್ದ ಮಾನವ ದೇವರು ಜೀವಂತ ವ್ಯಕ್ತಿಯೆಂದು ಪರಿಗಣಿಸಿ ತಾನು ಅನುಭೋಗಿಸುವ ಸಕಲ ಭೋಗಗಳನ್ನೂ ಆತನಿಗೆ ಅರ್ಪಿಸಿದ. ಆ ಬಗೆಗೆ ಅಸಹ್ಯವಾಗಲಲಿ, ನೈಚ್ಯಭಾವವಾಗಲಿ ಇರಲಿಲ್ಲ. ನಿರ್ವಾಣ ಸೇವೆ, ಶಯನೋತ್ಸವ ಇಂತಹ ಆಚರಣೆಗಳನ್ನು ಇಂದಿಗೂ ಕಾಣುತ್ತೇವೆ. ದೇವರ ಹೆಸರಿನಲ್ಲೇ ಲೈಂಗಿಕತೆ ಬಗ್ಗೆ ಜನ ಎಷ್ಟು ಮುಕ್ತರಾಗಿದ್ದರು ಎಂಬುದಕ್ಕೆ ಇಲ್ಲೊಂದು ಕುತೂಹಲಕಾರಿ ಸಂಗತಿ ಪ್ರಸ್ತಾಪಿಸಬಹುದು. ದಕ್ಷಿಣ ಹಿಂದೂಸ್ತಾನದಲ್ಲಿ ‘ಕಂಚುಕೋತ್ಸವ’ ವೆಂಬ ಒಂದು ಹಬ್ಬ ಆಚರಿಸುತ್ತಾರೆಂತೆ. ಅಂದು ಹೆಣ್ಣುಗಳು ದೇವಸ್ಥಾನಕ್ಕೆ ಬಂದು ಪೂಜಾ ನಂತರ ತಮ್ಮ ರವಿಕೆಗಳನ್ನೆಲ್ಲ ಬಿಚ್ಚಿ ರಾಶಿ ಹಾಕಬೇಕು. ನಂತರ ಗಂಡಸರೆಲ್ಲ ಒಳಗೆ ಪ್ರವೇಶಿಸಿ ಒಂದೊಂದು ರವಿಕೆ ತೆಗೆದುಕೊಳ್ಳುತ್ತಾರೆ. ಯಾರ ರವಿಕೆ ಯಾರ ಕೈಯಲ್ಲಿದೆಯೋ ಆ ಹೆಣ್ಣು ಆ ಗಂಡಿನೊಂದಿಗೆ ಆ ರಾತ್ರಿ ಕಳೆಯಲೇಬೇಕು. ಇಲ್ಲಿ ಪಾಲಿಗೆ ಬಂದದ್ದು ಪಂಚಾಮೃತ. ಆಯ್ಕೆಯ ಪ್ರಶ್ನೆಯೇ ಇಲ್ಲ ! ಮರುದಿನದಿಂದ ಯಥಾಪ್ರಕಾರ ಗಂಡನೊಂದಿಗೆ ಕೂಡಿ ಸಂಸಾರ ನಡೆಸುತ್ತಾರೆ. ಪಾರ್ಸಿಗಳಲ್ಲಿ ಇದಕ್ಕೆ ವಿರುದ್ಧವಾಗಿ ಹೆಣ್ಣು ಗಂಡಿನ ಬಟ್ಟೆ ಹಿಡಿದುಕೊಂಡು ಆ ಗಂಡನ್ನು ಕೂಡುತ್ತಾಳೆ. ಉತ್ತರ ಹಿಂದೂಸ್ತಾನದಲ್ಲಿನ ‘ರಾಮಾಮೇಲ’ ಎಂಬ ಒಂದು ಉತ್ಸಹವು ಈ ಸ್ವರೂಪದ್ದೇ. ನಾವಿಂದು ಪಾವಿತ್ಯ್ರತೆ, ಅಸ್ಪೃಶ್ಯತೆಗಳನ್ನು ಕಂಡುಕೊಂಡು, ಅನವರತ ಒಳಿತಿಗಾಗಿ ಗೋಗರೆಯುವ ದೇವರ ಗುಡಿಗಳಲ್ಲಿ ಇಂತಹ ಒಂದು ಪದ್ಧತಿ ಇಂದಿಗೂ ಇದೆ ಎಂದ ಮೇಲೆ ಹಿಂದಿನವರ ಪಾಡೇನು ! ಅಂತೂ ಆರಂಭಕಾಲದಿಂದಲೂ ಈ ರೀತಿ ದೇವರ ಸಮಕ್ಷಮದಲ್ಲಿ ಲೈಂಗಿಕ ಸಂಪರ್ಕ ನಡೆಸುವುದು ಸರ್ವೇಸಾಧಾರಣವಾಗಿತ್ತು. ಅವರಿಗೆ ಅದು ‘ವೇಶ್ಯಾವೃತ್ತಿ’ ಎನಿಸಿರಲಿಲ್ಲ.
ದೇವದಾಸಿಯರ ವರ್ಗ ಯಾವಾಗ ಸೃಷ್ಟಿಯಾಯಿತು ಎಂಬ ಪ್ರಶ್ನೆಗೆ ಉತ್ತರಿಸಲು ಖಚಿತ ದಾಖಲೆಗಳಿಲ್ಲವಾದರೂ ದೇವದಾಸಿಯರಿಗೆ ದಾನ, ದತ್ತಿ ಕೊಟ್ಟ ಅನೇಕ ಪ್ರಸಂಗಗಳು ಶಾಸನಗಳಲ್ಲಿ ಉಲ್ಲೇಖಗೊಂಡಿವೆ. ದೇವಾಲಯಗಳಲ್ಲಿ ದೇವರ ಸೇವೆಗಾಗಿ ಸ್ತ್ರೀಯರನ್ನು ಬಿಟ್ಟು ಅವರನ್ನು ದೇವದಾಸಿ. ಬಸವಿ ಎಂದು ಕರೆದು ಆಕೆಯ ಉದರಂಭಣಕ್ಕೆ ಜಮೀನು ಬಿಟ್ಟ ದಾಖಲೆಗ ಳಿವೆ. ಡಾ. ಚಿದಾನಂದಮೂರ್ತಿಯವರು ಶಾಸನಗಳಲ್ಲಿ ಬರುವ ವಿಚಾರಗಳ ಬಗೆಗೆ ದೀರ್ಘ ವಿವರ ನೀಡಿದ್ದಾರೆ. ಆದರೆ ದೇವದಾಸಿಯರು ಯಾವ ಕುಲದವರು, ಅವರು ಯಾಕೆ ದೇವದಾಸಿಯರಾದರು. ಈ ವಿಚಾರಗಳಿಗೆ ಶಾಸನಗಳಲ್ಲೂ ಮಾಹಿತಿಗಳಿಲ್ಲ. ಜಾತಕಕತೆಗಳಲ್ಲಿ, ಅರ್ಥಶಾಸ್ತ್ರ, ಕಾಮಶಾಸ್ತ್ರ ಮುಂತಾದ ಪ್ರಾಚೀನ ಗ್ರಂಥಗಳಲ್ಲಿ ದೇವದಾಸಿಯರ ಉಲ್ಲೇಖ ಸಿಗುವುದಿಲ್ಲ. ಆದರೆ ಪುರಾಣಗಳಲ್ಲಿ ಮಾತ್ರ ದೇವರಪೂಜೆಗೆ ದೇವದಾಸಿಯರ ಅವಶ್ಯಕತೆಯನ್ನು ಒಪ್ಪಿಕೊಂಡು, ಅದಕ್ಕಾಗಿ ಸುಂದರವಾದ ಹೆಣ್ಣುಗಳನ್ನು ದೇವರಿಗೆ ಅರ್ಪಿಸಿರಿ ಹಾಗೂ ಗಣಿಕಾ ಸ್ತ್ರೀಯರನ್ನು ಕೊಳ್ಳಿರಿ ಎಂದು ಹೇಳಲಾಗಿದೆ. ಭವಿಷ್ಯಪುರಾಣದಲ್ಲಿ ಸೂರ್ಯಲೋಕದ ಪ್ರಾಪ್ತಿಯಾಗಬೇಕಾದರೆ ಸೂರ್ಯಮಂದಿರದಲ್ಲಿ ನೃತ್ಯ, ಗಾಯಕ, ಕುಶಲ ತರುಣಿಯರನ್ನು ಅರ್ಪಿಸಿಬಿಡಿರಿ ಎಂದು ಹೇಳಿದೆ. ಹೀಗಾಗಿ ಮಧ್ಯಯುಗದಲ್ಲಿ ಸೂರ್ಯಮಂದಿರದಲ್ಲಿ ವಿಶೇಷ ಆಕರ್ಷಣೆಯಾಗಿ ದೇವದಾಸಿಯರಿದ್ದುದು ಕಂಡುಬರುತ್ತದೆ. “ಮಂದಿರದಲ್ಲಿರುವ ದೇವಮೂರ್ತಿ ಎಂದರೆ ಪ್ರತ್ಯಕ್ಷ ದೇವರೆಂದು ಪರಿಗಣಿಸಿ ಅವರಿಗೆ ಸ್ನಾನ, ಗಂಧ, ಪುಷ್ಪ, ಅನ್ನವಸ್ತ್ರ ಇತ್ಯಾದಿ ಮಾನವಭೋಗಗಳನ್ನು ಅರ್ಪಿಸುವ ಪದ್ಧತಿ ದೇವಪೂಜೆ ಎಂಬ ಹೆಸರಿನಿಂದ ರೂಢಿಯಲ್ಲಿತ್ತು. ಹಾಗಿರುವುದರಿಂದ ಅದೇ ಪ್ರಕರ ದೇವರಿಗೆ ಶಯನ ಭೋಗವೂ ಸಿಗಬೇಕೆಂದು ಹೇಳಿ ಈ ಮಂದಿರದಲ್ಲಿ ದಾಸಿಯರನ್ನಿಡುವ ಪದ್ಧತಿ ಮಧ್ಯಯುಗದಲ್ಲಿ ಪ್ರಾರಂಬವಾಯಿತು” (ಜೋಶಿ, ೪೬೬). ಈ ಕಾರಣದಿಂದ ಮಂದಿರದ ವ್ಯವಸ್ಥಾಪಕರು ಗಣಿಕಾಸ್ತ್ರೀಯರನ್ನು ಕೊಂಡುಕೊಳ್ಳುತ್ತಿದ್ದರು. ಇನ್ನು ಕೆಲವರು ತಾವಾಗಿಯೇ ತಮ್ಮ ಮಕ್ಕಳನ್ನು ದೇವರಿಗೆ ಅರ್ಪಿಸಿಬಿಡುತ್ತಿದ್ದರು. ಅನಂತರದಲ್ಲಿ ಆ ದೇವದಾಸಿಯರು ದೇವಸ್ಥಾನದ ಪರಿಸರದಲ್ಲಿ ನಿಂತು ದೇವರಸೇವೆ ಹಾಗೂ ಗಣಿಕಾವೃತ್ತಿ ಎರಡರ ಮೇಲೆ ಉಪಜೀವನ ನಡೆಸುತ್ತಿದ್ದರು. ಇನ್ನು ಕೆಲವು ದೇವದಾಸಿಯರಿಗೆ ಜೀವನೋಪಾಯಕ್ಕೆ ದೇವಸ್ಥಾನದಿಂದಲೇ ಜಮೀನು ಕೊಡಲಾಗುತ್ತಿತ್ತು. ಆ ಜಮೀನಿನ ಮೇಲೆ ಅವರಿಗೆ ಸಂಪೂರ್ಣ ಹತೋಟಿ ಇತ್ತು. ಹೀಗೆ ದೇವದಾಸಿ ಸಂಪ್ರದಾಯ ಆರಂಭವಾಗಿ ಕಾಲಾನಂತರದಲ್ಲಿ ಅವರದೇ ಒಂದು ವರ್ಗ ರೂಪುಗೊಂಡಿತು. ಅವರ ಆಚಾರ, ವಿಚಾರ, ವಾರಸುದಾರಿಕೆ ಹಕ್ಕು – ಈ ವಿಷಯಗಳಲ್ಲಿ ನಿಯಮಗಳನ್ನು ರೂಪಿಸಲಾಯಿತು. ಅವರಲ್ಲಿ ಜನಿಸಿದ ಗಂಡು, ಹೆಣ್ಣು ಮಕ್ಕಳಿಬ್ಬರಿಗೂ ಸಮಾನ ವಾರಸುದಾರಿಕೆ ಹಕ್ಕಿತ್ತು. ಗಂಡುಮಗ ನೃತ್ಯ, ಗಾಯನಕ್ಕೆ ನೆರವು ನೀಡಿದರೆ, ಹೆಣ್ಣುಮಗಳನ್ನು ನೃತ್ಯಕ್ಕೆ ತೊಡಗಿಸುತ್ತಿದ್ದರು.
ನೃತ್ಯಕಲೆಗೂ ಹಾಗೂ ದೇವದಾಸಿಯರ ಉಗಮಕ್ಕೂ ನೇರ ಸಂಬಂಧವಿರುವುದರಿಂದ ಆ ಕುರಿತು ವಿಚಾರ ಮಾಡುವುದು ಮುಖ್ಯ. ನೃತ್ಯಕಲೆ ಶ್ರೇಷ್ಠವಾದ ಕಲೆ ಎಂದು ಪುರಾತನ ಕಾಲದಲ್ಲಿ ಪುರಸ್ಕಾರ ಪಡೆದಿತ್ತು. ನಮ್ಮ ದೇವಾಲಯಗಳ ಶಿಲ್ಪ , ಶಾಸನಗಳು ಇದಕ್ಕೆ ಪುರಾವೆ ಒದಗಿಸಿವೆ. ಭಾರತೀಯ ನೃತ್ಯಸಂಪ್ರದಾಯದಲ್ಲಿ ಧಾರ್ಮಿಕ ಮತ್ತು ಲೌಕಿಕ ಎಂದು ಎರಡು ವಿಧಗಳಿವೆ. ದೇವಾಲಯದಲ್ಲಿ ಪ್ರಾರ್ಥನಾ ರೂಪದಲ್ಲಿ ದೇವರಿಗೆ ತಮ್ಮ ದೇಹವನ್ನು ಮುಡುಪಾಗಿಟ್ಟು ನರ್ತಿಸುವವರು ದೇವದಾಸಿಯರು. ಇವರದು ಧಾರ್ಮಿಕ ಸಂಪ್ರದಾಯವಾದರೆ ದೇವಾಲಯಗಳ ಹೊರಗೆ ಜೀವನೋಪಾಯಕ್ಕಾಗಿ ನೃತ್ಯವನ್ನು ಪ್ರದರ್ಶಿಸುವ ಸ್ತ್ರೀಯರು ಲೌಕಿಕ ಸಂಪ್ರದಾಯದವರು. ನೃತ್ಯಕಲೆ ಧಾರ್ಮಿಕ ಸಂಸ್ಕಾರವಾಗಿಯೇ ಹುಟ್ಟು ಪಡೆಯಿತು. ಬ್ರಹ್ಮನಿಂದ ಭರತನಿಗೆ ನಂತರ ಶಿಷ್ಯರಿಗೆ, ಪಾರ್ವತಿಗೆ, ಹೀಗೆ ದೈವಿಕ ಆವರಣದಲ್ಲಿ ಜನ್ಮತಳೆದ ನೃತ್ಯಕಲೆ ಭೂಲೋಕಕ್ಕೆ ಇಳಿದು ಇಲ್ಲಿ ತನ್ನ ಅಸ್ತಿತ್ವ ಸ್ಥಾಪಿಸಿಕೊಂಡಿತು. ಎಲ್ಲದರ ಮೂಲವನ್ನೂ ದೇವರ ಮೂಲಕ್ಕೆ ಎಳೆದೊಯ್ಯುವುದು ನಮ್ಮ ರೂಢಿ. ದೇವಲೋಕದಲ್ಲಿನ ಅಪ್ಸರೆ ಸ್ತ್ರೀಯರಂತೆ ಭೂಲೋಕದಲ್ಲಿಯೂ ನೃತ್ಯಗಾರ್ತಿಯರು ಹುಟ್ಟಿಕೊಂಡರು. ಹೀಗಾಗಿ ಪುರಾತನ ಕಾಲದಲ್ಲಿ ಈ ‘ನಾಟ್ಯ’ ದೇವರಿಗೆ ಅರ್ಪಿಸುವ ಪೂಜಾ ವಿಧಾನಗಳಲ್ಲಿ ಒಂದಾಯಿತು. ದೇವರನ್ನು ಸುಪ್ರಭಾತ ಹಾಕಿ ಎಬ್ಬಿಸುವುದರಿಂದ ಮೊದಲಾಗಿ ಜೋಗುಳ ಹಾಡಿ ಮಲಗಿಸುವವರೆಗೆ ಎಲ್ಲ ವಿಧದ ಭೋಗಗಳು ಆತನಿಗೆ ಸಲ್ಲಿಕೆಯಾದವು. ಅಂಗಭೋಗ ಹಾಗೂ ರಂಗಭೋಗದ ಪ್ರಸ್ತಾಪ ಶಾಸನಗಳಲ್ಲಿ ಬಂದಿದೆ. ಅಂಗಭೋಗ ದೇವರ ಮೂರ್ತಿಗೆ ಮಾಡಬೇಧಕಾದ ಅಲಂಕಾರಿಕ ಸಾಮಗ್ರಿಗೆ ಸಂಬಂಧಿಸಿದರೆ, ರಂಗಭೋಗ ಗರ್ಭಗುಡಿಯ ಮುಂದಿನ ರಂಗದಲ್ಲಿ ದೇವರಿಗೆ ಅರ್ಪಿಸುತ್ತಿದ್ದ ಗೀತೆ ನೃತ್ಯ ಸೇವೆಗಳಿಗೆ ಸಂಬಂಧಿಸಿದುದು. ಷೋಡಶೋಪಚಾರ ಪೂಜೆಯಲ್ಲಿ ‘ಗೀತಂ ಸಮರ್ಪಯಾಮಿ ವಾದ್ಯ ಸಮರ್ಪಯಾಮಿ ನೃತ್ಯ ಸಮರ್ಪಯಾಮಿ’ ಎಂದು ಮಂತ್ರ ಪೂರ್ವಕ ಪ್ರಾಯೋಗಿಕ ಆಚರಣೆಗಳು ದೇವರಿಗೆ ಅರ್ಪಿತವಾಗುತ್ತಿದ್ದವು. ಆ ಸಂದರ್ಭದಲ್ಲಿ ದೇವದಾಸಿಯರು ನೃತ್ಯ ಮಾಡಿ ತೆರಳುತ್ತಿದ್ದರು.  ದೇವರನ್ನು ಜೀವಂತವ್ಯಕ್ತಿ ಎಂದು ಭಾವಿಸಿದ ನಮ್ಮ ಜನರ ಮೂಢತೆಯಲ್ಲೆ ದೇವದಾಸಿ ಪದ್ಧತಿಯ ಮೂಲವಿದೆ. ಇದು ಕ್ರಿ.ಶ. ಮೂರನೇ ಶತಮಾನದಲ್ಲಿ ಆರಂಭವಾಗಿರಬಹುದೆಂದು ಡಾ|| ಆಲ್ಟೇಕರರು ಊಹಿಸುತ್ತಾರೆ.
[1]ಹೀಗೆ ಅರ್ಚನೆಯ ಒಂದು ಅಂಗವಾಗಿ ಪ್ರಾಧಾನ್ಯತೆ ಪಡೆದಿದ್ದ ನೃತ್ಯಗಾರ್ತಿಯರಿಗೆ ‘ದೇವದಾಸಿಯರು’ ಎಂದು ಅದರದೇ ಆದ ಘನತೆ, ಪಾವಿತ್ಯ್ರತೆ ಹೊಂದಿದ ಪದ ಚಾಲ್ತಿಯಲ್ಲಿತ್ತು.
ದೇವಸ್ಥಾನಗಳಲ್ಲಿ ಈ ನೃತ್ಯಕಲೆ ರೂಢಿಗೆ ಬಂದರೂ, ರಾಜರ ಆಶ್ರಯದಿಂದ ಅದು ಅಭಿವೃದ್ಧಿ ಹೊಂದಿತು. ಪ್ರತ್ಯಕ್ಷ ದೇವರೆಂದು ಭಾವಿಸುತ್ತಿದ್ದ ರಾಜನಿಗೂ ದೇವದಾಸಿಯರು ಮೀಸಲಾದರು . ಅಲ್ಲದೆ ದೇವಸ್ಥಾನದ ಹಿತಾಸಕ್ತರಾದ ರಾಜರು ಆಸ್ಥಾನದಲ್ಲೂ ಈ ಕಲೆಯ ಪ್ರದರ್ಶನಕ್ಕೆ ಅನುವು ಮಾಡಿದ್ದರಿಂದ, ಅರಮನೆಯಲ್ಲೂ ಈ ದೇವದಾಸಿಯರು ಸ್ಥಾನಪಡೆದುಕೊಂಡರು. ರಾಜನ ಪಟ್ಟದರಸಿಯರು ದೇವಾಲಯದಲ್ಲಿ ನೃತ್ಯಮಾಡುತ್ತಿದ್ದ ನಿದರ್ಶನಗಳಿವೆ. ಹೀಗೆ ಕೇವಲ ದೇವರ ಸಂತೋಷಕ್ಕಾಗಿ ಬಂದ ನೃತ್ಯ ಕ್ರಮೇಣ ಶ್ರೀಮಂತರನ್ನು, ಪ್ರತಿಷ್ಠಿತರನ್ನು ಸಂತೋಷಪಡಿಸುವ ದುಬಾರಿ ಕಲೆಯಾಯಿತು. ಹೀಗೆ ನೃತ್ಯದ ಹುಟ್ಟು, ಬೆಳವಣಿಗೆಯೊಂದಿಗೆ ದೇವದಾಸಿ ಪದ್ಧತಿಯೂ ಅಸ್ತಿತ್ವ ಪಡೆದುಕೊಂಡಿತು. ಈ ದೇವದಾಸಿಯರು ಸುಂದರಿಯರಾಗಿದ್ದು ನೃತ್ಯಪ್ರವೀಣೆಯರಲ್ಲದೆ ಸರ್ವವಿದ್ಯೆಯಲ್ಲೂ ಪಾಂಡಿತ್ಯ ಹೊಂದಿರುತ್ತಿದ್ದರು. ವೈಭವದ ಜೀವನ ಇವರದಾಗಿತ್ತು ವಿಜಯಾದಿತ್ಯನ ಪ್ರಾಣವಲ್ಲಭೆ ಎನಿಸಿದ ವೀಣಾ ಪೋಟಿ ಎಂಬ ದೇವದಾಸಿ ಮಹಾಕೂಟ ದೇವಾಲಯಕ್ಕೆ ಚಿನ್ನದ ಪೀಠವನ್ನೂ, ಬೆಳ್ಳಿಯ ಛತ್ರಿಯನ್ನೂ ಅರ್ಪಿಸಿದ್ದಳಂತೆ. ಇಂತಹ ನಿದರ್ಶನಗಳು ಹಲವಾರು. ಇಲ್ಲಿ ಇನ್ನೊಂದು ಪ್ರಶ್ನೆ. ದೇವದಾಸಿಯರೆಲ್ಲರೂ ಉನ್ನತ ಬದುಕು ನಡೆಸಿದ್ದರೇ? ಎಂಬುದು. ಆದರೆ ವೃತ್ತಿಗನುಗುಣವಾಗಿ ಜಾತಿ ಹುಟ್ಟಿಕೊಂಡಂತೆ ಈ ದೇವದಾಸಿಯರಲ್ಲಿ ಎರಡು ವರ್ಗಗಳು ಗೋಚರಿಸುತ್ತವೆ.
೧) ನೃತ್ಯ, ಗಾಯನ, ವಾದನಗಳಲ್ಲಿ ಕುಶಲರಾದ ಕಲಾವಂತೆಯರದು ಒಂದು ಪಂಗಡ. ಈ ವರ್ಗದ ಸ್ತ್ರೀಯರು ಪ್ರಾಮಾಣಿಕರು, ಸುಂದರಿಯರು, ಬುದ್ಧಿವಂತರು, ದೇವರಲ್ಲಿ ಭಯಭಕ್ತಿ ಇಟ್ಟುಕೊಂಡವರು. ಇವರಲ್ಲಿ ಕೆಲವರು ಒಬ್ಬನೇ ಪುರುಷನೊಂದಿಗೆ ಖಾಯಂ ಸಂಬಂಧ ಹೊಂದಿ, ನೈತಿಕ ದೃಷ್ಟಿಯಿಂದ ಒಳ್ಳೆಯ ಜೀವನ ನಡೆಸುತ್ತಿದ್ದರು.
೨) ದೇವಸ್ಥಾನದಲ್ಲಿ ಕಸ ಗುಡಿಸುವುದು, ರಂಗೋಲಿ ಹಾಕುವುದು, ಹೂ ಕಟ್ಟುವುದು ಇತ್ಯಾದಿ ದೇವಸ್ಥಾನದ ಸೇವೆ ಕಾರ್ಯಗಳನ್ನು ಮಾಡುವ ಸ್ತ್ರೀಯರದು ಇನ್ನೊಂದು ವರ್ಗ. ಇವರು ಸ್ವಲ್ಪ ಕೆಳವರ್ಗದವರು. ಇವನ್ನು ‘ಭಾವಿಣಿ’ ಎಂದು ಹೇಳುತ್ತಿದ್ದರು. ರತ್ನಗಿರಿ, ಸಾವಂತವಾಡಿ, ಗೋಮಂತಕ ಪ್ರದೇಶಗಳಲ್ಲಿ ಇವರು ವಿಶೇಷವಾಗಿ ನೆಲೆಸಿದ್ದರು. ಇವರು ವೇಶ್ಯಾವೃತ್ತಿಯಿಂದಲೇ ಜೀವನ ಸಾಗಿಸುತ್ತಿದ್ದರು. ಇವರನ್ನು ದೇವರಿಗೆ ಅರ್ಪಿಸುವಲ್ಲಿ, ಒಂದು ಹೆಣ್ಣಿಗೆ ಗಂಡು ವೇಷಧರಿಸಿ ಆಕೆಯೊಂದಿಗೆ ಇವಳನ್ನು ಮದುವೆ ಮಾಡುತ್ತಿದ್ದರು. ಈ ‘ಶೇನ್ಸ್ ವಿಧಿ’ ನಡೆದ ನಂತರ ಆಕೆ ದೇವದಾಸಿಯಾಗಿ ಪುರುಷ ಸಂಬಂಧ ಹೊಂದಲು ಪರವಾನಿಗೆ ಪಡೆದಂತೆ. ಆದರೆ ನಮ್ಮ ಸ್ಮೃತಿ ಧರ್ಮಶಾಸ್ತ್ರ ಗ್ರಂಥಗಳಲ್ಲಿ ಈ ಬಗ್ಗೆ ಉಲ್ಲೇಖವಿಲ್ಲವಾದ್ದರಿಂದ ಇದು ಧರ್ಮಸಮ್ಮತವಲ್ಲ. ಕೇವಲ ಪರಂಪರಾನುಗತ ಆಚಾರವಷ್ಟೆ.
ದೇವದಾಸಿಯರಿಗೆ ಸಮಾಜದಲ್ಲಿ ಗಣ್ಯಸ್ಥಾನವಿತ್ತು. ಸಾವಿಲ್ಲದ ದೇವರನ್ನು ಮದುವೆಯಾದ ಇವರು ವಿಧವೆಯರಾಗುವುದು ಸಾಧ್ಯವೆ ಇಲ್ಲ. ಹೀಗೆ ನಿತ್ಯ ಸುಮಂಗಲಿಯರೆನಿಸಿಕೊಂಡ ಇವರು ಬಾರದೆ ಯಾವುದೇ ಮಂಗಳಕಾರ್ಯ ಜರಗುತ್ತಿರಲಿಲ್ಲ. ಅರಸು ಮನೆತನದ ಮದುವೆಗಳಲ್ಲಿ ‘ನಾಗೋಲಿ’ ತಾಳಿಯು ಇವರಿಂದಲೇ ಕಟ್ಟಲ್ಪಡುತ್ತಿತ್ತು. ಹೀಗೆ ಸಾಮಾಜಿಕ ಅಂತಸ್ತನ್ನು ಪಡೆದ ದೇವದಾಸಿಯರು ಕ್ರಮೇಣ ಸ್ಥಾನಪಲ್ಲಟಗೊಂಡರು. ೧೯ನೇ ಶತಮಾನದ ಅಂತ್ಯದವರೆಗೂ ದೇವಾಲಯಗಳಲ್ಲಿ ನರ್ತನ ಜರಗುತ್ತಿತ್ತು. ಅನಂತರ ದೈವಿಕ ಆವರಣದಲ್ಲೇ ಜನ್ಮತಳೆದ ಈ ನೃತ್ಯಕಲೆ ಹಾಗೂ ದೇವದಾಸಿಯರು ಅವನತಿಯ ಹಾದಿ ಹಿಡಿದರು. ಇದಕ್ಕೆ ಆ ಸಂದರ್ಭದಲ್ಲಾದ ಸಾಮಾಜಿಕ ಬದಲಾವಣೆ ಮುಖ್ಯ ಪ್ರೇರಣೆಯಾಯಿತು. ಮುಸ್ಲೀಂ ಆಳ್ವಿಕೆಯಲ್ಲಿ ದೇವಸ್ಥಾನಗಳನ್ನು ನಾಶಪಡಿಸಿದರು. ಅಲ್ಲಿ ಆಶ್ರಯ ಪಡೆದ ದಾಸಿಯರ ಮೇಲೆ ಆಕ್ರಮಣ ನಡೆಸಿದರು. ಹೀಗಾಗಿ ನತದೃಷ್ಟ ಹೆಣ್ಣುಗಳು ಅನಿವಾರ್ಯವಾಗಿ ವೇಶ್ಯಾಗೃಹಕ್ಕೆ ಸೇರುವಂತಾಗಿರಬಹುದು. ಹೀಗೆ ದೇವದಾಸಿ ಪದ್ಧತಿ ಅಳಿದು ಅದು ವಿಕೃತರೂಪ ಪಡೆದುಕೊಳ್ಳುವಲ್ಲಿ ಮುಸ್ಲೀಂ ಆಳ್ವಿಕೆ ಪ್ರಬಲ ಪ್ರೇರಣೆಯಾಯಿತು.
ಬ್ರಿಟಿಷರ ಆಗಮನದಿಂದ ದೇವಾಲಯದಲ್ಲಿನ ದೇವದಾಸಿಯರ ನೃತ್ಯ ನಿಷೇಧವಾಯಿತು. ಸರ್ಕಾರ ಅವರಿಗೆ ನೀಡಿದ ಸೌಲತ್ತುಗಳನ್ನು ಇವರು ಕಿತ್ತುಹಾಕಿದರು. ಹೀಗೆ ಬದುಕು ದಾರುಣವಾದಾಗ ಜೀವನೋಪಾಯಕ್ಕೆ ವೇಶ್ಯಾವೃತ್ತಿಯನ್ನೊಳಗೊಂಡಂತೆ ಬೇರೆ ಬೇರೆ ಮಾರ್ಗ ಅನುಸರಿಸಬೇಕಾಯಿತು.
ಧಾರ್ಮಿಕ ಶ್ರದ್ಧೆಯಿಂದ ಈ ‘ದೇವದಾಸಿ ಪದ್ಧತಿ’ಯ ಉಗಮವಾಗಿದೆ ಎಂಬುದು ಸ್ಪಷ್ಟ. ಇದಕ್ಕೆ ನಮ್ಮ ಸಾಹಿತ್ಯ ವಲಯದಲ್ಲೂ ಸಾಕಷ್ಟು ಪುರಾವೆಗಳಿವೆ. ದೇವರ ಸೇವೆ ಮಾಡಿ ಜೀವನ ನಡೆಸಿದರೆ ಪುಣ್ಯ ಲಾಭವಾಗುತ್ತದೆ. ದೇಹ ಸಾರ್ಥಕವಾಗುತ್ತದೆ ಎಂಬ ಭಾವನೆ ಆರಂಭಕಾಲದ ಜನರಲ್ಲಿತ್ತು. ಲಿಬಿಯಾ, ಈಜಿಪ್ಟ್, ಆಫ್ರಿಕ ಎಲ್ಲ ಕಡೆಯೂ ಇಂತಹ ನಿದರ್ಶನಗಳಿವೆ. ಈ ವಿಚಾರಗಳ ಬಗ್ಗೆ ಚಿಂತಿಸಿದ ಸರ್ ಫ್ರೇಜರ್ ಎಂಬಾತ” ಈ ವಿಧವಾದ ಪರಿಸ್ಥಿತಿಯು ಏಶಿಯಾ ದೇಶದಲ್ಲಿ ಹಲವಾರು ಕಡೆ ಕಂಡುಬರುತ್ತದೆ. ಅಭಿಪ್ರಾಯ ಏನೇ ಇದ್ದರು ಈ ಲೈಂಗಿಕ ಚಟುವಟಿಕೆಗಳು ವಿಷಯ ಲೋಲುಪತೆಯಿಂದ ಮಾಡಿದ ಕೆಲಸಗಳಲ್ಲ. ಮಹಾಮಾತೆಯ ಸೇವೆಯಲ್ಲಿ ಮಾಡಬೇಕಾದ ವಿದಾಯಕಗಳು. ಕೇವಲ ಶ್ರದ್ಧೆಯಿಂದ ಮಾಡಿದ ಕೆಲಸವೆ ಹೊರತು ಬೇರೆ ಅಲ್ಲ” (ಧರ್ಮರಾವ್‌, ಅದೇ) ಎನ್ನುತ್ತಾರೆ. ಜನರ ಈ ಒಂದು ದೈವಿಕ ನಂಬಿಕೆ, ಶ್ರದ್ಧೆಯೇ ದೇವದಾಸಿಯರು ಹುಟ್ಟಿಕೊಳ್ಳಲು ಕಾರಣವಾಯಿತು. ಅನಂತರದಲ್ಲಿ ದೇವರಿಗೂ, ಭಕ್ತರಿಗೂ ಮಧ್ಯವರ್ತಿಯಾಗಿ ಪೂಜಾರಿಯ ಆಗಮನವಾದಾಗ ದೇವರಿಗೆ ಅರ್ಪಿಸುವ ಸಕಲ ಪೂಜೋಪಚಾರಗಳು ಪೂಜಾರಿಗೆ ಸ್ವೀಕೃತವಾಗಬೇಕು, ಆ ಮೂಲಕ ದೇವರಿಗೆ ತಲುಪಬೇಕು ಎಂಬ ಭಾವನೆ ಬಂದು, ದೇವರಿಗೆ ಅರ್ಪಿಸಿದ ಹೆಣ್ಣು, ದೇವರ ಪ್ರತಿರೂಪವೆಂದು ಭಾವಿಸಿದ ಪೂಜಾರಿಯ ಅನುಭೋಗಕ್ಕೆ ಮೀಸಲಾದಳು. ಈ ಸಂದರ್ಭದಲ್ಲಿ ಹಣ ಪ್ರಾಮುಖ್ಯತೆ ಪಡೆದುಕೊಂಡಿತು. ಹೀಗಾಗಿ ಹುಡುಗಿಯರು ನರ್ತಕಿಯರು ಪೂಜಾರಿಗಳ ದಾಸಿಯರಾದರು. ದೇವರು ಪೂಜಾರಿಗಳ ನಂತರ ಮೂರನೆ ಹಂತದಲ್ಲಿ ರಾಜರ ಹಾಗೂ ಸರದಾರರ ಪ್ರಭಾವವನ್ನು ಕಾಣಬಹುದು. ಅವರ ಆಶ್ರಯ, ಪ್ರೋತ್ಸಾಹಗಳಿಂದ ಈ ಪದ್ಧತಿಯ ಪ್ರಸಾರ ಅಧಿಕವಾಯಿತು. ಅಂಧಶ್ರದ್ಧೆಗೆ ಬಲಿಯಾದ ಈ ಮುಗ್ಧೆಯರು ಸರದಾರರ, ಜಹಗೀರದಾರರ, ಪೂಜಾರಿಗಳ ಮತ್ತು ಯಾಂತ್ರಿಕರ ವಿಷಯವಾಸನೆ ತೃಪ್ತಿಪಡಿಸುವ ಸಾಧನ ಎಂಬುದೇ ಕಡ್ಡಾಯವಾದಂತಾಯಿತು. ಹೀಗೆ ಹಂತ ಹಂತವಾಗಿ ಹೆಣ್ಣು ಶೋಷಣೆಗೆ ಒಳಗಾದಳು. ದೇವತೆಯ ಆರಾಧನೆ ಜೊತೆ ವೇಶ್ಯಾವೃತ್ತಿ ಆರಂಭವಾಯಿತು. ಹೀಗೆ ಧಾರ್ಮಿಕತೆಯ ಜೊತೆ ಹಣ ಸಂಪಾದನೆ ಮುಖ್ಯವಾಯಿತು. ಕಾಲಕ್ರಮೇಣ ಸಾಮಾಜಿಕ ಬೆಳವಣಿಗೆಯ ಹಂತದಲ್ಲಿ ಈ ಧಾರ್ಮಿಕ ಸಂಬಂಧ ಸಂಪೂರ್ಣ ಕಡಿದು ಹೋಗಿ ವೇಶ್ಯಾಗೃಹಗಳು ಜನ್ಮ ತಳೆದಿರಬೇಕು.
ಮೇಲೆ ವಿವರಿಸಿದ ದೇವದಾಸಿಯರು ಈ ಹೆಸರಿನಿಂದಲೇ ಗುರುತಿಸಲ್ಪಟ್ಟು ಸಮಾಜದಲ್ಲಿ ಶ್ರೇಷ್ಠತೆ ಹೊಂದಿದ್ದರು. ದೊಡ್ಡ ದೇವಾಲಯ, ರಾಜಾಸ್ಥಾನಗಳು ಅವರ ಆಶ್ರಯಸ್ಥಾನವಾಗಿದ್ದವು. ಆದರೆ ಇವರ ವೈಯಕ್ತಿಕ ಬದುಕಿನ ಬಗೆಗೆ ಹೆಚ್ಚಿನ ವಿವರಗಳು ಇಂದು ಲಭ್ಯವಾಗುವುದಿಲ್ಲ. ಆ ವರ್ಗಕದಕೆ ಸಂಬಂಧಿಸಿದವರಿದ್ದರೂ, ಇಂದು ಅವರಿಗಿದ್ದ ‘ಸಾಮಾಜಿಕ ಮನ್ನಣೆ’ಯಿಂದ ಅವರು ಆ ಹೆಸರಿನಿಂದ ಗುರುತಿಸಿಕೊಳ್ಳಲು ಇಚ್ಛಿಸುವುದಿಲ್ಲ. ದೇವದಾಸಿಯರು ಗಾಂಧರ್ವ ವಿಧಿಯಿಂದ ವಿವಾಹವಾಗುತ್ತಿದ್ದುದಾಗಿ ತಿಳಿದು ಬರುತ್ತದೆ. ಹೀಗೆ ವೃತ್ತಿ ಪ್ರಧಾನವಾಗಿ ಹುಟ್ಟಿ ಬೆಳೆದ ಒಂದು ಪ್ರಬಲ ಪರಂಪರೆ ಇಂದು ಮೂಲೆಗುಂಪಾಗಿದೆ.
ದೇವರ ಸೇವೆಗಾಗಿ ನೇಮಕಗೊಂಡ ದೇವದಾಸಿಯರದು ಒಂದು ವರ್ಗವಾದರೆ ದೇವರಿಗೆ ಅರ್ಪಿತರಾದಂತಹ ದೇವದಾಸಿಯರದು ಇನ್ನೊಂದು ವರ್ಗ. ಇವರನ್ನು ಜೋಗತಿ, ಬಸವಿ, ಸೂಳೆ, ದಾಸಿ, ಗುಡ್ತಿ ಎಂಬ ನಾಮಾಂಕಿತದಿಂದಲೇ ನಿರ್ದೇಶಿಸುತ್ತಾರೆ. ಇವರಿಗೆ ದೇವರೆ ಗಂಡ. ಇವರು ಕರ್ನಾಟಕದ ಎಲ್ಲ ಭಾಗಗಳಲ್ಲೂ ಕಂಡು ಬರುತ್ತಾರೆ. ದುರ್ಗಮ್ಮ, ಮಂಟೆಸ್ವಾಮಿ, ಬಿಳಿಗಿರಿರಂಗ, ನಂಜುಂಡೇಶ್ವರ, ಹೀಗೆ ಹತ್ತಾರು ದೇವರಿಗೆ ಬಸವಿ ಬಿಡುವ ಪದ್ಧತಿ ಇದೆ. ಎಲ್ಲಮ್ಮನ ಭಕ್ತರನ್ನು ಜೋಗತಿ ಎಂದರೆ, ವಿಷ್ಣುಭಕ್ತರಿಗೆ ದಾಸಿ ಎಂದೂ, ಶಿವಭಕ್ತರಿಗೆ ‘ಗುಡ್ತಿ’ ಎಂದೂ ಕರೆಯುತ್ತಾರೆ.
ಈ ಅರ್ಪಣ ಭಾವದ ಕಲ್ಪನೆ ನಮ್ಮಲ್ಲಿ ಏಕೆ ಹುಟ್ಟಿಕೊಂಡಿತೆಂಬುದು ಮುಖ್ಯ. ಕರ್ನಾಟಕದ ಅಕ್ಕಮಹಾದೇವಿ, ತಮಿಳುನಾಡಿನ ಆವೈಯಾರ್ ಇವರೆಲ್ಲ ದೇವರಿಗೆ ಅರ್ಪಿಸಿಕೊಂಡವರೆ. ‘ಲೋಕದ ಸಾವ ಕೆಡುವ ಗಂಡರನೊಯ್ದು ಒಲೆಯೊಳಗಿಕ್ಕು, ಚೆನ್ನಮಲ್ಲಿಕಾರ್ಜುನನೇ ನನ್ ಪತಿಯಾಗಬೇಕೆಂದು ಹಲಕಾಲ ತಪಸಿದ್ದೆ ನೋಡಾ’ ಎನ್ನುತ್ತಾಳೆ ಅಕ್ಕಮಹಾದೇವಿ. ಭಕ್ತಿಭಾವಗಳಲ್ಲಿ ಸತಿಪತಿ ಭಾವವೇ ಶ್ರೇಷ್ಠ ಎಂಬ ತತ್ವ, ಈ ರೀತಿ ಅಸ್ತಿತ್ವವಿಲ್ಲದ, ವಾಸ್ತವ ನೆಲೆಯಿಂದ ದೂರಾದ ದೇವರನ್ನು ಗಂಡ ಎಂದು ಕರೆದುಕೊಳ್ಳಲು ಕಾರಣವಾಯಿತು. ಅಕ್ಕ. ಮೀರಾಬಾಯಿ ಇವರೆಲ್ಲ ಪಾರಮಾರ್ಥಕ್ಕೆ ಒಲಿದವರು. ದೈಹಿಕ ಕಾಮನೆಗಳನ್ನು ಮೀರಿ ವೈರಾಗ್ಯಭಾವದಿಂದ ದೇವರನ್ನೇ ಗಂಡನೆಂದು ನೆಚ್ಚಿಕೊಂಡವರು. ಇವರ ಈ ಅರ್ಪಣಭಾವದ ಆಶಯವನ್ನು ನಾವಿಂದು ಕಾಳಜಿ ವಹಿಸಿರುವ ದೇವದಾಸಿ ಪದ್ಧತಿಯಲ್ಲೂ ಗುರುತಿಸುತ್ತೇವೆ. ಅಂದರೆ ದೇವರಿಗೆ ಅರ್ಪಿಸಿಕೊಳ್ಳುವ ಕ್ರಿಯೆ ಇಂದಿನದಲ್ಲ. ಸು. ೭ನೇ ಶತಮಾನದಲ್ಲಿಯೇ ತಮಿಳುನಾಡಿನಲ್ಲಿ ಆಂಡಾಳ್‌ ಕಾಣಿಸಿಕೊಳ್ಳುತ್ತಾರೆ. ಇವರೆಲ್ಲರ ಮಾರ್ಗ ಮುಂದಿನವರಿಂದ ಅನುಕರಣೆಯಾಗಿರಲು ಸಾಧ್ಯ. ಕಾಲಚಕ್ರದಲ್ಲಿ ಭಿನ್ನರೂಪಕ್ಕೆ ಎಡೆ ಕೊಟ್ಟಿರಲೂ ಬಹುದು. ದೇವರನ್ನೇ ಗಂಡನೆಂದು ನಂಬಿಕೊಂಡ ಹೆಣ್ಣು ತನ್ನ ದೈಹಿಕ ತೃಪ್ತಿಗಾಗಿ ಪರಪುರುಷನ ಸಂಗ ಮಾಡಿರುವುದು ಸಹಜ. ಹೀಗೆ ಯಾವುದೇ ಒಂದು ಆಚರಣೆಯ ಹುಟ್ಟಿನ ಆಶಯ ಸದುದ್ದೇಶ ಹೊಂದಿದ್ದರೂ, ನಾಗರಿಕತೆಯ ಬೆಳವಣಿಗೆಯಲ್ಲಿ ಅದು ಪಡೆದುಕೊಳ್ಳುವ ರೂಪ ಬೇರಾಗುತ್ತದೆ. ಜೊತೆಗೆ ನಮ್ಮಲ್ಲಿ ಭಕ್ತಿಯ ಸ್ವರೂಪ, ಆಚರಣೆಗಳೂ ವರ್ಗಾವಲಂಬಿಯಾಗಿರುವುದು ಗಮನಾರ್ಹ ಅಂಶ.
ಮಾನವ ಸಂಸ್ಕೃತಿಯ ಮೊದಲ ಹಂತದಲ್ಲಿ ನೈಸರ್ಗಿಕ ವೈಚಿತ್ಯ್ರಗಳಿಗೆ ಬೆರಗಾಗಿ ಶಕ್ತಿದೇವತೆಯ ಆರಾಧನೆಗೆ ಆರಂಭಿಸಿ ಗ್ರಾಮ್ಯ ದೇವತೆಗಳನ್ನು ಸೃಷ್ಟಿಸಿಕೊಂಡ. ಅನೇಕ ಸಾಂಕ್ರಾಮಿಕ ರೋಗಗಳಿಗೆ, ಗ್ರಾಮದ ಸಕಲ ಚರಾಚರ ವಸ್ತುಗಳ ರಕ್ಷಣೆಗಾಗಿ ದೇವತೆಗೆ ಬಲಿಕೊಡುವ, ಕೆಂಡ ಹಾಯುವ, ಬೆತ್ತಲೆ ಸೇವೆ ನಡೆಸುವ, ಬಸವಿ ಬಿಡುವ ಪದ್ಧತಿಗಳನ್ನು ಹುಟ್ಟುಹಾಕಿಕೊಂಡ. ಧರ್ಮದ ಹೆಸರಿನಲ್ಲಿ ಮುಗ್ಧೆಯರನ್ನು ಸೂಳೆಯರನ್ನಾಗಿಸುವ ಕಂದಾಚಾರದ ಹಬ್ಬಗಳು ಹಲವು ನಮ್ಮಲ್ಲಿವೆ. ಇವೆಲ್ಲವೂ ನಾವಿಂದು ಗುರುತಿಸುವ ಅಶಿಷ್ಟ, ಅವಿದ್ಯಾವಂತ ವರ್ಗದಲ್ಲಿ ಹೆಚ್ಚಾಗಿ ಸ್ಥಾನ ಪಡೆದವು. ಇದು ಸಹಜ.
ಇಲ್ಲಿ ಕರ್ನಾಟಕದಲ್ಲಿ ಕಂಡುಬರುವ ಕುಮಾರರಾಮನ ಹೆಸರಿನ ಸೂಳೆ, ಬಸವಿ. ಎಲ್ಲಮ್ಮ ಸಂಪ್ರದಾಯದ ಜೋಗತಿ, ಇವರನ್ನು ಮುಖ್ಯವಾಗಿ ಗಮನಿಸಬಹುದು. ಇವರ ಹುಟ್ಟು ಧಾರ್ಮಿಕ ಸಂಬಂಧವೇ ಆದರೂ ಸಾಮಾಜಿಕ, ಆರ್ಥಿಕ ಕಾರಣಗಳೂ ಇವರ ಮೇಲೆ ಪ್ರಬಲ ಪರಿಣಾಮ ಬೀರಿರುವುದು ಮುಖ್ಯ.
ಕುಮಾರರಾಮನ ಹೆಸರಿನ ಮೇಲೆ ಹೆಣ್ಣನ್ನು ಅರ್ಪಿಸುವಂತಹ ಪದ್ಧತಿ ಡೊಂಬರಲ್ಲಿ ಚಾಲ್ತಿಯಲ್ಲಿದೆ. ಇವರು ಶಿವಮೊಗ್ಗ ಜಿಲ್ಲೆಯಲ್ಲಿ ವಿಶೇಷವಾಗಿದ್ದು ಇಂದಿಗೂ ಅಲ್ಲಿ ಕುಮಾರರಾಮನಿಗೆ ಬಿಟ್ಟ ಸೂಳೆಯರಿದ್ದಾರೆ. ಇವರು ದೇವದಾಸಿಯರಾಗಲು ಆದಂತಹ ಪ್ರೇರಣೆ ಏನು? ಎಂಬ ಪ್ರಶ್ನೆಗೆ ಅವರು ನೀಡುವ ಕಾರಣ ಧಾರ್ಮಿಕ ಸಂಬಂಧದ್ದಾದರೂ, ಕುತೂಹಲಕಾರಿಯಾದದ್ದು. ಇಂದಿಗೂ ಡೊಂಬರ ಹಬ್ಬದಲ್ಲಿನ ಹಲವು ಆಚರಣೆಗಳು ಅವರು ಹೇಳುವ ‘ಕತೆ’ಗೆ ಸಂಗತವಾಗಿವೆ. ಐತಿಹಾಸಿಕ ವ್ಯಕ್ತಿಯಾದ ಕುಮಾರರಾಮ ಧಾರ್ಮಿಕ ಸ್ವರೂಪ ಹೊಂದಿರುವುದು ಗಮನಾರ್ಹ. ಕುಮಾರರಾಮನ ತಂದೆ ಕಂಪಿಲರಾಜ ಒಮ್ಮೆ ತಮಿಳುನಾಡಿಗೆ ದಂಡೆತ್ತಿ ಹೋದ ಸಂದರ್ಭದಲ್ಲಿ ಅಲ್ಲಿ ‘ಚೆನ್ನಮ್ಮಾಜಿ’ ಎಮಬ ಡೊಂಬರ ಹುಡುಗಿಯನ್ನು ನೋಡಿ ಮೆಚ್ಚಿದ. ಊರಿಗೆ ವಾಪಸಾದ ಬಳಿಕ ರಾಜಧರ್ಮದಂತೆ ಪಟ್ಟದಕತ್ತಿಗೆ ಧಾರೆ ಎರೆಸಿ ಹುಡುಗಿಯನ್ನು ಬರಮಾಡಿಕೊಂಡ. ಸುಂದರಿಯಾದ ಚೆನ್ನಮ್ಮಾಜಿಯನ್ನು ಯುವರಾಜನಾದ ಕುಮಾರರಾಮನಿಗೆ ವಿವಾಹ ಮಾಡದೆ, ತಾನೇ ಅಂತಃಪುರಕ್ಕೆ ಸೇರ್ಪಡೆ ಮಾಡಿಕೊಂಡ. ಆಕೆ ಮಾತ್ರ ದೈಹಿಕವಾಗಿ ಕಂಪಿಲನಿಗೆ ಅರ್ಪಿತಳಾದರೂ ಮನಸ್ಸು ರಾಮನನ್ನು ಬಯಸುತ್ತಿತ್ತು. ಇದಾವುದೂ ಅರಿಯದ ರಾಮ ನಿರ್ಲಿಪ್ತನಾಗಿದ್ದ. ಇಂತಹ ವಿಷಮ ಪರಿಸ್ಥಿತಿಯಲ್ಲಿ ಒಮ್ಮೆ ರಾಮನ ಚೆಂಡು ಚಿಕ್ಕಮ್ಮನಾದ ಚೆನ್ನಮ್ಮಾಜಿ ಅಂತಃಪುರಕ್ಕೆ ಬೀಳಲು, ಅದನ್ನು ತರಲು ಬಂದ ರಾಮನನ್ನು ಚೆನ್ನಮ್ಮಾಜಿ ಬಯಸುತ್ತಾಳೆ. ಮಲತಾಯಿಯ ವರ್ತನೆಯಿಂದ ವಿಸ್ಮಿತನಾದ ರಾಮ ಆಕೆಗೆ ವಿವೇಕ ಹೇಳಿ ಅಲ್ಲಿಂದ ಪಾರಾಗುತ್ತಾನೆ. ಇದರಿಂದ ಸೇಡಿನ ಕಿಡಿಯಾದ ಚೆನ್ನಮ್ಮಾಜಿ ರಾಮನನ್ನು ಅಪರಾಧಿ ಸ್ಥಾನಕ್ಕೆ ಸೇರಿಸಿ ಶಿರಚ್ಛೇದಕ್ಕೆ ಕಾರಣಳಾಗುತ್ತಾಳೆ. ಶಿರಚ್ಛೇದವಾದ ಸಂದರ್ಭದಲ್ಲಿ ಆಕಾಶಕ್ಕೆ ನೆಗೆದ ರಾಮನ ರುಂಡ ಹೀಗೆಂದು ಶಾಪವಿಟ್ಟಿತಂತೆ “ಅನ್ಯಾಯವಾಗಿ ವೇಶ್ಯೆಯಂತೆ ವರ್ತಿಸಿ ನನ್ನನ್ನು ಶಿರಚ್ಛೇದ ಮಾಡಿದ ಫಲವಾಗಿ ನಿನ್ನ ವಂಶದವರೆಲ್ಲ ವೇಶ್ಯೆಯರಾಗಲಿ ಹಾಗೂ ವರ್ಷಕ್ಕೊಮ್ಮೆ ಸಾರ್ವಜನಿಕರ ಸಮಕ್ಷಮದಲ್ಲಿ ವೀರಗಾಸೆ ಹಾಕಿ ಸೆರಗು ತೆಗೆದು ನನ್ನ ಹೆಸರಿನ ಮೇಲೆ ಅವಮಾನಕ್ಕೆ ಒಳಗಾಗುತ್ತೀರಿ”. ಈ ಶಾಪದ ಫಲವೇ ದೇವದಾಸಿ ಪದ್ಧತಿಗೆ ಮೂಲವಾಯಿತೆಂದು ಅವರು ಹೇಳಿಕೊಳ್ಳುತ್ತಾರೆ. ಆತನ ತಲೆಯಿಂದ ಬಿದ್ದ ಒಂದೊಂದು ಹನಿ ರಕ್ತದಿಂದ ನಿರ್ಮಾಣಗೊಂಡ ಗ್ರಾಮಗಳು ‘ರತೆ’ ಎಂಬ ಹೆಸರಿನಿಂದ ಕರೆಯಲಾದುವು. ಒಂದೊಂದು ಗ್ರಾಮದಲ್ಲಿ ಒಂದೊಂದು ಮೂರ್ತಿ ಪ್ರತಿಷ್ಠಾಪನೆಗೊಂಡವು. ಚೆನ್ನಮ್ಮಾಜಿಯ ಎರಡು ಹೆಣ್ಣುಮಕ್ಕಳಿಂದ ಎರಡು ಡೊಂಬರ ವಂಶಗಳು ಬೆಳೆದು ಒಂದೊಂದು ಮನೆತನಕ್ಕೆ ೬೪ ರತೆಗಳು ಎಂದು ಶಿವಮೊಗ್ಗ ಜಿಲ್ಲೆಯಲ್ಲಿ ನೇಮಕವಾಯಿತಂತೆ. ಇದೊಂದು ಜಾನಪದ ಕತೆ. ಇಂದಿಗೂ ಶಿವಮೊಗ್ಗ ಜಿಲ್ಲೆಯಲ್ಲಿ ಯಾವ ಹುಡುಗಿಯಾದರೂ ವೇಶ್ಯಾವೃತ್ತಿಗಿಳಿದಿದ್ದರೆ, ಇಲ್ಲವೆ ತುಂಬ ಬೆಡಗಿಯಾಗಿದ್ದರೆ ಅವಳನ್ನು ‘ಡೊಂಬರ ಚೆನ್ನಿ’ ಎಂದೇ ನಿರ್ದೇಶಿಸಿ ಆಡಿಕೊಳ್ಳುವುದನ್ನು ಗಮನಿಸಬಹುದು. ಹಾಗೆಯೇ ‘ಮದಾನ್ತಿಕೆ’ ಎಂಬ ಒಂದು ಶಬ್ದವೂ ಚಾಲ್ತಿಯಲ್ಲಿದೆ. ದೇವರ ಉತ್ಸವದಲ್ಲಿ ದೇವರಿಗೆ ಬಿಟ್ಟ ವೇಶ್ಯೆಯರು ಬಂದು ನೃತ್ಯ ಮಾಡುವ ಕ್ರಿಯೆಗೆ ‘ಮದಾನ್ತಿಕೆ’ ಎನ್ನುತ್ತಿದ್ದು ಇಂದೂ ಅಹಂಭಾವದ ಹೆಣ್ಣು ಮಕ್ಕಳ ನಡವಳಿಕೆಯನ್ನು ಈ ಶಬ್ದದಿಂದಲೇ ನಿರ್ದೇಶಿಸುತ್ತಾರೆ.

